
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 


ДЭД ДЭВТЭР

	
ОДДЫН ЗҮГ

	... Чи гал халуун сэтгэлээ хүйтэн тамд хаяж, хүлцэхийн хүсэл эдлэм үү?..1

	
I. ТЭНГЭРИЙН ШУВУУХАЙНУУД

	Өвөл хэмээх нь бяцхан шувуухайнуудад мөсөн ташуур билээ. Гэтэл ядуу хүмүүст бол өвөл гэгч нь там гэсэн үг юм. Тэд өвлийг хүлээж нэг зовно. Өвлийг туулна гэж бас нэг зовлон эдэлнэ.

	Ахархан өдөр арай гэж өнгөрмөгц гэгээтэй шахуу лаа гэрэл асаалгаж ядуусын ухаан санааг шаналгах үйлийн эзэн шиг өвөл зовооно. Дэнлүүнд тос хэрэгтэй. Пийшинд түлш хэрэгтэй. Гадаа хүйтэн, харанхуй болох тутам гэр дэх зардал улам ихэснэ. Хүйтэн, харанхуй гэгч хатуу өвлийн хөл залгах унаа мэт санагдана. Тэр бүхнийг харанхуйн хаан - буг захирч, уй гашуун, ус цас түлш, тосны хөлсөөр баяжин төлжиж суудаг мэт бөлгөө. Ядуус түүнийг уриагүй боловч босго дээрээс нь босож ирэн хоймор эзэлнэ. Гэтэл баячуудын хаалган дээр хамаг үйл лайгаа хаях нь яадаг өвөл вэ!.. Баячууд буг шүглэсэн тэр тамыг хэрхэн яаж хүлээж авах бол, харах юм сан! Гэвч буг, хийх ажлаа мэдэх ажээ! Ёслолын хаалгаар үйлт новшоо үүрэн асгахгүй, арын муусайн үүд хаалгаар найрын зоог өргөх мэт шургалах ажээ!

	Бяцхан шувуухайд ч өвлийг өөрийн дураар, тэнгэрт үүл хурахуй дор бэвийж, өд сөдөө босгоод наран гиймэгц яруухан шулганалдан, бүхнийг тэнгэрт даатган өнгөрөөнөм! 

	Гэтэл ядууст бодож сэтгэнэ гэж нэг янзын зовлон бий. Бурхан анх ядуусыг бүтээхдээ адгуусан амьтдын зэрэг суудал олгосон боловч андуурч хүний аймагт оруулсан бололтой. Ядуу хүн өнгөрснийг мартаж үл чадах буюу ирээдүйн тухай бодохгүй байж бас үл чаднам. Өнгөрсөн өвлийн хүйтэн шуурганы нэрмээснээс ухаарч амжаагүй байтал, дараа жилийн жихүүн жаврын айсуйг мэдрэн чичирч эхэлнэ. Ямар өвөл болох бол? Их хүйтрэх болов уу? Хүйтэрвэл эцээхэн хүйтрээсэй. «Догшин ноёд удаан суухгүй» гэдэг шиг их хүйтэрвэл хурдан өнгөрнө! Эсвэл ядуусын тарга тэвээргийг аажим удаанаар шимэх юм болов уу? Тэгвэл бүр хамгийн хэцүү зовлон тэр дээ!

	Ядуу улс юм бүхэнд зөн бэлгэ эрнэ. Намрын навч унах, талын хулгана гүйх нь удаан хурдныг ажиглана. Шинэ тарианы талх болсон эсэхийг үзнэ. Бас түлшний үнийг харгалзана. Хэрэв нүүрс үнэд орвол хүйтэн өвөл болно гэлцэнэ! Чөтгөр шулам элдвийг бодож, ядуусыг даажигнах дуртай. Ядуус ч тэдний заль заалхайг мэдэх боловч хууртсан хэвээр.

	 

	 

	Эзэн тэнгэр хөдөө нутгийн шувуухайд зориулж, уудам их газрыг улаагана, тэс жимсээр бүрхжээ. Харин хот газар бол хүний хүнс тэжээлийг зуны турш улаан цайм зөөж өвлийнхөө зуушийг бэлтгэх хулгана, зурам хүмүүст амар заяа үл үзүүлнэ. Бялзуухай шувууд намар орой болтол байшингийн дээвэр сахиж зуныг мөнх мэт санах боловч тэнэмэл түүнийг үл тоолъюу. Тэдэнд адууны халуун хомоол л байвал болоо. Тэр нь ч жилийн дөрвөн улиралд элбэг олдоно.

	Өвөл нь үнэхээр тэсгэм хүйтрэв. Эрт хүйтэрч цас их орж хамаг ажил зогсжээ. Диттег Элстэд амьдарч байсан хүүхэд ахуй цагт нь галласан пийшингээс хоёр алхам холдвол хөлдмөөр яс янгинатал жингэнэсэн хүйтэн өвөл болсон шиг тийм өвөл иржээ.

	Хадгалж хуримтлуулсан юу байсан бүхнийг хүйтэн өвөл залгисан боловч бас чамлан өнгөлзөнө. Цайны данх халаахад л бараг хувин нүүрс явж байв. Галлахгүй бол данх сав янгинатал хөлдөнө. Харин нүүрсний худалдаа нэн ашиг хонжоо олж, эзэн нь хурдан баяжив. Тэрээр нүүрс өгөхгүй цааргалан хадгалах, хэмжих саваа улам багасгах зэргээр хавчина. Бусад багахан худалдаачид нь түүнд гомдол эрнэ.

	Шувуухайнууд хөлдөж идэх юм эрэн цонхон дор нисэж ирэн хоргодож заримдаа шууд цонх мөргөн унаж байлаа. Шил цантсан тул гадагш харах аргагүй байсан боловч гадаа нь шувуухайнууд ирж унаж байгааг Дитте мэдэрч байлаа. Цонхны гадна талын бяцхан тавцанг шувуу тэжээх газар болгож Дитте хоолны үлдэгдэл хаяж өгнө. Тэдний ойр орчим заавал нэг шувуухай харуулдаж цонх дэлсэн идэх юм тавьж өгөхөд бусдадаа дохио өгөн сүргээрээ нисэж ирнэ. Хөдөө байхдаа танил хүний тайлбарлаж хэлснийг мартаагүй Дитте шувуудыг нэрлэж хэлэхэд хүүхдүүд ихэд хөгжилдөнө.

	— Шувуухайд бас таныг таньсан юм уу? гэж Петер хүү асууна.

	Үнэхээр таньсан мэт шувуунууд Диттегээс огт үл айна. Болжмороос гадна шар хөмрөг, хавтаалж, шөвгөн хараалж... нисэж цуглах нь хаанаас гараад ирэв гэмээр! Урьд нь Дитте тийм шувуудыг хараагүй билээ. Тэсгэм хүйтэн тэднийг нэгтгэн хүний сууцанд ойрхон тууж ирсэн бололтой. Өлсгөлөн гэгч гайхмаар итгэмтгий нийцэрхүү болгодог ажээ. Хүнээс айдаг амьтад ойгоос гарч ирэх буюу Шаазгайн Үүрэнд байх үес өвлийн хүйтэнд гал тогооны хаалган дээр хүртэл туулай, үнэг хүрч ирэх байдаг байлаа. Дитте хүүхдүүдэд тэр тухай ярьж өгнө. Яргачны агуй гэж нүд үзүүрлэгдэн хүмүүс алс холуур тойрч явдаг байсан тэр Шаазгайн Үүр нь өвөлжин хэрэглэх төмсөө хурааж агуулахад хийгээд бүтэн торх май загас дарж, пийшингийн янданд наалдуулан гахайн өөх гэсгээдэг агсан ер бусын гайхамшигт ордон байсан мэт хүүхдүүдэд санагдана. Хүүхдүүдэд бүү хэл Дитте түүндээ одоо үнэхээр итгэж ядна.

	— Бурхан минь! Тэгвэл танайх чинь баян гацаа байх шүү дээ! Бас тэгээд морьтой байсан гэв үү? Манай талхчин хүртэл морьгүй шүү дээ! гэж Расмуссен авгай дуу алдан алгаа хавсарна.

	Хулгана зурмууд заримдаа бөөн бөөнөөр хуйларна. Нэгэн өглөө хашааны арын хаалгаар зөрөг зам гарсан байв. Тэр хулгана зурмууд «ядуусын хуарангаас» гарч цувран өөр газар аз жаргал эрэхээр явсаар.

	Хаашаа явах газраа олж байгаа амьтан ч сайхан байна! Зарим нь хаашаа ч явах газаргүй бээцийн осгож үлдэх юм. Эмгэн Расмуссен хүйтэнд даараад бүр намхан болчихсон юм шиг санагдах ба Дитте ч гэсэн бээрч сууна.

	Георгоос болж зовлонд шархалсан сэтгэл нь хуйсийж Дитте сүүлийн үед нэн ядарчээ. Тэр явдлаас болж бие нь муудан жирэмсэн боловч цус алдах болов. Жихүүн хүйтэн түүний байдлыг улам доройтуулжээ. Ажил эрж олох ч нөхцөлгүй шахам болов. Ажил олдохгүй байхад ядарсан биетэй Диттед харин ч ашигтай байлаа. Харин амь зууна гэгч тун хэцүү болжээ. Айл хөрш нь тусалсан тул харин ч овоо!

	Тэндхийн хүмүүс бүгд бараг ихэнх нь түүний адил ядуу зүдүү боловч Диттетэй эцсийн зүсэм талхаа хүртэл хувааж байлаа.

	Уг нь амнаас гарамгүй үг боловч Карлд бас баярлалаа гэж хэлэхэд хүрэв.

	Карл түүний тухай хаанаас ч юм дуулж байсан бөгөөд Георгтой учирсан золгүй явдлаас хойш удсангүй Дитте дээр хүрч иржээ. Карл бас л ажил олж чадахгүй зүдэрч явав. Хотод ирснээс хойш огт уулзаагүй тул Карлыг гэнэт орж ирэхэд Дитте тэссэнгүй дуу алджээ. Түүнээс хойш Карл бага сага юм олбол Диттед авчирч өгдөг болжээ. Дитте аажимдаа түүний ирэхэд дассан боловч хаанаас ийнхүү бага сага юм олж ирээд байгааг гайхаж ядна. Карл ер гомдол чирэгдэл гэхгүй явна.

	Гэтэл нэг өдөр хов хоосон бээрчихсэн орж ирэв.

	— Уучлаарай, ах нь өнөөдөр юу ч авчирсангүй шүү! гэж түүнийг ширтэж бүхий хүүхдүүдэд хандан хэлжээ.

	Хүүхдүүд даарсан өлссөндөө болж царай нь цонхийж гэдэс нь цүрдийх өвчинд нэрвэгджээ.

	— Чиний пальто хаа байна? Энэ хүйтэнд дан богино ноосон цамцтай хөлдөнө шүү гэж Дитте хэлэв.

	Карл хариу хэлсэнгүй инээмсэглэв.

	— Одоо би бардам зангаа өвөртлөөд гэр өөдөө явлаа. Ингэж амьдарч болохгүй нь гэж Карл хэлэв.

	Сүүлчийн долоо хоногт Карлд орох орон ч олдсонгүй. «Смаритян» хэмээх өглөгийн газар өнжөөд нэг хооллосон болж, хашаа саравч нөмөрдөн унтаж явжээ.

	— Тэгж удаан амьдарч болохгүй. Бас цагдаад баригдана гэж Карл аяархан хэлэв.

	Дитте түүнийг нүдээ том болгон нулимсаа бөнжгөнүүлэн анхааралтай сонсож байлаа.

	— Би чамд даанч тус болж чадахгүй нь дээ. Чамайг дайлах хоол ч алга. Би чамд дулаан ор л засаж өгч болох байна... гэж Дитте хэлээд орныхоо зүг шийдэж ядсан мэт толгой дохив.

	— Юун сайн юм! Хэрэв чи зөвшөөрвөл? Ганц цаг ч болов зүүрмэглээд авъя! Дулаан хөнжил нөмөрч унтахаа больсоор уджээ гэж Карл сүүрс алдав.

	Карл нэн ядарч эцсэн тул дороо унтаж орхив! Хүүхдүүд түүнийг сэрээхгүйг бодож шуугихгүй байхыг хичээх боловч Карл ямар ч шуугианд сэрэхээргүй нам унтжээ. Ноосон цамц, хантааз хоёроо орны толгой дээр тавьжээ. Дитте товч шилбийг нь үзэв. Өөрөө товчоо хадсан бололтой, бас нөхөөс тавьсан нь эв хавгүй боловч ихэд цэвэр нямбай оёсон байв. Карл юманд хайнга салан хүн биш ээ.

	Гэвч цамц нь авахын аргагүй хуучирсан байлаа. Карл өдөр бүхэн ийм хувцастай гадуур явдаг гэж бодохоос Диттегийн нуруу хүйт оргих шиг болно. Бодож цөхөөд алчуураа авч хантаазных нь ар нуруунд тавьж оёв. Уг нь тэр алчуураар бяцхан Негерийг ханиаж, чих өвдөх үес боодог байжээ. Гэвч алчуурын оронд оймсоор ч гэсэн ороож болно шүү дээ.

	Орой Карл сэрээд ихэд хөгжилтэй байв. Ийм байхыг Дитте урьд өмнө нь огт үзээгүй билээ.

	— За одоо би хөдөө гэр өөдөө явлаа. Нөмөр бараадаж хоноглоод яаж ийгээд явган яваад орчихно доо. Гэртээ очмогц дүү нартаа идэх юм явуулна. Хиам, өөх!.. гэж Карл хэлэв.

	Дитте талхны мухлагт гүйж очоод ганц жижиг талх илүүчлэн гуйж ирээд Карлыг замдаа ид гэж өгөв. 

	— Үүнийг замдаа идээрэй гээд хүүхдүүдтэй хуваах вий гэсэн шиг гарт нь атгуулав.

	— Баярлалаа! гээд талхаа өвөртлөв.

	Гэвч түүнийг явсны дараа үзтэл нөгөө талхыг гал зууханд үлдээгээд явсан байв.

	Арав хоногийн дараа Карл үнэхээр идэх юм явуулжээ. Түүний хамт захиа ирэв. Бараг долоон жил хариагүй гэртээ очиход харин ч Карлыг ихэд элэгсэг угтан авч гэртээ сайн сууж байгаа нь ил байв. Йоханнесын ширүүн харьцаанаас болж эх нь өвчилжээ. Том хөвгүүд нь гэртээ ирээд Йоханнесыг хөөж явуулсан байв. Гэр орон нь эзэнгүйдэх дөхсөн тул Карл нэлээд хугацаагаар тэнд үлдэх тухайгаа бичсэн байна. Юм бүхэн үрэн таран болжээ. Хэрэв ажилсаг залуу эмэгтэй байвал ч сэргэмээр байна. Ээж маань уурлаж уцаарлахгүй дөлгөөн зантай болж хувирчээ гэх зэргээр бичсэн байв.

	Дитте тэр захиаг олон дахин уншив. Ядарч зүдэрсэн түүнд зориулж бичсэн тэр захиа нэг л ихийг зөгнөх мэт. Гэвч Дитте сайн ойлгохгүй ядна. Түүний зовлон гунигийн эцэс ирж хишиг хүртэх цаг боллоо гэж үү? Аль хэдийн гандсан хүсэл сэтгэл нь дахин сэргэх юм гэж үү? Карен Баккегор авгай, Йоханнес хоёр нохой муур хоёр шиг байсныг Дитте мэдэх билээ. Тэд дэндүү яарсан улс даа! Хурим болохоос хамаагүй урьд эхнэр нөхөр хоёр шиг болж байгаад бал бурмын сараа өнгөрөөж, хуримын гурав хоногтоо зодоон нүдээнтэй дууссан шүү дээ. Худалдааны ажлаар олонтоо очдог Ларс Петерийн ярианаас үзвэл тэдний цаашдын амьдрал нь хэрүүл маргаан, түр зуурын эвлэрэлт болон хувирч «сард нэг удаа бал бурмын өдөр» гэж тэмдэглэдэг байжээ.

	Довцгийн Гацааны эзэгтэй, хархан үстэй залуудаа хэчнээн хайр сэтгэлтэй байлаа ч гэсэн эдлэн хөрөнгөө түүнд шилжүүлээгүй болгоомжлон байжээ. Иймээс хамаг юмыг нөхөр хэмээгч нь үрэн таран хийж чадсангүй дээрээс үргэлж хэрүүл маргаан гардаг байжээ. Тэгээд ч ахмад хөвгүүд нь түүнийг гэрээс хөөжээ. Хэрэв хүсвэл одоо Карл тэр эдлэнгийн эзэн болж болох байв. 

	Харин Дитте...

	Дитте шинэ боломж бүхийг мэдсэн боловч төдийлөн баярласангүй. Эсвэл итгэж ядсандаа тэр юм уу, эсвэл тэр бүхэн түүний сэтгэлийг татахгүй болсондоо тэр юм уу, бүү мэд. Тэр бүхэн нь Диттег бус өөр нэгэн хүний тухай өгүүлэгдэх мэт. «Бид эндээ Йенс хүүгээ авчирсан ч болно шүү дээ» гэж захидалд дурдсан байв. 

	Тийм ээ! Хүүгээ санаж санаж Дитте хэчнээн шөнө нулимс асгасан бил ээ! Гэвч тэр нулимс нь аль хэдийн эгшжээ. Гуниг зовлон нь одоо өөр юмны эрхээр ундрах болжээ. Үнэнхүү янаг сэтгэл... Дитте түүнийг дахин хүслээ гэж үү? Түүний амьдрал ахуйн хүсэл нь дулаан сууц, идэх уух зэрэгхнээр хязгаарлагдаж байжээ. Дулаан өрөөнд түшлэгтэй зөөлөн сандал тавиад хөлөө амраан, нүдээ аньж суугаад өнгөрснөө дурсан бодох сон!

	Дитте ядрах, зовох хоёрт нэрвэгдэн арай гэж хоног өнгөрөөх мэт болсон тул дахин амьдралаа шинээр эхлэх хүч түүнд байсангүй. Жирэмсний зэрэгцээ хахир хатуу өвлийг хэрхэн давахаа мэдэхгүй бор хоног тоолно. Хавар болох үес бие нь засарч сэтгэл санаа нь сэргэх сэн байгаа даа.

	Цаг агаар л сайхан байгаасай гэж Дитте санаа алдана.

	— Дулаарна, дулаарна. Бор шувууд хээр тал руу нисэж, хулгана зурам урьд шөнө хуучин нүхэндээ эргэж ирсэн байна лээ. Шөнөжин тожигнуулаад байсан гэж Расмуссен эмгэн хөөрнө.

	— Тэр, тэр нэг байна! гэж цонхны дэргэд нарлаж байсан Петер хүү хашхирав.

	Үнэхээр том саарал үхэр оготно усны хоолой даган гүйж урьдын танил замаа үзэж байх шиг харагдана.

	Хавар нэгэнт айлчилж ирлээ. Гэвч ажил олоход бэрх хэвээр байв. Урьд нь бол юм бүхнийг цаг агаар луу чихдэг байсан. Гэвч «Өвлийн цас хайллаа. Өдрийн ажилдаа гаръя!» гэж зүйр үг байдаг билээ. Ийнхүү нэгэнт ажил эхлэх болж, хотод бол газар шорооны ажлаас аван барилга байшин барихаар зэхдэг цаг билээ. Гэтэл энэ жилийн учир шалтаг шал өөр нэлээд гүнзгий байсан бололтой! Ядуус талх тариа горилдог зальтай панзчид хүртэл үйлдвэрийн эзэдтэй үг нийлсэн бололтой. «Ямар чөтгөрөө гэж ингэж баашилна вэ?Ажилчдын өвдөг сөгдүүлж байж гуйлгах гээ юм уу? Үг дуулдаггүй улсыг сургах гэж бодов уу» хэмээн эрчүүл ил далд хэлэлцэн, үйлдвэрийн эзэд ажилчдын байгууллагатай зарга мэдүүлж байна гэх цуу тарав.

	Ямар ч байлаа гэсэн ажил урагшгүй хэвээр байв. Ажилчид өвлийнхөө ичээнээс цувран гарч үйлдвэр заводын үүд хаалга сахиж юу ч хийхээс буцахгүй газар шагайн эргэлдэнэ. Гэвч үйлдвэрийн эзэд таг чимээгүй хэвээр байлаа. Усны хөлөг онгоцнууд ч ачаагаа ачихгүй доёийн зогсоцгоож засгийн газар хүртэл нийтийн өвчин халдсан мэт ямар ч арга хэмжээ авахгүй байлаа. «Нэг үхэр соно залгивал, бусад бүгд гүйж ирнэ» гэдэг шиг нэг нь зогсохоор бусад нь бас гэдийсэн бололтой.

	Байшин барилга барих шаардлага их байвч тоосгоч өрлөгчин улс гар хумхин сууна. Байшин барилгад өгөх хэрэгцээт зээл мөнгөнөөс банк татгалзаж, бэлэн байрын үнийг зориуд өгөх гэж байгаа гэж ярьцгаана. Үзтэл үл хөдлөх хөрөнгөнд банк их мөнгө зарж түүнээсээ ашиг хонжоо эрсэн бололтой.

	Шаварчин, бетончин нарын байдал бүр ч хэцүү байлаа. Зам засах, суваг шуудуу малтах, барилга байшин засах ажил олдохгүй болсон тул тэр мэргэжлийн хүмүүс намраас аван ажилгүй тэнэж явжээ. Ийм ажилгүй хоосон саруудыг «Р» үсгээр тэмдэглэх буюу сагамхай загасгүй2 хуурай сар гэж нэрлэх ажээ. Шаварчин бетончид эцсийнхээ зоосыг гөвж өлсгөлөнгийн туйлд хүрэв. Хэн нэг нь хөдөө тосгонд гарна. Тэнд хотоос арай дээр байлаа.

	Машин техник буруутай юм биш байгаа? Машин техник улам боловсронгуй болж ажиллах хүч шаардлагагүй болж байна биш үү! Хэн мэдэх вэ, мөдхөн ажилчин хүнд газар дэлхий дээр хийх юм олдохгүй ч болох юм уу, бүү мэд! Эсвэл зарим нэгэн зүрхтэй улсын хэлдгээр төрийн жолоог өөрсдөө авдаг ч юм уу?

	
II : ДИТТЕ ЭЭЖ

	Дитте олон хүүхэдтэй болно гэж эмгэн эхийн нь хэлдэг үнэн байлаа.

	«Охин минь, чиний зүрх чинь хувцсан дороосоо огло үсрээд байна. Бас тэр ходоодон дээгүүрх хар судал чинь... Бурхан минь чи цайлган сэтгэлдээ болж элдэв зовлонд учрах вий дээ!» гэж эмээ нь ярьдаг байжээ.

	Нээрээ энэ муу тэнэг зүрх үү! Дитте дөнгөж нялх наснаас алхам хийтэл түүнийг нүгэл рүү хөтөлж, одоо хүртэл ухаан санаанд сургаж чаддаггүй байна шүү Дитте бяцхан хүүхдийг хараад өрөвдөн энхрийлэхгүй байж үл чадах бөгөөд хүүхдийн уйлах дуун түүний зүрхийг уяруулан эхийн ариун хайраар бялхуулнам. «Ядуусын хуаранд» түүний бага залууг үл харгалзан «Дитте ээж» гэж нэрлэх болжээ. Тэр нэрийг өөрийнх нь хүүхдүүд өгсөн боловч удалгүй томчууд ч бас тэгж нэрлэх болжээ. Яагаад ч юм эцэг эхчүүд ийш тийшээ явах болоход хүүхдүүдээ Диттед орхих нь жирийн хэрэг мэт болж, хүүхдүүд нь уйлаан майлаан болбол Диттэд гүйж ирэх болжээ. Эвэршсэн гараараа илж, сөөнгөдүү эршүүд дуугаараа хэдэн үг хэлэхэд хүүхдийн нулимсыг дор нь зогсоож, гомдож энэлснийг тайвшруулдаг байлаа. Хэдийгээр энэрэнгүй сэтгэлээрээ хүнээс илүүгүй мэт үзэгдэвч хүнд тусалж чаддаг байлаа! «Дитте ээж» бүгдийг зохицуулж чаддаг юм шиг хүүхдүүд нь ч дасаж биширч сурсан билээ.

	Дитте олноос онцгой найрсаг зантай байлаа. Яагаад ч юм нэг мэдэхэд хүнд тусалж, хүний хүүхдийг тэжээж тэтгэж байдаг байв. Георгийн өвчтэй байхад түүнд хань болгох гэж Петерийг авч тэжээсэн билээ. Петерийн эхтэй хамт байсан хэр нь хаяж явсан тул, хүүхдийн хөлс гэж сард дөнгөж арван крон төлдөг байв. Гэвч зул сарын баяр хүртэл эх нь ор сураггүй болсон тул тэр мөнгөө ч төлөхөө байжээ. Харин түүнээс хүүхдээ аваагүйд нь Дитте баярлаж байв.

	Яг зул сарын баярын өмнө гурван настай охиноо өнчрүүлээд нэгэн ажилчны залуу эхнэр өнгөрчээ. Тэд зэрэгцээ хаалганд байх тул эцгийг нь ажилд явсан хойгуур Дитте хүүхдийг нь бас харах болжээ. Түүнээс хойш ажилгүйдэл эхэлсэн учир тэр охин үргэлж Диттегийн гар дээр байх болжээ. Эцэг нь түр зуурын ажил олж хийвэл хэдэн юм ирүүлдэг байв. Охины эцэг шударга, нуруутай хүн байжээ. Гэвч ирүүлж байгаа юм гэхээргүй. Зарим үед захиа дотор хагас крон, заримдаа ганц нэгийг ирүүлнэ. Тэр нь бас тогтмол бус. Түүнээс гадна шуудангаар мөнгө явуулж байгааг мэдэх вий гэж айхаас гадна Диттегийн сууцны үнийг ч төлөхөөр юм ирүүлэхгүйд нь гонсойно.

	Одоохондоо Петер, Анна хоёр байгаа боловч, түүн дээр Диттегийн өөрийнх нь хүүхэд нэмэгдэхээр шувуухайн үүр л болно гэсэн үг! Бас бэлэвсэн авгай Расмуссентэй Дитте байгаагаа хуваалцаж, нэг өрөөгөө «аяга кофены үнээр» хүнд хөлслүүлснийг хэлбэл бүр ойлгомжтой болох биз ээ. Өрөө хөлслөгч нь савхин гутал, хиймэл эдээр хийсэн захтай цамц өмсөж нүдний шил зүүхийг үзвэл урьд нэлээн дэгжин явсан эр бололтой. Гэвч Дитте түүнээс өрөөнийхөө үнийг авч байсан уу, үгүй юу гэж асуугаад үз дээ! Юу ч үгүй, байлгахаас цаашгүй! Бас тэгээд хагас бүтэн сайнаар түүний хамаатан садан нь гэнэт ороод ирвэл юу гэж хэлэх бил ээ?

	Дитте гэрээрээ очдоггүй гэвэл нүгэл болно. Синег төрөх үес туслахаар очсон. Тэгэхэд Диттегийн явдлыг онц таашаахгүй байгаагаа Сине түүнд ойлгогдохоор хэлж Георгтой хуулиар суусан нь дээр байсан гэх зэргээр ярьсан байжээ. Түүнээс хойш гэртээ Дитте онцгой урилгаар л очдог байв. Гэвч Ларс Петер сэмхэн ирж хэдэн мөнгө төгрөг өгөх боловч, үүнийгээ Синегээс тас нууна. Ер нь эцэг нь нэлээд хөндий болсон нь аяндаа мэдэгджээ.

	Хүний зэрэгтэй болно гэж зүтгэдэг Синегийн харгайгаар эцэг нь тийм болсон гэж Дитте ойлгоно. Элдэв хов живд орооцолдсон дүү охинтой байхыг Сине хүсэхгүй нь хэр. Эльза нь нэг газар машины бичээчээр орж, албаны хувцас өмссөн бөгөөд, шуудангийн газар ажиллах сургууль хийж байсан залуутай танилцаж тэдний гэрт очин зохих ёсоор дайлуулжээ.

	Диттег эргэх зав Эльза дүүд нь ер олдохгүй байж гэнэ. Харин Поуль хот орж ирэх бүхэндээ Диттег эргэнэ. Одоохондоо унадаг дугуй засдаг нэг айлд зарагдаж байсан Поуль, гэрчилгээ авмагц тэндээ ажиллахаар үлдэх ёстой байв. Хуучин муу дугуй унаад Поуль үргэлж яарч сандран явна. Замын тойрог дээр түүнтэй таарахад зовлонтой үргэлж хонхоо даран замаас зайл! гэж дохио өгч явна. Харин багынхаа юмыг задалж эвлүүлэх, эвлүүлж задлах дуртай хүн, болсон ч ажилдаа орсон байлаа. Хуучин дугуйн хаягдлаар хийсэн элдэв тоглоом хүүхдүүдэд авчирч өгнө. Сайхан өдөр бол хүүхдүүдийг дугуйн дээрээ сундалж тоглуулна. Дитте ухаан алдталаа айх боловч нэг мэдэхэд тэд ойр орчмыг тойроод хар хурдаараа орж ирдэг байв.

	— Чи цагдаагаас айхгүй юу? гэж Дитте сургана.

	— Үгүй би тэдэнд үзэгдэхийн зуур алга болохгүй юу, гэж хээвнэгхэн хариулав.

	Поуль аймхай бус хар багаасаа хотод өссөн юм шиг явна. Ихрийн өрөөсөн Расмус бас Диттег эргэнэ. Тэр Поулийн адил Диттег эхээ гэж үздэг байв. Дитте тэдний хувцас хунарыг сэлбэж тэд нь олсон жаахан мөнгөө хуваалцана. Расмус ч одоо бас Ларс Петерийнд байхаа больж ногооны мухлагт зарагдах болж олонтоо хотод орж ирдэг байлаа. Тэрхүү ногооны мухлагийн эзнийд тийм муугүй амьдарч байгаа гэх боловч, нөгчсөн хөгшин Дариумын өнчин хүүхдийг өөрийн гараар тэртээ авчирсан Ларс Петер яагаад түүнийг хүний хүнд өгснийг нь бодоод бодоод учрыг нь үл олно! Одоо ч гэсэн Дитте эцгийнхээ хүчтэй бадируун гарт тэврүүлсэн өнчин хүүхдийг харах шиг болно. Энэ бүхнийг Сине өөрийн тааваар хийсэн байж таарах нь ээ! Гэвч эцэгтэй нь их найрсаг амьдарч байгаа нь яамай даа.

	Үнэндээ Ларс Петер, Синегийн шунахайдуу занд дасаж чадахгүй байжээ. Бүрэн дасна гэвэл дахин хүн болж төрөх хэрэгтэй байв. Гэвч улаахан хацартай пандгар тарган авгайдаа Ларс Петер маш хайртай байжээ. Хэзээд зөөлөн янаг бас тэгээд эрс шийдэмгий эхнэр түүнд урьд өмнө байсангүй. Хэдийгээр түүний амьдралын туршлага бодол санааны эсрэг боловч түүний хэлэх үгийг хүлээж авах нь зөв мэт байдаг байлаа. Сине түүний гэрийг хүний зэрэгтэй болгож, ямар хүүг төрүүлсэн гэж санана!.. Ларс Петер, яг л эртний шашны сударт гардаг Иовын адил амьдралдаа хэд дахин хөмөрсөн боловч бас зоригтой шинээр амьдралаа зохиож байлаа. Үнэхээр эцсийн эцэст олигтойхон амьдрах гэж түүний бодох нь ч аргагүй юм даа. Тэр аз жаргалыг нь Сине авчирсан тул түүний үгийг сонсохгүй байж яахин болох билээ. Улаан модон эдлэлтэй зочдын өрөө, царс модон хэрэглэлтэй зэс сав суулга гал тогооны өрөө бүхий гурван тасалгаатай сууцыг нь аваад үзсэн ч тохитой суурьшиж байлаа. Энэхүү хэрэгсэл зэргийг хямд хялбар үнээр авсан боловч Синегийн овжин зан байгаагүй сэн бол тэгж авч тавих сэтгэл Ларс Петерт төрөхгүй байжээ.

	Заримдаа гэртээ суухад уйтгартай болох үес Ларс Петер, Диттегээ эргэж ирдэг бололтой байв. Эцэг нь түүнтэй Шаазгайн үүр, хөдөө тосгоныхоо тухай ярих дуртай. Эцэг нь хөдөө тосгон, ялангуяа аяны замаа их санаж байжээ.

	Ихэнх хүмүүсийг залхаасан хүйтэн өвөл харин Ларс Петерт ашигтай болов. Тэд шинэ он гарахаас бүр өмнө хуучин төмрөөс гадна хуучирсан модон эдлэл, хувцас хунар худалдан авах болж худалдаагаа өргөжүүлжээ. Агуулах, хашаа саравчинд нь хуучин юм дүүрчээ. Аргагүй хэрэгцээнийхээ улмаас хүмүүс юмаа хямд төсөр үнээр худалдах болжээ. Гэвч худалдан авах хүнгүй болж, Ларс Петерийн авсан юмс хоосон сав бүхнийг нь дүүргэж хийх газаргүй болоход хүргэжээ. Бүр суудаг өрөөнд нь хүртэл адар тултал овоолсон хуучин эдлэлээр дүүрч, чөлөөтэй эргэх аргагүй болов. Амьсгалахад ч бэрх болов. Синегийн хуримтлуулсан хэдэн мөнгө юм худалдаж авахад зарцуулагджээ. Нэгэн өдөр Ларс Петер орон сууцныхаа үнийг төлж чадахгүй болох аюулд ч учирч мэдэхээр болсон байлаа!

	Яг тэр үед Синегийн зөвшөөрлийг амархан авч дуртай ажлаа хийх сайхан санаа Ларс Петерт орж иржээ. Тэгээд морь тэрэг олж хөдөө тосгоноор явж хуучин юм зарах болов. Хотод байгаа мухлагтаа Сине ажиллахад Ларс Петерээс хавьгүй илүү хөнгөн шуурхай байлаа. Ларс Петер бол муу хог новшоо авчирч худалдах улсад дэндүү гар султай байлаа. Харин хуучин юм худалдахдаа арай дээр байв. Тариачид, хямдыг нь боддог юм уу, хуучин юм худалдаж авахдаа дуртай улс юм. Тэдний мөнгийг хөөрхий гэж бодохгүй. Ларс Петер өөрийн ашгийг бодож худалдаа хийж чадах байлаа.

	Энэ ажил нь тэдэнд овоо тустай болж, овоорсон хуучин бараа нь далд орж, касс нь мөнгөтэй боллоо. Энэ нь айл хөршийн улс мэдэхээр сайхан ажил биш бөгөөд модон эдлэлийн худалдагч Ларс Петер Хансен хуучин юм худалдаж яваа гэвэл эвгүй хэрэг байлаа. Поулийг энэ тухай хэнд ч ам ангайж болохгүй шүү гэж Сине чандлан хэлсэн ажээ. Түүнээс хойш Дитте эцэгтээ улам татагдах болов. Эцэг нь тэднийхээр ороход хувцаснаас нь хуучин юмсын үнэр ханхийж, морины хөлс үнэртэж, үс толгой, дуу хоолойд нь аян замын тоос шингэсэн мэт санагдана!

	«Ядуу улсад орох гарах олон зам бий» гэж копенгагеныхан ярьдаг юм. Ажил олдохгүй хөлсний газар оч, хэрэв тэнд авахгүй бол ядуу хүн өлсөхийг мэдэхгүй биш! За тэгээд ямар нэгэн мэргэжилтэй бол бүр ч зүгээр! гэх зэргээр даажигнана.

	Дитте хар бага наснаас амь зогоох аргад өөрийн эрхгүй дассан тул амьдралын нь алхам тутамд түүнийг сануулна. Түүнээс гадаа ямар ч тохиолдолд хүнийг буруутгахыг бодохгүй өөрийгөө л үргэлж буруутайд тооцдог байлаа. Хэрэв Расмуссын эмгэн, хүүхдүүд өлсөж даарч байвал үүнд Дитте буруутай гэж өөрийгөө зэмлэнэ. Түүний мөрөн дээр зовлонгийн хүнд ачаагаа үүрүүлсэн хүнийг ч гэсэн жирэмсэн эмэгтэйчүүдийг хүнд хөдөлмөрөөр тарчилгагч нийгмийг ч гэсэн Дитте буруутай гэж үл үзнэ. Цэвдэг хүйтэн өвлөөс болж ажилгүйдэл улам их болж байна гэж бодохгүй, сайн эрвэл ажил олдох ёстой гэж Дитте бодно.

	Дитте ч үнэхээр байгаа бололцооны хэрээр хөдөлж туйлдан өлсөх, ядрахыг арай л үзэхгүй байлаа. Гэвч тэр нь хэчнээн их хүч, эр зориг шаардаж байсан гэж бодно! Сонин тараагч хүн дөрөв таван давхарт сонин хэвлэл зөөж байх туслагч эрж буйг мэдээд Дитте төдхөн түүний туслагч болж, өглөө таван цагт болзсон газар нь гүйж очдог болов. Энэ нь яваандаа түүний хүч хүрэхгүй болох үес өөр таарч тохирох юм эржээ. Ийм хүнд хэцүү цагт өөрийн байрыг суллан тогтмол ажлаасаа гарч Диттег оруулах хүн хэн байх бил ээ дээ! Гэвч хааяа хоёр гурван өдөр хөлсний ажил олдох ба нүүрсний хог цуглуулах ажил бол олдоод байжээ. Хэрэв тэнд олигтойхон ажиллавал өөртөө үнэгүй түлш цуглуулахаас гадна нэг крон олж болох байжээ.

	Хамгийн хэцүү нь орон сууцны хөлс байв. Сар бүрийн шинийн нэгэнд байрны хөлс гэж бүтэн арван таван крон төлөх ёстой бөгөөд Дитте түүнийг хаанаас яаж олохоо үл мэднэ. Гэвч одоо тэр зовлонгоос салж амарчээ. Учир нь нэгэн өглөө, байшингийн бүх шатыг угааж хог цэвэрлэдэг настай авгай өнгөрсөн байжээ. Орон сууцны захирагч түүний оронд Диттег цэвэрлэгч болгосон нь байрын үнэ төлөхөөс хэлтрүүлжээ. Хог цэвэрлэгчийн ажил адгийн гэж нүд үзүүрлэгдэх тул түүнийг хийх хүн олддоггүй байв. Гэвч Дитте тэр ажлыг дуртайяа хийхээр шийджээ.

	Ингээд Дитте бүр хүн бүхний үзэж чаддаггүй ажилд оржээ! Тэгэхлээр Поулийн гэрчилгээ авах ёслолд ч уригдана гэж бодохын хэрэггүй болов. Амьдралдаа ёстой том баяр наадамд төдий л олон оролцоогүй тул түүнд гомдолтой байлаа. Гэвч байр сууцны талаар санаа зоволтгүй болж, бэлэвсэн авгай Расмуссены тэтгэврийн цөөхөн мөнгийг гар татан тоолох явдалгүй болов. Эмгэний зуны хувцсыг засаж янзлах ч бололцоотой болжээ.

	Диттегийн бодол саналгүй хөнгөн хийсвэр алхмыг тунгаан үзэж түүний байдлыг хэн ч болов тодорхойлж чадах байлаа. Тухайн цагт нь Георгтой албан ёсны айл гэр болоогүй тул одоо яах ч аргагүй. Хэрэв хүний хүүхэд өсгөхөөс татгалзвал Георгийн нөгчсөний дараа тэр зовлонгоос салж болох байлаа. Бас хүний хоёр хүүхэд гар дээрээ аваагүй бол өөр газар шилжээд нүүр улайхгүй сууж болох байжээ. Жирэмсэн тул ажилд орж болохгүй. Тэгээд хүн тусалъя гэж байхад яагаад зөвшөөрдөггүй бил ээ? Шинэ төрөх хүүхдийг нь Карл өөрийнхөө хүүхэд гэж хүлээхэд бэлэн байжээ! Диттегийн хүнд байдалд ийм зол завшааныг эрээд ч олохгүй шүү дээ! Сүүтэй тавгийн дэргэд эргэлдэж байгаа муур шиг түүнтэй суухад аятай зохистой амьдарч бүрэн болох байлаа. Юунд нь бодож цөхөөд байх бил ээ дээ? Хоёул багагүй зовлон амсжээ!

	Дитте үнэхээр ахуй амьдралаа олигтой зохиож чадахгүй байлаа. Ларс Петер ч гэсэн үүнийг хүлээж байв. Дитте сэргэлэн цовоо, бардам зангаар бахархах юмгүй боловч нэн өгөөмөр сэтгэлтэй хүн байлаа. Өөртөө дэндүү их ачаа үүрчээ! Зарим үед хэт өгөөмөр сэтгэл өөрийгөө бодохгүйд хүргэх тэнэг зан болох билээ. Гэвч энэ тухай Диттетэй ярихын ч хэрэггүй байв. Тэр бүсгүй өөрийн зоргоор амьдардаг хүн байлаа.

	Хөөрхий минь «Дитте ээж»! Одоо яаж амь зууна даа? 

	Юм бүхэнд хүнийг бус өөрийгөө буруутгана. Уйлж байгаа хүүхэд рүү ухасхийж, өвчтэй байгаа хүнийг эргэн тойрч үргэлж хүний төлөө сэтгэл санаагаа зовоож байна. Дитте хүн бүхний тухай, юм бүхний тухай бодохгүй байж чадахгүй байлаа. Өвчтэй хүн, хүүхэд багачуудын ор дэрийг засаж санаа тавихгүй бол түүний сэтгэл үл амарна. Хүний зовлонг нимгэлж, хүнд тус болж хүний ачааг үүрч явах угийн тавилантай, төрсөн юм шиг хүн байлаа. Гэр орондоо дүү нараа гэж санаа тавин гүйж байдгийг нь үзээд Боовон байшингийн өвгөн, хөгшин хоёр түүнийг «бяцхан дарь эх» гэж нэрлэсэн билээ.

	Сар жил өнгөрсөөр боловч Дитте хуучин л янзаараа үлджээ. Түүнийг дарлан боолчлох гэсэн бүхнээс Дитте өөрийгөө хамгаалж сурсан боловч, ядуу дорой улсад туслахаас хэзээ ч буцахгүй ажээ.

	— Та тэнгэрт очмогцоо шинэ мэндлэх бурхны нь даавуу хуурай юу гэж асууна биз, тийм үү? гэж айл хөршийнхөн нь түүнийг шоолсон удаа бий гэнэ.

	Тийм ярианд ямар явц байх вэ дээ?

	Дитте хүсэж тэмүүлж өөрийн дураар хийх гэж байгаад саад болох гэх нь нарны гэрлийг халхлах тарианы газар сэндийлэхийг хориглохтой, адил хэрэг биз ээ.

	Дитте төрөхөд ганцхан сар үлдсэн байлаа. Түүний бие нэн ядруу сул байв. Өглөө бүхэн орондоо баахан хэвтмээр их ядарсан сэрдэг болжээ.

	— Нээрээ чи ганц өдөр ч болсон хэвтэж амармаар юм даа. Өнөөдөр бид яаж ийж байгаад өнгөрөөнө. Би одоо ная хүрч байна. Өлсгөлөнгөөр үхээгүй л явна шүү дээ гэж Расмуссен эмгэн үглэдэг байв.

	Гэвч Дитте өглөө эртлэн босоод ажил хийх гэж гүйдэг байв. Яагаад ингэж хүч чадлаар бялхаж байдаг хүн юм! Гаднаас нь хараад төдий л хүч тамиртай хүн биш тул түүний ид шид нь сэтгэл санаандаа байсан бололтой. Дитте босож чадахгүй болж унахаас нааш хэвтэхгүй хүн байлаа!

	Үгүй! Өршөөл энэрлийн тухай тэр бодсонгүй. Өөрийгөө хүний төлөө зарж байна гэж ч тэр бодох санаагүй байлаа. Үнэндээ даанч их хүч тамир зарж, сэтгэл зүрхээ шаналгах гэр орноо авч явах тул заримдаа хүний төлөө гэхдээ уцаарлаж уурлах явдал ч байдаг байжээ. Дитте өөрт байгаа бүхнээ хүнд зориулах боловч инээж хөөрсөнгүй, хүүхдүүдээ тэжээж асрах боловч түүний гар нь үргэлж халуун, зөөлөн байсангүй. Дитте үүнийгээ мэдэх боловч засаж залруулах чадалгүй болжээ.

	Гэвч хүүхдүүд түүний хайрын илчийг сэтгэл зүрхээрээ мэдэрдэг байлаа. Тэд уйлж уцаарлах, гомдол эрэхдээ газрын холоос түүний зүг гүйж аврал эрнэ. Дитте ээж бүхэнд тусална!

	
III : БЯЦХАН ГЕОРГ

	Таван сарын эхний нэгэн шөнө Дитте хашхиран сэрэв. Түүнийг хүүхэд төрүүлнэ гэлээ гэж морин тэргээр дайрч байна гэж зүүдэлжээ.

	Бага хэвлий, ходоодны доод хэсгээр хурц хатгуулан өвдөх тул босож Расмуссен эмгэнийг дуудан хүүхдүүдээ өгөх гэж боджээ. Гэвч хөл нь урагшаа гишгэх чадалгүй суун тусаад байсан тул арга буюу дахин хэвтжээ.

	Жижигхэн Анна нь Диттетэй зэрэгцэн, түүний хөлд Петер буруу харан тайван унтаж байв. Дитте тэднийг жигд амьсгалан унтахыг чих тавин сонсож, яадаг юм билээ гэж бодож хэвтэв. Хүүхдүүдийг энд орхиж болохгүй шүү дээ. Муу золигийн хөл үү! Бие л баахан сул бол шөрмөс татаж сууж өгөөд байдаг болох гэж байгаа юм. Хэдэн жил айлд зарагдсаны ул мөр энэ билээ. Сэрүүлэгтэй цагаа барьцаанд өгөөд мөнгийг нь идчихсэн тул Дитте шөнийн чимээ чагнан хэдэн цаг болж байгааг мэдэх гэж чих тавин хэвтэнэ. 

	Төрөхөөсөө өмнө удаан зовох болов уу? Хөлийнх нь шөрмөс дахиад татах болов уу? Энэ л харин зовоох нь шиг байна. Эсвэл төрөлтөөс болоод үхчих ч юм болов уу? За үхсэн ч яах вэ. Зөвхөн хэн нэгэн хүн түүний дэргэд суугаад гарыг нь л барьж байвал бол о! Хэн гарыг нь барих юм бэ? Хэн? 

	Нэгэнт Дитте царай өгөөгүй болохоор Карл ч лав түүний тухай мартсан биз. Гэвч түүний үгэнд орж хөдөө тосгонд гарч суугаагүй нь ч дээр байж дээ. Эцсийн эцэст эх нь Йоханнесгүй сууж чадахгүй болоод дахин аваачсан тул Карл гэрээсээ гарсан гэдэг. Карл дахиад хотод ирсэн гэдгийг Дитте мэдэж байсан боловч уулзалдаагүй байлаа. Магадгүй Карл одоо тэднийхээр орохоосоо ичиж байж мэдэх юм. Ер нь Дитте энэ хорвоод хэн нэгэн хүнд хэрэгтэй юм гэж үү? Олон хүн түүнийг үгүйлж магадгүй. Гэвч түүнд үнэнхүү хайртай байсан хүнийг бодоод олсонгүй. Түүнийг үхэхийн цагт ядаж нартай сайхан өдөр байж үзээсэй! Нартай байхад юм бүхэн амар сайхан байдаг шүү дээ!

	Дитте дахин базлан өвдөхийг хүлээн тайван хэвтэхийг хичээнэ. Бас хурдхан үүр цайж цонхны хөшигний завсраар өглөөний нар тусахыг хүлээнэ. Өглөө дөрвөн цагт хөтөч хүн, мориндоо өвс тавьж өгөхөөр шатаар бууж ирдэг сэн. Түүнийг дууддаг юм уу? гэж бодно.

	Шатаар хүнд хөлтэй нэг хүн бүдэрч тэмтчин өгсөж байна. Бас л архи уусан бололтой. Өрөө хөлсөлж суусан хүн нь байв. Эрүүлд нь түүнд нүүр өгч болохгүй хүн. Харин согтуугаараа туслах болов уу?

	— Крамер гуай! Крамер гуай! гэж хүүхдүүдээ сэрээхгүйг бодон Дитте аяархан дуудав.

	Тэр хүн хаалга тогшин гуйвсаар урт шар сахлаа түлчихмээр ассан дэнлүү нүүрэндээ ойрхон барьсаар орж ирлээ.

	— Тав алдуулсанд уучлаарай. Яагаад байна? гэж асуугаад өрөөг нь эргэн тойрон харж байна.

	— Крамер гуай, миний бие их эвгүй байна. Хүүхдүүдийг минь авч та надад тус болохгүй юу? гэж Дитте царайчлан гуйлаа.

	Крамер буюу «Баярыг бэлгэдэгч» хэмээх хочтой тэр хүн бүр гайхаж хоцорчээ.

	— Юу! Тэгээд би... Үгүй тэгвэл миний эцэг, эх бариач хүн байсан юм түүнийг дуудвал дээр... Ер нь хорин жилийн өмнө бол ч болох л байсан байх! Та чинь тэгээд бүр ихэр хүүхэд гарна гэж бодож байгаа юм уу?

	— Үгүй, Крамер гуай, миний дотор эвгүй байна аа! гээд Дитте хана руу харж уйлав.

	Өрөө хөлслөгч нь яг л сая сарнаас ирсэн хүн шиг гайхна.

	— За, за тэгээд уйлдаг нь юу вэ? гэж аман дотроо бувтнана.

	Тэгээд сая нэг нойрноос сэрсэн мэт Диттегийн оронд шийдмэг ойртон ирлээ.

	— Тав алдуулсанд уучлаарай! Үгүй, Хансен авхай та л өөрөө хүүхдүүд гэсэн шүү дээ гэж хэлээд түүний дээрээс тонгойв.

	— Би энэ хүүхдүүдийн тухай л хэлсэн юм. Та энэ хүүхдүүдийг Расмуссен эмгэнд аваачиж над тус болохгүй юу?

	Түүнээс дэндүү их архи үнэртэх тул Дитте эргэж харахыг бодсонгүй.

	— Бололгүй яах вэ! Үгүй, би тэгээд ч яах вэ! Хөгшнийг шөнө дүлээр сэрээж сандаргаад яах вэ!

	— Хөгшин босоод миний дэргэд жаахан суувал зүгээр юм сан.

	— Өө яах юм, хэрэггүй, би одоо эв эрүүл байна, гээд гараа өргөн, — Крамер чинь бүхнийг өөрийн гарт авна, хайрт минь. Хүүхдүүдийг өөрийнхөө орон дээр унтуулна. Тэгэхдээ урьдчилан бүх арга хэмжээг, тийм ээ, урьдчилсан бүх арга хэмжээг авах болно! Та зүгээр л дуугүй хэвтэж бай! Тэгэх үү? Ердөө юм бодох хэрэггүй, бүгд хэвдээ байх болно. Хүүхнүүд юм бодохгүй байх цагтаа л ажил төрлөө сайн зохицуулдаг юм. Миний нэгэн танил авгай төрөхдөө хүүхдээ хөлөөр нь гаргасан гэдэг. Тэр хүүхэн тооны ухааны доктор байсан юм. Дэндүү их юм бодсон нь тэр байлгүй! гэж элдвийг дэмийрэн гуйвсаар өөрийнхөө өрөөнд орж гарч, нэг сандал оруулж, буцааж, оруулж, буцаасаар авчирч тавив.

	— Харахгүй юу одоо боллоо! Ер нь юмыг аль болохгүй талаас нь эхлэх хэрэгтэй байдаг юм гэж ихэд бардам хэлжээ.

	Тэгээд охиныг нь өргөж өрөө рүүгээ явав. Дитте ганцаараа үлдээд өвдвөл дуудахад бэлэн байлаа. Урьдчилан бэлтгэж байгааг үзсэн боловч тэр хүнд итгэж чадахгүй байлаа. Гэвч нойрондоо дийлдсэн хүүхдүүд нь согтуу хүний гар дээр сэрсэнгүй.

	— За, за мөндлүүд минь унт! гэж хэлээд тэр хүн хүүхдүүдийг нь хучиж байна.

	Үүнийг харахад уярмаар байлаа. Учир нь тэр хүн эрүүлдээ хүүхдүүдэд уцаарлан нүүр өгдөггүй байжээ.

	— Юу? Уйлсангүй шүү дээ, тийм үү? Уйлсангүй юу? Миний хөлийг гуйвж байна уу үгүй юу гэж харж байгааг чинь би ажигласан. Хүүхнүүд дандаа хөл харж байдаг юм. Хамаг учир нь толгойд байгаа юм шүү дээ гэж үүдэнд алдлан зогсоод тэр хүн Диттег өдөн инээж байлаа.

	— Жишээ нь хүүхдүүд хашааны нүхээр орох гэлээ... За яах вэ алим хулгайлах гэлээ гэж бод л доо. Тэгвэл тэд эхлээд толгойгоо оруулж, хэрэв толгой нь багтвал бүх биеэрээ гулсан ордог шүү дээ. Хамаг учир толгойд байгаа юм! Ихэнх хүмүүс харамсалтай нь толгойгүй байдаг юм... Тэгээд ч газар бүхэн амархан шургалж орж явдаг! гэж хэлээд ядам хуруугаа дээр өргөн хөхрөв.

	Тэр хүн хаалганы бариултай талыг түшиж байснаа доошлон доошилсоор бараг газар суучих алдав. Гэвч төдхөн биеэ барьж босож ирэв.

	— За тэгээд би энд үлдэж... таныг харж бурханд мөргөж байхаар шийдлээ! гэж хэлээд Диттегийн орны хөлд хана налан суулаа.

	— Хөөрхий «Дитте ээж» маань шийдвэрлэх тулалдаанд хүчээ бэлдэхийн тулд сайн хучиж аваад зүүрмэглэж үз. Айх юмгүй тавтай унт. Хүүхэд гэдэг минут тутамд, магадгүй секунд тутамд төрж байдаг болохыг та өөрөө ойлгох болно... Та бие муу гэж үглэнэ... Энэ чинь бие муудсан хэрэг гэж үү? Тэгвэл миний согтуу ч өвчин байж таарна! Хөөе, нөгөө байрын хөлсөө би яах бил ээ? Энэ «Баярыг бэлгэдэгч» гэдэг амьтнаас та ер нь ганц улаан мөнгө авч үзсэн үү? гээд тэр хүн өвөр түрийгээ уудалж хэдэн задгай мөнгө олоод ширээн дээр тавив, ― Ээ золиг чамайг! Иймхэн юм үлдсэн гэж үү? Уг нь өнөөдөр овоо орлоготой өдөр байсан юм. Гэвч та намайг гахай шиг амьтан гэж мэднэ шүү дээ! Крамер гэдэг чинь гахай шүү! Нүдний шил зүүснийг нь харахгүй юу. Эндхийн чавганц нараас асуугаад үз... уучлаарай эндхийн хатагтай нараас... Өнөөдрийг би муугүй өнгөрөөсөн. Харин таван жил удирдах ажилд тогтсон гэж нэг юмны ойг хийгээд... үсээ гөлчийтөл самнаж тослоод... одон модон элдэв унжсан санжсан юмаа гоёж зүүсэн байна! Би ч ямар тийм юмнаас хоцрох биш, баглаа цэцэг бариад: «Уучлаарай эрхэмсэг та, тавыг тань алдуулсанд, өршөөгөөрэй, би энэхүү баярын өдрийг тохиолдуулан...» гэж эхэлтэл, «Өршөөгтүн! Юун тав алдуулах бил ээ!» гээд нөгөө амьтан угтан авч гарт аравтын дэвсгэр атгуулдаг байна. Тийм усан тэнэг толгой, өгье гэж санасан нь овоо шүү? Үнэнийг хэлэхэд тэд миний хэлсэн үгийг шоолж байна гэж ойлгох ёстой байсан юм.

	Дитте гиншин ёолов.

	— За, за!.. Хэцүү байлгүй яах вэ. Зовохгүй жаргал гэж байдаггүй юм. Хүүхдэд хайртай хүн бурхан үр илгээсэнд нь би баярладаг юм. Хэрэв таны оронд би байсан бол... Байсан бол ч гэж дээ эрчүүл бид толгойгоороо л тонгорчихоос өөр яах вэ. Та бодоод үзээч гэнэт гавлын яс нээгдээд тэр дотроос хүний үр төрнө гэвэл ямар вэ!.. За би зүгээр л тоглож байгаа юм. Инээх юм ч алга. Аюултай ч юм алга. Манай авгай бас: «Үхлээ! Үхлээ! гээд л орилдог байсан. За яршиг, хүүхэд төрүүлж л байна шүү дээ!» гэж би зандардаг байсан. Тэгэхээр ёстой нэг бууж алдана даа. Хүүхнүүд ер нь юмны учрыг олдоггүй улс! За нүдээ аниад унтаач!

	Ярихад амархан!.. Энэ чалчаа согтуу хэзээ дуугүй болох юм бол?

	Тэгсээр дэмий яриандаа өөрөө согтон, гараа дэрлээд орны ирмэг налаад унтаж орхив.

	Түүнээс ханхлах архины үнэр жижигхэн тасалгааг нь дүүргэж Диттегийн толгой эргэв. Хөтөч аль хэдийн ажилдаа явжээ. Гадаа үүр цайж байлаа. Гал тогооны өрөөнд Расмуссен эмгэний хөлийн чимээ гарав. Эмгэн өөртөө кофе халааж уух гэж байв. Энэ нь таван цаг болсны гэрч юм.

	Эмгэн хүүхдүүдийг нь авч өөрийнхөө муу өрөөнд оруулж унтуулав. Эмгэн арай гэж Крамерыг сэрээж орон дээр нь унтуулав. «Баяр бэлгэдэгч» гуай нойрондоо муухай хараал хэлнэ. Арай гэж орон дээр нь хүргээд эмгэн

	— Ёох, мөн ч янзын хүн шүү! гэж ярвайв.

	— Таныг сэрээхгүй гэж миний дэргэд сууж тусалъя гээд их эелдэг байсан шүү дээ, эмээ! гэж Дитте өмгөөлөв.

	— Сайн ч хүнээ суулгаж дээ! Ийм амьтныг хүн бүхэн тэвчиж чадахгүй! Хүрсэн бүхнээ болгож таарна!..

	— За яалаа гэж, эмээ! гэж Дитте инээснээ, гэнэт огцом дуу алдан ёолж эхлэв.

	— Ёо, ёо яасан айхавтар өвдөнө вэ?.. Би тэсэхгүй нь шиг байна! Гэдэс дотор хамаг юм тасчаад байх шиг нэг л эвгүй совин татаад байна. Тэгээд бас бүтэн зургаан долоо хоног дутуу төрнө гэсэн чинь юу гэсэн үг вэ? гэж Дитте гиншинэ.

	Эргэлзэх юмгүй байлаа. Расмуссен эмгэн тэр зовлонг олонтоо эдэлсэн тул сайн мэдэж байв. Эмгэн пийшинг нь галлаж, өрөөг нь янзлав. Хүү нь дулаахан байранд мэндлэг дээ. Тэгээд элдэв даавуу юм олж Диттегийн дор дэвсэх хэрэгтэй байв. Өвөл хамаг юмаа үрсэн тул дэвсэх юм олох гэдэг бэрх байлаа. Хүүхдийн даавуу зэрэгцээх нэг айлаасаа гуйхад хүрэв. Эх баригч руу гүйлгэх, талх тариа олох, кофе чанах зэргийг амжуулах хэрэгтэй байна. Нэг үгээр хэлбэл хөл муутай эмгэнд гүйх ажил мундахгүй байлаа. Азаар харин эмгэний хөл тэр өдөр өвдсөнгүй. Болох үйл явдал эмгэнийг сэргээж залуугийн нь цогийг бадраажээ. Бас тэр Крамер гэгч «амьтан» өчигдөр өврөө хоосолтол архидаагүй нь аз болов.

	Үдээс хойш Дитте хүү төрүүлэв. Дутуу гарсан тул дөнгөж таван фунт3 жинтэй хүүхэд төрөв. Гэвч Расмуссен эмгэн үргэлж охин гарна гэж байсан нь оносонгүй хүү төржээ.

	— Алив дахиад нэг сайн үзье. Буруу хараагүй байгаа даа? гэж эмгэн үглэж байв. Уг нь охин төрвөл Диттед тустай байсан юм сан гэж эмгэн боджээ.

	— Ийм жижигхэн амьтныг чинь нээрээ андуурч болно шүү гэж эмгэн өөрийгөө цагаатгана.

	Мэдээж хэрэг, хамаг ажил дууссан хойно эх баригч хүрч иржээ. Тэр эхнэр ганган пальтогоо гайхуулж хэсэг эргэж зогссоноо, хүүгийн хүйсийн боолтыг үзсэн болоод арилж өгөв. Кофе ч уусангүй. Үнэр нь түүнд, аягүй санагдсан бололтой.

	За яах вэ тэгвэл бид өөрсдөө ууна. Яасан шилэв гулав хийсэн амьтан бэ! Дуртай зүгтээ тонилсон нь болж! Би ямар анх удаа эх барьж байгаа юм биш. Хэчнээн хүүхдийг ч эх барив даа мэдэхгүй! гэж Расмуссен авгай бувтнана.

	Тэд кофе ууцгаалаа. Диттед маш аагтай кофе аягалав.

	— Зүгээр, цус төлжүүлдэг юм! гэж эмгэн ярина.

	Диттег төрөх үед адар дээр тоглож байсан хүүхдүүдийг оруулж дүүг нь харууллаа. Гэвч тэд улаан нялзрай амьтныг сонирхсонгүй өөрсдийнхөө хувийг аваад гүйж гарцгаав.

	Расмуссен эмгэн ув улаан нярай хүүхдийг, пийшингийн дэргэд өвдөг дээрээ тавиад, өөхөөр тосолно. Дараа нь цус нь бага байна гээд хөвөнгөөр ороож өлгийний оронд зайчилсан шүүгээний нүдэнд хийгээд бас хажуугаар нь халуун устай шил хийжээ.

	Яах аргагүй хүү байлаа.

	— Дутуу төрсөн ч гэсэн бас л нэг зовлон тарих хүн болно доо. Яагаад бурхан ингэж хүүхнүүдийг зөвхөн зовоох гэсэн юм шиг эрчүүлийг бүтээдэг юм? Мэдэхгүй! гэж хүүхдийг өлгийдөх завсраа эмгэн үглэж байв.

	Дитте ч гэсэн охинтой болох сон гэж бодож байжээ. Эмгэн энэ удаа охин төрнө гэж найдсандаа баахан зовсон мэт.

	— Хүү ч гэсэн яах вэ дээ! Ялгаа юу байх вэ, нэгэнд нь байдаг юм нөгөөд байхгүй нэг нь нөгөөгөө нөхөж байдаг юм чинь, яах вэ дээ. Ээ бурхан тэнгэр минь эмэгтэй хүний нуруун дээр зовлон үүрүүлэх л гэж ингэж бүтээгээ биз. Бид ч гэсэн бурхны л хишиг! Яаж ч хашхирч орилсон ямар өөрчилж болох биш. Заяасан юм нь л үлдэх л болно. Үгүй чи минь хэрэв биднийг сонгож төр гэсэн бол ихэнх нь хүүхэн болж төрөхийг хүсэхгүй нь үнэн шүү. Нэг хувь заяагүй охин бүтээж орхиод яах ч аргагүй гэр өөдөө авч явах хэрэг болдог. Буруутан нь хаана байна аа? Мухар гудамжинд цас шуурч хунгарлах нь их байдаг шиг хүүхэн хүнд зовлон нөмрөхгүй газар байна уу? Нарт хорвоогоо хүнээр дүүргэх гэж бодож бодож эмэгтэй биднийг хүн төрүүлж хүүхэд өсгөх тавилангаар хишиг хүртээснээ бурхан мэдэж байгаа байлгүй яах вэ.

	— Эмээ та жинхэнэ нөхөртэй байгаагүй юм уу? гэж Дитте гайхав.

	— Байх нь байсан юм. Гэвч эр нөхөргүй юм шиг сууж байсан болохоор ямар ашиг байх вэ дээ? Тэр муу золиг гэрийнхээ түлхүүрийг аваад бүтэн сараар ор сураггүй алга болчихоо юманд санадаггүй амьтан байсан юм. Тэгээд гэнэт нэг өдөр гартаа түлхүүрээ барьсан хэвээр малгай ч үгүй болчихсон хүрээд ирдэг байлаа шүү! Би тэгэхэд нь юу ч болоогүй, гараад тавхан минут болоод л орж ирж байгаа юм шиг ажиггүй суудаг байсан юм. Эхнэр бүхэн ингэж чадахгүй байх аа!

	Дитте инээд алдав.

	— Инээх ч юм юу байх вэ дээ. Бэлэвсэн ч биш, нөхөртэй ч биш хоёрын хооронд хэрэг шүү! Бурхан минь бидэнд хүүхэд ч хайрласан. Гэвч хүүхдүүд эцгээ бараг хардаг биш ээ. Ингэж л миний залуу нас өнгөрсөн юм даа... Хүүхдүүд яасан бэ? Бурхан минь үхэж үрэгдээгүй одоо хүртэл амьд мэнд л яваа байх...

	Расмуссен эмгэн хүүхдүүдийнхээ тухай ер ярьдаггүй байлаа.

	— За одоо жаахан хоол идэж үзье!

	— Бидэнд идэх юм байхгүй биз дээ? гэж Дитте гайхна.

	— Юу гэсэн үг вэ? Саяхан миний цэргээс гуйж авсан талхны хэлтэрхий үлдсэн. Тэр цэрэг таар дүүрэн талх авч явсан юм. Түүнийг адууны махаар тэжээж байхад ганц хэлтэрхий талх өгөхөд яах вэ дээ. Тэдний морь мал нь ч гэсэн ямар өлсөхийг мэдэх биш. Хэрэв би юм угаагч биш эзний морь байсан бол настай болохдоо хэлтэрхий талхгүй үлдэхгүй байсан юм.

	Бяцхан Петер ч гэсэн морь мал болохоос буцахгүй дэг ээ. Тэр хүү хуучин түшлэгтэй сандлын арын нүхээр толгойгоо оруулаад морь шиг янцгааж тоглодог юм. Сандлын суудал нь хүүхэд асрах газар болж, жижиг жижиг үйрүүлсэн хатсан талх тавиад... «За морь минь талх идээрэй!» гэж хэлээд тэр хүү өөрийнхөө аманд хатсан талх хийж зажилж гардаг байв. Харин дүү охин нь шүд ургаагүй тул зажилж чадахгүй, хатсан талхыг усанд дүрж дэвтээгээд залгидаг байжээ.

	— Маргааш эмээ нь элсэн чихэр олж өгнө гэж охиныг хууран гашуун талхыг үгээр амтлан идүүлдэг байжээ.

	Шинэ төрсөн хүүгээ Дитте элгэндээ наалдуулан, хөхөө сүүтэй болмогц үмхүүлэхээр хэвтүүлжээ. Хүү нь хөхний толгойг ч олоод байлаа. Диттегийн ар талд Анна охин, хөлд нь буруу хараад Петер унтана. Ийнхүү тэд Диттег тойрон бие биеэ дулаацуулан хэвтэж байв. Зузаан хөнжил, олигтой ороо, өрөө хөлслөгчид өгчээ.

	Дитте хүүхдүүдийнхээ жигдхэн амьсгалах, хулгана гүйлдэхийг чагнан, харанхуй дундаас хоёр бяцхан гэрэл гялалзан тожигнохыг харж хэвтэнэ. Дитте, бурхны тухай эмээгийнхээ тухай, Карл Георг нарын тухай ер нь түүний хувь заяанд холбогдсон улсынхаа тухай дурсан бодож хэвтлээ. Хэрэв бурхан гэж байдаг ч гэсэн Дитте түүнд өргүй тул бурхны тухай бодол нь амархан замхрав. Эмээгийнхээ ярьж байсан мэргэлж байсан бүхнийг эргэцүүлэн бодож, түүний хэлснээс аль нь биелсэн эсэхийг санаж айна. Диттегийн хамаг амьдрал өнгөрсөн мэт санагдаж, ирээдүйд итгэхгүй болжээ. Дитте ирээдүйн тухай дүрслэн бодохыг ч бодсонгүй. Дитте баян чинээлэг болж лав чадсангүй. Гэвч аз жаргалтай байна гэж зөгнөж байсан нь бүтсэн байж болох юм! Ер нь Дитте аз жаргалтай байсан уу? Дитте үүнд өөрөө хариулж үл мэднэ. Аз жаргал гэдэг чинь юу юм гэж хүнээс асуух уу? Ном уншдаг улсаас асууж болох л юм даа. Энэ тухай номд лав бичсэн байдаг байх.

	
IV : ТЭНГЭР БУРХАН

	Хүүхдүүдийн ярилцах дуунаар Дитте сэрлээ. Юу болж байгаа гэдгийг сайн ойлгож амжаагүй байтал гэнэт өнөөдөр чинь ням гараг шүү гэж бодогдов. Эсвэл нам жим байгаа юм уу? Хүүхдийн дуу нэг л гоц баяр хөөртэй юм шиг сонсогдоно. Диттегийн хамаг бие бадайрч ядарсан байх бөгөөд нүдээ аньсан хэвээрээ хүүхдийн ярихыг чагнан хэвтэв.

	Анна охин, Петерийн дэргэд мөлхөн очоод хоёул бие биеэ тэврэн өглөөний нарыг халхлан сүүдрээ тасалгаанд тусгаж бүхий сэмжин цагаан үүлсийг цонхоороо харж сууна. Өглөөний нарны туяа хананаас хананд ойж байна.

	— Энэ лав лха тэнгэр нисэж өнгөрсөн байх шүү гэж бяцхан Анна итгэлтэй хэлээд толгойгоо дохино.

	— За боль доо, лха тэнгэр гэж байхгүй шүү дээ! гэж Петер уурлан хариулж байна.

	— Үгүй, бий! Анна өөрөө харсан гэж мэтгэн, Петерийн гар дээр алгадав.

	— Би байхгүй гэдгийг өөрөө харсан! гэж хэлээд Петер хариу алгадав.

	Дитте тэднийг эвлэрүүлэхээс аргагүй боллоо.

	— Ээж сэрлээ! Миний ээж одоо унтахгүй гэж Анна охин алгаа ташин баярлав.

	— Ээж ээ, та лха тэнгэрт итгэдэг үү? гэж Петер хүү хөмсөг зангидан суув.

	Дитте тэр үгэнд хариулахын оронд:

	— Чи яагаад итгэдэггүй юм? гэж асуултыг асуултаар өнгөрөөв.

	— Тийм далавчтай хүн нисэж чадахгүй гэдгийг ойлгоно шүү дээ гэж хэлээд толины хагархайг таглаж наасан далавчтай бурхны зургийг зааж хэлэв. Гэвч Дитте далавчны тухай бус бүр нарийн юм бодож, бурхны бий эсэхэд эргэлздэг байжээ.

	— Би ерөөсөө олон юманд итгэдэггүй гэж хэлээд Петер гэнэт хачин хүндээр санаа алдахад Дитте инээдээ барьж чадсангүй.

	— Хүүхэд авчирдаг хөх дэглийд4 би итгэдэггүй гэж Петер үргэлжлүүлнэ.

	— Анна итгэдэг! гэж түүнтэй маргах гэсэн бололтой үг өдөв. Хүүхдийг дэглий сууж байсан намгаас авчирдаг гэж Расмуссен эмгэн ярьж байсан шүү дээ! Хэрэв тийм бол хүйтэн усанд хүүхдүүд хөлдөж үхнэ! Тэгснээ ээжийн халуун өвөрт байх нь манай дүүд хамаагүй дээр, тийм ээ! гэж Петер дооглонгуй царайгаар Аннаг ширтэв.

	Дитте хэлэх үгээ олж ядан тасалгаагаа тойруулан харснаа:

	— Өөр юмгүй юм шив дээ? гэж яриаг өөрчлөхийг бодов.

	— Юу, юмгүй гэж? хэмээн Петер их л дориун асууж байлаа.

	— Өө итгэдэггүй юмгүй юу?

	— Үгүй чиш. Би бурхан тэнгэрт ер итгэдэггүй. Үүлэн дээр ойчихгүй суугаад байж яаж болох вэ? Тэд чинь үргэлж гүйж явдаг гэсэн шүү дээ.

	Дитте гэнэт юм угаах арчих хэрэгтэйгээ санаад хөхийг нь үлгэж байсан хүүгээ суга татаж орон дээр нь тавиад үсрэн босов.

	— За хүүхдүүд минь томоотой бай, ээж нь кофе чанаж өгье гэж хэлэв.

	Дитте хувцсаа өмсөөд дэнлүү асаав. Тэгээд өглөөдөө түүнээс түрүүлж босдог Расмуссен яагаа вэ, гэж эрэхээр явав. Урт хонгилын хоёр талын хаалгануудыг онгорхой орхиод сайхан цэвэрлэсэн байв. Тоос нь хөдөлсөн хэвээр байхыг үзвэл цэвэрлээд удаагүй бололтой.

	Расмуссен эмгэний суудаг адрын бяцхан өрөөний үүдэнд авиран хүрч хаалгыг нь тогшив. Эмгэн орондоо хэвтэж байх бөгөөд нойр муутай бие нь өвдөж байгаагаа хэлэхгүй байв.

	— Эмээ та бас л хортой юм уучихсан уу? гэж Дитте хайрцаг дээр байгаа эмийг хараад сэжиглэн асуув. 

	Тэгснээ тэр эмийг таньж:

	— Үгүй, та яагаад үүнийг аваад ир ээ вэ? гэж гайхав.

	— Үгүй нөгөө багш хүүхэн л энэ эмийг хаясан юм. Би хог гаргаж байгаад олсон. Тэгээд нурууны өвчинд тустай юм байж мэднэ гээд шөнө гурвыг уучихсан юм. Тэгээд яагаад базалж өвдөөд байгаа учрыг олохгүй хэвтэнэ гэжээ.

	Дитте тэссэнгүй чанга хөхрөв.

	— Эмээ минь! Энэ чинь, Лангхольм багшийг үр хүүхэдтэй болгох гэж эмч бичиж өгсөн юм байна шүү дээ. Би, эмийн сангаас энэ эмийг авчирч өгч байсан юм гэж хэлэв.

	Үүнийг дуулаад эмгэн ч инээд алджээ.

	— Тэгвэл нээрээ хэрэггүй эм уучихжээ дээ! Даанч гэдэс гүзээ базалж тэсэхийн аргагүй өвдөөд байсан юм. Энэ эмээ уухгүй хаясныг үзвэл Лангхольм багшийнх хүүхэдтэй болох нь ээ дээ. Хөөрхий минь хүүхэдтэй л болох сон гэдэг улс! Бүрэн бүтэн л юм төрөөсэй дээ, хөөрхий5.

	Үүнийг Дитте ойлгож ядна. Түүний бодлоор бол хүүхэд бүхэн хөөрхөн шиг санагдана.

	— Чи энэ санваартны хүүхдийн дууг сонсохгүй юу! Дахиад л хөгжим орилуулж гарлаа! Шөнөжин бархируулаад амар заяа үзүүлсэнгүй шүү.

	— Эцэг нь аргыг нь олж чаддаггүй юм байлгүй.

	Эмгэн түүнд ойртон чихэнд нь шивнэсэн нь 

	— Галзуу солиотой юм гэнэ лээ. Шулам шүглэснийг нь хөөх гэж санваартан шөнөжин оролддог гэнэ лээ. Өдөр нь олон удаа мөргөлийн ном уншиж өгдөг гэнэ лээ. Тэр нь бүтэмжгүй болохоор шатан доорх харанхуй өрөөнд хоол унд өгөхгүй хорьж шулмыг нь хөөх гэж оролддог юм! гэжээ.

	Эмээ минь болиоч дээ! гэж гиншин гаслан хашхирч буй чимээг сонсоод Дитте бүх бие чичрэв.

	— Би танд кофе авчирч өгье! гэж хэлээд биеэ барьж доош яаран буужээ.

	 

	 

	Дитте хүүхдүүддээ тоглоом бариулж орон дээр нь нүцгэн суулгаад, сольж өмсгөх хувцасгүй тул хувцсыг нь тайлаад угааж байв. Бяцхан Георгт нил цэцгийн үндэс бариулжээ. Хүүхдийн шүд ургаж байхад нил цэцэг сайн гэнэ. Урт хонгил руу харсан хаалгаа онгойлгоод Дитте зайтайг бодож гал тогооныхоо өрөөнд юм угааж байв. Айл хөршийнхний нь улс урагш хойшоо хөлхөнө. Дитте дотоод өрөөгөө цэвэрлэн янзалж амжаагүй тул хаалгыг нь бараг хаагаад гаднын хүн харахааргүй, харин хүүхдүүдээ юу хийж байгааг өөрөө харж болохоор онгорхой орхижээ. Гэвч Дитте үе үе угааж байгаагаа орхиод шалан дээр нүцгэн үсрэн үймүүлэн байгаа хүүхдүүдээ орон дээр нь гаргахаар очиж байв. Арав, хорь дахин босож, хөнжлийг нь нөмөргөн, алгадаж суулгах боловч хэсэг орилж байгаад хэн нэг нь нулимсаа дуслуулан гэнэт инээхэд нөгөөх нь залган авч дахиад л үймж гарна. Дитте бүр цөхрөнгөө бараад, хаалга хааж, яавал яаж байг гээд анхаарахаа болив.

	Айл хөршийн улс пивоны шил, сүүний сав барин мухлаг хаахаас өмнө амжих гэж урт хонгилоор холхиж байна. Хүн бүхэн Диттетэй мэндлэх бөгөөд эрчүүл нь хөгжилтэй, хүүхнүүд хүүхэд шуугьж байгаа хаалга руу ширтэн өнгөрнө. Энэ нь чухам ямар учиртай харц болохыг Дитте ойлгож байлаа! Хүмүүс өөрсдөө гэртээ эмх цэгцгүй байвч хүнийг харахдаа гярхай байдаг билээ.

	Сайн ажилсаг эх хүн Бямба гарагийн орой хүүхдийнхээ хувцас хунарыг угааж цэвэрлээд баярын өдөр юм бүхнийг ян тан болгосон байх ёстойг Дитте сайн мэднэ. Түүнийг энэ мэтэд сургалтгүй бил ээ! Гэвч ажлаасаа ирэхдээ арай ядан хөлөө дааж, ядран энэлсээр орж ирдэг хүн чинь яах юм бэ?

	Үнэндээ арай ч тэгж бас хэлшгүй Дитте ажлаасаа ирмэгц шууд унаад өгдөггүй айл хөршийнхөнтэйгөө хэд гурван үг солилцож, сууж амардаг байлаа. Гэвч түүний дараа шөнийн ажилдаа оръё гэтэл ядарсан бие дутуу нойртой, нүд нь анилдаад болдоггүй байжээ. Иймээс ирмэгц «амьсгаа авалгүй» шууд л гэрийнхээ ажлыг барьж авах хэрэгтэй байжээ! Яг л өндөр настай болсон хөтөч нар шиг нэг хэвтвэл босох чадалгүй болно. Одоо Дитте тэр бүхнээ үүрч гэр орноо ч цэвэрлэж амжаагүй хүүхдүүд нь шээсний сав, орны даавуугаа шидэлцэн гэрээ бусниулж өрөө тасалгаа нь хүн харахааргүй эмх замбараа алджээ. Ёстой нэг оготнын хөеө болжээ! Дитте үсээ самнаж, хувцсаа ч өмсөж амжаагүй харсан бүхэндээ уур хилэн нь хөдөлж, хүмүүст, өөртөө уурлан уцаарлана. Үүнээс хойш ухаан сууж ингэхгүй болно биз ээ.

	Хүүхдүүд нь гэнэт сэжиглэмээр таг чимээгүй болсныг мэдээд Дитте ажлаа орхиод гүйж оров. Тэд жижиг дүүгээ дундаа суулгаад цонхны дэргэд бөөгнөрөн байв. Цонхны дэргэдэх идэх уух юмаа хадгалдаг шургуулга нь онгорхой доторх юмыг нь шалан дээгүүр гаргаж хаясан байна. Дор нь тавьж цонхоор харах гэсэн бололтой хүүхдийн шээсний сав хөмрөөтэй байх бөгөөд эмх замбараагүй юмаа далдлах гэж дээгүүр нь гурил асгасан үзэгдэнэ. Ээ чааваас, чааваас гэж! Өдрийн хоолон дээр бин хайрч өгөх гэсэн жаахан гурилыг нь асгажээ. Ээ хайран юм! Хайрмагтаа холих гэж бодсон түүхий өндгийг хагалан хүүхдүүд толгой түрүүгээ будсан байна. Харахаас бүр заваарч хоцорсон тэднийг юутай ч зүйрлэх арга алга! Уйлах ч аргагүй, инээх ч нөхцөлгүй! Дитте хүүхдүүдээ харааж, загнаж, хайр найргүй алгадаж авснаа болиод үрэн таран хаясан юмыг нь тэдэнтэй хамт цуглуулж эхлэв.

	— За золигууд минь, нусаа татаад зогсоцгоож бай. Юу хийснээ мэдэж байна уу? Би одоо та нарт юугаараа өдрийн хоол хийж өгөх бил ээ? гэж Дитте нулимс дусаан үглэв.

	Гэвч тогоонд хийсэн цагаан даавуутай ус нь буцалсан тул асгахаас нь өмнө очих гэж Дитте бас яарав.

	— За одоо ингээд сууцгааж бай, дахиад битгий хамаг юм бусниулаарай! гэж хэлээд бүгдийг орон дээр нь гаргаж суулгаад гал тогооныхоо өрөө рүү явлаа. Хүүхдүүд нь нусаа татан түүний хойноос ширтэнэ.

	Алдсан цагаа нөхөх гэж Дитте нэг үе шамдангуй ажилласан боловч ер нь өнөөдөр нэг л урамгүй байжээ. Түүний гэдэс дотор, өвдөг нь өвдөнө. Георгийг хөхөөрөө тэжээж байгаа боловч түүнийг төрснөөс хойш бас цус алджээ. Үзтэл төрснөөс хойш олигтой тэвээрч чангарч чадаагүй байжээ.

	Дитте явган сууж гараа унжуулаад бодол болов... Магадгүй юу ч бодохгүй, түр зуур амран суусан ч байж болох юм. Хаанаас ч юм хүүхдийн нэгэн жигд орилон хашхирах дуу чихэнд нь хадна. Энэ лав санваартны солиотой хүү биз. Хэрэв ямар нэгэн юмаар оролдохгүй бол үргэлж орилж байдаг хүүхэд билээ. Тэр хүү, дөнгөж дөрвөн настай боловч хийж үймүүлэхгүй юм гэж үгүй. Эцэг эх нь өглөө оройгүй мөргөл үйлддэг харваас төлөв томоотой улс байтал яагаад тийм хүүхэд төрүүлдэг юм, бүү мэд! Азаар, харин эцэг эх нь ийм тэвчээртэй улс юм. Уурлаж уцаарлана гэгч юу болохыг Дитте өөрийнхөө жишээгээр мэдэх бөлгөө.

	Гадаа шатан дээр танил хөлийн чимээ сонсогдоод, Дитте сандран ноосон цамцаа эгэлдрэглэж үсээ илэв. Хацар нүүр нь улайсан Дитте дахин юмаа угааж эхлэв.

	— За бас ням гарагт ингэж байдаг хэрэг үү! гэж Ларс Петер хаалгаар орж амжилгүй хэлээд, — За сайн байна уу, охин минь? гэжээ.

	Түүний дуу нь зөөлөн болжээ. Сине ийнхүү эцгийнх нь дууг зөөлрүүлжээ. Гэвч түүний урьдын элэгсэг илч бас мэдэгдэнэ.

	Дитте эцэгтээ суух сандал арчиж өгөөд дахин юмаа угааж гарав.

	Ларс Петер, Мальмэд очиж яваад иржээ. Тэр аян замынхаа тухай бас бус юм ярьж байна. Дитте тэр яриаг нь огт сонирхсонгүй, ганц ч юм асуусангүй тул эцэг нь гайхаж түүнийг эгц ширтэн:

	— Би өнөөдөр хэрэггүй ирж үү дээ. Юундаа ингэж ухаангүй ажиллана вэ? Өнөөдөр чинь ням гараг шүү дээ! гэж эцэг нь хэлээд нуруун дээр нь гараа тавив.

	— Нээрээ бүү мэд. Бүтэн долоо хоног залхуураад л энэ шиг байна гэж Дитте дургүйхэн хариулжээ.

	— Энэ чинь чамтай тун адилгүй байх чинь юу вэ? Ер нь чиний ажил чамаас хавьгүй ихэджээ дээ. Хүч хүрэхгүй байх шиг байна гэж Ларс Петер инээмсэглэв.

	— Үгүй, ажил ч давж дийлэхгүй их биш л дээ гэж Дитте хариулна.

	— Үгүй, байх аа! Одоо газар сайгүй тарих болсон улаан лооль шиг дэндүү огцом зантай бол оо юу, үгүй юу. Хэрэв цагт нь татаж авахгүй бол нэг нэгнээ дамжин яах ийхийн завгүй мууддаг эд билээ шүү.

	— Сине л тэгж бодож байгаа байх. Хүн бүхэн ажилсаг гэр ахуйч байж яаж болох билээ гэж Дитте хэлжээ.

	— Чиний зүрх сэтгэлийг ч ярилтгүй сайхан л даа! Чиний зүрх дэндүү зөөлөн шүү. Яаж болно доо, охин минь! гэж Ларс Петер энхрийлнэ.

	— Намайг өвчтэй байхад эмч хүртэл тэгж ярьж байсан юм. Миний зүрхийг томорчээ гэж хэлсэн шүү гээд Дитте инээмсэглэв.

	— Нээрээ, тоглоом ч биш шүү. Хүүхдүүд чинь яаж байна? гэж хэлээд эцэг нь босов.

	— Хүүхдүүд унтаж байгаа. Өнөө өглөө дэндүү эрт сэрсэн гэж хэлээд Дитте өөрийн мэдэлгүй хаалга руу алхсан боловч Ларс Петер түүнээс урьтжээ.

	— Одоо унтаж байдаг хачин юм даа гэж Ларс Петер инээгээд хаалга татав.

	Хүүхдүүд түүний дууг сонсоод шалан дээр хөнжил нөмрөн өнхөрч байснаа бие биеэсээ урьтах гэж үсрэн босоцгоов. Тэгээд хоёул түүний хүзүүгээр тэвэрч түнтийсэн өврийг нь ухав.

	— Та бидэнд юм авчирсан уу? гэж тэд хашхиралдана.

	Үнэхээр Ларс Петерийн том өвөрт аян замаас олж ирсэн заавал нэг бэлэг байдаг байжээ. Энэ удаа түүний өврөөс баахан үнгэгдэж үрчийсэн алим, лийр гарчээ. Гэлээ ч хүүхдүүдэд тэр нь нэн амттай санагджээ. Дотор талынхаа халааснаас Ларс Петер алд дэлэм урт хиам гаргаж Диттед өгөв.

	— Би үүнийг Элстийн ойн сахиулаас авчирсан юм. Та нарыг нөгөө багадаа гарч зугаалах гэж явахад чинь гэртээ аваачиж дулаацуулсан айл шүү дээ, санаж байна уу? гэж эцэг нь асуув.

	Дитте сайн санаж байсан боловч түүнээс хойш хязгааргүй урт хугацаа өнгөрсөн мэт санагдана. Зуун жилийн тэртээхийг санаж байх ч чадал түүнд алга! Одоо харин үдийн хоолонд өгөх юмтай боллоо. Харин эцэг нь хурдхан яваасай. Хүүхдүүдийнхээ юмыг угааж индүүдэж амжих юм сан гэж бодно.

	— За би ч явах хэрэгтэй шиг байна гэж Ларс Петер түүний бодсоныг ойлгосон мэт хэлжээ.

	Гэвч Диттег удаан тайван байлгасангүй. Түдэлгүй шатаар өгсөх танил хөлийн чимээ дахин сонсогдов. Ийм эмх замбараагүй байгааг Карл үзнэ гэхээс Дитте яах аргагүй бухимджээ. Карл орж ирмэгц түүний гарыг дуугүй бариад, суу гэж хэлээгүй боловч сандал авч дэргэд нь суув. Хэсэг чимээгүй сууснаа Карл

	— Чи янз нь, завгүй байх шив дээ? гэж хэлжээ.

	— Тийм ээ. Чи явж байгаад нэг цагийн дараа эргэж ирэхгүй юу. Тэгэхэд чинь би бэлэн болоод байна гэж тасалдангуй дуугаар хэлжээ.

	— За тэгье. Одоо мөд арван нэгэн цаг болох гэж байна. Би чамайг бэлэн болсон байх гэж санасан юм. За яана гэх вэ дээ? Би жаахан явж байгаад ирье! гэж хэлээд Карл бослоо.

	— Тэгж үзээч!

	Карл дотоод өрөөний үүдний бариулаас барихад:

	— Үгүй хэрэггүй, чи тийшээ одоо битгий орооч. Эмх замбараагүй байгаа гэж Дитте түүний гараас барьж зогсоолоо.

	— Би орвол улам замбараагүй болгохгүй шүү дээ гэж Карл гайхав.

	Карл ороод хүүхдүүдтэй ярьж инээж байгааг дуулаад Дитте дагаж орохыг зүрхэлсэнгүй, доод уруулаа хазаад арай л уйлсангүй.

	— Яаж байгаа нь энэ вэ? Одоо хүртэл яагаад босдоггүй улс вэ? Хурдхан хувцсаа өмс, хөдөө явж зугаалж, боов идэцгээе гэж хэлж буй Карлын дуу дотоод өрөөнөөс сонсогдов.

	— Ээжийг угааж дуустал бидэнд өмсөх хувцас байхгүй гэж Петер хариулж байна.

	Карл гарч ирээд:

	— Өнөөдөр босохгүй улс шиг байна шүү гэж хэлжээ.

	— Би одоохон угааж дуусаад, хувцсыг нь халуун индүүгээр дарж орхино гэж Дитте түүний нүүрийг харалгүй хэлэв.

	— Чи амжихгүй байлгүй дээ. Хүүхдүүд чинь салхинд бараг гардаггүй нь харамсалтай байна даа.

	Дитте мэгшин уйлав.

	— Би юу нь буруутай юм бэ? Би ямар өөрийн дураар амраад өглөөнөөс орой болтол ингэж ноцолдож нооролдож байгаа юм уу? Арай гэж идэх хоолыг нь олж байна. Өөр юуны тухай би бодох бил ээ дээ! Эсвэл чи намайг өдөржин хэл ам хийгээд айл хэсэж чалчдаг амьтан гэж санав уу. Эсвэл өдөржин орондоо өнхөрдөг залхуу зайдан амьтан гэж бодож байна уу?

	— Үгүй. 

	Карл огт тэгж бодоогүй билээ.

	— Гэвч чи арай өөрөөр амьдарч болох байна шүү дээ гээд Карл түүний мөрийг тэврэн тайвшруулав.

	Гэвч Дитте түүний гарыг зайлуулаад угааж байгаа юман дээрээ тонгойжээ. Карл хэсэг зогсож байснаа дуугүй гараад явав.

	Дитте гунигтай, ичгүүртэй байлаа. Гэрэлт ертөнцөд тэр аяар нь бас өөртөө гомдмоор санагдана. Өөрөөр амьдарч болох биш үү! гэж Карлын хэлсэн үгийг Дитте сайн ойлгож байв. Гэвч түүнд үнэнч сайхан сэтгэл байгаа боловч цагт нь түүний өмнөөс өөрөө хүчлэн очиж чадаагүй болохоор яая гэхэв дээ.

	— Бид ч гэсэн хэн нэгэн хүнийг харж хандаж, хэн нэгэн хүнийг тордох хэрэгтэй биз дээ. Тэгээд бас бидэнд нааштай нүүртэй хандаж байгаа улсыг бодмоор юм гэж Расмуссен эмгэн нэгэн удаа Карл, Дитте хоёрын байдлыг ажиглаад хэлжээ.

	Дитте энэ үгийг өөртөө тусгахыг бодоогүй боловч эмгэний үг үнэн болохыг ойлгожээ. Ялангуяа өнөөдөр тэр үг орой руу нь оржээ. Карлтай ширүүн дориун харьцаж байгаагаа мэдээд дахиад ингэхгүй гэж өөртөө ам гаравч бас л болохгүй нэг мэдэхэд эвгүй загнасан байдаг байв. Ердөө өөрийгөө барьж чадахгүй байжээ! Карлтай ойртоно гэхээс ямар нэгэн юм түүнийг холдуулаад байх шиг санагдана. Ил шалтгаангүй боловч ямар нэгэн далд зүйл тэднийг ойртуулахгүй байв. Шалан дээр шохойгоор зурсан шугам алхаж гарч чаддаггүй тахианы явдал түүнд санагдана.

	Дитте, ийн шийдвэрийг хүлээхгүй Карл өөрийн саналыг шууд илэрхийлэх л хэрэгтэй юм! Тэртэй тэргүй эхнэр, нөхөр байх эрхийг тэр аль хэдийн эргэлтгүй авсан харин нь зориглож чаддаггүй нь хачин юм. Карл, Диттегээс ямар нэгэн юм хүсэх мэт тэсвэртэйгээр хүлээх бөгөөд түүнд юу хэрэгтэйг Дитте үл ойлгох ба ер нь энэ ёстой эр хүн мөн юм уу үгүй юу? гэж эргэлзэх ч удаа байв. Хэрэв Дитте эхлэн түүнийг тэврэн үнсэж буулт хийнэ гэж хүлээж байгаа бол мөн ч удаан хүлээх болно доо.

	Тэгэвч Дитте түүнээс бүрмөсөн холдож бас үл чадна. Дитте түүнийг дэндүү бүдүүлэг хачин зангаар угтах боловч дахин орж ирэхэд нь энэ бүхнээс болоод залхаж гомдоод ирэхгүй болох вий гэж айн буруугаа хүлээнэ. Түүний үргэлж хүндэтгэх ялдам байдлыг үзвэл, Дитте юугаараа онцгой билээ гэж асуухад хүргэнэ. Карл яагаад түүнтэй яг л язгууртан авхай шиг цэвэр цэлмэг охин шиг харьцана вэ? Иймээс Карл түүний бодож санаагүй нэгэн гоц гоо талыг мэдсэн байх нь ээ. Үгүй, ер нь түүний л байгаа царай тэр. Одоо урьдын адил «санваартан» бус боловч бас л шүтлэгтэй хэвээр байлаа. Бусад залуу ажилчидтайгаа хамт нэгэн клуб үндэслэж тэндээ цуглаж маргаж ярилцдаг болжээ. Тэд их л сонин юм боддог улс байв. Карл урьдын адил онцгой ухаанаар тодорсонгүй! Жишээлбэл, хүмүүс унтаж байна, ямар ч муу нөхцөл байдалд байсан бурхан гэдэг бидний дотор байгаа юм гэлцэнэ. Дитте тийм яриаг огт үл ойлгох бөгөөд Карл ийм яриагаа улайран ярихыг үзээд инээд нь хүрдэг байв.

	― Энэ чинь чиний сэтгэл санаа унтаж байгааг харуулж байгаа юм гэж Карл тайлбарлана.

	Хэрэв өөрийн эмзэг талыг ухааран мэдсэн бол ядуус өөрөөр амьдрах байсан юм. Хүнийг сэтгэл санааны мөн чанараас өөр ямар ч хууль байхгүй гэж тэр итгүүлэхийг оролдоно. Ядуус ухаарсан үед хүн өөрийгөө балчиг шаварт гишгүүлж байхгүй босох ёстой. «Хүн гэдэг ариун хувилгаан» гэж тэр ярина. Хэдийгээр Карл урьдын адил шашны ярианд гүйхээ больсон боловч мөн л шашныхаа мухар сүсгээс салаагүй байгаа хүн байна гэж Дитте бодно.

	Дитте юмаа угааж байхдаа, юм бүхэнд эцэс төгсгөл гэж байлгүй яах вэ. Одоо Карл яасан ч ирэхгүй гэж сэтгэлээ зовоож байлаа. «За яах вэ ирэхээ байвал байна л биз» гэж тэр дороо зоригжино. Гэлээ ч гэсэн яарч, ажлаа хурдан дуусгахыг бодно.

	Намрын сэвгэр салхинд түрүүчийн юм хатаж байхад сүүлчийн даавууг угааж нээлттэй цонхон дээр татсан олсон дээр дэлгээд бараг хатсан даавууг Дитте индүүдэж гарав. Хэрэв Карл тэдэнтэй хамт зугаалахаар эргэж ирвэл түүнийг ирэхээс өмнө хүүхдүүдээ гангалж хувцаслаад Дитте ямар ажилсаг хүн гэдгээ харуулах хэрэгтэй байв. Тэгвэл Карл хүүхдүүдийг хараад сэтгэл гонсойхгүй болно.

	 

	 

	Розенборг дахь хааны ордны том цаг арван хоёрыг заан цохих үес, Дитте хүүхдүүдээ гангалж хувцаслаад сэтгэл нь ихэд сэргэж өөр хүн болсон мэт байлаа. Одоо хэн хүссэн нь хаалга татаад тэднийхийг шагайж байг. Ичиж зовох юмгүй тул хамаг ядаргаа нь алга болох шиг болжээ. Аннагийн үсийг туузаар боож байхдаа Диттегийн хацар ув улайж улам нүдэнд дулаахан болов.

	— За одоо Петер дүүгийнхээ гараас хөтлөөд ямар хөөрхөн болсноо Расмуссен эмээдээ очиж үзүүл. Ээж нь хоолоо хийе. Ээж мөд хоол авчирч өгнө гэж эмээдээ хэлээрэй гэж Дитте хэлээд хүүхдүүдээ өрөөнөөс гаргав.

	— Аа, өнөөдөр хоолонд бин хайрч өгөх нь ээ! гэж хүүхдүүд нь хөөрөв.

	— Уухай! Гурил асгаж, өндөг хагалчхаад бас бин идэх дуртай! За явцгаа!

	Хонгилд явсан муурыг хараад Анна

	— Па, муухай муур! Муухай муур! гэж ухарсаар гарав.

	Тэд юу ч ойлгоогүй тул Дитте инээдээ барьж ядна. Зарим нь хүүхдийг зодож сургана гэдэг. Дитте үүнээс хойш болж л үзвэл уурлаж уцаарлахгүй байхыг бодно. Харин азаар хүүхдүүд муу санана гэж үгүй, юмыг амархан мартах улс юм даа.

	Хүүхдүүд нь хайрсан хиам хараад ширээний ард инээлцэн сууна. Дитте эцгийнхээ өгсөн хиамыг бүгдийг хайрсан тул мушгирсан могой шиг үзэгдэнэ.

	— За одоо цадахаараа идэцгээ! гэж Дитте хэлэв.

	Тэгтэл 

	— Би ганцаараа бүгдийг идсэн ч бэлэн байна гэж Петер хэлжээ.

	— За тэгвэл ээжид нь юу ч үлдэхгүй нь ээ! Тэгвэл бусад нь юм идэхгүй нь байна шүү дээ! гэж Дитте хөхрөв.

	Гэвч ходоод нь нүднээс нь өмнө цадацгаажээ. Удалгүй Петер, Анна хоёр ганц ч хэрчим идэж чадахгүй болтол цадсанаа мэдэв. Дүү нь ч гэсэн хэдий жижигхэн боловч амттай хоолыг андахгүй болсон тул өөрийн хувийг авчээ.

	
V : НУГЫН ЗҮЛГЭН ДЭЭР

	Дитте эмгэн Расмуссенын гар нүүрийг угааж үсийг самнан, ор дэрийг нь засаж өгөхөөр оров. Хөөрхий амьтан! Гэдэс дотроо өвдөж байгааг бодсонгүй дахиад нөгөө эмээс нэгийг уусан тул бүр ч зовж хэвтэнэ. Ер нь тэр эмгэн чадал хүчин нь харьж, нас нь хөгширч байгаа гэдэгтэй эвлэрч чаддаггүй байв. Биеэ эвгүй бол гаднын ямар нэгэн шалтгаас боллоо гэх бөгөөд ямар ч хамаагүй эм ууж биеэ эдгээхийг бодно. Тиймээс Дитте ууж байсан эмийг нь нууж дахин уулгахгүйг боджээ.

	Үдийн хоолноос хойш Дитте ням гарагийнхаа амралтыг эдэлж суув. Бага хүү Георг нь унтсан тул хоёр хүүхдээ өвдөг дээрээ суулгаад улс амьтан урагш хойш хөлхөж байгааг цонхоороо харж байлаа. Хогны хайрцаг, бие засах газрын дээвэр хүртэл цуглуулаад хүүхдүүд мухлагийн худалдаа хийн тэр дор тоглож байна. Нэг эрэгтэй жаал байшингийн дээвэр дамжин явсаар морины саравч дээр гараад бүжиглэж байв. Тэр саравчны эзэн цэвэрлэгч Гейсмар авгай гарч ирээд саваа барин нөгөө жаалыг хөөж байна. Тэр авгай өөрийгөө бүр байшингийн эзэн мэт санах бололтой. Тэр авгайг саваа модоороо далайн сүрдүүлэх бүр нөгөө жаал даажигнан үсэрч:

	 

	Архи дарс л гэдэг чинь

	Алимын шүүстэй зүйрлэшгүй амттай!

	 

	гэж дуулан бултана. Авгай ч хараал зүхэл болон саваагаараа занана.

	Түүнийг харж байсан Петер унан тусатлаа инээж байснаа гэнэт их төв царай гарган:

	— Энэ жаал их эвгүй загнаж байна шүү дээ гэснээ дахиад л инээж гарав.

	Нээрээ тэгж болохгүй боловч, Дитте эмгэнийг тэгэх нь болж гэж бодно. Тэр авгай байшин захирагчийн нүдэнд үргэлж эргэлдэж байхыг боддог зусарч бялдууч амьтан билээ. Гэвч Дитте энэ үед өөр юм бодож байжээ. Эхлээд хамаг ажлаа амжуулсанд баярлана, дараа нь өглөө унтаж хоцорсон нь бодогдоно, тэгээд өглөө хүүхдүүдийн нь ярьж байсан санагдана. Бурхан! Петер хүү бурханд итгэдэггүй гэнэ. Долоон настай гэхэд айхтар хүүхэд юм. Хэн мэдэх вэ, энэ явдал түүнийг юунд ч хүргэх юм? Харин Расмуссен эмгэн бол өөрийн өвөрмөц байдлаар бурханд итгэнэ. «Бурхан бий нь бий. Гэвч биднийг эрж очиход ер гэртээ байдаггүй юм. Том ноёд ч гэсэн тийм л байдаг!» гэж хүүхдүүдийн асуултад хариулна. Дитте өөрөө бурханд итгэдэг үү, үгүй юу? Юу ч гэх юм дээ? Дитте хэзээ ч бурхан бий гэдэгт итгэж үзээгүй. Гэлээ ч гэсэн хэрэв бурхан байдаг юм бол өөрийнхөө бүтээсэн хүн амьтан хорвоогоо харж хандахгүй их л бүтэлгүй юм байж мэднэ. Хүмүүс бүгд өөрийн ашиг хонжоо, амар зөөлнийг бодох тул Диттегийн гайхшийг үл төрүүлнэ. Ганцхан Карл үйл явдал, үг хэлээрээ бусдаас онцгой билээ. Яг л өөр ертөнцөөс ирсэн юм шиг ширтэн харахад нь өөрийгөө голж басмаар сэтгэл аяндаа төрнө. Ёстой л бурхнаас тэгж заяагдсан хүн биш байгаа даа? Гэвч түүний мэдэхээр Карл одоо шашин шүтэхээ больж байгаа гэсэн. Энэ тухай өөртэй нь ярьж үзэх хэрэгтэй юм байна шүү.

	Бусад бүх юм бурхнаас үгүй гэхэд чөтгөрөөс л гаралтай байж таарна. Бурхан минь, ганц цаг ч болов сууцны үнэ төлөхийг сунгахгүй байрны захирагч засвар хийлгэхээс зугтааж, хэчнээн ч хичээж зүтгэлээ гэсэн өлсөж даарч байна шүү! Мухлагийн эзэн хорин ширхэг тайрдас өгөхийн оронд хэмжиж, жинлэж байж өөрийнхөө ашгийг бодон арван наймыг өгнө. Талх худалдагч авгайтай хоёул юм нь хүрэхгүй энэ тэр гэвч өөрсдөө хангалуун сууна. Ийм замбараагүй явдалтай байлгах юм бол бурхан байхын ч хэрэг алга. Ядуу хүн гэдэг яг л хоньтой адил дуртай хүнд ноосоо хяргуулж байна. «Бурхан тэнгэр чамд дулаахан өдөр хайрлана» гээд наалинхай загнаж байгаад нүцгэртэл нь хяргана.

	Луйварчин, дээрэмчид л үргэлж бурхны нэр барин түүнийг үглэж байхыг үзвэл тэднийг аварч байхын тулд л бурхан байдаг юм гэж үү?

	Баячуудын гараас бурхан барьж, тэдний ногоо жимсийг ургуулж байдаг юм гэж бүр дээр үед эмээ нь түүнд ярьдаг байснаас хойш өөрчлөгдсөн юмгүй байлаа. Гэвч хүн бүхэн бурхан гэж үргэлж ярих нь ашигтай байжээ! Гейсмар авгай Диттегийн адил шал цэвэрлэгч билээ. Гэвч санваартан ламбугай өөрөө тэднийхээр ирж, нэгэн мөргөлийн эхнэрүүд идэх уух юм, өмсөх хувцас хүртэл авчирч, бас юу ч болоогүй байхад мөнгөн тусламж авдаг байлаа! Энэ нь зөвхөн мөргөлийн хурал таслахгүй очсоны ач гэнэ. «Алив хоёулаа явъя! Одоо цагт чинь ер юмнаас хоцорч болохгүй!» гэж тэр авгай бас Диттег дууддаг байлаа. Гэвч тэнд очоод ямар ашиг байх вэ гэж бодоод Дитте явах дургүй байв. Дитте еврей биш тул Христос шашинтан болоод бахархах ч юмгүй билээ. Гэтэл Гейсмар авгай нэг хурлаас нөгөө хурал дамжин ашиг хонжоо эрнэ. Түүнийг айлынхан нь бүр «шилжин явах цом» гэж нэрлэсэн билээ. Тэр авгай нэг хурал мөргөлд суурьшаад ирэх үес орлого нь багасаад ирдэг байв. Тэр үед нь мань хүн өөр шүтлэгтэн болдог байв. Шашны янз бүрийн өөр өөр хурал номын хэсгүүд шинэ гишүүнийг дуртайяа хүлээн авч түүнд мөнгө сангаа хайргүй зардаг байна. Үүнээс өөр юуны тулд өргөл барьц зарцуулагдах бил ээ дээ? Тэр өглөг, шат шал угаасны хомсхон хөлсөөрөө Гейсмар авгай аятай тохитой амьдраад байна.

	Талхчны туслах саравчинд тэргээ оруулж байна. Өнөөдөр мань эр ажлаа орой дуусгаж дээ! Тэр эр үргэлж толгойгоо өлийж дээшээ харна. Дитте яаран цонхноос холдох гэсэн боловч амжсангүй түүний толгой дохиход хариу дохихоос өөр аргагүй боллоо. Айл хөршийнхөн одоо элдвээр ярина даа! Энэ Ютланд нутгийн эр дани хэлээр ер цэвэр ярьж сурахгүй боловч цэвэрхэн буурьтай хүн тул ойр хавийн нь улс түүнд их л таатай хандана. Тэр эр талхны газар энд нээгдэхээс эхэлж арван таван жил ажиллаж байгаа хүн байв.

	— Та үүнтэй суухад ер алдахгүй дээ. Тэр танд ухаангүй дурлажээ. Буурь суурьтай хүн шүү. «Бид Лэборггүй бол яах байсан бүү мэд, бурхан минь!» гэж манай хар хүн магтдаг юм гэж Диттег талх авахаа очих бүр талхчин авгай ятгадаг байлаа.

	Үнэхээр буурьтайн хувьд ярилтгүй хүн гэдгийг бүгд харж байв. Гэвч... 

	Дитте, хашааны дотогш харсан цонхтой тал руугаа хараагаа чиглүүлэв. Лангхольм авгай хувцсаа өмсөн өрөөн дотуураа хойш урагшаа алхаж явна. Хэрэв тэр эм нь үнэхээр тустай юм бол зөвхөн Лангхольм ч бус олон улсын сонирхол татах нь эргэлзээгүй байлаа. Түүний нөхөр нь өөрөөс нь арван таван насаар дүү тул, хэдэн жилийн турш тэр хоёрын хэр удаан суух тухай яриа болж байлаа. Тэр авгайг хүүхэдтэй болохгүй бол нөхөртөө эрт орой аль нэгэн цагт хаягдана гэж хүүхнүүд нэгэн дуугаар ярилцана. Лангхольм авгайг хүүхэдтэй болж гэнэ гэсэн яриа олонтоо гардаг байв. Тэр авгай ч өөрөө их л нууц эрдэнэ хадгалж яваа юм шиг царай гаргав явна. Түүнийг бие давхар болж хэмээн харсан олон хүн ярьдаг байлаа. Гэвч ямар ч шалтгаангүй энэ яриа зогсдог байжээ. «Гэдсэндээ юм тавьж боож нөхрөө тогтоох гэдэг шиг байна золиг чинь!» гэж хүүхнүүд ярилцана. «Эсвэл ингэж цуу тарааж, жирэмсэн юм шиг явах өвчтэй болж л дээ!» Хуурч элдвээр аргаллаа ч гэсэн тоглоом нь аюултай болж байлаа. Лангхольм авгай тийм сайхан хүүхэн ч биш бас тэгээд нөхрөөсөө арван тав эгчмэд. Гэвч арын хаалганы ядуусыг ширэв татах зангүй сайн авгай байлаа. Эр нөхрөө тогтоож байх гэж бүх хүүхнүүд зүтгэх тул тэр авгай ч бас түүнд оролцдог байжээ. Тиймээс хүүхнүүд түүний байдалд үнэхээр харамсана.

	Ер нь дунд ба арын жигүүр хоёрт нэлээд чинээлэг улс суудаг болохыг Дитте ажиглаж мэдсэн билээ. Тэд янз бүрийн хаалгаар нөхөр эхнэр хүүхэд нийлсэн бүхэл бүтэн гэр бүлээрээ гарч хашааны хаалга чиглэн явахыг үзвэл бас л зугаалах гэж яваа бололтой. Магадгүй хөдөө гарах гэж ч байж болох юм. Хүүхдүүд нь айж эмээсэн бололтой арай ядан хөлөө зөөж, эх нь хүүхдүүдийнхээ хувцас хунар, захыг засаж өгөн хажууд нь салаан дарга мэт ихэмсэг алхана. Эцгүүд нь тэдний араас харж, хүүхдүүдийг гутлаа маажиг гишгэх, бүдрэх зэрэгт нь хараан загнаж засаж явна. Үнэхээр ядуусын хүүхэд баярын өдрөөр хөл нүцгэн гүйх хэцүү байлаа! Дитте хөл нүцгэн гүйдэг байсан тэр сайхан бага насаа эргэн санав. Түүнийг хөл нүцгэн гэж хэн ч юм хэлдэггүй байжээ.

	За тэр! Чөтгөрийн арлын загасчин эр, хоёр дэгжин найзтайгаа ирж явна. Харваас гурван танхай яг л болдог дээрээ байлаа. Хэрэв зочлох юмгүй бол хөөрхий муу Марианне хэцүүднэ дээ. Долоо хоногийнхоо хөлсийг бямба гарагт аваагүй тул хөөрхий өчигдөр кофе, пиво зээлж байсан шүү! Тэд зэрэгцээ өрөөнд суух тул шөнөдөө хэрүүл зодоон болох нь дуулддаг байлаа. Марианне хүүхэн нэг бус удаа дан цамцтай шатан дээр шөнийг өнгөрүүлдэг байжээ.

	Дитте цонхоо онгойлгоод:

	— Марианне та айд зочид ирлээ! гэж хашхирав.

	— Баярлалаа, би харсаан! гэж Марианне цонхон дээрээ булталзан үзэгдэв.

	Марианне малгайгаа өмсөхөд нь гар нь чичирч байв. Тэднийг дээшээ гарч ирэхээс өмнө л алга болох юм сан! Дээвэр дээгүүр гүйгээд арилж ч болох юм даа. 

	Нэг минутын дараа хаалга цохиж Марианне орж ирлээ.

	— Зугтаагаад гарч амжлаа шүү! Өөрсдөө наргиж байг. Архи пиво байсангүй гэж түүнд зодуулж байхыг би ер хүсэхгүй байна гэж үглэнэ.

	Тэд орж ирээд үймээн шуугиан болж байгаа нь дуулдана.

	— Гал тогооны шүүгээ онгичиж байна. Ёстой цагаа олжээ! Би гэртээ байгаагүй нь байна даа гэж Марианне хэлээд амаа гараараа таглан инээд алдан сууснаа: — За баяртай. Би Алеенбергийн цэцэрлэгээр жаахан явъя!6 гэжээ.

	— За тэр санваартан, лам гуай авгайтайгаа гарч явна. Тэр лам урт хар нөмрөг өмсөж, яг л талийгаач хүн оршуулж яваа мэт уйтгартай царай гаргаж явна. Хүүхдээ мөн л гэртээ үлдээгээд тэр хоёр шашны ярианд очих гэж яваа бололтой. Хөөрхий амьтныг дахиад л цоожилж дээ! Тэр хүүхдийн хашхирах дуун одоо хүртэл Диттегийн чихэнд хангинах шиг болно.

	Тэр хүүхдийн тухай бодох юм уу ярих үес, мэдсэн юм шиг хана нэвтлэн нарийхан дуугаар орилж, аврал эрэн хашхирах нь гайхалтай санагдана. Энэ өвчтэй жаал мөн их зовж байна аа даа гэхээс Диттегийн хамаг бие нь чичирдэг байлаа.

	Петер Анна хоёр хүлээж ядаад байхаар Карл ахыгаа ирж байна уу, үгүй юу шатан дээр гарч, хараад ир гэж Дитте гадагш гаргав.

	— Шатнаас цааш битгий яваарай! гэж Дитте хатуу сануулав. 

	Хүүхдүүдээ гудамжинд хамаагүй гаргадаггүй байв.

	Хүүгээ хөхүүлээд түрдэг тэргийг нь бэлтгэлээ. Энэ тэргийг Ларс Петер бэлэглэсэн бөгөөд Дитте анх удаа ашиглахаар зэхэв. Дитте ч гэсэн Карлыг тэсэж ядан хүлээнэ.

	Крамер босоод эвшээлгэсээр гал тогооны өрөөнд орж ус авахаар явах нь сонсогдов. Түүнд ямар нэгэн юм хэрэгтэй ч байж мэднэ гэж бодоод Дитте хойноос нь орлоо.

	— Ноён Крамер гуай, та сайхан унтаа шив дээ!

	— Сайн өдөр л нойроо авах юм даа. Жирийн өдрүүдэд ч ажилтай болохоор үүр цүүрээр л босох юм гэж сөөнгө хоолойгоор хариулжээ.

	Нойрондоо болоод хөөж, хавагнасан, хүрэн толбо суусан нүүртэй ажээ. 

	Дитте:

	— Та ч харин өглөө эрт босдог гэж гоморхмооргүй дээ. Оройдоо эртхэн цагтаа унтаж байвал дээр биз дээ гээд инээлээ.

	Крамер ямар нэгэн юм амандаа үглэх боловч, үнэн үг дуулж аваг гээд Дитте хэнэггүй зогсож байлаа. Ажлын тухай ярьдаг ч бүр худлаа хэрэг ээ! Өглөө есөн цагаас өмнө амжин босож цэцэг дуусахаас өмнө нэг боодлыг худалдаж авах л гэж яардаг байх. Тэр цэцгээрээ л айлын найр хэсэж тал засан амьдраад байгаа хүн дээ! Гэвч түүнийг одоо мөд хөөхөөс биш яах вэ. Хоёр сарын мөнгө төлөөгүй шүү. Түүнээс удаан яаж харах билээ.

	Тэгж байтал Карл хоёр хүүхдийг нь хөтөлсөөр хамаг хөлсөө цувуулан амьсгаадсаар орж ирэв.

	— Чи уучлаарай, би өнөөдөр хуралд очсон чинь тарахгүй удчихлаа.

	— Хуралд гэнэ ээ? гэж Дитте гайхан бас л шашныхаа ярианаас салаагүй юм байна гэж боджээ.

	— Тийм ээ, ажилчдыг зохион байгуулах тухай хурал. Бид засгийн бодлогод дурамжхан улсыг нэгтгэх гэж бодож байгаа юм. Гэтэл холбооны маань удирдлага бидний шаардлагад саад хийхийг бодож байна аа.

	Хүүхдүүдтэй нэг их тоглож нааддаггүй боловч Карл үг дуу цөөнтэй болоод тэр юм уу, түүнд их хайртай байлаа. Хүүхдүүд түүний гараас хөтлөөд үг дуугүй баярлан явна. Хааяа түүний царайг итгэлтэйгээр ажиглан харцгаана.

	— Чи манай аав, тийм ээ! гэж жижигхэн Анна асуув.

	— Ёстой аав биш ээ. Гэвч бид аав гэж боддог. Тэртэй тэргүй таныг манай ээжтэй сууна гэж Расмуссен эмгэн ярьдаг гэж Петер түүний үгийг тосон хэлжээ.

	Карл толгой дохиод сэмхэн эргэж харав. Дитте түрдэг тэрэгтэй хоцорсон тул юү ч сонсоогүй бололтой. Тэд Мөнгөн гудамжаар гараад Нугад хүрч тэнд бөмбөг тоглон элдэв дасгал сургууль хийж байгаа залуусыг харахаар зүлгэн дээр сууцгаав. Карл идэх юм авчирсан боловч юм идэхэд арай эрт байлаа.

	— Чи яагаад дүмбийгээд байна? Аль эсвэл гэр орноос чинь эвгүй юм дуулдав уу? гэж Дитте асууна.

	Гэр орны тухай бодон санаагаа зовоох хэрэг юу байна? гэсэн байртай Карл толгой сэгсрэн инээмсэглэв.

	— Үгүй, олон нийтийн ажлын тухай л бодож байна! Манай байгууллагыг тараахыг бодож байгаа бөгөөд хэрэв тэр нь бүтвэл бидний цалинг хасах юм. Бидний цалин дэндүү их байна гэж үзэж байгаа юм! Ажилчин хүн өлсөж үхэхээргүй л цалин авч байвал боллоо гэж үздэг байна аа.

	— Та нар тэгээд өөрийнхөө байгууллагыг бутаргахгүй тараалгахгүй эсэргүүцэж чадах юм уу?

	— Арай тараалгахад ч хүргэхгүй л дээ. Үүнийг манай удирдлагууд хичээх болно. Тэгэхгүй бод удирдлагууд маань дахин хар ажилчин болох тул тэд үүнд сонирхолгүй байна. Харин, тэд нар өөрсдийнхөө байдлыг аврах гэж биднийг байгууллагатай минь хамт үйлдвэрийн эздэд худалдах вий гэж айж байна.

	— Хүүе тэгвэл, та нар Пеллег7 өөртөө уриач. Тэр лав та нарт тусална даа гэж Дитте лавтай итгүүлэн хэлнэ.

	Карл инээв.

	— За тэр уран цэцэн ярихын мастер ч яах вэ. Тэр чинь залуугийн гал дөл нь унтарчхаад байгаа хүн. Өнгөрсөн амьтан! Шинэ үйл хэрэгт орооцолдохыг ч хүсэхгүй. Ногооныхоо хашаанд байцай тариад, идэшний ногооны эсвэл, өргөн хэрэгцээний нийгэмлэгээр дэлхий ертөнц аврагдана гэж хатуу итгэсэн амьтан. «Ажилчин бүхэнд өөрийн хувийн толгой байцай!» гэдэг л түүний уриа юм гэж ихэд тоомжиргүй өгүүлжээ,

	— За чи дэндүүлж байх шиг байна? Ажилчны төлөө хэчнээн их юм хийж байгааг нь би мэднэ. Олон хүний ярихыг сонссон,

	— Тийм ээ, ядуусыг нийтээр нь үзэн ядахыг өөрчлөх гэдэг л түүний дуртай уг. Сонгох эрхээ хасагдахгүйгээр ажилчин хүмүүст нийгмийн хөрөнгөөс тэтгэвэр олгох эрхийг тэр хүсэж байгаа юм. Нийгмээр үзэн ядах гэгч нь сонгуулийн эрхийг хална гэсэн үг болохыг чи мэднэ шүү дээ.

	— Үгүй тэгээд та нар сонгуулийн эрхээ хасагдаагүй чинь сайн хэрэг биш үү? Түүнгүйгээр жинхэнэ хүн гэж тоолж болохгүй биз дээ!

	— Жинхэнэ сонгуулийн малууд гэж чи хэлэх гэж байна уу? гээд Карл мөрөө хавчив.

	— Үгүй ямар ч гэсэн Пелле сайн юм хийж байгаа гэж би боддог Расмуссен эмгэнийг ч аваад үз л дээ. Сард, зовлонд нэрвэгдсэнийхээ арван кроныг авдаг хүн шүү дээ. Тэр авгай ямар амьдралынхаа турш ажил хийсэн биш. «Ядуугийн харамж» гэж өгөх ёсгүй тэтгэврээр хангаж байгаа юм биш үү! Ажил дээрээ тахир дутуу болсон улсыг хар! Ажилгүйчүүд бас? Нийгэм тэдэнд туслах ёсгүй юм гэж үү! Та нар дэндүү ширүүн загнаж байх шиг байна гэж Дитте өөрийнхөө үгийг хамгаалав.

	— Олонх хүн чам шиг бодож байгаа юм. Гэвч тэр нийгмийн тусламж гэдгээр чинь яах юм бэ, золиг! Тусламж горьдох биш өөрийнхөө эрхийг олж авах хэрэгтэй байна! гэж Карл эрс хариулжээ.

	— Ядуус өөрсдийнхөө эрхийг олж авна гэдэг ч удах байх аа даа! гэж Дитте өөрийнхөө амьдралыг бодож хэлэв.

	— Удсан ч яадаг юм! Гэвч та нар биеэ л тэтгэж, ганцхан ходоодоо л бордохыг бодож байна. Сэтгэлээ ер бодохгүй юм. Ядуус даян дэлхийг эзэгнэлээ ч гэсэн зүрх сэтгэлээ гээх юм бол ямар хэрэг байна аа?

	Энэ үг Диттегийн зүрхийг хөндөв. Бас л нөгөө сүнс зайлна гэдгээрээ багадаа айлгаж байсан хэвээрээ байх шив дээ! гэж бодоод

	— За яршиг, тэгвэл чи тэр сэтгэл санаатайгаа л явж бай. Ганц үүгээр амьдрахгүй гэж Дитте хэлэв.

	— Тийм ээ, сэтгэл санааг идэж болохгүй. Хэрэв мал болж л хувирах гээгүй юм бол сэтгэлгүй явна гэгч тун хэцүү дээ. Яг л харамч хүн үхэр малаа ажилд зарахгүй байсан ч бага багаар тэжээх боловч үхэр нь үхэр чигээрээ үлддэг шиг улс юм бид гэж би бодож байна. Хүүхдийг хамгаалах, амьтныг хамгаалах гэх мэт элдэв авралын нийгэм байгуулах зэрэг ажилчдын төлөө ч гэсэн бага сага юм хийгдэж л байна! Энэ бүхэн хуурамч алхам юм. Гэвч бид жинхэнэ өөрсдийнхөө хувь заяаны эзэд, жинхэнэ хүмүүс болохыг зорих хэрэгтэй! гээд Карл инээв.

	Карлтай тоглох гэж хүүхдүүд түүнд наалдана.

	— Ахыгаа зүгээр байлгаач! гэж Дитте хэлэх боловч тэд үгэнд нь орохгүй байв.

	— Ах та ээжтэй сүүлд ярьж болно шүү дээ гэж Петер гоморхоно.

	Энэ үг яг цахилгаан тогоор цохиулах мэт Карлд нөлөөлөв. 

	Карл үсрэн босож хөвөнтэй хүрмээ тайлан газар шидэв.

	— За яаж тоглоцгоох вэ? Карл хөгжилтэйгөөр асуув.

	Карл заан болж дөрвөн хөллөн хүүхдүүд түүн дээр мордох болжээ. Петер ар талд нь суугаад хөлөө гозгонуулна. Жижиг Георг ч бас тоглоомд оролцох гэсэн бололтой гараа сарвайна.

	— Хараач ухаан сууж байна! гэж Дитте бахархан хэлээд «зааны» шилэн хүзүүн дээр суулгаж, өөрөө хажууд нь түшиж явлаа. Хүү нь янцаглан шулганана. Дөрвөн сартай гэхэд овоо торнижээ.

	Цаг агаар сайхан байсан тул ногоон зүлгэн дээр олон ажилчид гэр бүлээрээ ирцгээжээ. Тэд хэсэг хэсгээрээ идэх уух юмаа тойрон сууж сагстай юмаа дэргэдээ тавиад эрэгтэйчүүд нь ууж, идэж улс төрийн яриа дэлгэн маргаж байв. Залуус нь бөмбөг тоглож, циркийн жүжигчид дуурайн наадна. Зарим настайчуул ч гэсэн залуусыг дагаад, ноосон хүрмээ тайлж хаяад барилдаж байна. Сүүлийн үед ажилчид франц барилдаан сонирхох болсон нь нэг ёсондоо өвчин болж хувирчээ.

	— Хараач, их хичээж байна аа гэж Дитте барилдаж байгаа улсыг шохоорхон харж инээнэ.

	— Ажилчид хүчээ юунд зарахаа олж ядаад ингэж барилдан тоглож байгаа юм гэж Карл хэлэв.

	Карл энд олон танилтай, үзтэл нөхөд нь түүнийг хүндлэх бололтой хүмүүс ирж түүнтэй гар барин мэндэлж:

	— За яажшуу аж төрж байна даа? Өнөөдөр та лав гэр бүлээрээ ир ээ шив дээ? гэж асууцгаана.

	— Чи биднийг орхиод нөхөд дээрээ оч л доо. Нөхөд чинь чамайг гэрлээд бас шанд нь гурван хүүхэд дагуулж гэнэ шүү! гэж Дитте хэлжээ.

	— Хүмүүсийн ярихыг ер анхаарахгүй байя. За юу? гэж хэлээд Карл инээв.

	Дитте хүмүүсийн ярианаас тун их зовдог байлаа!

	— За чи дандаа л намайг даажигнаж байх юм гэж Дитте хариулсан боловч дотроо дуртай байжээ. 

	Энэ нь бурхны өмнө сөгдөн нүглээ наманчилж байдаг урьдын Карл биш болжээ. Дитте одоо эр хүний түшиг тулгууртай болохоос татгалзахгүй байв.

	Язгууртны гудамжны Йенсенийхэн ирж тэдэнтэй мэндлээд, авчирсан идэх юмаа нийлүүлж хамт суув. Йенсен бүтэн долоо хоног ажилгүй явсан тул дурамжхан байна.

	— Өвөл яадаг бол? гэж гунигтайхан асууна.

	— Урьд бол хүйтнээс болж ажлаа зогсоогоод хийх юмгүй зогсдог сон. Үнэхээр зохион байгуулалттай нийгэмд амьдарч байна гэж итгэмээргүй юм гэж Карл хариулав.

	— Карл ч зун ажилгүй нэлээн хоносон. Ер нь тал бүрээс л тийм үг хэлж байна.

	— Ер нь нийгэм хэдий зохион байгуулалттай болох тутам бидэнд төдий зовлонтой болох юм. Хоёр гуравхан хүн ажиллуулдаг машин техник хамаг хэрэгцээг бүрэн хангах бололцоотой тул, хамгийн наад захын хэрэгцээт зүйл хийх хүний тоо багасан багассаар ажилчны шаардлага улам хорогдоно гэж Карл ярьж байна.

	Йенсен авгай түүнийг айсан нүдээр харан:

	— Тэгвэл бид яах болж байна? гэж асуув.

	— Бидэнд турж үхэх ганц зам л үлдэж байх шиг байна даа!

	— Юу ч гэх юм билээ. Чөлөөт оронд ёстой аятайхан хэрэг биш үү! Үгүй, энэ ч арай дэндүү юм! гэж Йенсен сүүрс алдав.

	— Мэдэхгүй, үүнд чинь л харин эрх чөлөө нь байгаа юм биш үү. Боолчуудад үхлээс өөр зам байдаг гэж бодож байгаа юм биш биз дээ? Бид ядаж үхэхийг хүссэн ч үхэх эрхгүй, өөрөөр хэлбэл бидэнд ямар ч эрх чөлөө алга. Үнэн хэрэг дээрээ бид үйл явдлын буруу талаас нь зууралдаад байна. Гэтэл биднийг огт хэрэггүй болохоор бидэнд турж үхэх эрх олгох дур зориг зарим улсад байдаг байна. Гэвч ажилчны асуудлаар мэдэмхий гэдэг америкчууд үүнийг ч бас ашиггүй гэдгийг ойлгожээ. Боолын хэрэггүй болох үес тэднийг цөл рүү хүчээр хөөхийг зөвшөөрөх эрх чөлөөг Өмнөдийн мужууддаа санаачилж олгожээ.

	— Золиг чамайг! Би нэг л учрыг нь олохгүй юм! Дэндүү ярвигтай явдал юм! гэж Йенсен хариулав.

	Өөрийн санааг ойлгогдохоор хэлж чадаагүйдээ харамсан Карл хэсэг бодол болсноо, өөрөөр ярьж үзэхээр шийдэв.

	— Йенсен та сонсож байгаач! Хэрэв тариачин хүн ажлын хоёр морь, саалийн үнээтэй болох гэвэл нэлээд зардал чирэгдэл болно оо доо. За яах вэ тэр хүн нэг гүүтэй гэж бодъё. Тэр нь хээлтэй тул ажилд нэмэргүй, бас хээл авуулсны үнийг төлөх хэрэгтэй. Тэгээд бас хоёр жил унагаа тэжээж байж ажлын морьтой болно оо доо. Хэрэв тэр тариачин хэрэгтэй цагтаа очоод ажлын морь, саалийн үнээ бариад авч болдог бол тийм их зардал чирэгдэл гаргахыг хүсэх байсан уу, үгүй юу?

	— Үгүй! Тэнэг юм биш дээ! гэж Йенсен дургүйхэн зөвшөөрөв.

	— Биднийг ч гэсэн яг л тэгж хүч хөдөлмөрийг сорж ашиглаад дараа нь дуртай зүгт нь хөөгөөд, дараа нь дахин хэрэгтэй болохоор эргүүлж аваад, тэр завсарт нь яаж л амьдарна дураараа бол гэж явуулдаг. Энэ л тэр эрх чөлөө чинь дээ!

	— Энэ чинь нээрээ эрх чөлөөг сонин янзаар тайлбарлаж байна шүү. Би урьд ингэж дуулаагүй гэж Йенсен хүлээв.

	— Би чамайг надтай шууд санаа нийл гэж байгаа ч юм биш. Гэвч чи Мортены ярихыг очиж сонсвол зүгээр дээ. Лхагва гарагт чулуучдын гуанзанд боолчуудын эрх чөлөөний тухай ярина. Энэ чинь танайхаас холгүй шүү дээ. Мортен чамд ухааруулж өгнө өө.

	— За тийм, тэр Мортен чинь өөрөө сургуульгүй хүн шүү дээ! Тэр чинь бидэнтэй л адилхан ажилчин, үгүй ээ, би ажилчдад зориулж чөлөөт сэтгэлгээтний уран илтгэдэг ярианд очдог. Тэнд чинь эрдэмтэй, профессорууд, хэнээс ч айхгүй илэн далангүй ярьдаг юм. Чөлөөт сэтгэгчид бидний гараас хөтөлж байдаг юм!

	— Галууны ард хумсаа нуусан үнэгтэй л адилхан гээд Карл инээв.

	Аажимдаа тэднийг тойроод ажилчид цуглаж бүгд дуугүй чагнан зогсож байв. Тэдний ихэнх нь Йенсен шиг бодож байх шиг Карлд санагджээ.

	Чөлөөт сэтгэгчид! Тэдний ихэнх нь банкны эзэд, том худалдаачид зэрэг улс байгаа юм! Чи тэднийг зүгээр л бидэнтэй тэгж цаг өнгөрөөж байна гэж бодож байна уу? Тэд чинь бүр шат ахих гэж биднийг ажиглаж байгаа юм. Томхон ноёд дээшээ авирах гэвэл олон түмний нуруун дээр дандаа дөрөөлөх хэрэгтэй байдаг.

	— Энэ мөд өөрийнхөө багш Мортены амыг таглана шүү гэж тойрч зогссон улсын нэг нь Карлыг зааж хэлэв.

	— Нээрэн! гэж хэн нэг нь дэмжихэд:

	— Гэхдээ Мортен мөн ч сайхан бичнэ шүү! гэж нөгөөх нь зөрж байна.

	— Пелле тэр хоёр нэг нутгийн улс гэсэн үү? Тэд чинь хамт сурч байсан гэдэг байх аа? Гэвч таарч тохирдоггүй улс. Сүүлчийн хурал дээр Пеллег аврах Армийн генерал8 гэж Мортен нэрлэсэн гэнэ лээ.

	Ажилчид инээлдэж

	— Онож хэлж! Хэл ам нь гүйцэгдэхгүй хүн шүү!

	— Үнэхээр сайн хэлжээ. Тэр бүхэн нь үнэхээр аврагч Армийн явдлыг санагдуулдаг юм гэж Карл соргогоор тусган хэлэв. Карл, уг нь тайван үг цөөтэй хүн, харин өнөөдөр шал өөр байлаа. Түүнийг өлсгөлөн сургасан шиг байна! Гэвч Карл гэнэт санаа авсан мэт инээн:

	— Гэвч энэ бол бидний дунд эвдрэл гаргах ёсгүй гэж хэлэв.

	— Тийм, тийм хагарал гаргагчид сөнөтүгэй! гэж хэлээд нэгэн ахимаг настай ажилчин олон дундаас илтэд гарч холдов.

	Дитте үг дуугүй сонсож байв. Тэрээр энэ тухай их боддог боловч ер хэлж ярьж үзээгүй байжээ. Дитте хэнийх нь зөв гэдгийг мэдэхгүй, ойлгож ядан сууна. Гагцхүү эрчүүл хааяа сайн ярьж авах хэрэгтэй л гэдгийг мэднэ. Гэвч ихэнх нь Йенсений талд байгаа нь түүнд харамсалтай санагдана. Карл түүнээс хавьгүй ухаалаг ярьж байлаа. Бас тэгээд аврах Армийг юу гэж шоолж инээсний учрыг олсонгүй. Өнгөрсөн өвөл түүнийг хуралд хэд очиход хөгжим дуугараад таатай дулаахан байсан бөгөөд хувцсыг нь хэн ч ажиглахгүй байжээ. Гэвч эрчүүл гуанз, ундааны газрыг дээр гэж үздэг хойно доо!

	— Тариачид хээлтэй гүүг хайрладаг нь үнэн юм уу? гэж Дитте буцаж явахдаа асуув.

	— Тийм ээ, ухаантай тариачид тэгдэг юм гэж Карл хариулав.

	— Тэгвэл адгуус биднээс дээр амьдардаг юм шив дээ! гэж Дитте хэлээд төрөн төртлөө хэчнээн махран ажиллаж байснаа санав.

	— Яриагүй, адгуус мал биднээс дээр амьдарч байгаа юм. Гэвч өтлөхөөр нь малыг алж иддэг. Үүнд л хамаг ялгаа нь байгаа юм!

	Дитте түүний нүүр лүү харлаа. Тоглож байгаа юм уу, үнэнээсээ ярьж байгаа юм уу, ер мэдэх аргагүй шүү. Тэгснээ гэнэт өглөөний нь бодол санаанд нь орж, Карл их ухаантай болж асуугаад үзье гэж шийдэв.

	— Чи урьд өмнө нь бурхны тухай их боддог байсан. Итгэсэн хэвээрээ байгаа юу? гэж асуув.

	Карл шууд хариулсангүй.

	— Бурхан ч яриагүй бий л дээ! Гэвч бидний тулд бус. Бурхныг бидний хөнөөгч болгохын тулд өөр хүмүүс бүтээсэн юм. Бурхан тэр үүргээ биелүүлж байдаг. Нэг үе би бурхныг өөрийн эцэг гэж санаж байсан боловч тэр маань боломжгүй юм байлаа. Дарлагч, дарлагдагч хоёрт хоёуланд нь зэрэг царайчилж хэн ч чадахгүй гэж нэн төв, бараг л үзэн ядах байдлаар хэлжээ.

	— Гэвч, тэр бүтээсэн улс бус, бид бурханд итгэдэг гэж чи ярьдаг шүү дээ гэж Дитте эргэлзэв.

	— Харин тэгээд биднийг номхон хүлцэнгүй байлгах гэж түүнийг хий санаагаар бүтээсэн юм. Тэд ганцхан цагдах газраараа болгоно гэсэн бол олиггүй юманд хүрч болох байсан. Гэвч бид, бүхэнд дарлагдсан бид өөрсдийн хувийн шүтээнийг бий болгохыг хичээх хэрэгтэй, бүтээх ч болно! Тэр бол үнэн шударгын бурхан, өнчирч бэлэвсэрсэн улсын бурхан, бүх ядарсан хөдөлмөрч, түмний бурхан болох юм.

	— Тэгээд яаж та нар бүтээх юм бэ? Үүний тул хорвоо ертөнцөд ч байхгүй маш их нигүүлсэнгүй сэтгэл хэрэгтэй болдог байгаа даа! гэж Дитте дооглонгуй хэлэв.

	— Зүгээр, болно! Бид түүнийг ядуусын чадал, ядуусын зүрх сэтгэлээр бүтээх болно. Тэгвэл үнэхээр нигүүлсэнгүй бурхан болж таарна.

	
VI : ҮХЭР ОГДОЙ

	Бяцхан Георг, ёстой ховдог хүүхэд байв. Шөнөжин хөхнөөс салахгүй өглөө болоход ч эцсийн дуслыг нь хүртэл ховх сорно. Хөөрхий минь өдөртөө хөхний бараа харах биш сайн хөхөж авах нь ч аргагүй юм. Өглөө гэр зуурынхаа юмыг янзлаад эх нь түүнийг сагсан саванд хийгээд жиндүү харанхуй гудамжаар гүйсээр саатуулах газарт нь өгөөд орой ажил тараад дайрч авдаг байв. Ийм байдал бяцхан хүүд тавгүй боловч түүнийг бас хүн харж хандаж байгаад нь баярлаж, гагцхүү тэндээс элдэв өвчин халдаачихгүй байгаасай л гэж хүсэхээс өөр замгүй. Хэдийгээр хүүхэд саатах газарт хорь гаруй хүүхэд байх боловч халдварт өвчин харин ч гайгүй байлаа.

	Үлдсэн хоёр хүүхэд нь харах хүнгүй гэртээ хоцорно. Дитте явахынхаа өмнө галлаж, кофе чанаж, идэх юмыг нь бэлдээд өгнө. Петер кофегоо пийшин дээр тавиад халаагаад ууж чадах боловч гал түлэхийг зөвшөөрдөггүй байв. Гал, хөс гаргах вий гэж хөтчийн эхнэр Ольсен тэднийг харж хандана. Хүүхдэд хүрч хийж болохгүй юм зөндөө их байлаа. Эх нь өглөө явахдаа өдөр бүхэн хэлдэг юмаа дахин давтаж, сэтгэл зовсоор л тэднийгээ орхино. Орой хүүгээ саатуулах газраас нь аваад гэр өөдөө ирж явахдаа «юу бол оо бол?» гэж зүрх нь лугшин цохилно. Юу ч болж болох байлаа!

	Гэвч бурхан минь осол эндэл ер болсонгүй. Петер овоо ухаалаг хүү тул хамаагүй загнаж, үгнээс төдий л зөрөхгүй. Анна хоёул бүр гэгээ орж нар гартал орондоо хэвтдэг байв. Ээж нь тэгж бай гэж хэлжээ. Харанхуйд, «хар өвөө» гэж нэрлэгдэх үхэр огдойнууд, хулгана гүйлдэнэ. Хулганууд авдар савны ар өвөр, өнцөг буланд хаана харанхуй байна тэнд гүйлдэж байна. Хэдийгээр хөнжил дор харанхуй байх боловч амьд хүн унтаж байгаа болохоор арай л ороод ирдэггүй байлаа. «Хар өвөө» ер нь хөнжилд орж ирэх ч үгүй тул хүүхдүүд айж эмээхгүй хэвтэнэ.

	Гэвч босох үед тэр зовлонтой хүүхдүүд нүүр учирдаг байв.

	— Бос бос айх юмгүй. Хүн өөрийнхөө ажлыг хийж байхад хэн ч гар хүрч зүрхлэхгүй гэж Карл ах ярьдаг шүү дээ. Өөрийнхөө л ажлыг хийж байвал болоо! гэж Петерийг босгох гэж Анна охин ятгана.

	— За тэгвэл хоёулаа босъё гэж түүний гараас бариад Анна татна.

	Гэвч ах нь босох дургүй байна:

	— Үгүй, би босох хэрэггүй шүү дээ. Тэгээд л би зүрхлэхгүй байгаа юм. Хэрэв би босох хэрэгтэй байсан бол ч өөр хэрэг! гэж Петер тайлбарлана.

	Анна ганцаараа босохоос аргагүйд хүрнэ. Тэр бээр хөнжлөөсөө толгойгоо цухуйлгаад: «Хелле!»9 гэж амандаа шивнэнэ. Тэгээд нүцгэн хөлөөрөө шалан дээр гишгэхдээ дахин «Хелле» гэж бүр сонсогдохоор чанга хэлээд санаа алдаж байна. Тэгээд бие засаж ирээд хөнжилдөө орохдоо Анна охин баатар болсон мэт бардам хэвтэнэ. Хулганын тожигнуулахыг хүүхдүүд хэвтээгээрээ сонсон хэвтэнэ. Тэдний өрөөнд хулгана орж ирэхгүй, ээж нь хөөсөн гэж бодно. Хэрэв нүх сүв гаргаж хамаг юм урж таствал ээж нь уурлана. Түүнээс гадна Шаазгайн үүрт байдаг шигээ бинд хор хийж тавьдаг байлаа.

	— Ажил удах хэрэггүй. Эндхийн хулгана хүнтэйгээ адил хүнд дийлэгдэхгүй амьтан. Өөр нутагт хордуулж болдог бол эндхийн хулганад тэр чинь амттай жимс л гэсэн үг.

	Үнэндээ бин нь алга болсон боловч хулгана хорогдсонгүй! Харин шөнө бүхэн бин нэхэх мэт улам тожигнуулах болжээ.

	Бүр гэрэл гэгээ орсон хойно хүүхдүүд орноос босно. Петер нь Аннагийнхаа нүүрийг угааж, хувцсыг нь өмсгөж өгнө. Дараа нь Анна Расмуссен эмгэн дээр гүйн очиж үсээ самнуулах ба Петер том савтай кофегоо, арай ядан өргөж пийшин дээр тавина. Хүүхдүүдийн идэх юмыг эх нь гүн тавагт хийж, аяганд нь элсэн чихэр, сүү хийж өгөөд явдаг байв. Иймээс зөвхөн түүн дээр халуун кофе хийх л үлдсэн байдаг байлаа. Гэвч хүүхдүүд сүүтэй чихрээ дусал дуслаар оочоод байтал... Нэг мэдэхэд аяга нь хоосон болчихсон сүүгүй кофе уух болдог байна! Хамаг учир нь хүүхдүүд аягандаа юм үлдээхийг бодох ёстой байсан боловч өдөр бүхэн ёроолыг нь гартал долоодог байжээ.

	Цайгаа уугаад өрөөгөө цэвэрлэн янзална. Тэднийг юм цэвэрлэж янзал гэж хэн ч хэлээгүй боловч, ээжийгээ эргэж ирэхээс өмнө тус болох санаа Петер хүүд төржээ! Петер хүү өнчин өрөөсөн тул муу муухай зан уламжлах хүн түүнд байсангүй гэж Расмуссен эмгэн ярьдаг байв. Тэгээд ч Петер хүү анхаарамжтай, дөлгөөн ажээ. Гэтэл дүү охин нь ажилгүйдлийн жил төрсөн болоод тэр юм уу, хүнд ажил хийж өгөх дургүй, залхуувтар байжээ. Расмуссен эмгэн, түүнийг нүдний шил аваад ирээч гэж гуйна. Гэвч Анна шуудхан толгой сэгсэрч «Би ядарлаа!» гэж хэлнэ. Тэгэвч өөрийнхөө тухай огт үл мартана. Ёстой л түшмэл зантай хүн болж өсөх байх гэмээр.

	Ажил төрлөө янзлаад хүүхдүүд хөтлөлцөн, Расмуссен эмгэнд очиж тус болохыг бодно. Петер эмгэний үгнээс гарахгүй бөгөөд шил сав, мөнгө төгрөгөө найдан өгч болно. Гэвч тэд эмгэний хаалганы дэргэдүүр гарч талхны байшингийн үхэр огдойнууд хэрхэн тонгочиж байгааг харахаар явна. Талхчны саравч, адар хоёрыг тусгаарлаж бүхий төмөр тортой хаалтын урдуур үсрэн гарч, том яндан тойрон урт хонгилоор нэвтрэн, цоожтой саравчны үүдээр өнгөрөн элдвийг сонирхож явахад тэдэнд зугаатай байжээ. Адар дээгүүр халуун усны хоолой байх тул түүний дор харанхуйд оготно хулгана гүйлдэнэ. Талхчны хулганууд үргэлж гэдэс цатгалан байх тул ихэд эрмэг догшин байв. Тэнд том, жижиг янз бүрийн хулгана байх бөгөөд, залуу хулганууд нь эрхлэн тоглож өвгөн хулганууд нь хана туурга даган дээш доошоо гүйлдэн таар сав дээгүүр гялалзан үзэгдэх нь шалан дээгүүр Петерийн гүйдгээс илүү мэт санагдана. Хулганууд таар савыг цоо мэрсэн тул гурил нь асгаж, доор овоолсныгоо зөөж иднэ. Ам дүүрэн гурил чихээд, хулганууд хойд хөл дээрээ суун толгойгоо өргөж, сэрвэгэр сахлаа хурдан хурдан хөдөлгөн, дахин гүйлдэж эрхэлж тоглоно. Тэднийг тайван харахын тулд өөрсдөө оготно шиг нуугдах хэрэгтэй байв. Гэвч ямар нэгэн саарал үхэр огдой нарны гэрэлд гүйн гарч ирэхийг үзээд Анна тэсгэлгүй дуу алдан,

	— Ийм оготнотой болоосой! гэжээ.

	Түүнийг сонссон хулганууд хулжин алга болно.

	— Шал тэнэг амьтан!! гэж Петер уурлана.

	Тэр бүрий барай орчинд бас хүмүүс амьдардаг байлаа. Гэвч хүний тоонд бодогдохгүй улс тэнд байдаг ажээ. Расмуссен эмгэний өрөөний эсрэг талын буланд дэвсгэрийн сэжүүр цухуйж байдаг нь Улаан сахалтын орогнох байр байлаа. Тэр бол тэнэг мангуугаар нэрд гарч түүгээрээ хоолоо олж иддэг хүн байв. Хэрэв түүнд арван задгай мөнгө хоёр мөнгөний алийг авах вэ, гэвэл хоёрыг нь авах хүн байлаа. Нэгэн удаа Расмуссен эмгэнд талх авчирч өгсний шанд хоёр мөнгө өгснийг Петер хүү түүнтэй сольж мэджээ. 

	Гэвч эмгэн тэр тухай дуулаад инээж:

	— Тэр чинь тийм ч тэнэг хүн биш, юу хийж байгаагаа сайн мэдэж байдаг хүн. Мангуу юм шиг загнаж байгаад их мөнгө цуглуулсан амьтан гэж улаан сахалтын тухай ярьжээ.

	Түүний хочийг урт өтгөн сахалтай байх үед нь өгсөн байжээ. Тэр дэгжин сахлыг нь үзсэн хүүхэн бүхний өвдөг чичирдэг байсан гэнэ. Гэвч нэгэн сэтгэлтэй хүүхэн түүнийг унтаж байхад сахлыг нь хайчилсан тул тэр хамаг ид шидээ алджээ. Одоо мань хүн том зоогийн газар, шөнийн клуб хэсэн элдвээр маяглан явах болжээ. Түүнийг ухаан мэдрэл муутай гэж үзэх тул цагдаа ч анхаардаггүй ажээ. Тэр хүн маш их мөнгөтэй гэнэ.

	— Чи ороод үз л дээ. Түүний орны дэвсгэр нь хоёр мөнгөний задгайгаар дүүрэн байгаа даа! гэж Расмуссен эмгэн Петерт хэлнэ.

	Гэвч Петер үзэхээс эмээн, тэнэг эрээс айна. Харин даавуу бөс цуглуулан борлуулагч өвгөн, пийшингийн яндангийн дэргэд оромж засан суудаг бөгөөд түүн дээр Петер орохоос үл эмээнэ. Өвгөний унтдаг газар хэсэг бусаг даавуу овоолсон байна. Яндан түшүүлсэн модон хайрцаг тавьж, түүн дээрээ лаа суулгаж, бас хайрцаг чүдэнз хуучин хөзөр байна. Өвгөнийг байхад орвол хогноос олсон тоглоом зэргийг тэдэнд өгдөг байлаа. Яндан дээр долоогийн тоо өлгөөтэй байвал өвгөн гэртээ байгаагийн тэмдэг ажээ. Тэр өвгөн таараар хөшиг хийн авдрын буланд тусгаарлан байрлана. Өөрөө тэр хөшигнийхөө ар талд, өглөөнийхөө цуглуулсан новшийг ялган салгаж лаа барин сууна.

	— Юу? Хогийн эзэн баатар надад бараалхаж ирэв үү? гэж хөгжилтэй инээн, хамаг новш чихсэн таар саваа хөнтрөн асгаж, хогийн нүхнээс түүсэн элдэн юмаар нь хүүхэд сонирхон шохоорхоход дуртай өвгөн байв. Даавуу бөсийг нэг тийш төмөр сав юмыг нөгөө тийш овоолон өвгөн өөрөө дунд нь шалан дээр хэвтэнэ. Урагдаж элэгдсэн цаасыг боловч дахин худалдаж болох байв. Хэрэв уранхай тасархай зурагтай ном, тоглоомын эвдэрхий зэрэг байвал хүүхдүүдэд өгдөг байжээ.

	— Харин ээждээ битгий үзүүлээрэй. Ээж чинь цэвэрч хүн билээ, гэж өвгөн сануулна.

	Расмуссен эмгэний сууцаас цааш хүүхдүүд бараг үл явах буюу тэнд эх нь мэдээгүй бүхэл бүтэн агуулах буй болгожээ. Тэнд хураасан идэшний үлдэгдлээс өвгөн түүж аваад хутгаар цэвэрлэн иддэг байв.

	— Пөөх паах! гэж Анна охин зэвүүрхэнэ.

	— Хэрэв архи уувал ер гэмгүй. За одоо та нар хөөрхөн, сайхан сэтгэлтэй Дитте ээждээ очицгоо! гэж гэнэт хэлээд тэднийг гаргаж өгдөг байв.

	— Ээжийн чинь тухай өвгөн, зүгээр ярьж байгаа үг биш их учиртай юм шүү. Хэрэв Дитте, өнгөрсөн өвөл халуун юм залгуулаагүй бол яах байсныг бүү мэд! Бидний ядуус манай сайн Диттегийн төлөө бурханд мөргөх учиртай гэж Расмуссен эмгэн ярьжээ.

	Талхчны хулганаас гадна өөр махчин хулганууд ч байдаг байлаа. Мариан хүүхэнд идэх юм үлдвэл сагсан савандаа хийж тавих юм уу, бүр адарт хүртэл дээр өлгөдөг байв. Нэгэн удаа санваартны хүүхдийг саравчинд хийгээд шөнөжин тэнд нь мартаад хонуулахад түүнийг хулгана дажгүй хазсан гэнэ билээ.

	Өдөр бүхэн хашаанд тоглож өнжих хүүхдүүдийг харж Анна Петер хоёр хэдэн цагаар сууна. Тэд цонхоороо уначихгүйн тул бие биеэ түшиж сууна. Тэднийг гэртээ байхад цонхоо онгойлгохыг эх нь зөвшөөрсөн бөгөөд харин холдмогц цонхоо хаахгүй бол хулгана орох байжээ. Хулгана зурам шөрвөгөр сахлаа хөдөлгөн хамраа өргөж, усны хоолойг шат шиг дамжин гүйж нүх сүв, өнцөг булан бүрийг шинжлэн хүний урдуур хойгуур дажгүй гүйлдэнэ. Бороо ормогц хүүхдүүд гэртээ хоргодон ороход хулганууд намхан дээвэртэй сууцны дээгүүр гүйлдэнэ. Шөнө бол бүр ч аюултай! Агуулахын үүд хаалга сахин сарны гэрэлд гүйлдэж байх бөгөөд талхчныг шинэ талх барьж гаргаж тавиад дөнгөж эргэмэгц хулганууд хошууран дайрдаг байлаа. Тэдний ойр зэргэлдээ нэг айлын хүүхэн амаржих үес эмгэн Расмуссен тэнд жижүүрлэж байхдаа үүнийг өөрийн нүдээр харжээ. Бас халуун талханд хошуугаа түлээд сандарч байгаа хулганыг ч харжээ. Хошуу амаа самардан илж, дороо эргэлдэн сандарч байдаг байв.

	Заримдаа хүүхдүүдэд өдөр дэндүү урт юм шиг санагдах ба ялангуяа үдээс хойш Расмуссен эмгэн унтаж, тэд хийх юмаа олж ядах үе байх ажээ. Тэр үес Аннагийн тууштай гуйлтыг даган хоёул гарч ээжийгээ эрэхээр явдаг байлаа. Гэрээсээ холдож болохгүй гэдгийг Петер мэдэх боловч гудамжны амьдрал тэднийг хөтлөн, дэлгүүрийн цонхонд хамаг юмаа мартахад хүргэж, гэрээс нь холдуулдаг байв. Нэг үгээр хэлбэл санаандгүй явсаар нэг мэдэхэд төөрчихсөн байдаг байлаа! Түүнийгээ мэдмэгц Анна дуу тавин орилж, Петер ч гэсэн өөрийнхөө гудамжинд хүрэхээс нааш биеэ барьж чадалгүй хамтаар уйлдаг байжээ. Гэвч будилж явсаар тэд гудамжаа олж гэртээ эргэж ирэхэд Расмуссен эмгэн тэднийг загнан, нулимсыг нь арчиж өгдөг байв.

	— Үүнийг Дитте ээжид ярих хэрэггүй гэж эмгэн үглэнэ.

	Гэвч Дитте орой буцаж ирээд энэ тухай айл хөршийнхөө ярианаас мэдэх бөгөөд тийм явдал сэтгэлийг нь зовооно.

	Гэвч азаар харин Расмуссен эмгэн ямар ч эм уусан юм нэг өдөр эв эрүүл болж дээрх явдлыг эцэс болгожээ. Эмгэний уусан эм нь маш хүчтэй байсан боловч эмгэнд таарсан нь ёстой л сохор аз гэхээс өөр яах вэ дээ. Багшийн авгайг ч харсан бүр өөр болоод байгаа нь илт мэдэгдэж байв. Нөхөр нь түүнд ихэд элэгсэг дотно харьцах болжээ. Тэр авгайг гадагш гарах бүр хойноос нь нөхөр нь гүйн ирж ноосон алчуур нөмөргөж байгаа үзэгдэнэ.

	Нэгэн өглөө хүүхдүүд эмгэн дээр ороход хувцсаа өмсөж байжээ.

	— Эмээ та зүгээр бол оо юу? Бүр зүгээр болсон уу? гэж тэд гайхан асууцгаана.

	— Тийм ээ, одоо айх юмгүй! гэж хэлээд бас баярлан шаазгай адил дэвхцэж байв.

	Хүүхдүүд ч тэссэнгүй инээд алдав.

	— Дахиад, дахиад гэж тэд гуйна.

	— Үгүй, одоо дахин дэвхцэж чадахгүй. Харин сайн дулаан хувцаслах хэрэгтэй.

	Эмгэн дахин нэг банзал толгойдоо углан өмсөх гэтэл гэнэт тэр нь дээшээ ч үгүй, доошоо ч үгүй болов. Хүүхдэд аятайхан шалтаг бүхий ийм явдал олонтоо тохиолддог байжээ. Гараа өргөмөгц заримдаа яаж ч болдоггүй хөшдөг, үе мөчний өвчин, шар ус гүйсэн мөрнөөс болдог байв. Ийнхүү толгойдоо ноосон банзал углаад эмгэн юу ч харахгүй хэсэг зогсов.

	— Хүүхдүүд минь хаа байна? гэж айсан мэт асууна.

	— Бид энд байна аа? Намайг Анна Свенсен гэдэг, харин Петерийг бол зүгээр л Петер гэдэг өнчин хүүхэд. Одоо биднийг харж байна уу? гэж Анна охин асууна.

	— Үгүй, гэвч би тэнгэр харж байна. Пер Голяк чөтгөр унаад... Үгүй ээ ядуусыг тэтгэх байрын эзний хүзүүн дээр унаад явж байна! Ээ дээ, чөтгөрийг сайн ташуурдаад өгөөсэй! Даанч зөөлөн сэтгэлтэй томоотой хүн дээ гэж хэлээд банзлаа доош татахыг бодно.

	— Дахиад хараач! Тэд хаашаа явж байна? Бурхан руу юу?

	Тэгтэл эмгэний банзал доош гулсан зохих байрандаа ирсэн тул тэнгэр харахаас өнгөрчээ. Гэвч Пер Голяк бурханд хүрч зарга мэдүүлсэн бол зүгээр дээ. Хэрэв түүнтэй хамт Расмуссен эмгэн явсан бол энэ хавийн эзэд түшмэдийн байдлыг тодорхой ярих сан!

	— Пер Голяк чинь ямаршуу янзын хүн бэ? Хүчтэй хүн үү? гэж хүүхдүүд асууна.

	— Хүчтэйгээр барах уу? Нөхцөлгүй! Гараа халаасандаа хийж явахаас аргагүй тийм хүчтэй.

	— Тэгвэл бүх хүмүүсийг ч нударч чадах уу? гэж Петер гэдсээ цүдийлгэн гэдийж бүдүүн дуугаар асуув.

	— Чадалгүй яах вэ. Даанч зөөлөн зантай жирийн хүн дээ. Хүмүүс түүнийг элдвээр элэглэн, доромжилж гоочлох боловч тэр бүгдийг тэвчин өнгөрөөнө. Нэг үгээр хэлбэл дэндүү хайнга хүн!

	— Яасан өрөвдөлтэй юм бэ? гэж Анна шүүрс алдав.

	— Би бол тэднийг барьж аваад бүгдийг алах байсан гэж хэлэв.

	Расмуссен эмгэн хүүхдүүдэд Пер Голякийн тухай ярьж өгөх хэрэгтэй болов. Модон шаахай нь хагас үсэрдэг тийм хүчтэй боловч ходоод цатгалан явж чаддаггүй тийм өгөөмөр хүн байгаа юм. Бурхан түүнийг бүтээгээд газар дээр тавьж «За энд амьдар! Энд нар ч бий, сүүдэр ч бий!» гэж хэлжээ.

	Гэвч «Энд манай байр!» гээд бүх нартай талыг нь чөтгөр, дагуул сэлттэйгээ эзлээд авчээ. Арга буюу Пер Голяк сүүдэр талыг нь бараадан суух болжээ. Тэнд нь өдөр дулаан шөнө хүйтэн байв. «Хөлдөж үхнэ ээ!», «Шөнөдөө чиний шүдээ хавирч байгааг би сонссон!» гэж чөтгөр шөнө нь түүнд хашхирна. «За чи хөлсөө асгаж байгаа биз? Халуунд хөөж хагарав даа, том гүзээт минь»! гэж Пер Голяк түүнд өдөр нь хариулна. Тэгэхээр нь чөтгөр өвлийг санаачлан бий болгожээ. Ингээд Пер Голяк өдөр шөнөгүй даарах болжээ. Үүнийг бурхан үзээд Пер Голякд шинэ хувцас дулаан хөнжил илгээжээ. Чөтгөр түүнийг нь үзээд атаархан хорсож өөрт нь хэрэггүй ч гэсэн «Надад ч гэсэн хэрэг болох эд байна» гэж боджээ. Тэгээд бодож бодож барьцааны газар нээжээ. Харахгүй юу, айхавтар амьтан аа! Пер Голяк барьцааны газар юмаа тавьж мөнгө зээлдэхгүй байхын аргагүй амьдралтай байжээ. Тэгээд яг өвлийн хүйтэнд дулаан хөнжил, зузаан хувцсаа тэнд өгч хэдэн мөнгө авдаг байв. Зун халуунд өвөл тавьсан зузаан хувцас, дулаан хөнжлөө эргүүлэн гаргаж авна. Ингэж л амьдардаг байж дээ. Юмаа хэрэгтэй цагт барьцаанд өгч, огт хэрэггүй цагт нь гаргаж авдгаар нь Пер Голякийг таньж болох юм.

	— Манай ээж ч гэсэн тэр шүү дээ, гэж Петер санаа авав.

	— Тийм ээ, сайн бодоод байвал та нар ч гэсэн Пер Голяктай адилавтар улс юм. Түүнээс болж бурхан чөтгөр хоёр тэмцэлдэж байдаг юм даа. Гэвч бурхан нигүүлсэнгүй сэтгэлтэй болохоор чөтгөрийн хийсэн бүхнийг мөрдөн явахгүй юм даа! Тэгээд л Пер Голякийн амьдрал улам доройтоод байгаа юм.

	— Энэ бүхэн худлаа. Яагаад гэвэл ер нь бурхан байхгүй гэж Петер эрс хэлжээ.

	— Яагаад байхгүй гэж? Гантигт сүмд хэн сууж байдаг бил ээ? Баяжихыг хүссэн хүн бурхны сахлаас гурвантаа угзрах хэрэгтэй гэдэг. Гэвч тэгж зүрхлэх хүн ховор учир энэ хорвоод ядуу улс олон байдаг юм хэмээн эмгэн хариулжээ.

	
VII : ГЭРЧИЛГЭЭ АВАХ ЁСЛОЛ

	Дитте хуучин даашинзаа засаж янзлуулан, шинэ зах хадуулахаар хэд хоногийн өмнө өгч бэлтгэжээ. Энэ нь хэдийгээр хямдхан бүтээгүй боловч Поуль хүүгийн гэрчилгээ авах ёслолд хэрэв түүнийг уривал олигтойхон хувцаслах хэрэгтэй шүү дээ. Истедгад дахь өөрийн нь гэрт ёстой их найр хийх гэж бэлтгэж байв. Унтлагын өрөөний модон эдлэлийг хүртэл зайчлан олон зочид хүлээж байгааг Дитте мэджээ. Архи дарс худалдан базааж, тэр баярт зориулсан үгтэй хуудсыг хэвлэх үйлдвэрээр даруулжээ. Сине бүх ёс горимыг мэднэ! Дитте урьдын үзсэн хурим найран дээр голдуу зарцын үүрэг гүйцэтгэж байсан тул энэ удаа жинхэнэ зочны ёсоор оролцоно гэдэгт баярлаж байжээ. Диттегийн гэрчилгээ авах баяр ядуугаас ядуу болсон бөгөөд харин одоо гэр нь чинээлэг болсон үед дүүгийнхээ баярт очно гэж сэтгэл нэн догдолно. Дитте очих сон гэж тун их бодсон учир ичих зовохоо мартаад бямба гарагийн орой эцэгтээ очиж сануулъя ч гэж боджээ.

	Ням гарагийн өглөө Дитте тэссэнгүй уйлав. 

	Диттег уйлуулахгүй гэж бодсон Расмуссен эмгэн овоо сайн загнажээ.

	— Идэх уух юмны төлөө ингэж сэтгэлээ зовоож болох уу даа? Биеэ бод, охин минь. Эрүүл энх сууж, үр хүүхдээ тэжээж чадаж байгаадаа баярлаж суу. Тэр их хөл үймээнд зүгээр л мартаж орхио биз. Маргааш заавал юм ирүүлнэ чи харж л байгаарай гэж ятгана.

	Гэвч Диттег хэн ч урьж ирсэнгүй тул нүдээ улайтал уйлжээ.

	Хүүхдүүдээ орой оронд нь хэвтүүлж Расмуссен эмгэнийг гуйж харуулаад Дитте салхинд гарах нэрийдлээр явав. Дитте аль л гоё хувцсаа өмсөж Истедгад дахь эцгийнхээ гэр өөд явлаа. Байшингийн нь гадаа очоод гэнэт ухаан орсон мэт зогтусаж, хаалганы хажууд нуугдан цонхны зүг ширтэв. Байшин нь бүгд гэрэлтэй байх бөгөөд дээд талын өрөөнүүдийн цонх нь онгорхой тул тамхины утаа, хүмүүсийн чанга инээж хөхрөх дуу тэндээс дуу хадан сонсогдоно. Эцэг нь цонхны дэргэд зогсоод хундага өргөн үг хэлж байгаа бололтой, түүний дуу бүгдийн дууг даран сонсогдоно. Түүнийг үг хэлж дуусмагц бүгд нирхийтэл инээлдэв. Поульд зориулж ямар нэгэн хөгжилтэй үг хэллээ гэж бодоод Дитте ч гэсэн өөрийн эрхгүй сэмхэн инээд алдав. 

	Хөөрхий муу Поуль минь! 

	Дитте, дүүгээ тэвэрч үнсэж түүнд аз жаргал хүсэх сэн гэж хэчнээн их бодно вэ! Тэр чинь Диттегийн л өсгөсөн хүүхэд шүү дээ! 

	Түүнийг үүрч явж бөгтөр болсон. Түүнээс болж олон шөнийнхөө нойрыг алдсан. 

	Диттегийн нүдэнд нулимс гүйлгэнэв.

	Найр дуусаж байгаа бололтой. Хаалга онгойж Эльза, толгой нүцгэн хар хүүгээ дагуулсаар гарч ирснээ ямар нэгэн юманд муудалцсан бололтой буруу харж явна.

	Дитте гадаах хаалганы дэргэдээс холдон харсан зүгтээ гэлдэрч явахад зүрх нь шимшрэн өвдөж, ганцаардлын гунигт сэтгэл нь шанална. Эцэг нь өнөөдөр Диттег санаж урихаар завдаж байсан гэж бас итгэх боловч урина гэснээ тууштай хамгаалж чадаагүйд нь гомдож түүнээс урвасан мэт санагдана. 

	Нас нь харьсан үедээ аав минь хулчгар болжээ! 

	Сэринегээс айхгүй хүүхдээ хамгаалдаг байснаа, Синег хөхрөх дээр түүнд гижигдүүлсэн мэт бууж өгдөг болжээ. 

	Тийнхүү нөхөртөө янаг бүдүүн хүүхэн, Диттег төрсөн гэрээс нь холдуулжээ.

	Дитте явсаар Фредериксбергийн өргөн гудамжинд гарч очиход аврахуй Армийн байр гэрэлтэй үзэгдэв.

	Орох хаалган дээр нь: «Шашны ном уншиж бясалгах ариун гэрэлт долоо хоног» гэсэн бичиг хадсан байлаа. Дитте сэтгэл санаа нь хов хоосон даарч бээрсэн тул биеэ дулаацуулж, сэтгэлээ сэргээх гэж гэрэл гэгээг эрж оржээ.

	Тэр танхимд гэрэл гэгээ ихтэй дулаахан нэн таатай байна. Тайзан дээр аврахуй Армийн эрэгтэй эмэгтэй цэргүүд бараг л бүгд нэгэн зэрэг дуулж, тоглож ном номлож байв. Дуулахаа гэнэт зогсмогц хэн нэг нь хэлээрээ шогшрон бүхийд гэнэт «тар» хийх чимээ гарч гуулин хөгжмийн эгшиг нирхийнэ! Огцом гарах энэ их чимээ хүнийг цочоом сүртэй бөгөөд бие сэтгэлийг нэвт сонсогдох шиг болно. Хөгжмийн сүртэй эгшиг сэтгэлийн гунигийг ёроолоор нь ховх татан үлээх шиг санагдана. Ном номлогчид нь Диттег анхаарсан янзгүй элдэв шог хошин юм ярьж хүнийг инээлгэхийг л хичээнэ. Гэвч тэнд цугласан хүн бүхэн үнэнхүү зочин мэт хүндлүүлэн, гагцхүү түүний төлөө энэ их баярыг хийж байгаа мэт санагдах нь нэн таатай ажээ!

	Дитте өнгөрсөн өвөл нэг удаа ирэхдээ харсан улс байхыг ажиглаж суув. Хамгийн урд талын сандлуудын нэгэнд хог новш цуглуулагч байшингийн нь өвгөн нүүрээ малгайгаар таглан суух нь үнэхээр бишрэл бясалгал үйлдэж байгаа мэт харагдана.

	Тэртээ цонхны суурь налаад... бас Крамер гуай зогсож байна! Баярыг бэлгэдэгч! 

	Түүнийг энд байхыг хараад Дитте золтой л дуу алдсангүй. Тэр, өдөржингөө архины бараа хараагүй бололтой нүүр царай нь харлан бараантаж зогсох бөгөөд түүний ийм царайтай байхыг урьд өмнө огт хараагүй билээ. Гараа элгэн дээрээ тавиад, сахал, хацар хоёр нь зэрэг унжийсан шиг үзэгдэнэ. Байдал нь үзтэл нэн гунигтай зовж шаналсан байх тул Дитте түүнийг гэрээсээ хөөх гэсэн санаагаа зэмлэхэд хүрэв. 

	Хаашаа явах юм бил ээ дээ? Дитте түүнийг яаж гэрт нь аваачих бил ээ? гэж бодно.

	Диттег босож гарахаар явтал, Крамер малгайгаа авч түүнийг хаалганы дэргэд угтан уулзав.

	— Тайван байдлыг тань алдуулсанд өршөөгөөрэй... Таныг жаахан гаргаж өгч болох уу? Ер нь өдөр бүхэн хүүхэн дэгээдэж болохгүй юм байна шүү дээ! гэж Крамер хэлжээ.

	— За тэгье. Хамт гэр өөдөө явъя, ноён Крамер гуай! Би цагаан талх, кофе худалдан аваад танд кофе чанаж өгье гэж Дитте баярлан хэлжээ.

	— Гэр өөдөө гэнэ ээ? Халуун пийшин, талхтай кофе, гэрийн тохилог байдал уу? Үгүй, энэ чинь бидний зам бус, Хансен авхай минь, гэр орны тохилог байдал гэдэг маань бидэнд хаалттай хэрэг. Харин эндээс холгүй аятайхан архины зоорь бий. Тэнд бас хүүхнүүд ч байдаг юм. Хоёул тийшээ очъё гэж Крамер хариулжээ.

	— Үгүй, баярлалаа.

	Дитте тийм газар орох дургүй

	— За тэгэлгүй ч яах вэ дээ. Тийм газар тан шиг төв төлөв хүүхэн зохихгүй нь мэдээж хэрэг. Гэвч та надад хоёрхон крон зээлдүүлэхгүй юу?

	— Ноён Крамер гуай, надад мөнгө байхгүй шүү дээ. Сохор зоос ч байхгүй! гэж Дитте түүнийг эгц ширтэн хэлжээ.

	— Гэвч та талх авна гэсэн шүү дээ. Талх авах мөнгөө л надад өгчих! гээд Диттегийн гарыг барьж тэнгэрийн хишиг горьдох мэт түүнийг гуйж цөхсөн харцтай гал нь буурсан нүдээрээ ширтэнэ.

	— Би танд зээлээр талх авч өгөх гэсэн юм. Талхны эзэн надад дуртай зээлдүүлдэг... За яах вэ тэгвэл би танд нэг хундага хар архи, аяга кофе олж өгөхийг бодъё гэж Диттег хэлэхэд Крамер мөрөө хавчив.

	— Би гэртээ ер архи уудаггүй гэгчийг та мэднэ: Би тэгэхийг эрс цээрлэдэг хүн. Гэвч та намайг бодоод түүнийхээ оронд хоёрхон крон зээлдүүлж хайрлаач дээ. Би урьд өмнө хүн шиг явж байсан минь үнэн мэт, маргааш танд эргүүлж өгөхөө амлая.

	Тэд гадаа гудамжинд зогсоод ярилцаж байхад Крамер архины зоорь луу орох гэж үхэн хатан тэмүүлнэ.

	— За тэгээч дээ! Дөнгөж хоёрхон крон шүү дээ! гэж тэр наманчилна.

	— Үгүй, надад ямар ч бололцоо алга! Би хаанаас мөнгө олох юм бэ? гэж Дитте гайхширан асууна.

	Диттегийн эргэлзэж буйг мэдээд Крамер улам шаардангуй загнав.

	— Хаанаас ий? Бололцоо байхгүй гэнэ ээ? Хэрэв хүүхэд чинь өвдөөд эм авах хэрэгтэй болсон бол та энэ үтийг лав хэлэхгүй дээ! Тэгвэл та лав аргаа олсон доо! Яаж ч аргалсан болно! Хэрэв би таны оронд ийм эмэгтэй байсан бол нэг цагийн дотор инээж тоглоод хорин крон лав олно гэж Крамер сэргэж ирэв.

	— Яагаад тэр бил ээ? гэж Дитте гайхав.

	Крамер түүний мөрөн дээр ихэд ёсорхуу гараа тавин түүний зүг тонгойж:

	— Таны гоо үзэсгэлэн!.. гээд чийдэнгийн гэрэлд шөнийн сүг сүүдэр шиг сүүдгэнэн яваа эрчүүлийг зааж хэлжээ.

	Дитте түүнийг цочиж харснаа, гэнэт эргэж уйлсаар гэрийн зүг гэлдрэв.

	Гэртээ ирмэгц Карл тэднийд ирээд саяхан явсныг мэдлээ. Хүүхдүүд нь унтаагүй сэтгэл нь хөдөлсөн байдалтай байцгаана. Карл гэртээ ганцаараа хоолоо идэх уйтгартай байсан тул оройнхоо хоолыг энд авчирчээ. Тэгээд тэд хамтаар оройн хоол идэж, кофе ууцгаасан байжээ.

	— Тийм ээ! Карл ах биднийг бяслаг, хиамтай талхаар дайлсан гэж хүүхдүүд нь ам булаалдан ярина.

	— Ёстой л хүн шиг хүн дээ! Тийм төв томоотой. Өөрийнхөө цалин хөлснөөс сохор зоос ч архинд өгөхгүй шүү. Ийм ханьтай болбол ч зүгээр дээ! гэж Расмуссен эмгэн сануулна.

	Дитте хариу үг хэлсэнгүй. Тэр, тун ч ядарчээ. Юм бүхэн түүнд гутамшигтай санагджээ.

	Найрын маргааш өглөө нь Ларс Петер сагсан саванд дүүрэн амтат боов, чихэр зэрэг элдэв юм хийгээд орж иржээ. 

	Ийнхүү Дитте найрын хишгийг хүртэв.

	— Чамайг уриагүйд уучлал хүсье. Биднээс гадна хоёр гуравхан айл хөршийн улс зэрэг цөөхөн хүн цугласан. Эхийг жирэмсэн байгаа үед их явдал чирэгдэл болгохгүйг бодсон юм гэж эцэг нь хэлжээ.

	Ингэж ярьж байхдаа эцэг нь Диттегийн нүүрийг харж чадахгүй байсан бөгөөд Дитте ч түүний яриаг таслахыг бодсонгүй. 

	Дитте эцгийнхээ өгсөн савтай юмыг авсангүй тул эцэг нь пийшингийн дэргэд тавьжээ. Дитте талархал илэрхийлсэн ч үгүй, авчирсан юмыг нь харсан ч үгүй.

	— За би явах шив дээ. Дахиад л юманд явж байна гээд Ларс Петер түүнтэй гар барьсан болов. 

	Харц нь нэг л гунигтай байлаа. Гурван хүүхэд нь Расмуссен эмгэнийд байсан боловч эцэг нь тэднийг асууж сонирхсон ч үгүй.

	Өнөөдөр өдрийн нэг цагт ажилдаа очих хэрэгтэй байсан учир Дитте хувцсаа өмсөв. Явахынхаа өмнө нөгөөх сагсан савтай юмыг Расмуссен эмгэнийд аваачиж өгөөд:

	— Хүүхэд шуухдаар энэ савтай юмыг Истедгад руу явуулчихгүй юу? Өчигдрийн найрын хувь гэж аав авчирсан юм... гэвч надад хоолны шавхруу хэрэггүй гэж хэлжээ.

	— Тэгэлгүй яах вэ! Бас үүгээр дутах уу? Би Кристиан Ольсеныг гуйгаад хүргүүлчихье. Өөрсдөө идэцгээг! Тэгвэл таарна! гэж эмгэн хэлэв.

	Диттег явмагц эмгэн сагсан савыг онгойлгов.

	— Үгүй, Хараач хүүхдүүд минь юутай сайхан эд вэ? Тэр муу золигт бүгдийг буцааж өгмөөргүй эд байна. Өөрсдөө идчихвэл яасан юм бэ? Харин ээждээ энэ тухай ганц ч үг хэлж болохгүй шүү! гэж эмгэн хоёр алгаа хавсран дуу алдав.

	Үнэхээр хүүхдүүд нь дуугүй байж чаддаг байлаа. Тэд Расмуссен эмгэнтэй хамт нууцгайхан ингэж сурсан улс ажээ! 

	Тэр Истедгадийн их зант, сайхан юм хийдэг этгээд байна шүү! Хэдэн өдөрт элбэг хүрэх юм байна. Дитте минь үүнээс амсаж үзэхгүй нь даанч харамсалтай!

	
VIII : ЭМГЭН РАСМУССЕНИЙ ШИНЭ ШААХАЙ

	Их ажилтай байх нь нэг бодоход сайн, нэг бодоход муу юм. Айлын өрөө тасалгааг цэвэрлэж угааж, арчих ажилд Диттег дуртай авдагт нь тэрээр бурханд баярлалтай байлаа. Иймэрхүү байдал нь түүнийг цатгалан байлгаж гэртээ мөнгө авчирч болохоор байв. Хоол ундны нь үлдэгдэл Расмуссен эмгэн, хүүхдүүдэд нь хүртэл хүртэх удаа бий. Заримдаа эзэгтэй нар Диттед юм өгөх ба заримдаа зарц барлагууд ил далд юм өгдөг байжээ.

	Гэтэл түүний бие хайргүй зүтгэж үүнийг олж өгдөг хүүхдүүд нь энэ явдлаас болж зовж байв. Тэд, өлсөж ангахгүй байсан боловч асрамж дутагдана. Расмуссен эмгэн тэдэнд хайртай боловч хүмүүжүүлж үл чадна. Хүүхдүүд нь эмгэнээс огт айхгүй, хийх гэсэн бүхнээ хийж байна. Дитте, хүүхдүүдээ гадаа хашаанд гаргах дургүй байв. Тэнд бохир балиараас гадна бас өөр учир байжээ. Хүүхдүүд нь тэнд элдэв муу юм сурч болох байв. Дитте тэднийг гадаа гаргахыг хориглох боловч хувцасны нь байдлаар түүний үгийг дагаагүй болохыг мэддэг байлаа. Расмуссен эмгэн тэднийг гадаа гаргаж, эхдээ бүү хэл гэж өөгшүүлдэг байжээ. Ийм замаар худал хэлж, юм нууж сурна гэгч нь хамгаас эвгүй явдал байв.

	Тэртэй тэргүй түүний эзгүй хойгуур гарах тул Дитте тэднийг хорихоо болив. Гэвч үүнээс болж ням гарагт түүнд ажил нэмэгдэв. Долоо хоногтоо барагдахгүй ажил байхын зэрэгцээ бас хүүхдүүдийн шавар шавхай болсон хувцсыг цэвэрлэх ажил нэмэгдэв. Энэ нь хүүхдүүдийнхээ өдөр тутмын үйл ажилд нь биечлэн оролцох боломжийг алдагдуулсан сайнгүй ажил байлаа. Цэцэрлэгт ургасан хогийн өвсийг цэвэрлэх адил долоо хоногийн турш хуримтлагдсан хог өвсийг нэг өдөр цэвэрлэх нь явдалтай байжээ. Уул нь хог өвс ургасан дор нь цэвэрлэж байлтай билээ. Үүнээс болж Дитте тэсвэр алдах явдал байх болов.

	Заримдаа ажлаа дуусаад хүүхдүүдийнхээ яриаг сонсож байхад, өөрийнхөө санаснаар хүүхдүүдээ хүмүүжүүлж чадсангүй гэж зүрх нь өвдөх удаа тохиолдох болжээ. Тэгээд яах бил ээ? Яах ч аргагүй. Диттегийн гар хумхилгүй ажиллаж, зүтгэж байгаа бүхэн нь гагцхүү хүүхдүүдээ л гэдэс цатгалан мөр бүтэн байж сайн хүн болоосой гэж хүссэний тул билээ. Түүний хамаг бодол санааных нь төв - хүүхдүүд нь байв. Хэрэв хүүхдүүд нь хэрэг тарьж аяга сав хагалах буюу юм асгаж цутгавал тэдний бурууг хүлээлгэдэг байсан бол харин одоо хувцсаа балиартуулах болсонд нь уурлахаас өөр аргагүй болов. Дитте жижиг хүүхдүүд үүнээс өөрөөр байж чадахгүй гэдгийг ойлгох боловч яг хэрэг дээрээ биеэ барьж чаддаггүй байлаа. Тэднийг алгадаж нулимсыг нь гартал загнасныхаа дараа л өрөвдөлтэй санагдах боловч оройтсоноо мэднэ. Дараа нь бас л тийм явдал давтагдана. Дитте ч гэсэн багадаа ийм байсан боловч эмээ нь юутай тэсвэртэй хүн байж вэ? Гэхдээ эмээ нь өдөржин түүнээс хол хөндий явж ажиллаж үзээгүй боловч үүнийг бодолтой байлаа.

	Тэгээд Дитте гэртээ ажил авч хийхээр шийджээ. Эхлээд бүтэмжтэй бус байсан боловч Дитте юм оёж сураад гэр зуураа ойр зуурын захиалга авч хийж болох юм гэж бодно. Тийм ажил найдвартай овоо хөлстэй байв. Арын хашааны Гейсмар авгайн суудаг байшинд цагаан юмны оёдолчин Йенсен гэгч авгай сууна. Тэр авгай цамцны зах, ханцуй оёхоор мэргэжсэн хүн байна. Тэднийд өглөөнөөс орой болтол, оёдлын машин тожигнож, хэзээд хэд гурван шавь дагалдан сургаж байдаг хүн билээ.

	Тэр авгай нэг цагдаатай хуримлах гэж байсан тул байдгаараа хичээж байжээ. Хуримаа хийсний дараа эр нөхөр нь болох хүн цагдаагийнхаа ажлаас халагдаж, том орон сууцны захирагч болохыг бодож байжээ. Тийм албанд урьд цагдаа байсан улсыг дуртай авдаг байв. Тэр үед Йенсен авгай жинхэнэ оёдлын газар нээж ажиллуулна гэж бодож байжээ.

	Тэр авгайд шавилахыг Дитте боджээ. Хоёр долоо хоногийн түр сургууль хийхэд арван таван крон авна гэж байв. Түүнээс хойш тэр авгайгаас захиалга авч болох ажээ. Тэгэхээр оёх юм эрж гүйх ч хэрэггүй болно. Гагцхүү түр сургуульд төлөх мөнгө олох хэрэгтэй! Гэвч өрөөг хөлслөгч нь мөнгөний өртэй шүү дээ!

	Тэгээд Дитте Крамерын эргэж ирэхийг хүлээхээр шийдэв. Орой түүнтэй ярилцахад овоо яриасаг бөгөөд учир ойлгох янзтай болохыг нь Дитте мэджээ. Түүний хөлийн алхаа бүдэг бадаг сонсогдох үес бүр шөнө дүл болсон байв. Дитте хаалга онгойлгож өгөөд:

	— Ноён Крамер аа, би тантай ярих нэг юм байна гэжээ. 

	Гэтэл цаадах нь гэрэлд гялбан нүдээ анивчсаар:

	— Cх, энэ золигийн өндөр шат! гэж үглэнэ.

	Дитте учрыг тайлбарлав.

	— Та өрөөнийхөө хөлснөөс ядаж нэг сарынхыг ч болов төлж үзэхгүй юу? Тэгвэл би түр курст орох мөнгө төлж чадах юм сан. Энэ хоёр долоо хоногт бид яаж ийгээд амь зууж болох байв.

	— Тийм ээ, нээрээ идэх юм гэдэг ямар нэг аргаар олдоод л байна. Энэ тухай санаа зовоод байх ч явдалгүй! Гэвч хатагтай та намайг хэн гэж бодож байна вэ? Арай намайг их баян хүн болчихсон юм гэж бодоогүй биз дээ? гэж хоёр гараа алдлан асууна.

	— Энэ ч oгүй юм шиг байна аа. Гэвч та өрөөнийхөө хөлсийг төлөх хэрэгтэй шүү дээ! Нялх хүүхдүүдийн хоолны мөнгийг та архинаас өгч тэднийг өлсгөх учиргүй биз дээ? гэж Дитте гайхширан өгүүлэв.

	— Боль! Тэгж битгий яриач! Та асуудлыг тэгж тавих чинь аюултай байна. Мөрөөрөө байгаа хүүхдүүдийг ярихаа болъё гэж нүд амаа том болгон хэлжээ.

	Тэгээд түших тулах юмаа олж ядан шүлсээ залгиж зогсоно.

	— Уучлаарай тав алдуулсан явдалд... Та асуудлыг тэгж тавих чинь үнэхээр хүнд байна... Нялх балчир хүүхдүүд. Па... золиг чамайг! гэж амьсгаадна.

	Тэр бээр гуйвсаар өрөөндөө орж, «Па, золиг чамайг!» гэж чанга үглэх нь сонсогдоно.

	Тэгээд дахин өрөөнөөсөө гарч ирээд, дөлгөөн харцаар Диттег ширтэн

	— Би гахай, та сайн санаатай нэгэн эмэгтэй. Тийм ээ, тийм... битгий сөргө, яг л тийм байгаа юм!.. Тэглээ гээд танд юу хүртээлтэй байна даа? Би таныг хуурч хүүхдүүдийг чинь эцэг эх мөн л хөөрцөглүүлж байхад та, биднийг байрнаас минь хөөж гаргахгүй байна. «Бүү ай, Дитте чамайг хөөж гаргахгүй! Чи олсон мөнгөөрөө тайван ууж болно!» гэж би өөрөө өөртөө хэлдэг юм. Тийм биз дээ, Дитте ээж минь намайг хөөж гаргахгүй шүү дээ, тийм үү? Хэрэв би маргааш өвдөөд хэвтлээ ч гэсэн та усанд гурил зуураад өгнө шүү дээ? Хэдийгээр ус, гурилаа та хүнээс өр тавьж авлаа ч гэсэн тэгнэ шүү дээ? Чухам энэ л ядуусыг тэтгэж... харж хандах гэгч мөн биз ээ. Хэрэв бурхан минь би ингэж дэмийрэхгүй бол та юутай сайн гэргий болох байсан бол доо... Гэвч уучлаарай, Крамер бууж өгөхгүй! Тийм элдэв юм бодож бүү сэтгэлээ зовоож үз! Бид аз жаргалгүй хайр дурлалтан болж тоглохгүй! гэж хэлжээ.

	Дитте тэссэнгүй инээж:

	— Ноён Крамер та тэгээд надад юу гэж хэлэх гээд байгаа юм бэ? гэв.

	— Юу гэж хэлэх гээ вэ? Тийм ээ, би ёстой гахай юм. Бас мөнгөний талаар би тэр нэгэн орой танд эвгүй аргаар мөнгө олох тухай хэлсэн тийм ээ?.. Гэвч бид тэр тухай дахин санахгүй тийм биз дээ! Гэвч Крамер, таны тулд түүнээс гоц нэгэн зүйлийг хийнэ. Маргааш бид Дитте ээжийн тулд нэгэн олиггүй шог үзүүлнэ. Бид, зүүн цэнгэлдэхийн орчим очиж эрхэмсэг хатагтайг хуримын нь өдөр баяр хүргэнэ.

	Дитте үүнийг сонсоод сандарч босон харайв.

	— Ноён Крамер, та гуйлга гуйж, хуучин эхнэртээ очих гэж байгаа юм биш биз? Үгүй, түүнийг би хүсээгүй! Та тэгэх ёсгүй! гэж сандрав.

	Крамер түүний ийнхүү эгдүүцэн сандрахыг үзээд ихэд инээж байжээ.

	— Ямар ч гэсэн бид очно оо. Харин юм гуйхгүй, баяр хүргэхээр очно, ойлгож байна уу? Нөхөрт нь сайхан цэцэг барина! «Ийм ханьтай болсонд баяр хүргэхийг хүлээн соёрхоно уу? Ёстой лха тэнгэрийн зантай хүүхэн... гэдгийг танаас өмнө би мэднэ!» гэж хэлнэ. Үүний тул арван тав хорин крон төлөхгүй гэж үү, золиг чамайг! 

	— За сайхан нойрсоорой, охин минь! Одоо бид өрөө өрөөндөө ороод үнэн шашинтны ёсоор унтаж, маргааш дөрвөн хөллөн мөлхөж эхэлнэ шүү дээ! Золиг чамайг! гэжээ.

	Маргааш нь үдийн хоолны үед Крамер хүрч ирээд ширээн дээр нь арван таван крон чулуудав.

	— За энэ! гэж ууртай ширэв татан хэлээд гарч оджээ.

	Сайн явах цагт нь ойр дотно байсан хүмүүсээс аль болохоор зугтааж явдгийг Дитте мэдэх тул энэ удаагийн аялал нь түүнд хэчнээн хүнд хэцүү байсан болохыг ойлгож байв. Тэр хүн Диттегийн төлөө гэж бузар үйлийг ч үйлдэхээс буцсангүй, голд нь орсон архиа ч уусангүй гүйж ирсэнд нь Дитте баярлаж байжээ.

	Дитте өдөр бүхэн оёдлын сургуульд явж, өдөр тоолон, хэзээ хүүхдүүдтэйгээ гэртээ сууж захиалга авч оёх бол гэж тэсэж ядан хүлээнэ. Гэвч хамгийн гол зүйл болох оёдлын машин түүнд байсангүй!

	— Чи талхчны түншээс гуйгаад үз л дээ. Тэр чинь хүнд хүүтэй мөнгө зээлдүүлдэг овоо нуруутай хүн гэдэг шүү хэмээн Расмуссен эмгэн түүнд зөвлөнө.

	Гэвч зарим явдлыг тунгаан бодоод тэр Лэборг гэгчээс мөнгө гуйхгүй, шал өөр хүнтэй харьцсан нь дээр гэж бодно.

	Үдээс хойш Дитте гарч яваад ихэд баяртай буцан ирэв. 

	Тэр бээр зээлээр юм зарах дэлгүүрээс долоо хоног тутам хүү төлж, оёдлын машин авах болжээ.

	— Эмээ та сонсооч, надад маш сайн машин өгсөн. Дэлгүүрт байсан дотроос хамгийн сайныг нь өгсөн. Тэд надад түүнээс муу машин худалдаж болох байсан боловч тэгсэнгүй. Энэ чинь тэдний зүгээс надад нигүүлсэнгүй хандсан хэрэг бус уу? Долоо хоног бүр дөрвөн крон төлсөөр жилийн дараа хоёр зуун кроны үнээр энэ машиныг бүр авах юм. Харин бэлэн мөнгөөр бол зуун тавин крон гэж хувь хүүг нь бодоод тэгж байна билээ. Би хямдхан худалдаж авсан байгаа биз дээ! гэж Дитте баярлан өгүүлнэ.

	— Хэрэв түүнээс үнэтэй л байдаг юм бол зүгээр наймаа болж гэж эмгэн хайхрамжгүй хэлээд ер баярласан царайгүй байв.

	Орой нь оёдлын машиныг авчирч өгөв. Тэр нь өдөр Деттегийн сонгосон машин биш, хуучин машин байв. Гэвч оёход явдалгүй байсан тул одоо яана гэхэв... Оёдолчин багш нь шалгаад, наймаагаа мялаан кофе ууцгаажээ. Одоо өдөр бүхэн дөрвөн крон төлөх хэрэгтэй болжээ. Гэвч ажил байвал энэ ч гайгүй хэрэг! Дитте ирээдүйдээ их итгэн суух болов.

	Одоо оёдолчин багшаасаа баахан зах, ханцуй авч оёж эхлэв. Өдөрт нэг крон олж болох боловч зөвхөн түүгээр амь зогоож болохгүй байлаа. Иймээс цагаан даавуун эдлэлийг дэлгүүртэй шууд холбоо барьж захиас хүлээж авах хэрэгтэй байв. Йенсен авгай ч Диттег олигтой оёдолчин болмогц дэлгүүрийн эзэнд танилцуулна гэж амлажээ.

	Расумссен эмгэн уруу царайлан явах болсон нь ямар нэгэн юманд дурамжхан байгаа бололтой. Эмгэн нэлээд хөндий байх болов. Нэг удаа эмгэн гэртээ уйлж байхад Дитте орж очжээ. 

	Тэгтэл тэр оёдлын машинаас болж ийм явдал болжээ!

	— Одоо муу эмгэнд хийх юм ердөө олдохгүй. Хүүхдүүд надад их дассан юм сан! гэж эмгэн нулимс унагана.

	— За юу гэсэн үг вэ, эмээ! Та манай гэр зуурын ажилд туслахгүй бол би яаж ганцаараа дөнгөх вэ? Би биеэ дааж ажиллах болохоор та зах нугалах зэрэг элдэв ажилд туслалцаж өгнө гэж Дитте ч бас уйлан алдаж хэлжээ.

	Эмгэн үүнээс хойш овоо сэргэж, хамт хоол идье гэж хүүхдүүдийг очиход хүрч ирдэг болжээ. Харин сүүлийн үед гэрээсээ гарахгүй болсон билээ.

	— Ээ, хэрэв надад асрамжийн газраас олигтойхон гутал өгвөл, би энд тэнд явж чамд хийх юм олж ирэх сэн. Тэгвэл хэчнээн их цаг хэмнэх вэ гэж эмгэн хэлжээ.

	Үнэхээр эмгэний шаахай нь бүр элэгдэж гүйцжээ.

	— Нээрээ, үзээд алд л даа. Яах вэ байхгүй гэж хэлнэ биз. Ямар таныг тэд залгичих юм биш дээ! гэж Дитте зоригжуулав.

	— Тэд чинь яаж ч мэдэх улс. Амьдаар нь залгина шүү! Ядуусыг тэтгэх ноёдтой бүү ойртуулаасай гэж чи бурханд мөргөлтэй ажил шүү.

	— Яах вэ, та өөрийнхөөрөө зүтгээд үз л дээ. Тэд чинь настайчуудыг гутлаар хангах ёстой биз дээ гэж Дитте ятгана.

	— За тийм, энд ингэж ярихад ч амархан хэрэг. Очоод үз л дээ. Ямар байх нь вэ. Тэнд орох гэж хэдэн цагаар хүлээж зогсоход хөл чинь тэсэхгүй. За яах вэ тэр тэтгэх газрын түшмэл гарч ирлээ ч гэсэн улаан нүүрэн дээр шууд загнаж зүхээд ороод явчихна гэж хэлээд тийшээ очно гэхээс эмгэний хамаг бие чичирнэ. Тэгээд маргааш нь Дитте түүнийг дагаж явах боллоо. Тэгэхгүй бол эмгэн очоогүй байж очсон гээд ирж ч мэднэ. Яг хүүхэд шиг болсон амьтан!

	Орой болох үес Расмуссен эмгэн гэртээ буцаж ирэв. Эмгэн бусад хөгшдийн хамт хүлээн зогссоор бүр ядарч гүйцжээ. Дитте түүний гадуур хувцас, норсон шаахайг тайлж өгөөд халуун кофе аягалж энэ тэр элдвийг хүүрнэн эмгэний сэтгэлийг өргөхийг хичээв. 

	Нэлээд байзнаж байгаад

	— За яав даа? гэж эмгэнээс асуув.

	— Хн!.. Сайн л загнууллаа, түүнээс өөр яах вэ! Ахлах дарга нь ч байсангүй. Залуу зулбадаснууд нь хараах нь улам илүү. Өнгөрсөн жил гутал өгсөн одоо яах ч аргагүй гэнэ. Бүжгийн талбай хэсэж явдаг юм уу? гэнэ. Би өмсөж яваагаа тэдэнд үзүүлэхэд харин, модон шаахайгаар соливол соль гэж байна. Хэрэв түүнийг нь голбол миний талийгаачийн байгаа газар өөд явуулна гэнэ. Тэр нь л дутаж гэнэ дээ! Дөчин жил нуруу бөхийн энд хүний төлөө зүтгэсэн гэтэл таних ч амьтангүй тамд намайг явуулна гэнэ! гээд эмгэн уйлж гарав.

	— Миний муу эвэртэй хөл одоо яана даа? Яаж би модон шаахайтай явна вэ? гэж эхэр татна.

	— За яах вэ, яаж ийгээд болох байлгүй. Битгий уйл! Бямба гарагт Аннагийн эцэг хэдэн төгрөг ирүүлэх байх! Тэгэхээр танд сайхан гутал авч өгье! гэж Дитте, эмгэнийг аргадаад эмгэнийг ширтэн инээмсэглэнэ.

	— Сайхан санаатай охин минь! Гэвч чи хаанаас гутал олох бил ээ дээ? Өөрөө яая гэж яваа шүү дээ! гэнэ.

	Тэгснээ эмгэн гэнэт инээж:

	— Бүжгийн талбай хэснэ гэнэ шүү! Яаж золигуудын санаанд оров оо. Далан естэй эмгэнийг доромжилно гэнэ шүү! гэжээ.

	Үдээс хойш Гейсмар авгай шинэ оёдлын машин үзэж, аяга кофе уухаар гүйж ирэв. Түүнд нөгөө модон шаахайны түүхийг ярьж өгчээ.

	— Манайхны тэтгэх газрынхан тийм л улс даа. Удирдах ахлах дарга нар нь ч гэсэн яг л тийм улс. Харин Расмуссен авгай та энэ модон шаахайгаа өмсөөд сүмд очоод үзээч. Бурхны ордонд модон шаахайтай явахад дурладаггүй юм. Айх юмгүй аягүй бол танд савхин гутал ч өгч магадгүй. Харин та олигтойхон чирч дуу шуу гаргаад байгаарай гэж тэр авгай зөвлөжээ.

	Бурхнаас айдаггүй юм чинь санваартнаас айх юу байх вэ гээд Расмуссен эмгэн түүний хэлснээр очоод үзжээ. Хурал ном дууссаны дараа ламбугай өөрөө түүнд ойртон ирж, эмгэний мөрөн дээр гараа тавиад эелдгээр ярилцахад сүмд ирсэн улс тэднийг тойрон харна. Маргааш нь Расмуссен эмгэн маш дулаахан гутал хүлээн авчээ. Гейсмар авгай зөв арга зааж өгснийхөө шанд хуучин модон шаахайг нь гуйж авав. Түүнийг худалдаж хэдэн мөнгө болгож болох байлаа.

	Хотын хүмүүс хөдөөгийнхнөөс дэмий дээрэлхэх юмгүй арай ядан амь зогооно. Хөдөөд бол хүний хөдөлмөрийн үр шим нь харагдах ба зөгий өсгөгч бал хураахдаа зөгийгөө өлсөж үхэхээргүйг заавал үлдээнэ. Гэтэл хот газар бол ажил хийсэн гарын үр шим бурхан, чөтгөр хоёрын алинд хүрч байгааг үл мэднэ. Ямар ч гэлээ гэсэн тэр нь хувь заяаны гар тул дэмий тэнийлгээд нэмэргүй байв. Дитте амьдралын төлөө тэмцлээ ахин дахин шинээр эхлэх боловч амжилтад хүрэх онц найдваргүй байлаа. «Ядуусын тэр хуаранд» гэр бүлтэй ганц бие зуу шахам хүн байх тул тэдний хэнтэй нь Дитте өөрийгөө жиших билээ. Гудамж тийш харсан хаалгатай айлуудаас бусад нь нэгэн хэвийн амьдрал байдалтай улс байв. Архи ууж байгаа, мөнгөө дэмий үрж байгаа, эсвэл хямгатай зарж байгаа хэн боловч цаанаа бэлгүй тул бие биеэс дээрэлхэх онцын ялгаагүй улс байжээ.

	Тэр том байшингийн айлууд ч гэсэн бас л явдалтай амьдарч байжээ. Жишээ нь талхчныг аваад үзье л дээ. Тэд хэчнээн ч хичээсэн нэмэргүй байв. Эхнэр нь өдөржин лангууны ард зогсож худалдаа хийнэ. Эзэн Нильсен нь өдөр бүхэн туслагч том биет ютланд эр Лэборгтой талх барин зүтгэнэ. Тэд бүгд ажилсаг сайн улс бөгөөд талхыг нь хүмүүс дуртай авна. Гэхдээ жижиг талхаа дэндүү хөөлгөж том болгох гэмтэй учир "цагаан талхны хөөсөн нүхэн дотор Нильсений өөрийн нь сүнс яваа юм" гэж Расмуссен авгайн хэлдэг ортой байв. Гэлээ ч гэсэн талхчин мөд ядуурна гэх яриа явсаар байжээ.

	Дитте юу ч үл ойлгоно. Карлтай ярьснаас хойш түүний үгийн далд учир утгыг олох гэж хааяа бодох боловч төдхөн орхиж өөр юм бодно. Ирээдүйн тухай бодохоос өмнө түүний өдөр тутмын ажил нь нөмрөн авдаг байжээ. «Өдрийн гуниг уурыг нь хүргэнэ!» Хаашаа ч явлаа, юу ч хийлээ гэсэн чи хувь заяаны эрхэнд өнхөрнө! Амьдралын өнгөн дээр тогтох нэн бэрх, олонх нь түүний ёроолд живнэ.

	Дитте байшингийнхаа хүүхнүүдтэй нэг их ойртохгүй хөндийхөн байдаг байлаа. Тэгэхгүй бол нэг л өдөр элдэв хов маргаанд өртөж болзошгүй байв. Иймээс түүнийг их зантай гэх боловч Диттегийн ажил хэрэгт л орохгүй байвал бол оо гэж бодно. Дитте бишгүй удаан хугацаагаар гэр орноосоо хөндий байж, Сэринегийн гэмт хэрэг, Шаазгайн Үүр, яргачин хоч таг мартагдан, өнгөрөхүйд, Истедгадын модон эдлэлийн худалдаачны охин гэж нэрлүүлмээр санагдана.

	Цагдах түшмэдээс Дитте үргэлж эмээн айж сууна? Хэрэв тэд түүний түүхийг сөхөөд үзвэл асарч буй хүүхдүүдийг нь булаагаад авмаар санагдана. Цагдах улс тэдний байшинд үзэгдэх болгонд Дитте сэтгэл зовнино.

	Тэд цөөн бус удаа тэдний байшингаар үзэгддэг байв.

	Шөнө өрөө тасалгаа, гадаа хашаанд хэрүүл шуугиан дэгдэж цагдах газрын улсыг яаралтай дуудахад хүргэдэг байлаа. Заримдаа тэд уриагүй байтал хүрч ирээд дураараа загнах байдал нь урьд өмнө Диттегийн зарцлагдаж байсан баян айлуудаас эрс өөр байлаа. Энд бол хөлөө хавсарч цагаан бээлийтэй гараараа ёслох явдал байсангүй! Үгүй, энд бол хаймран ташуур хийсэн арын халаасандаа гараа хийж орж ирдэг байв. Хэрэв тэдний орж ирэхэд үймээн шуугиан байгаагүй бол тэд зориуд зохион байгуулдаг байлаа. Үзтэл тэд хийх юмгүй бол гиюүрч явдаг шиг санагдана!

	Нэгэн шөнө хашаанд хашхирч нүдэх чимээгээр Дитте цочин сэрэв. Дитте босож цонхоор хартал, ажилчин Андерсены үүдэн дээр хэдэн хар сүүдэр байхыг харжээ. Тэдний хувцсыг хараад цагдаа гэж Дитте мэдлээ.

	— Хаалгаа нээ! Цагдаа байна! Сургуульд сургах хууль зөрчсөн тул та нарыг наян эрегээр торгоно. Сельмаг үүний тул шоронд суулгана гэж тэд хашхирч байв.

	— Намайг шийтгэж үз дээ! гэж нойрмог эрийн хариулах сонсогдоно.

	— Үгүй, та энэ хүүхэнтэй суусан гэрчилгээ байхгүй тул, хүүхдийнхээ төлөө эх нь хариуцах ёстой. Хурдан гар! Гадаа хаалган дээр цагдаагийн машин хүлээж байгаа! гэнэ.

	— Би өвчтэй. Маргааш төлбөрийг нь өгье гэж Сельма хүүхний учирлан гуйх сонсогдоно.

	— За бид та нарыг мэдэж байна! Ямар өвчтэй байгаа гэж бас хэлэх нь вэ? Судас шөрмөс чинь татсан уу? Алив үзье! гэнэ.

	Тэгээд цагдаа нар хаалгыг нь онгойлгох гэж элдэв юмаар оролдож байгаа нь сонсогдов.

	— Та нарыг хаалгаа нээхээс нааш бид явахгүй шүү! гэж тэд хашхирна.

	Айлууд сэрээд цонхоороо шагайж зарим нь хараан зүхэж, зарим нь уран хошин үг хэлэх сонсогдоно.

	— Муусайн шиншээчүүд эртхэн тонилцгоо! Тэгэхгүй бол та нарын толгой дээр чулуу нүүлгэнэ шүү! гэж нэгэн сөөнгө хоолойтой хүн Диттегийн дэргэдээс хашхирав.

	Тэр нь Крамер байсан бөгөөд цээжээ цонхоор гаргаад гараараа занан хашхирч байв. Цагдаа нар ч удалгүй явцгаалаа.

	Маргааш нь Сельма айлуудаар орж, торгуульд төлөх мөнгө цуглуулав. Тэр эхнэр Диттед хүртэл орж таван эре авчээ. Хүүхдүүдийн нь эцэг өвчтэй байжээ. Усан онгоцноос нүүрс буулгаж байхад түүний нуруун дээр тампуутай нүүрс унагасан тул сүрхий гэмтжээ. Тэгээд зургаан долоо хоног хэвтэрт байгаа боловч ямар ч тусламж авсангүй. Тиймээс хүүхдүүд нь хичээлээ таслан бага сага ажил хийхэд хүрчээ. Гэвч Сельма хүүхэн энэ хүнд байдлаас нэр төртэй гарч, харгис цагдааг шороо үнхүүлсэнд айл хөршийнхөн нь хамтаар баярлаж байлаа.

	
IX : ААР СААР ЯВДАЛ

	Ажил гэхээр юмгүй болсон тул Карл өдөр бүхэн гүйж ирэх болов. Хотын захиргаа гудамж засах ажлыг зогсоожээ.

	— Тэр эрхэмсэг ноёд, янз нь халуурч байх шиг байна. Тэгээд газар хөлдчихсөн юм шиг санаж байх шиг байна гэж Карл дооглонгуй ярина. Орж ирмэгцээ Карл:

	— За, ажил ямар байна? гэж асууна. 

	Оёдлын машинаар юм хийх болсон нь түүнд Диттегээс дутахгүй сонирхогдож байсан бололтой!

	— Баярлалаа! Зүгээр! гэж Дитте үргэлж нэг янзаар хариулна. 

	Гэвч үнэндээ түүний ажил тийм ч зүгээр биш байжээ. Хэдийгээр баахан удаан боловч ямар ч оёдолчноос дутахгүй ажиллах болсноо Дитте их амжилт гэж бодно. Гэвч сургах курсийн сүүлчийн хэд хоног улам сунжирч Йенсен авгайн баахан юмыг оёж, өдөрт ганц крон олох болов. Дэлгүүрийн эзэнд аваачиж танилцуулна гэсэн чинь яалаа гэж Йенсен авгайд сануулах боловч: «Тэр чамаас зугтаачихгүй! Чи дахин баахан дасгал сургууль хийх хэрэгтэй» гэдэг байв.

	Баярлалаа! Энэ сонсоход аятай үг боловч Дитте ганцхан кроноор амь зуухад хэцүү байлаа. Долоо хоногт дөнгөж зургаан крон олох нэртэйгээс дөрвийг нь машины үнэд өгөх тул хэрхэн цааш амь зуух бил ээ? Азаар харин татвар хураагч хүн овоо хүн байв. Бямба гарагт ирэхэд нь мөнгөгүй байсан бол нэг их юм болохгүй ажээ. Харин төлөх өрөө дэндүү их болгож болохгүй нь мэдээж.

	— Дараачийн бямбад найман крон бэлтгээрэй. Эсвэл машиныг чинь хураана шүү гэж хэлдэг байв.

	Гэвч Дитте өрөө долоо хоногоос хэтрүүлэхгүй байхыг хичээнэ.

	Хэн нэгэн хүнтэй энэ тухайгаа зөвлөмөөр санагдавч, Карлын асуухад:

	— Баярлалаа, сайн байна! гэж хариулдаг байжээ.

	Дитте хэрэг явдлаа бүтэмжгүй байгааг Карлд тоочиж түүнийг зовоохыг боддоггүй байлаа. Зурсан шугам дээгүүр гарахыг зүрхэлдэггүй тахианы үлгэр мэт Дитте биеэ барина.

	Карлаас өөр итгэж ярих хүнгүй байлаа. Дитте, эцгээсээ ч хүртэл ичингүйрч юмаа ярьдаггүй болжээ. Аль хар бага наснаасаа янз бүрийн нүсэр ачааг гагцхүү өөрийн нуруунд үүрч аргалж сурсан тул одоо ямар нэгэн хүнд ярьж, зөвлөгөө авах нь түүнд хэцүү санагдах болжээ. Дитте ер нь ямар ч юмны тухай гэсэн хүнийг царайчлан гуйх гэж өөрийгөө хүчилж чаддаггүй хүн тул сэтгэл нь зовж ядрах тутам улам ганцаардмал болох ажээ.

	Гэвч ажил явдал нь нэг л биш байгааг гадарласан Карл, нэг орой Диттег хананд шахан

	— Тэр авгай чинь шулаач амьтан байна шүү дээ! Тэр чинь чамайг л шулж байгаагаас цаашгүй. Магадгүй ганцхан чамайг ч тэгж байгаа биш байх гэж оёдлын нь багш авгайн тухай хэлжээ. 

	Бага багаар үгийг нь сонссоор Карл учир явдлыг ойлгожээ.

	Дитте үүнд итгэж ядна.

	— Йенсен авгай чинь өөрөө бас ядуусын нэг шүү дээ гэж Дитте эсэргүүцэв.

	— Тэгээд юу гэж? Энэ чинь бусдыг шулахад саад болохгүй. Тэгж яривал ч явж явж бүх хүмүүсийн гарал үүсэл адилхан шүү дээ.

	Хорвоод баян, ядуу гэж өөр өөр байдаг байсаар атал Карл юу хэлэх гэж байгааг Дитте үл ойлгоно.

	— Тийм ээ, хүн бүхэн хорвоод хөөрхийлөлтэй улаан нялзрай амьтан төрдөг юм!

	— Уухай ингэж ойлгох хэрэгтэй байжээ! гэж Дитте хэлснээ Карл дахиад л нөгөө шашныхаа юмыг ярих вий гэсэн маягтай болж: — Уухай тийм учиртай юм вий! Тэгсэн хэр нь биднийг улнаас толгой хүртэл ширэв татаад, өөрийгөө хатагтай шиг загнах гэдэг юм. Нэг цагдаатай суугаад дараа нь оёдлын газар байгуулна гэдэг нь бидний хүч хөдөлмөрийг сорж мөнгө хуримтлуулах гэсэн үг байх нь ээ. Тийм үү? гэж сэргээд ирлээ.

	— Маргааш чи дэлгүүрт өөрөө очиж ажил гуйсан дээр. Тэгэхдээ өөр газраас гуйвал зүгээр, тэгэхгүй бол багш чинь элдэв хов зөөж магадгүй шүү. Олигтойхон амьдрахыг бодохоор, хүмүүс бие биеэ хайрладаггүй юм.

	Хүүхдүүд аль хэдийн орондоо ороод унтсан цаг байлаа. 

	Гэтэл гэнэт Петер өндийгөөд:

	— Таныг ирсэн гэж би зүүдэллээ гэж баярласан байдлаар харж хэлээд дахин, унтаад өгөв. Бяцхан Георг ч бас сэрээд шулганаж байна.

	— «Ээж» гэж хэлэх гэж байгаа юм шиг байна шүү. Долоон сартай гэхэд овоо л байна даа гээд Карл инээв.

	— Үгүй, «аав» гэж дуудаж байгаа нь тэр. Аавгүй гэдгээ мэдэхгүй амьтан шүү дээ гэж Дитте нуулгүй хэлжээ.

	Карл түүнийг харснаа юу ч хэлсэнгүй. Карлын царайны байдал түүнийг дуугүй болгож, юм бодоход хүргэжээ. Тэгтэл Карл хүүтэй нь эрхэлж өхөөрдөж байснаа гэнэт Диттегийн уйлж байгааг ажиглан

	— Чи яав аа? гэж асуув.

	— Мэдэхгүй... нэг л хачин... юм. Би юу ч мэдэхээ болилоо.

	— Зүгээр, зовлон байвч тэвчих хэрэгтэй гэж ихэд энэрэнгүй хэлсэн нь Диттег улам чанга мэгшин уйлахад хүргэв.

	— Чи яагаад өөрийнхөөрөө зүтгээгүй юм? Тэгвэл элдэв гуниг зовлонгүй байх сан. Намайг чам дээр очно гэж чи юунд хүлээнэ вэ? Чи чинь эр хүн шүү дээ! гэж Дитте гэнэт хэлжээ.

	Карл толгой сэгсрэн:

	— Би нэг удаа чиний хүслийн эсрэг загнаж түүнээ арай ядан давж гарсан. Хүн бүхэн өөрийн дураар чөлөөтэй байх ёстой.

	— Энэ ч чиний бодлоор тийм байх. Гэвч хэрэв хүн ямар нэгэн юм хүссэн ч өөрийгөө албадаж чадахгүй шүү дээ, тийм үү?.. Өөр ямар нэгэн хүн түүнийг барьж аваад: «Ингэх хэрэгтэй!» гэж хэлэх хэрэгтэй.

	— Чи надаас үүнийг хүлээсний хэрэггүй! Ямар ч хүнийг гэсэн би хүч түрэхгүй гэж боддог болсон. За би одоо ажилгүйчүүдийн хуралд очихоор явлаа! гээд Карл босжээ.

	— Чи тэнд лав өөрийн шаардлагыг хүчээр тулган зөвшөөрүүлэх хэрэгтэй гэж ярихаасаа буцахгүй байх даа! гэж хэлээд Дитте түүний гарыг тавихгүй түүнээс зүүгдэх мэт зогсоно.

	— Тэнд бол өөр хэрэг! Дайтаж үзлээ ч гэсэн хүн бүхэн зүсэм талх олох эрхтэй гэж Карл тодхон хэлжээ.

	Дитте өөрийн ажлыг мартаад бүр бодол болжээ. Тэр бээр хэлсэн үгэндээ харамсан хэлээгүй үгэндээ бас харамсана. 

	Дитте тэр үгийг хэзээ ч хэлж чадахгүй шиг байна. Хэрэв Карлд Дитте хэрэгтэй бол, Дитте түүнд зүрх сэтгэлээ өгч Карлыг татахад явдалгүй байлаа. Гэвч Дитте өөрийн сэтгэлийн зовлонг хуваалцахыг хүсэх нь төвөгтэй байв. Дитте түүнийг хүсээд байхад Карл яагаад өөрөө эхлэн үл санаачилна вэ? Яагаад хэрэгцээ тохиолдсон нь горьдол эрнэм бэ? Хүнээс гуйж царайчлахын зовлонг мэдэх тул Дитте хүний хүслийг урьдчилан тааварлаж хөнгөвчилдөг байв. Яагаад Карл түүнийг барьж аваад эзэмдэхгүй байна? Юу нь болохгүй байна? Диттег хүндэтгэсэндээ тэр үү? Эсвэл Диттегийн сэтгэлд өөр хүн оршсоор буй гэж бодно уу?

	Үнэндээ ч эхний үед Георг түүний дотроос гардаггүй байлаа. Түр гараад мөдхөн орж ирэх юм шиг Дитте санадаг байжээ. Үнэндээ түүнийг үхсэн эсэхийг Дитте нарийн мэдэж чадаагүй билээ. Дитте түүнийг санаашрахгүй боловч, ажил хийж байхдаа элэгсгээр дурсан санадаг байжээ. Дитте түүний хамаг муу муухай бүхнийг мартаж, гагцхүү түүний тусыг горилдог том хүүхэд байсан шиг бодно!

	Эцсийн эцэст түүний эргэлтгүй алга болсныг ойлгож, тэр нь ч болж гэх бодол төрж байжээ. Амьдрахын төлөө тэмцэл нь нэн хэцүүгийн дээр бас Георгийн бүүвэйлэн царайчлах нэмэгдэл тэсэх аргагүй байжээ. Георгийн хүүхдийг зүрхэн дороо тээж явахаа больсноос хойш Дитте, Карлын тухай бодолд оржээ. Хэрэв удтал орж ирэхгүй бол сэтгэл нь зовж, Карлын тухай бодох нь улам их болжээ. Карл хатан чанга сэтгэлтэй болохыг ажиглан Дитте бахархан ширтэнэ. Түүний дураар байвал юутай аятай бил ээ! Гэвч хэрэв Дитте түүнд хайртай юм бол яагаад сэтгэлээ илчилж болдоггүй бил ээ? Тэдний хооронд дэндүү их явдал зааглаж байсанд байна уу?.. Дитте түүнийг өөрөө үл мэдэх ба ямар ч гэсэн түүний зүрх уяран зөөлрөхөд ямар нэгэн зүйл саад болж байгааг мэдэж байв. Тэгвэл Карл түүнд тусалж, түүнийг өөрийнхөө бадируун гартаа тэврэн эзэмдэхгүй яагаа вэ? Заримдаа Дитте: 

	— Ямар ч эр хүн бэ!.. гэж өөрөө өөрөөсөө асуудаг ч удаа байлаа.

	 

	 

	Карл зөв хэлжээ. Үнэхээр Йенсен авгай дарлан мөлжигч байв. Хэрэв оёх юм л байвал Дитте шууд дэлгүүртэй гэрээ хийвэл олох мөнгө нь овоо болов. Гэвч хүнд хэцүү ажил ихэнх ажилчдыг хэмнэлттэй амьдралд тулгаж, оёх юм багасжээ. Иймээс Дитте айлд зарагдахаа бас л орхиж чадахгүй байлаа. Азаар харин тэр түрүүчийн ажиллаж байсан газраа алдаагүй байжээ. Гэвч ихэнх цагаа хүүхдүүдтэйгээ гэртээ өнгөрөөж байв. Түүний бодлоор бол ингэх нь илүүдэхгүй байжээ.

	Нэг өдөр Дитте ажлаасаа арай эрт орж ирэхэд Анна охин нь алга болсон байв. Энэ явдал урьд өмнө нь нэг удаа болсон боловч Петер, Расмуссен эмгэн хоёр түүнийг холдуулаагүй барьж авснаа Диттед хэлээгүй ажээ. Дитте ихэд айн сандарч хормогчоо тайлж хаяад гадаа гүйн гарч уулзсан хүүхэд болгоноос асууж, байшингаа тойрон эрэв. Элдэв зовлонд өртөж ч мэднэ шүү дээ! Ингэж бодох бүр сэтгэл нь зовж галзуурах шахна! Ямар ч гэсэн хэрэв охин нь эсэн мэнд яваа бол цагдах газрын хэсэгт баригдаад байж ч мэдэх юм! Тэнд очсон гэж санахад Диттегийн зүрх цохилохоо болих шиг санагдана. Дитте зогсож зүрхээ даран тайвшраад дахин цааш гүйнэ. Хэрэв түүнийг эрж сураглавал Диттегийн урьдын явдлыг уудлан илрүүлэхээс гарцаагүй. Дитте хүний хүүхэд авч өсгөх зөвшөөрөл ч үгүй, хүүхэд үрчлэх эрх ч үгүй хүн байв!

	Охиноо гэртээ ирсэн байж магадгүй гэж уйлж унжсаар хүрч ирэв. Гэтэл Петер, эмгэн хоёр цонхоор ширтэн хэвээр байхыг үзээд Анна ирээгүй болохыг мэдэв.

	Одоо яана гэхэв! Цагдаагийн газар очиж сайн дураараа хүзүүгээ дөнгөлүүлэхээс биш яах вэ! Дитте гэртээ орж хувцсаа солиод гарч ирэв.

	— Анна бас нэг удаа зугтаахад нь би барьж авсан юм гэж Петер ам алдав.

	Эмгэн ярьж болохгүй гэж дохино.

	— Юу, бас урьд нь ингэсэн юм уу? гэж Дитте гайхав.

	— Тийм ээ, би түүнийг язгууртны гудамжны эцэст гүйцэж барьсан. Анна эмээдээ очно гэж хэлж байсан гэжээ.

	Свенсенийхний төрлийн усан цэргийн бэлэвсэн хөгшин тэтгэвэр аван суудаг Шинэ чөлөөнд Дитте яаран гүйж очжээ. Орноос босохоо больсон наян настай тэр эмгэн дээр Анна урьд нь эцэгтэйгээ хамт хоёр ч удаа иржээ.

	Одоо хүртэл Анна тэр эмгэнийг санаж, ганцаараа энэ болтол гүйж ирсэн гэхэд итгэмээргүй байлаа. Гэвч эмгэн, айлынхаа хүүхдийг дуудан Аннаг хүргүүлэх гэж байжээ.

	Чи минь ээжийгээ хэчнээн их айлгав аа. Зүрх шимшрэх шиг болсон шүү! гэж Дитте буцах замдаа ярьж явжээ.

	Дитте зүрхнийхээ өвдөхийг намдаах гэж элгэн дээрээ гараа тавьж явна. Гэртээ очоод Аннаг сайн загнах хэрэгтэй! Бас хүүхдүүдийг эхээсээ юм нуух болгож сургасан Расмуссен эмгэнийг ч гэсэн сайн зэмлэх хэрэгтэй гэж Дитте ихэд ууртай бодож явав.

	Гэвч гэртээ буцаж иртэл нэлээд хугацаа өнгөрчээ. Бас Дитте айж гүйж явсаар нэн ядарсан байлаа. Тэгээд гэртээ хүрч иртэл уур нь гарсанд Дитте өөрөө баярлана. Тэгэхгүй бол бас л уурлаж загнан зүрх сэтгэлээ өвтгөж, хүүхэд хөгшнөө зовоох байсан. Одоо харин бага зэрэг айснаас өөр юмгүй болжээ. 

	Өрөвчхөн сэтгэлтэй тусархуу зантай Расмуссен эмгэн хүч чадлынхаа хэрээр тус болохыг хичээнэ. Анна ч гэсэн яах вэ дээ, Дитте багадаа бас хэчнээн удаа гэр өөдөө зугтааж байлаа даа! Хэрэв Ларс Петер л түүнийг хайрладаггүй байсан бол хэчнээн их зодуулах байсан, бүү мэд гэж бодно.

	Ларс Петер! Үнэхээр өгөөмөр зөөлөн сэтгэлтэй хүн шүү! Эцэг нь л үргэлж түүнийг энхрийлж байсан. Гэтэл Дитте түүний тул яаж талархлаа даа? Сайхан сэтгэлийг муухай зангаар хариуллаа гэж үү! Дитте дороо харамсаж гэмшив. Саяхан уурлаж уцаарлаж байсан, сэтгэлээ буруушаан зэмлэмээр санагдав. Аннаг эсэн мэнд гэртээ буцаж ирсний тул баярласан сэтгэлдээ хэний ч бурууг хэлтрүүлэн өөрт үүрэхээс буцахгүй сэтгэл нь хөдөлжээ. Түүний бодлоор ганц гомдоосон хүн нь Сине юм шиг санагддаг байсныг ч өршөөн эвлэрмээр бодогджээ. Хүний зэрэгтэй болох гэсэн Сине нээрээ ямар буруутай юм бэ! Сине бол ажилсаг гэрсэг сайхан хүүхэн, харин ч Ларс Петер сайхан авгайтай болсон юм. Дитте зүгээр л атаархаж байсан нь тэр байхгүй юу!

	Хүүхдүүдээ хэвтүүлээд Дитте эцгийндээ очихоор явлаа. Тэднийг оройн хоолоо идэж байхад орж очжээ. Тэдний байдал нь нэг л дарагдсан шиг санагдана. Эльза бас л суух залуутайгаа хэрэлдчихсэн байна. Ер санаа амар суухгүй хэрэлдвэл нэг болох шиг санадаг улс! Байдал нь Эльза өөр нэгэн залуутай хэтэрхий удаан бүжиглэхэд Яльмар гомдсон байжээ.

	Чиний дэргэд суугаад гарыг чинь атгаж байхыг би харсан! гэж Яльмар нь гоншигноно.

	— За дуугүй болооч! Чи намайг буруутгах явдалгүй. Чи ч гэсэн Марийн хувцсыг өмсгөж өгч байгаад хүзүүн дээр нь үнсэх чинь юу бил ээ? Намайг хараагүй гэж санаж байна уу? гэж Эльза хариулна.

	Тэд энэ мэтээр үгээ сөргөлцсөөр эцэст Эльза гал тогооны өрөөнд орж уйлснаар төгсгөл болжээ.

	— Та хоёр мөн ч аятайхан байна даа! гэж Ларс Петер тэднийг ээлжлэн харж хэлэхээс цааш юу ч хийж чадахгүй байжээ. Сине дув дуугүй байна.

	Удалгүй Эльза, Яльмар хоёр эвлэрч жүжгийн хүрээлэнд очихоор явав.

	— Хааяа жаахан амрах юутай сайхан юм бэ! Аятайхан сууж амарч болно! гэж Ларс Петер тэднийг гарангуут санаа алдан хэлжээ.

	Тэрээр түшлэгтэй зөөлөн сандлаа гэрэлд ойртуулан сууж сонин уншив. Харин хүргэн нь тэднийд байхдаа тэр түшлэгтэй сандлаас нь салдаггүй байлаа.

	— Юу гэж энэ залуу танайд уяатай юм шиг байдаг юм бэ? гэж Дитте асуулаа.

	— Өөр байх суух газаргүй юм чинь одоо яая гэх вэ? Бас тэгээд энэ хоёр бие биеэсээ холдож чадахгүй улс. Цалин хөлс нь ч бага юм. Залуу буруу замаар үрэгдэх вий гэж энд хоол унд идэж уух болсон юм.

	— Тэгвэл бүр гэртээ суулгасан нь дээр юм биш үү? гэж Дитте шоглон хэлжээ.

	— Ээж бид хоёр харж энэ тухай яриад л байгаа юм. Гээд хэн мэдэх вэ, эд нар суух ч юм уу, үгүй юу бүү мэд. Тэгэхээр яарч ойртуулах хэрэггүй гэж бодох юм гэж Ларс Петер хэнэггүй хэлжээ.

	Дитте энэ тэрийг сануулж хэлэхийг бодсон боловч дуугүй байсан нь дээр гэж бодоод юм хэлсэнгүй.

	Зарим нэг байдлыг ажихад эцгийн нь ажил бүтэмжгүйхэн байгааг Дитте ажиглажээ.

	— Худалдааны ажил чинь хэр байна даа? Онцгой юу? гэж асуув.

	— Яах вэ дээ, манай худалдан авагчид баахан хүнд байгаа тул юм авах хүн цөөн байна гэж Ларс Петер хариулжээ.

	— Аав чинь дэндүү үнэтэй худалдаж аваад дэндүү хямд худалдах юм гэж Сине хажуугаас нь нэмэрлэв.

	— Хүний ядарсан үед тэр болгон баяжихад эвгүй нэг учир байна шүү! Энэ хүйтэнд байгаа ганц дулаан хөнжлөө хүртэл зарах гээд ирэхэд чинь яах юм бэ? Зүрхээ дарж байгаад л худалдаж авахаас өөр яаж үнэ мөнгө гэж хаялцах вэ дээ! гэж Ларс Петер өгүүлнэ.

	— Тийм ээ! Хамгийн чухал юмаа худалдах гэж ирж байгааг мэдвэл аав чинь юмыг нь ч авахгүй харин мөнгө өгдөг юм.

	— Гэтэл тэд манай эсрэг худалдаачинд очоод нөгөө юмаа дажгүй зарж байдаг юм. Нээрээ ч эвгүй юм шүү! гэхэд Сине инээд алдан: — Тэгвэл өрөвдөх хэрэггүй байж шүү дээ! гэнэ.

	— Тэгээд яах вэ? Чи бид ямар ядуусын арьсыг хуулах уу даа? 

	Сине ч үүнийг үл хүсэх ажээ.

	— Амандаа дүүрэн ус балгаад ярьж болохгүй шүү дээ. Түүнчлэн жаахан чанга байгаа нэг нь баяжаад бид хоосорч байж болох уу даа? Хэрэв бид газар үмхвэл ядууст хожоотой гэж үү?

	— Харин тийм л байгаа юм даа!.. Бид ч гэсэн амьдрахыг хүснэ! Тэгэхдээ манай хөрш хуучин юм худалдагч шиг хүний зовлонгоор амьдарна гэдэг муухай юм.

	Ларс Петер бүр уруу царайлав.

	Гэтэл Сине унтлагынхаа өрөөнд орж, нойрноос сэрсэн хүүгээ авчирлаа. Ларс Петер шууд сэргээд ирэв. Сине ч бас жирэмсэн ажээ. Тэднийх дахиад хүүхэд төрөх гэж байгаад Дитте гайхан эвгүй ч юм шиг санагдавч, эцэг нь хүүхдээ хараад баярлан залуужих шиг болох нь аятай байжээ. Эцэг нь хүүгээ өхөөрдөн эрхлүүлж дээш шидэж хөхөрнө. Хүү нь эцгийнхээ толгойн халцархай дээр шүлсээ наан ход ход инээн баярлана. 

	Дитте ч гэсэн өөрөө багадаа ингэж эрхэлж байсан шиг санагдана! Хүүхдүүд нь эцэгтээ их хайртай байж билээ. Дитте түүнтэй танилцахаас өмнө эцэг нь мөн адил эрхлүүлж байсан хүүхдүүд нь хачин нууц учралаар алга болсныг Дитте ер ойлгож мэдээгүй байжээ.

	Ларс Петер ер хувирч өөрчлөгдсөнгүй!

	
X : КРАМЕРЫН УЧИР ТОДРОВ

	Ноён Крамер сүүлийн үед нэг л хачин байдалтай байв. Тэр архи уухаа байгаад орой эрт ирж унтдаг болж нэг л явдал болсон шиг санагдана. Өдөржин босохгүй толгой дээгүүрээ хөнжлөө нөмөрч хэвтэх ч удаа байх болжээ. Өрөө хүйтэн тул түүний цус нь биеийг нь дулаацуулах чадалгүй болжээ.

	«Дэндүү хөх цустай юм! Бид эртний удам судартай улс даг! Миний хамрыг л харахгүй юу!» гэж тэр хэлдэг байв.

	Дитте түүнд сонин авчирч өгөх боловч Крамер унших дургүй байлаа.

	Үнэндээ тэр эр сайн айлаас гаралтай байсан боловч түүнийг ийм болтол зоргод нь орхисныг бодохоор ямар олиг байх вэ. Хэдий цөөхөн хамаатан садантай бол төдий сайн гэж Расмуссен эмгэний ярьдаг үнэн юм.

	Шинэ нугын талбай орчим хөл дээрээ тогтож ядан байхад нь нэг өдөр түүнийг Улаан сахалт гэрт нь хүргэж иржээ. Хэрэв тэр ухаан дутуу эр түүнтэй тааралдаагүй бол түүний цагдаа барьж аваачих байжээ. Түүнийг авчраад оронд нь хэвтүүлэхэд хамаг бие нь чичирч байжээ.

	— Архи л дутаад байгаа юм гэж Улаан сахалт шивнэнэ.

	Хэдийгээр түүнийг хагас дутуу ухаантай гэх боловч Дитте түүнийг үнэн үг хэллээ гэж хүлээхэд бэлэн байжээ.

	Ингээд Крамерыг амь тэмцэн хэвтэж байхад Дитте идэх уух юм өгч байлаа.

	— Түүнийг гаргаад хаяач! Ийм хоолны тулам, том болсон амьтныг тэжээж тэтгэх ямар хэрэг байна! Хэрэв ийм л унаж тусах өвчтэй юм бол арав хорин жил ч хэвтэж мэднэ! Цагдаад мэдэгдээд эмнэлэгт хүргүүлээч! гэж айл хөршийнхөн нь Диттед үглэнэ.

	Гэвч Дитте тэгж үл зориглоно. Тэр хүн тэднийд сууж байгаа тул өрөвдөнө. Цагтаа ууж идэхгүй ундааны газар архины мухлаг хэсэж санаатайгаар өөрийгөө ийм байдалд оруулсан ч байж мэдэх юм хөөрхий. Гэвч хэн юунд буруутайг уудлан онгичих явдал Диттегийн зан биш билээ. Харин тэгж онгичих бүр ядуурал хоосролоос болсон эцэс төгсгөлгүй юм болдог байв. Крамерт тусламж хэрэгтэй болсон нь хэнд ч илэрхий байлаа.

	Гэвч чухам ямар өвчтэй болох нь мэдэгдэхгүй байжээ. Ажилчдад талтай нэгэн эмчийг Карл таних бөгөөд хэрэв дуудаж үзүүлбэл хөлс мөнгө гэхгүй гэнэ. Гэтэл Крамер энэ тухай дуулахыг ч үл хүснэ. Тэр бээр ямар ч байсан хамаагүй гэж өөрийгөө улам доройтуулж байлаа.

	— Намайг ямар өвчтэйг та нар сонссон шүү дээ! Тэнэг амьтан та нарт хэлсэн шүү дээ! Адгийн тэнэг хүн хүртэл миний өвчнийг хэлж байхаас өөр яах юм бэ? гэж нүд нь гялалзана.

	Заримдаа хана цохин Диттег дуудаад ихэд баяр ёслолын царай гарган:

	— Намайг үнэхээр ямар өвчтэйг та мэдэх гэж бодно уу? Тэгвэл мэдэж ав! Би цусны халдвартай тэгээд хамаг эрхтэн минь хавдаж хордсон юм. Би хуучин авгайтайгаа анх учрахдаа энэ өвчнөөр халдварласан юм. Үүнийг миний бие тэссэнгүй гэж ихэд төв байдлаар хариулдаг байжээ.

	Түүнийг өлсөж үхэхээс болгоомжлон Дитте байгаа юмаараа тэжээнэ.

	— За ноён Крамер, яаж байна? Өнөөдөр босохгүй юм уу? гэж өглөө кофе оруулж өгөхдөө асууна.

	— Нээрээ бүү мэд ээ. Юу гэж ч би босох бил ээ дээ, хэлж хайрлаач?

	— Эрүүл агаар амьсгалж, бага сага ажил хийж мөнгө олохгүй юу. Тэгэхгүй бол өнгөрнө шүү.

	— Өнгөрвөл өнгөрнө биз. Хэнд ямар хамаатай юм бэ? гэнэ.

	Өдөр нь идэх уух халуун юм барьж Дитте орно.

	— Энүүгээр чинь яах юм бэ? Үүнийгээ өөрсдөө идэцгээ, намайг тайван байлгаж үз! Та нарын хайрласан шөлийг би уух ч хүсэл алга! гэж үглэнэ.

	— Үгүй та чинь өглөө кофе уусан шүү дээ? гэж Дитте соргогоор тусган амыг нь асууна.

	— За тэр ч яах вэ золиг, өөр хэрэг. Тэр чинь өрөөний хөлсөнд орж байгаа юм гэж ууртай үглэнэ.

	Тэртэй тэргүй өрөөний үнэ төлөх биш нээрээ ч ялгаагүй юм даа. 

	Дитте идэх юмаа орхиод гарна. Орой орж ирэхэд бүгдийг идсэн байна. Тэгээд бас л уурлан уцаарлаж хэвтэнэ.

	— Юу гэж тавлаж байна? Намайг үзэн ядаж байгааг чинь би таны харцаар мэдэж байна. Эмэгтэй хүн гэгч өөрийнхөөрөө зүтгэхийн тулд өөртөө хор уршигтай байсан ч аз жаргал гэж үздэг улс. Хансен авхай та яавал дээр вэ, гээч! Намайг гудамжинд гаргаад хаячих. Гэнэт хагартлаа баян боллоо ч гэсэн би таны өрөөний хөлсийг төлөхгүй. Ойлгов уу? гэж асууна.

	— Та тэгж л ярьж байна. Үнэндээ тийм муу хүн биш шүү дээ. Үнэндээ та... 

	— За үнэндээ би ямар гэж? За? Юу гэнэ ээ?..

	— Үгүй би зүгээр л! гэж хэлээд Дитте уруулаа зууж, түүнийг жаахан яриулъя гэж бодов.

	— Уухай, зүгээр гэнэ ээ? Таны юу бодож байгааг хэлэх үү? Намайг үнэндээ жирийн нэг шударга амьтан гэж бодож байна. Үгүй тэр чинь худлаа. Тийм юм бол би энд ингэж хэвтэхгүй сэн. Үнэнч хүнийг хайрлаж, гамнадаггүй зүтгүүлээд байдаг. Харин та бол тэнэг юм шиг зөөлөн сэтгэлтэй хүн юм. Тиймээс ч би таныг үзэн ядаж байна. Ийм зөөлөн сэтгэлтэй тэнэг улсыг арьсыг нь хуулах хэрэгтэй!

	— Энэ ч таны тусламжгүй хийгдээд байгаа юм гэж хэлээд Дитте хаалгыг нь хаяж гарчээ.

	— Амьдаар чинь, амьдаар чинь та нарын арьсыг хуулах хэрэгтэй! гэж түүний хойноос хашхирсаар байна.

	Дитте сонсоогүй мэт байлаа.

	Крамер гэгч ингээд л хэвтээгээрээ амаа олохгүй загнаж байдаг хүн дээ. Үнэхээр өвдөж хэвтээ юм уу, эсвэл муу зан нь хөдөлсөн алин болохыг ойлгож үл чадна.

	— Хансен авхай та лав үнэн шударгад итгэдэг байх аа? гэж Крамер нэг удаа Диттегээс асуужээ.

	— Нээрээ мэдэхгүй юм. Магадгүй итгэдэг ч байж болох юм гэж хариулжээ.

	— Би таныг итгэдэг гэж мэднэ. Бид бие биеэ хуурч гөлөлзөх явдал ер алга! Золиг чамайг, та чинь үнэнч шударга, нигүүлсэнгүй байх хэрэгтэй гэж итгэдэг хүн шүү дээ! Над мэтийн элдэв ядуу зүдүү зовсон улсад туслах өрөвдөх хэрэгтэй гэж боддог, тийм үү? Ялангуяа ядарч зүдэрсэн улсыг харахад өрөвдөлтэй байдаг биз дээ! Үнэн хэрэг дээрээ энэ чинь юу гэсэн үг болохыг мэдэх үү? Би урьд шөнийн турш бодож үзээд тэр чинь шал дэмий юм гэж итгэлээ. Ядарч зүдэрсэн хүн гэдэг чинь юу гэсэн үг вэ? Өөрийн сүнсийг чөтгөрт худалдахад намайг ядарсан амьтан гэж хэн ч хэлэхгүй шүү дээ. Гэтэл хүний гэмийг өөртөө үүрч, өөрийн нэр төрийг бодохгүй явбал тэр хүнийг ядарсан, дүүрсэн амьтан гэж хэлэлцэнэ. Ингээд байхад уухаас биш яах вэ?.. Таныг ч гэсэн аваад үзсэн дээ, та тийм ухаантай бус боловч «энэ хуаранд» байгаа хүүхнүүдийн хамгийн шударга хүн юм. Таны зүрх ёстой цэвэр цэлмэг байна. Тийм ээ тийм, яг л тийм! Гэвч та манай юм арчиж цэвэрлэж манай энэ муу байшинд хүртэл хамгийн адгийн ажил хийж байна. Иймээс таныг авхай гэхгүй угаадас цэвэрлэгч гэж байна. Энэ байшингийн хамгийн дорой эмэгтэй ч таныг дээрэлхүү харж чадаж байна! «Та чинь жирийн нэг угаадас цэвэрлэгч гэдгээ бүү март!» гэдэг чинь ёс журамтай чөтгөрүүд юм!

	— Нээрээ зарим нь ч тийм байж магадгүй шүү гэж Дитте зөвшөөрчээ.

	— Бүгд биш! Үүнд л хамаг зовлон нь байгаа юм! Зарим нэгэн хүн ч гэсэн энэ нээлтийг хэдэн жилийн өмнө хийсэн бол элэгний өвчтэй, согтуурч ингэж хэвтэхгүй сэн! Гэвч Крамерыг бүтээсэн бурхан юм уу, чөтгөр нь сайн сайханд итгэдэг итгэлтэй, эсвэл тэнэг ч гэх юм уу даа, хачин хүн болгожээ. Тэрээр бурхан лугаа адил өөрийн хийсэн нүглийг наманчлах дээд зэргийн хүслэн эрхэм зорилго бүхий гэнэ дээ. Хаанаас ийм болчихсон хүн юм бэ? Хэн мэдэх вэ, золиг! Лав л эргэн тойрон байгаа хүнээс биш байх. Харин ч бусдаас хөндийрч эцэст нь мангуу юм шиг ганцаардмал болжээ. Хэрэв хүнийг эргүү мунхагт нь хүргэхгүй бол цайлган цагаан сэтгэлийн өмнө толгой бөхийн ёслох сон. Хүн бүхэн намайг элдэв тэнэг үг хэлнэ гэж хүлээж байдаг юм даа.

	Гэвч эрхэм зорилгоо үл харгалзан юм бүхэн өөдрөг сайхан л байлаа. Би шалгалтаа өгөөд, дээгүүр ажилд томилогдож, баян хүүхэнтэй суугаад өрх гэрээ зохиож эхэллээ. Гэхдээ тэр миний эрхэм хүслэн биш байлаа. Эрхэм хүслэн минь хүнд бэрх сорилт давахгүй байсан юм шүү! Эргэн тойрны хүмүүст миний «Энэ байдал» харин ч хүндэтгэлийг төрүүлж байжээ. Эрхэм хүслэн гэгч баян чинээлэг байдалтай ийнхүү эвлэрч болдог ажээ. Түүгээр ч л барам эрхэм хүслэн минь амьдралын чимэг болж байсныг бодоход сэтгэл амар юм шиг байлаа. Араа шүдээ алтаар бүрсэн гахайг та харсан уу? Би харсан юм. Ийм байхад чинь уухгүй яах юм бэ?

	Гэвч нэгэн цахилгаан мэдээний бяцхан хэргээс болж сорилтын цаг хүрч ирлээ. Цахилгаан мэдээний том газар байгуулсан баян панзчин, өөрийн өрсөлдөгчийн болон ер бүх захидал цахилгааныг үзэх нь зүйтэй гэдэг хүн байжээ. Тэр хүн эх орныхоо төлөө ч бус, эх оронч үзлээрээ ч бус гагцхүү гайхуулан сонирхохын үүднээс цахилгаан мэдээний төв байгуулжээ. Гэвч түүний гол туслагч тэнэг амьтан нь "цахилгаан мэдээний нууц бол халдашгүй байх ёстой" гэж зүтгэжээ.

	— Үгүй тэр чинь зөв юм биш үү! Юу нь тэнэг хэрэг байх бил ээ? гэж Дитте гайхав.

	— Тэнэг хүний бодлоор л... зөв байгаа юм гэнэ дээ! Уг нь надад бол нохой нь гахайгаа юу, гахай нь нохойгоо юу гэдэг хамаагүй хэрэг байлаа! Бурхан, би тэгэхэд яасан тэнэг байгаа бэ! Би тэгэхэд юу хийж байгаагаа мэдэж байсан бөгөөд өндөр дээрээс халтирч унахдаа үнэний төлөө тэмцэн шаналж, зовсон баатар шиг бодож байж билээ. Тийм баатрыг газар бүхэн тэврэн угтаж авахын бодлоор би өөр ажил эрэхээр явлаа! Гэвч намайг ажилд авах газар олдсонгүй! Баян эзний гар урт юм. Намайг зүрхэлж ажилд авах хүн байсангүй. Бүр манай эзэнтэй өрсөлдөн хоосруулах зорилготой байсан цахилгаан мэдээний газрын эзэн хүртэл дув дуугүй мөрөө хавчлаа. Тийм ээ, тэр хүн ямар нэгэн юм дуулсан бололтой миний өмнөөс хөөцөлдөж намайг хуучин ажилд минь оруулж өгье гэсэн бөгөөд тэгэхдээ би тэнд байгаа цахилгааныг түүнд үзүүлэх ёстой гэнэ. Ийм л луйварчид шүү! Миний үнэнч байх нь түүнд сохор зоосны үнэгүй. Харин түүний найдвартай зарц байх нь хэрэгтэй байжээ. Ингэхээр чинь архи уухгүй яах юм бэ? Золиг чамайг!

	— Тэгээд та яагаад сонинд гомдол мэдүүлээгүй юм бэ? Тэд чинь гэмгүй улсын гомдлыг хамгаалдаг юм биш үү! гэж Дитте асуужээ.

	— Сонин гэнэ ээ!? Ёстой л үнэн үг дээ! Би тэгэхэд бас сонинд бичээд үзсэн юм шүү, хонгор минь! Би тэгэхэд бас тэнэг байж. Гэвч мөн л газар бүхэн татгалзсан. Сонин хэвлэлийн газар манай эх орны шилдэг хүмүүсийн нэг рүү довтолж болохгүй гэж надад хариулсан юм. Магадгүй тэгээд намайг гармагц түүнд утасдаж хэд гурван юм олох гэсэн байлгүй. Үнэхээр ч бүх сонинд нэг зэрэг сэжигтэй явдлынхаа уршгаар баян эзэнд хөөгдсөн нэг амьтан харин ч хууль ёсны шийтгэл хүлээгээгүй гэдэгтээ баярлаж явахгүй, эрхэм хүнийг мөрдөн бараг л амь насанд нь аюул занал учруулж байна гэх зэргээр бичсэн байлаа. Энэ бол миний тухай бичсэн гэдэг нь хүн бүхэнд тодорхой байсан тул улам ч ажил олдохгүй болов. Түүгээр ч үл барам манай гэрийнхэн, ойр дотнын улс маань хүртэл намайг эргэлтгүй бүдэрснийг ойлгох болов. Үнэндээ эрт орой алин боловч ийм болохыг би мэдэж байсан юм. Намайг нийгэмдээ хүн гэж тоохоо байж өөрийн минь авгай хүртэл элдвээр гоочилж охиныгоо ч миний эсрэг хандуулж эхлэв. Нэг өдөр тэд эцэг эхдээ нүүж очсон юм. Ингэж л тоглоом дууссан юм даа.

	Тэгээд би үнэнхүү бүдэрснээ мэдээд яасан гэж санана? Би том баглаа цэцэг худалдан аваад эрхэм тэр хүнд өргөхөөр явлаа. Ямар нэгэн баяр ёслолын үе сэн. Түүнд талархал хүргэх гэсэн олны дунд би нөгөө цэцгээ хамгийн ёжтой байдлаар гардууллаа. Гэтэл «Баярлалаа, их баярлалаа!» гээд зуун крон гаргаж өгдөг байна шүү! Тэгээд дахин намайг чадсан юм. Ингэж байхад чинь би архи уухгүй яах юм бэ!.. 

	Би ч ууж эхэллээ. Тэр муусайн чононуудтай зэрэгцэхийн тулд би гахай шиг ууж согтуурах гэжээ. «Чи шавар шавхайд өнхрөхөөс нааш тэдэнтэй өрсөлдөх хэрэггүй!» гэж би өөртөө хэлэв.

	Ингээд л хүнд баяр хүргэж тэнэх санаа төрсөн юм даа. Энэ нь эхлээд би өөрийн шарх сорвийг тэдэнд эргүүлэн барьж байгаа мэт байсан тул овоо ашигтай ажил байлаа. Тэд буруугаа хүлээх гэсэн мэт мөнгөнийхөө түрийвчийг яаран шүүрдэг боллоо. Би тэдэнд хамгийн хямдхан цэцэг өргөн бариад бүгдийг дэс дараагаар тойрлоо. Гэвч удалгүй, энэ явдал хэрхэн эхэлсэн нь мартагдаж, хоёр крон горьдсон ядуу амьтан болж хувирлаа.

	— Би таныг зохиолч, жүжигчин улсууд руу их очдог гэж бодож байсан юм гэж Дитте хэлжээ.

	— Тийм ээ, миний явдал тун ахицгүй болмогц бүр сүүлд тэгж эхэлсэн юм. Би хүнд их итгэмхий явснаа нэн өндөр үнээр төлсөн хүн шүү! Үнэнч, луйварчин гэж хоёрхон төрлийн хүн байдаг юм. Луйварчид дээр нь үлдэж, дэндүү хүнд жинтэйгээрээ үнэнч улс нь доошоо живж байдаг. Таны нөхөр болох хүн нийгмийг өөрчлөх санаатай юм шив дээ? Би та нарын яриаг хананы цаанаас сонсоод элгээ хөштөл инээдэг юм.

	— Карл Баккегор ч миний нөхөр болох хүн биш шүү гэж Дитте улайсхийн хариулна.

	Крамер гараа хий занган:

	— За яах вэ, тийм гэе. Гэхдээ тэр чинь нийгмийг бага зэрэг өөрчлөх бодолтон. Энэ л одоо сонин байна. Дорд ядуусыг юу урагш татаж байдгийг мэдэх үү? Үнэнч шударга л байвал бүх зүйл болно гэж боддог гэж ярина.

	Крамер хэвтээгээрээ ийнхүү элдвийг ярьсаар байна. Түүний сэтгэл зүрх нь өдөр бүр зөөлрөн хүнлэг болсон шиг санагдана. Гэвч түүний зэрэгцээ бие нь улам муудсаар байв. 

	Хэдэн өдрийн дараа хамаагүй ярьсандаа Крамер харамсаж билээ.

	— Би танд мөн ч хамаагүй ярьж дээ. Гэвч худал үнэн үг бүхэнд та лав итгэдэггүй байх, тийм үү? гэж Диттегээс асуужээ.

	Дитте ч юунд итгэхээ мэдэж байв. Гейсмар авгай түүний гэр бүлийн тухай бага сага мэддэг байжээ. Хэрэв аятайхан яриа өдвөл тэр авгай нэлээд юм хэлэх байлаа. Далай орчмын нэгэн хотын хөнгөн үйлдвэрийн баян эзний охинтой Крамер сууж байжээ. Түүний хоёр охин нь аль хэдийн цэргийн даргатай сууж, эмээ, өвөө хоёроосоо маш их өв хүлээн авчээ.

	Крамер гэнэт хамаг юмаа дэлгэн ярьсан нь гайхалтай байлаа. Тэр бээр дахин архи уух хэрэгцээгүйгээ мэдэж байсан бололтой. Харин их яриа болжээ. Дитте гэр зуурын ажил авч, түүний дэргэд сууж цаг өнгөрөөх болов. Крамер сөөнгөдүү бариг хоолойгоор мөнгө олохын тулд хэрхэн яаж байсан тухайгаа, архи ундааны газрын болхи этгээд хэллэгээр тодруулан ярина. Жүжигчид дуучдад цэцэг бариад, нийгмийн өндөр хэргэмийн учир «Таны авьяасыг гүнээ талархагч нэрээ нууж бүхий нэгэн хүнээс ирүүлэв» гэнэ! Эхлэн бичигч зохиолчид бүх ардын хүслийг илэрхийлэгч дүрээр очно. Тэр «агуу их, нэргүй ард түмний бие төлөөлөгчийн» дүрээр ордонд хүртэл орох гээд үзсэн юм.

	— Яасан хачин юм бэ? Энэ бүхэн таны санаанд яаж оров оо? Өөр хүний толгойд ормооргүй шиг санагдах юм! гэж Дитте инээнэ.

	— Хачин юм! Гэвч энэ чинь нэн энэрэнгүй ажил юм шүү. Баярыг бэлгэдэгч шиг хүнд төчнөөн их баяр баяслыг хүргэх хүн ховор. Үүний тул би юу хүртэв? Тийм ээ, ингэхийн учир толгойгоо ажиллуулах хэрэгтэй байсан юм. Шороо үмхэхгүйн тулд олон танилтай болж, үргэлж явж, сууж байх хэрэгтэй байлаа. Нэг газар олон үзэгдэх хэрэггүй байв. Нэг үгээр хэлбэл би манай оронд маш өвөрмөц үйлдвэрлэлийг бий болгосон хүн. Харин надаас үүнийг өвлөн авах хүнгүй нь харамсалтай байна! Та үдээс хойш миний өмд цамцыг хэдэн мөнгөөр өгөөд ирэхгүй юу? гэж гэнэт асууна.

	Гэвч энэ тухай Дитте сонсох ч дургүй байлаа. 

	— Юу гэсэн үг вэ? Та чинь гадаа ч гарч чадахгүй болно шүү дээ! гэж Дитте эсэргүүцнэ.

	— Би ямар дахин босох биш. Би үеэ өнгөрөөсөн хүн. Энэ тухайгаа би баяртай боддог юм. Ингэж хэвтэж байгаад энэ бүхнээс холдсондоо урамтай санагдана. Үнэндээ үүлний сэжүүр сандайлж суугаад энэ муусайныг дээрээс нь «түй» гэж нулимаад «аллилуй-гаа» дуулж явах ч зүгээр дээ! гэнэ.

	Үдээс хойш, Диттег эзгүйд тэр бээр Расмуссен эмгэнийг ятгаж байгаад костюмаа барьцааны дэлгүүрт явуулжээ.

	— Бас малгай, гутал, таяг бүгдийг аваад яваарай. Тэгвэл хий үзэгдэл болж би гадуур тэнэхгүй болно гэж хэлжээ.

	Ингээд Крамер ганц дотуур хувцастайгаа үлджээ.

	Гэвч нэг хоёр өдрийн дараа дотуур өмд цамцтайгаа гадаа гүйж гарчээ. 

	Тэр үед гэнэт дотор нь эвгүй болсон гэнэ. Хүүхнүүд талхчны туслагч руу хүн явуулж «Тэр хүчтэй булиа ютланд эр лав дөнгөнө!» гэж боджээ. Үнэхээр ч тэр Лэборг, Крамерыг хүүхэд шиг эвхэн бариад оронд нь хэвтүүлжээ. Түүнээс хойш Дитте баахан айж Крамерыг эмнэлэгт хэвтүүлэх сэн гэж бодох болов. Гэвч эмнэлэгт хэвтүүлнэ гэдэг бөөн явдалтай ажээ. Эхлээд эмнэлэгт хэвтэх хэрэгтэй гэсэн эмчийн бичиг олох тэгээд сул ор гартал хүлээх ёстой байв. Энэ явдал тун удаж ч болзошгүй байв. Расмуссен эмгэн хүртэл өвгөнөө хэвтүүлэх гэж хөөцөлдөөд, үхсэнээс нь хойш эмнэлэгт сул ор гарсан гэсэн бичиг авчээ.

	— Хэрэв танил цагдаатай бол эмнэлэгт хэвтүүлэхэд явдалгүй. Цагдаа гэдэг хүчтэй шүү! гэж Гейсмар авгай зөвлөнө.

	Тэрэгчин Ольсены хүргэн нь замын цагдаа тул түүн рүү хүн явуулав. Тэр ирмэгцээ эмнэлгээс морин тэрэг дуудуулж, Крамерыг шууд хүргүүлжээ.

	— Одоо ч эмнэлэгт авна аа! гэж тэрэгний хойноос ангайн харж зогссон олны дундаас Гейсмар авгай хэлэх нь сонсогджээ.

	— Хансен авгай түүнээс нэг салж амарлаа даа! гэж зарим нь хэлнэ.

	Дитте юу ч дуугарсангүй, тэрэгний хойноос харна. Түүний нүүр нь чичгэнэнэ. Тэгээд Дитте гэртээ орж ирээд баярыг бэлгэдэгчийн орны ирмэг дээр суугаад цорхиртол уйлж гарав.

	
XI : ӨДӨР БҮХЭН

	Бас л хүйтэн жавар тачигнаж, хар цас хунгарласан өвөл болов. Зун дэндүү хурдан өнгөрчээ. 

	Барьцаанд тавьсан хувцсаа гаргаж аваад эргүүлж тавихын зуур өнгөрчээ! 

	Расмуссен эмгэний толгой хоргодох байранд пийшин байсангүй. Байсан ч юугаар галлах бил ээ? Эмгэн хөнжил дээрээсээ хэчнээн ч юм давхарлаж тавилаа гэсэн голд нь ортол хүйт оргино. Тэднийд тавьсан хувинтай ус нь янгинатал хөлдөнө. Дитте эмгэнийг Крамерын өрөөнд оруулахаар шийджээ. Ингэх нь нэгд дулаахан, хоёрт тэр талын өрөө хүнтэй гэж сэтгэл амарна.

	— Одоохондоо яах вэ! Хэрэв Крамер буцаж ирвэл бид ямар нэгэн арга бодно, эмээ! гэж Дитте хэлжээ.

	— Тийм, хөөрхий, Крамер зүгээр болбол буцаж ирэх орон байртай байвал аятай юу дээ? гэж эмгэн дэмжинэ.

	Гэвч түүний эдгэж эргэх найдвар бага байлаа. Дитте хоёр удаа эмнэлэгт нь очиж түүнийг эргэхэд улам доройтсоор байжээ.

	Эмгэнийг хажуугийн өрөөндөө оруулснаас хойш Дитте шөнө ч тайван унтах болжээ. Карл ч гэсэн тэр байраа өгөөд эмгэний байранд ирж болох юм. Карлын мөнгөнд ч хэмнэлттэй, ойр байх нь хэн хэндээ хэрэгтэй. Ажилгүйдэл, тэсгэм хүйтэн зэрэг нийгмийн дайсны эсрэг хамтран зогсох шиг хэрэгтэй юм юу байх вэ.

	Энэ үед Карлд мэргэжлийнх нь тогтмол ажил олдохгүй, Наймааны зах, Усан боомт, Анчдын захаар гүйж, бага сага ч болов ажил олохыг бодно. Карл зун хуримтлуулсан жаахан хүч таргаа алдаж, өмссөн хувцас, өөрийн биеэ үл хайрлан гүйнэ. Гэвч түүний сэтгэл санаа нь сэргэлэн байлаа. Карл олсон мөнгөнийхөө ихэнхийг эндээ үлдээх болсон тул түүний төлөө санаа тавих боломжтой болсонд Дитте баярлана. Оройдоо Карл хэрэв хуралд явахгүй бол ном уншиж, долоо хоногт ажилгүйчүүд өөрсдөө гаргадаг сонинд юм бичиж сууна.

	— Та нарын хурал чинь тэгээд ямар ашигтай юм бэ? Өнгөрсөн жил ч та нар бас л цуглаад л байсан гэтэл энэ жил ажилгүйчүүдийн тоо улам л өсөөд байна. Та нар тэнд юу ч гэж ярьсан эзэд, баячуул жишим ч хийхгүй юм байна шүү дээ гэж Дитте нэг удаа хэлжээ.

	— Тийм ээ, энэ тэднийг нэг их зовоогоод байхгүй байх. Гэвч бид өөрсдөө ядаж зүүрмэглэх ч үгүй... зарим нэгийгээ нойрноос сэрээж байгаа юм. Хүний уур хилэн бадарч байсан цагт арай ч өнгөрөхгүй шүү! Бас түүнээс гадна энэ жил «Самаритяне» гуанзаа өнгөрсөн жилээс эрт нээсэн. Ажилгүйчүүдэд тусалъя гэж сонинууд ч шуугиад л байна. Тэгэхээр биднээс цаанаа эмээгээд байгаа юм аа.

	— Энэ хэцүү бэрх цаг л хүний сэтгэлийг зөөлрүүлсэн байлгүй дээ гэж Дитте таамаглав.

	— Тийм ч байж болох юм. Ямар ч гэсэн тэд ядарч зовсон улсыг үргэлж харж, юм бодогдохоор байг. Шархаа долоох гэж нүхэндээ шургасан нохойг хэн ч анхаарахгүй. Иймээс бид ядарч зүдэрсэн ажилгүйчүүдийг эхнэр хүүхэдтэй, болбол амь зогоох юмтай нь нийтийн сүрт жагсаалд зохион байгуулах гэж бодож байгаа. Ихэнх нь түрдэг тэргэн дээр элбэг багтахаар юмтай улс шүү дээ. Чи оролцохгүй юу? Энэ лав зул сарын баяр орчим болох байх. Хүмүүсийн зүрх зөөлөрсөн байх үе юм.

	Гэвч Дитте хамаг муу муухайгаа хүнд үзүүлэхийг бодсонгүй. Өөрөө яаж ийгээд болно гэж боджээ.

	— Тэгээд яах юм бэ? Хачин юм! гэж Дитте гайхна.

	— Уранхай цоорхой улсыг баячуул хүндэлж сураг гэж байгаа юм. Бидний хэчнээн олон болохыг тэд харж байхад гэмгүй. Гэвч бүр хүйтрэхийг хүлээдэг ч юм бил үү? Одоо ч арай эрт байна.

	— Чи ийм ядуу зүдүү байдлаар тоглоом хийх нь шив дээ! гэж Дитте тулгасан янзтай хэлжээ.

	— Тийм ээ, тийм! Биднийг хөдөө байхад нэгэн шүтлэгт «ах нарын» дунд ядуу зүдүү байдал, зовлон гуниг чинь хүмүүсийг бурханд шүтлэгтэй болгох гэж илгээсэн юм гэж сургадаг байлаа. Гэвч өлссөн ядуу улсыг сэтгэл санаагаар тэмцэгч болгон хувиргах хэрэгтэй юм гэдгийг би одоо ойлгосон!

	Дитте түүнийг анхааралтай сонсоно. Урьд нь Карлын яриаг шашин шүтлэгтэй холбоотой гээд онц хайхардаггүй байснаа больж, одоо гүн утга учир бүхий ойлгон эхэлж байлаа.

	— Тэгвэл өлсөх үедээ зүсэм талхнаас өөр юм шаарддаггүй над шиг сэтгэл санаагаар тэмцэгч болж чадахгүй ядуу улсыг чи яах юм бэ? гэж Дитте дахин асуужээ.

	Карл түүнийг баярласан харцаар ширтэв.

	Дитте анх удаа түүний яриаг цааргалсангүй, дуртайяа сонсох гэж болжээ.

	— Чамайг ч сэрээх явдалгүй юм шив дээ. Харин чи биднийг сэрээх нь шив дээ!

	— Би юу? За боль доо. Би энэ тухайгаа юу ч боддоггүй шүү! гэж Дитте цочсон байртай хэлжээ.

	— Тийм ээ, чи жаргал зовлон хоёрт ав адилхан байх юм. Чи харанхуй нүхэнд унасан ч, хаан ширээнд суусан ч ав адилхан байх хүн. Чамайг өөрчилж болохгүй. Тэгэх ч хэрэггүй. Бид бас зарим талаар чиний хойноос замнаж байгаа юм. Хорвоогийн бүх зүрх чинийхийн адил цохилоосой, тэгвэл энэ дэлхий юутай сайхан болох бол!

	— Үгүй, байлгүй дээ. Миний зүрх ч улам л тэнэглээд байх болж шүү. Заримдаа дэлбэрэх гэж байгаа юм шиг, заримдаа зогсчих гэж байгаа ч юм шиг санагдах юм... За тэр яах вэ, би явж жаахан талх, кофе олж ирэхийг бодъё гэж хэлээд алчуураа тавилаа. Тэд энэ үед талх, кофе хоёроор л хооллож байжээ.

	— Би ч гэсэн явж, новш цуглуулагч өвгөнийг эргэе. Ойрдоо ер харагдахгүй байх чинь юу вэ? гэж Карл хэлээд босов.

	— Бас далимд нь Расмуссен эмгэн, хүүхдүүдийг кофе уу гэж хэлээрэй. Тэд, дээр угаасан юм өлгөж байгаа. Хэрэв өвгөнийг байвал бас юм уу гэж хэлээрэй дээ... гэж Дитте хэлээд шат руу бууж байснаа, — Ус буцалгаж байгаарай гэж эмгэнд хэлээрэй гэж хашхирчээ.

	Талхны газар багш хүүхэн кофены хийц хийх гэж байгаа бололтой сүүнд зуурсан амтат талх, боов худалдан авч байна. Тэр авгай жирэмсэн байсан боловч түүнээ нуухыг огт үл бодох бөгөөд харин ч ид хав болгон түүнээс өөр юмны тухай яриа байж болохгүй юм шиг санана.

	— Лангхольм авгай таны бие сайн уу? гэж талхчны эхнэр асуув.

	— Урьд миний бие ийм аятай байгаагүй, үргэлж жирэмсэн явмаар санагдах юм гэж тэр авгай таатай мэт хэлжээ. 

	— Ээ бурхан минь! гэж тэрэгчин Ольсены авгай гэнэт дуу алдав. Тэр авгай ярианд оролцоогүй байсан боловч санамсаргүй хэлжээ.

	— Нээрээ Ольсен авгай найман хүүхэд төрүүлсэн хүн. Аргагүй тийм биз дээ? гэж талхчны эхнэр асуув.

	Ольсен авгай толгой дохив.

	— Гэвч би гэдсээ ингэж их унжуулдаггүй байсан юм. Би жаахан дарж уядаг байлаа гэж хэлжээ.

	Лангхольм авгай түүнийг гайхан харснаа:

	— Би ч өөрийн үрийг харагдахаар тээж яваа шүү. Энэ ч манай нөхөрт таалагддаг юм. Биед ч амар, хүүхдэд сайн гэх юм. Аль болох чөлөөтэй байлгах нь хэрэгтэй. Хансен авхай та юу гэж бодож байна? гэж гэнэт асуув.

	Дитте юу гэж хариулахаа мэдэхгүй сандрав.

	— Санаснаас, би хэвтэж байх үедээ таныг урьж байх гэсэн юм сан. Та чинь хөнгөн шалмаг эв дүйтэй хүн юм байна шүү. Та лав олон хүүхэдтэй байсан байх даа? 

	Авгайн магтсан энэ үгэнд сэтгэл нь сэргэж Дитте

	— Би хар багаасаа хүүхэд асарсан гэж ичингүйрэн хариулжээ.

	— Бид ч хүүхэдгүйдээ баярладаг шүү. Ядаж тийм зовлонгүй байсан дээр. Юугаар тэжээх юм бил ээ дээ! Тэртэй тэргүй хэцүү л байна гэж талхчны эхнэр өгүүлжээ.

	— Нээрэн, та нар чинь мөд дэлгүүрээ хаах сураг дуулдав уу? Худалдааны ажил чинь тааруухан байгаа нь үнэн хэрэг үү? Та нараас салах бидэнд л хэцүү байна даа!

	— Тийм ээ, бид арван таван жил зүтгээд болж өгсөнгүй. Хар хүн маань талх жигнэгч болох санаатай... Адгийн наад зах нь долоо хоног тутам тогтмол хөлстэй юм.

	Дитте тэднээс зайдуухан зогсоно. Хүмүүсийн дэргэд өр тавьж юм гуйх даанч хэцүү байжээ. Тэгж байтал улс ч явцгааж Дитте зориглон очжээ.

	— Бичих хэрэг үү дээ. Би таныг хараад түрүүний мэдсэн юм аа. Өөрийнхөө худалдан авагчдыг андахаа больдог юм байна шүү. Та чинь бас өртэй шүү дээ! гэж талхчны эхнэр хэлэв.

	— Зөвхөн бямба гараг хүртэл. Би захиалга хувцас өгөөд нэгмөсөн өрөө төлье гэж Дитте гуйжээ.

	— Ер нь бид хэнд ч өр тавихаа больж байгаа шүү. Бид дийлэхгүй болж байна. Гэвч тан шиг сайхан зантай хүнд татгалзах хэцүү юм. Та мөнгөгүй болсон цагтаа хамгийн хямд талх авдаг. Гэтэл бусад ихэнх улс бол, өр тавьж л авч байгаагаас хойш амттай сайн талх авна гэдэг юм. Энэ чинь их өөр хэрэг шүү гэж хэлжээ.

	Дитте нэн их баярласаар гэртээ буцжээ. Гэвч хашааны хаалган дээр ирмэгц оёдлын машины түрээс хураагчтай тааралдаад зүрх нь палхийх шиг болжээ.

	— Би танайхаар орлоо гэж тэр хүн хэлж байв.

	— Өнөөдөр надад мөнгө байхгүй, яана аа? Бямба гараг болтол хүлээж болохгүй юу, тэгвэл би бүгдийг нэгмөсөн төлье гэж Дитте амьсгалаа дарж ядан гуйв.

	— За яах вэ. Гэвч татвар сунгаад байх муу шүү, үүнийг санаж яваарай! гэж хэлээд Диттегийн сандарсан байдлыг ажиглан инээмсэглэж байснаа: — За, за бид ямар хүн барьж иддэг улс биш! гэж хэлээд татварын хүснэгтээ далд хийжээ.

	Дитте хэчнээн айсан гэж санана аа? Байшингийнхаа харанхуй шатаар өгсөж явахад өвдөг нь чичирч байжээ.

	Расмуссен эмгэн аль хэдийн кофе чанасан тул таатай сайхан үнэр нь хамар цоргино. Бяцхан Георг эмгэний өвөр дээр сууж, нөгөө хоёр нь түүний дэргэд амаа ангайж зогсон үлгэр сонсоно. Шүдгүй хэр нь олон гайхамшигт үлгэр хэлэх эмгэний амыг тэд гайхан ширтэнэ!

	Дитте гэртээ ормогц оёдлынхоо машинд ухасхийн очиж илэн, түүнийг аваад яваагүйг итгэж ядан харна.

	— Нээрэн, сая нөгөө татварын хүн ирээд гарсан. Одоохондоо ч их л эелдэг байна лээ гэж Расмуссен эмгэн хэлж байв.

	— Би гадаа хаалган дээр тааралдаад арай л уначихсангүй их айлаа шүү. Гэвч түрүүчийнх шигээ өрөө хойшлуулсан. Харин бямба гарагт л ямар ч гэсэн мөнгө олж өгөх хэрэгтэй дээ.

	Эмгэн энэ тухай л үргэлж бодож байсан мэт толгой дохив.

	— Чи хэдэн кроныг төлөөд байгаа вэ?

	— Тавин крон төлсөн шүү! гэж хэлээд Дитте оёдлын машинаа гараараа илэв.

	— Тэгвэл чамаас эргүүлж авах ч арай болоогүй байх аа. Ихэнхийг нь төлчхөөд байхад л хумсаа харуулж эхлэх улс даа. Одоохондоо эргүүлж авах ашиггүй байгаа юм. Гэвч бодолтой бай!.. Тэр тавиу худалддаг улсыг би андахгүй. Чамайг тайвшруулах гэж зориуд сайхан зантай хүн болж ч магадгүй шүү. Тэд чинь муур, хулгана тоглож байгаа юм шиг нэг л барьж аваад хумсандаа атгачихна шүү.

	Эмгэний энэ хорвоод айдаг юмны нэг нь тэр байжээ. Гэвч Дитте түүний үгийг юманд бодсонгүй.

	— Эмээ, та юм бүхнийг тэгж муугаар бодож байх юм! гэж хэлээд хүзүүгээр нь тэврэв.

	— За, за харж л байя гэж эмгэн хэлжээ.

	— Карл ах чинь яасан бэ? Кофе хөрчихлөө. Алив хүүхдүүдээ гүйгээд ирээч! гэж Дитте хэлтэл Карл ч өөрөө ороод ирэв.

	— Новшны өвгөн алга. Новш нь ч байхгүй болчхож.

	— Тэгвэл захирагч хөөж гаргасан байлгүй. Хөөрхий ядуу амьтан мөнгөгүй л байгаа биз гэж Дитте таамаглав.

	— Дээврийн доод буланд зүгээр суулгаж байгаа гэж бодсон юм.

	— Зүгээр нь зүгээр л дээ. Гэхдээ захирагчийг царайчилж байхгүй бол болохгүй шүү дээ.

	— Бид гадаа гарч тоглох уу? гэж хүүхдүүд юм идээд шалгааж эхлэв.

	— Үгүй, гадаа их муухай агаартай байна. Би гэрээ янзлаад та нартай хамт гаръя. Эмээ чинь миний оёсон юмыг хүргэж өгөнгөө та нарыг дагуулж яваг.

	Шинэ захиалга ирэхээс өмнө Дитте гэр зуур хийх юмтайгаа гэнэт санажээ.

	— Хааны цэцэрлэгт агаар нь цэвэрхэн юм уу? гэж хүүхдүүд асуув.

	— Тийм ээ, тэндхийн агаар цэвэр, сайхан байдаг юм.

	— Тэгээд, манай энд яагаад агаар нь муухай байдаг юм бэ?

	Үүний учрыг Дитте сайн мэдэхгүй байсан тул:

	— Яагаад гэвэл бид ядуу улс гэж хариулжээ. Хүүхдүүд энэ үгийн учрыг ойлгоогүйн тул:

	— Энэ бол чөтгөрийн гай юу? гэж эмгэнээс асуужээ.

	— Тэгэлгүй яах вэ. Чөтгөр хуруу хумсаа шигтгэх юм олж ядахдаа, хорвоог шилэн бүрхүүлээр бүрхэхийг бурханд зөвшөөрөхийг хүсчээ. Хүмүүс бусад юмныхаа адил агаар ч гэсэн худалдаж авч байг. «Энэ чинь юу гэсэн үг вэ? Үнэгүй агаар хэрэглэнэ гэдэг чинь буруу байна» гэж чөтгөр хэлсэн гэнэ лээ. Бас тэгээд худалдах юмгүй үлдсэн нэг хүүтэй байж л дээ. Бусад хүүхэд нь замаа олсон байжээ. Гэвч бурхан түүнийг зөвшөөрсөнгүй. «Ядуу улс ядаж ганц агаар ч болсон үнэгүй авч байг» гэж бурхан айлтгажээ. Тэгэхээр нь чөтгөр үлээсээр байгаад муу агаарыг нь ядуусын орон сууц руу хөөж «Тэгвэл үнэгүй амьсгалж байг!» гэж хараасан юм гэнэ лээ. Тэгэхэд нь бурхан ч юм хэлсэнгүй өнгөрсөн гэнэ лээ гэж эмгэн ихэд итгэнгүй ярьжээ.

	— Хүүхдүүдэд ийм юм ярих дэмий юм биш үү? гэж Дитте ажлаа хийх завсар өгүүлжээ.

	— Одоо яана гэхэв. Үүнээс ухаантай төрөөгүй юм чинь. Би ер нь ярихын аргагүй хөгширсөн юм байлгүй дээ гэж эмгэн гомдонгуй хэлжээ.

	Эмгэн гарч явахад хүүхдүүд ч түүний хойноос дагаж гарав. Гэрт нь очоод яриаг нь сонсоход хэн ч дэмий юм гэж үглэхгүй гэдгийг хүүхдүүд мэдэх тул хойно хойноосоо цувран гарчээ.

	
XII : ТӨВ ЦЭМЦГЭР ЭР

	Баярыг бэлгэдэгч нас баржээ. Сувилж, оршуулсны хөлсөнд барьцаанд авмаар юм юу байна гэж өнгөрсөн хойно эмгэнээс хүн иржээ. Гэтэл барьцаанд тавьсан юмны баахан данс гарснаас цаашгүй. Түүгээр ч яах вэ дээ. 

	Оршуулах өдөр нь Дитте очих гэсэн боловч хэзээ болохыг нь мэдэж чадсангүй. Хөлсөөр оршуулах юмгүй болохоор нь түүнийг зүгээр л нүх ухаад булсан биз ээ. Хэдийгээр ойролцоо суухад зовлонтой хүн боловч түүнийг өнгөрсөн гэж бодоход өрөвдөлтэй хачин санагдана. Элдэв муугаар загнах боловч хөөрхий эвийлж асармаар том хүүхэд шиг хүн байж билээ.

	Гэвч өнгөрсний хойноос гашуудан уйлж унжсангүй. Тийм цаг бус байлаа. Үнэн хэрэгтээ тийнхүү талийгаач болсон улс зохих байраа эзэлж амьд яваагаасаа азтай мэт санагддаг байв. Цэвдэг хүйтэн өлсгөлөнгөөс ядуусын байранд үхэл элбэг л байжээ. Расмуссен эмгэний тэгж ярьдаг ч үнэний талтай юм шиг.

	Нэгэн өглөө улаан сахалтыг ч бас өнгөрснийг мэджээ. Тэр бээр Расмуссен эмгэний эсрэг талын муу байрандаа хөлдөж үхсэн байв. Өдөр нь харгис цагдаа ирээд талийгаачийг нөгөө зузаан дэвсгэртэй нь аваад явжээ. Хожим нь тэр дэвсгэрийг задалж үзсэн боловч задгай мөнгө гарсангүй тул урьдын яриа дэмий цуурхал байжээ! Расмуссен эмгэн л тэгж боддог байлаа. Гэтэл дэвсгэр нь улаан Сахалтын урьдын сэтгэлтэй байсан хүүхнүүдийн нь тайрсан үсээр дүүрэн байжээ. Тэр, хамт сууж байсан хүүхнүүдийнхээ үсийг тайрдаг байсан гэх яриа байдаг байлаа. Магадгүй тэдний нэг нь түүний сахлыг ч бас өшөөгөө авах гэж тайрсан байж мэднэ!.. Ямар ч гэсэн түүнийг өнгөрсөн хойно хүн орохоос өмнө үхэр оготнууд тэднийд орогнож амжсан байжээ.

	Бас нэг өдөр харгис цагдаа нар санваартныд хүчлэн орж хүүхдийн байдлыг үзжээ. Хэн нэг нь ховлосон биз ээ. Хүүхдийг яс арьс болон хөөрхийлөлтэй үед нь олж эмнэлэгт хүргэжээ. Тэр үед Санваартны өөрийн хүүхэд биш харин мөнгө төлөн үрчлүүлсэн бусдын хүүхэд болох нь мэдэгджээ. За яах вэ ядаж түүний зовлон нь нимгэрч дээ! хэмээн Дитте санаа алджээ. Тэр хүүхдийн уйлан хашхирах дуун Диттегийн зүрхийг шимшрүүлэн, эцэстээ харин бусдын нулимсанд дөжирмөөр хатуу чанга сэтгэлтэй болгожээ.

	Расмуссен эмгэний хэлдгээр ёстой хувь заяаны тулмын амсар задрангуут элдэв юм цувж эхэлдэг гэдэг үнэн бололтой. Хаалга хааж амжаагүй байтал бас нэгэн гунигт мэдээ сонсогдсон байна!

	Санваартны хүүхдийг аваачсан тэр өдөр, үдээс хойш талхчны туслагч талх түгээх ажилдаа гарч, мухлаг тэргээ арчиж байлаа. Түүний хэрхэн угааж арчиж байгааг хармаар санагдана. Лэборг өөрийн тэргийг нэн цэвэр байлгадаг хүн байв. Өөрөө ч гэсэн ганган дэгжин хүн бил ээ! Бас сэргэлэн! Голын байшингийн аягачин хүүхнүүд зориуд цонхон дээрээ эргэлддэг байв. Үнэхээр эргэн тойронд нь бахархсан харц ширтэж байхад түүнийг харахад таатай байлаа. Тэр бээр «р» үсгийг хэлгийдүү сунжруулан үглэж чанга чанга ярьдаг байв. Тэр эр хар бага наснаас гярхай өсдөг Ютландын ядуу нутгийн хүн билээ. Хэдийгээр тэр эр бага хөлс авах боловч гацааны эзний хүү тул мөнгөтэй явдаг байв. Бас түүнд өгөх «илүү дутуу» мөнгө ч нэлээн байх бөлгөө.

	— Сарын дотор авах хөлснөөсөө илүү мөнгө олдог эр шүү. Гэвч тэр шударга аргаар олж байгаа юм. Мөн ч сүртэй төв цэмцгэр эр шүү гэж талхчны авгай ярьдаг байв.

	Ийм ч юм бас болох гэж байх уу даа, та минь!

	Үнэхээр төлөв томоотой зүгээр л... хүн байсан юм даа. Хүүхдүүд түүнд сайн байв. Усаар шүршин тэргээ угааж байхад нь хүүхдүүд тойрон хашхиралдаж байдаг байлаа.

	Тэр үед нь яг харц тулгардаг байв! Эмгэн цонхоор харан инээхэд тэр эр хариу толгой дохиж амжина. Гэхдээ үнэн санаанаас шүү. Ийм хүнтэй суусан хүн ч азтай байна даа! Гэвч түүний сэтгэлтэй хүүхэн ч үгүй байв. Цэвэрлэгч Диттег оролдсон боловч бүтээгүй юм гэнэ билээ гэсэн цуу байжээ. Санаанд ороогүй дэмий юм шүү! 

	Дитте хүүхдүүдээ тойруулж суулгаад цонхны дэргэд юм оёж байв. Лэборг түүний зүг толгой дохив. Үнэхээр тэр эр Диттегийн өмнө бууж өгдөг байлаа. Дитте хариуд нь инээмсэглэн, урьд өмнө тавтай ярьж үзээгүй юм шиг царай гаргана.

	Яг тэр үед уг явдал болжээ. Хашааны гадаа хөлийн нүсэр алхаа сонсогдоход «Хуарангийнхан» цөм, хэн ирж байгааг мэджээ. Бүгд цонхоороо ширтэв. Харгис цагдаа нар Лэборгийн мэндийн хариу ч үгүй шууд түүн рүү очиж мөрөн дээр нь гараа тавив. Анхандаа Лэборг хүчээр хөндийрөхийг бодсон боловч, удалгүй тэдний ятгалгад оржээ. Зөрөх хэрэггүй байв. Харгис цагдаагийн савраас мултрахаас Дугуй арангыг110 байрнаас нь зөөх гэж ятгасан нь дээр билээ. Лэборг ч тэднийг дагаж одов.

	«Хуаранд» бөөн шуугиан дэгдэв. Гэнэт талх, кофе авах хэрэгтэй болсон мэт хүүхнүүд сагс сав барин талхны мухлаг руу гүйлдэв. Дитте завгүй байсан тул Расмуссен эмгэнийг явуулжээ. Эмгэн эргэж ирэхдээ нүд нь орой дээрээ гарчихсан байв.

	— Үгүй, мөд галав юүлэх байх аа! Хачин юм аа... хачин юм! Тэр эр тэднийг хуурч байсан гэж итгэх үү дээ! Төв төлөв ютланд эр талхны мухлагийг арван таван жил дээрэмдэж байсан гэнэ шүү! гэж үгээ хэлснээ эмгэн сандарсандаа хахаж цацна.

	— Юу Лэборг уу?! Тийм аятайхан томоотой хүн!.. гэж оёж байснаа гараасаа унаган Дитте дуу алдав. 

	— Бас тэгээд тун нямбай дээрэмдэж байсан гэнэ шүү. Тэрээр хоёр дэвтрийн нэгэн дээр өөрийн ашгийг бичиж нэгийг эзэндээ үзүүлдэг байсан гэнэ. Гэтэл өнөө өглөө андуураад өөрийнхөө дэвтрийг өгчихжээ! Тийм нямбай хүн байж, мөн хачин юм даа. Эзэд нь эхлээд нүдэндээ итгэж ядсан гэнэ. «Талх хэмжих үед эзнийг хоёр кроноор дөнгөлөн» «Том талх дөрвийг сэмхэн аваад тус бүрийг дөрвөн кроноор зарав» гэх зэрэг бичсэнийг нь харан харан гайхжээ. Бас тэгээд өөр юу бичсэн байсан бүү мэд дээ!.. Эздээ өрөвдөх сэтгэлгүй л хүн байж дээ. Тэдний, орлогогүй дандаа алдагдалтай байсныг гайхах юмгүй байж хэмээн Нильсен авгай ярьж байна. Хөөрхий минь уйлж байгаа гэдэг нь жигтэйхэн. Мухлагаа хаагаад нөхөр нь тэр муу золигоос болж талх барих газар орох гэж байж шүү дээ. Өөрсдөө идэж үрсэн бол ямар ч гэсэн санаа амар байх сан гэж талхчны эхнэрийн хэлдэг ч үнэн шүү. Нээрээ түүний төв төлөв байдлыг хараад би дандаа сэжиглэдэг байсан юм. Хамгийн хээнцэр амьтад хүртэл адгийн муу эр байдаг юм.

	Дитте тэссэнгүй инээд алдан:

	— Нээрээ эмээ та сэжиглэж байсан юм гэж үү? Лэборгийг та харин их сайн гэдэг байсан биз дээ? гэж хэлжээ.

	— Тийм нь тийм... «Расмуссен авхай сайн байна уу?» гээд л ядуу эмгэнтэй мэндэлдэг байсан юм. «Авхай» гэж байхад чинь хүн баярлахгүй яах вэ дээ. Тэр л ганц тэгдэг юм. Гэвч хүнийг хуурахдаа сурамгай золигууд шүү... 

	Энэ талаар Дитте түүнтэй санал нийлж байв. Ер нь Дитте юманд гайхаж шагшрахаа больжээ. Энэ хорвоод сэрэмжтэйхэн байхгүй бол намайг гадаа гартал хийсгэж мэднэ. Хэрэв Дитте, Петерийг дэлгүүр лүү явуулбал үргэлж алдаатай наймаа хийнэ. Эмгэнийг ч гэсэн юм харахгүйг нь далимдуулаад бас дөнгөдөг байв.

	Мухлагийн худалдаачид ч хэцүү байжээ. Тэд бие биеийнхээ өөдөөс харан элдэв юм худалдаж, хоорондоо өрсөлдөнө. Арга буюу амь зогоохын тулд зүсэм талхны төлөө юм бүхнийг нарийн хэмжиж, жинлэн иднэ. Худалдан авагчид ч бас тэднийг дөнгөдөг байжээ. Үнэгүй авсан шилээ буцааж өгөхгүй, өөр газар худалдаж баахан юм өр тавьж аваад гэнэт хаашаа нүүсэн нь мэдэгдэхгүй алга болох явдал байжээ. Үүний учир зарга болоод ч байх аргагүй тул сэрэмжтэй байхаас өөр үггүй!

	Дитте ч гэсэн хүнээс өөр захиалга авахдаа сайн хэмжиж үзэхгүй бол дутаад арга буюу өөрөө нэмж юм авахад хүрэх байлаа. Хаа хаагүй ийнхүү оршин тогтнохын төлөө тэмцэж байнам биш үү!

	Өөрийнхөө «Хуаранд л» Дитте сэтгэл амар байдаг байв. Эндэх улсын тухай юу ч ярьж байлаа гэсэн тэдний ихэнх нь хууль дүрмээс гажих явдал байвч хоор хоорондоо тун найрсаг байжээ. Тэд, заналт гадаад ертөнцийн эсрэг аль болох хамтаар тэмцэж, болох бүтэх бүхнээрээ бие биедээ тусалж байв. Хэн нэг нь овоо юм олбол тэр даруй дайлж нийлнэ. Мөнгө гэгч эд гарыг нь хайрах юм шиг хурдхан үрэхийг боддог улс хэмээн тэдний тухай өгүүлэх ажээ. Энэ ч бас үнэний хувьтай байв. Тэдний ихэнх нь хэмнэх гамнахыг үл бодон мөнгө олсон цагт нь ууж, идэж үрдэг байжээ. Гэвч, Дитте тэдний бүхий л байдалд нь дасжээ. Заримдаа, зэрэгцээ байшингийн цагаан эд оёгч мэт өөр баян чинээлэг орон сууцанд орж дэгжин өндийхийг улайран тэмцэх өөр төрлийн улс ч байжээ. Гэвч тийм улс төдий л олигтой хүн байдаггүй байв.

	Дитте ч өөрөө дэгжиж дээшлэхийг бодохоо болив. Зүсэм талхны төлөө тэмцэл өдрөөс өдөрт гарыг нь сульдаан, толгойг нь ядраах ажээ. Дитте орой унтахаар орондоо орохдоо, бурхан минь нэг өдөр өнгөрлөө гэж эрхгүй санаа алддаг байлаа. Харин өглөө сэрэхэд нь аймшигт шинэ өдөр угтана. Дитте хашир догь болжээ.

	Үнэхээр хорин тавтай боловч Дитте хижээл мэт харагдана. Цус их алдсанаас болж урьдын өнгө жавхаа, тарга хүчээ алджээ. Судас нь бүдүүрч, орой үдэш хөл нь өвдөх болов. Магнайны нь үрчлээ эдэлсэн зовлон гунигийг нь гэрчлэн, бүхэл бүтэн амьдралын хугацаа өнгөрснийг илтгэнэ. Тэр бүхнийг Дитте өөрөө сайн мэдэж байсан бөгөөд тэртээ нэгэн цагт царайлаг байхад нь хүмүүс гудамжинд түүнийг эргэн хардаг байсныг дурсан санах болжээ. Тэр үе төдий удаан үргэлжилсэнгүй. Бүр бага залуугийн цагт биеэ тордон өнгө үзэмжтэй үзэгдэхийг боддог байснаа дурсана. Ганц хоногийн дотор цэцэглэн ганддаг цэцгийн адил түүний аз жаргал, өнгө үзэмж нь хурдан ганджээ. Тэгэхдээ өөрөө түүнийг гандаасан бус, дэндүү багадаа хүүхэд тээснээс болжээ. Эздэд зарагдаж байж судас нь бүдүүрчээ. Магнайны нь үрчлээ бол олон шалтгаанаар хуримталжээ.

	Ямар ч учир шалтгаантай байсан Дитте өөр бусдыг зэмлэн буруушаахгүй гагцхүү ядарч сульдсанаа мэдэрч байв. Түүнийг гудамжинд явахад эргэж харах хүнгүй болжээ. Одоо гангалах ч чадалгүй байв. Байшингийн хана даган хүнд харагдахгүй хурдхан явж өнгөрөхийг бодох болжээ. Карл шиг зоримог байж үл чадна. Гадуур хамт зугаалъя гэж Карлыг хэлэхэд муу хувцастай гэж шалтаглана. Карл ч гэсэн олиггүй хувцастай боловч нууж хаацайлахгүй цоорхой гуталтай элэгдсэн муу өмдтэй аль олон хүнтэй гудамжаар дажгүй алхдаг байлаа.

	— Юу гэж би хүнээс нуух юм бэ? Баячуулд хүн гэж харагдаж байсан цагт тэд надтай тооцоо хийх ёстой гэж Карл өгүүлнэ.

	Аргагүй түүний үгэнд орон Дитте хамт явах боловч ямар ч баяр баясгалангүй зугаалга нь зовлон болж хувирдаг байв.

	Гагцхүү үр хүүхдийн тухай бодол нь түүнд амьдралын төлөө тэмцэх хүч болно. Дитте мөд үхэхээ мэдээд баярлаж байгаа ч юм уу гэх сэтгэгдэл Карлд хааяа төрдөг байв. Заримдаа Диттег бодол болон гөлөрч байхад дуудна гэдэг бэрхтэй. Гэвч хүүхдүүд түүнийг амьдрал руу хөтөлж байв. Хүүхдийнхээ төлөө гэхэд Дитте уян хатан ган пүрш шиг дахин эгц цэх болж ирнэ. Хүүхдүүд нь түүнд хайртайг үзээд баярлах боловч төдий баярлах юм хийгээгүй мэт өөрт нь санагдана. Тэднийг хүн болгох гэж хичээн зүтгэхдээ өөрийгөө чамласаар байжээ.

	
XIII : ОЁДЛЫН МАШИН, ӨДӨН ДЭВСГЭР, «САМАРИТЯН»

	Талхчин, эхнэртэйгээ яг л сугалаанд юм хожсон мэт байлаа. Юу ч гэсэн бүх мөнгийг нь буцааж өгсөн тул тэдэнд хоёр дахь удаагаа санамсаргүй учирсан сонин явдал болсныг хэлэх юун!

	Лэборг тэднийд ажилласан арван таван жилийнхээ дотор яг арван таван мянган крон идэж ашигласан нь тодров. Тэр хүн юмаа тун нарийн зохион байгуулж байжээ. Мөнгөө дэмий үрсэнгүй, зарим хэсгийг нь янз бүрийн хадгаламжийн газар өгч заримыг нь итгэлтэй хүмүүст сайн хүүтэйгээр зээлдүүлжээ. Бусдыг нь гэр ахуйнхаа зүйлд заржээ. Ганц бие хүн гэхэд нэн тохитой төгөлдөр баян хуур хүртэл тавьсан байртай болсон байжээ.

	Ихэнх мөнгийг нь Нильсенийд буцааж өгсөн бөгөөд үлдсэнийг нь Лэборгийн юмыг борлуулж өгөх тул тэд эцсийн дүнд хохиролгүй гарчээ. Талхчны авгай өнгө зүс орсон гэдэг яриагүй! Үнэхээр дүүрэн мөнгөтэй сав гэнэт олсноос ялгаа юу байх вэ дээ.

	Тэдний өмнөөс хэргийг нэг тийш болгохоор хүн хөөцөлдөж буй сурагтай. Хэрэв тэд өөрсдөө тэр мөнгөө, хуримтлуулсан бол төдий ихийг хадгалж чадах байсан юм уу даа? Магадгүй оргүй үрэгдсэн ч байж болох юм. Арван таван жилд арван таван мянга гэдэг чинь ёстой нарийн нямбай хүний ажил шүү! Нямбай эр байна даа! Тийм хүн шоронд сууна гэдэг ч харамсалтай санагдана. Хоёр жилийн нь хугацааг дуусахаар Нильсенийхэн түүнийг дахин өөртөө авахаар ярилцаж байжээ.

	Бусад улс ч бүтэлгүйхэн байв. Тэдэнд мөнгө хуримтлуулдаг хүн огт үгүй. Айл бүхэн арай чүү амь зогоож, зарим нь нэн ядрахын туйлд хүрчээ. Өлсгөлөн гэдэг бэрх зочин! Аль нэгэн айлын босго алхвал түүнийг хөөх хэрэгтэй. Идэх хоолонд хошуу дүрж, ор дэрэнд хамт орно. Эрчүүл цаг өнгөрөөх гэж гадаа эргэлдэнэ. Орой болохын үес зарим нь хуралд явж, энэхүү байдлыг эсэргүүцэн нийгмийн хүчийг холдуулах гэж оролдоно. Зарим нь улс төрийн яриаг үл сонирхон ундааны газар хэснэ. Одоохондоо аль алиных нь ашиг мэдэгдэхгүй байв. Хурал дээр очсон нь гэртээ ирмэгц ширээ шаан хэн нэгэн хүнд заналхийлж, ундааны газар очсон нь ундуй сундуй ирдэг байлаа. Тэдний хэнд ч боловч гэр ахуйн амьдралд зарах мөнгөгүй, авгайчууд нь бие биедээ гүйж зээлэхийг бодох боловч ёстой л үхсэн эмгэнээс унгас гуйхын адил байлаа. Тэд бага ч болсон тус дэм горьдох боловч тун ч нэмэргүй байв. Өлсөн цангасан нь олдож, авдаг мөнгө нь ховорджээ. Үйлдвэрчний эвлэл, өглөг түгээгчдээс юм горьдсон элдэв үг яриа бүгд хов хоосон цуу болжээ.

	Шинэ жилийн дараахан гэнэт Диттегийн оёдлын машиныг хураан авчээ. Энэ нь яг л аянга ниргэх мэт болов. Урьд нь хоёр долоо хоногоор өрөө төлөхгүй ярьж хөөрөөд хойшлуулдаг байснаа энэ удаа түүнийг тоосонгүй. Дитте тэр өдөр нь мөнгө олоод хүргэж өгье гэсэн боловч тэдэнд мөнгө хэрэгтэй бус машин хэрэгтэй.

	Одоохондоо оёдлын машин нь онц ашиггүй байсан боловч, бараг зуун кроныг урьдчилан төлсөндөө ч бус харин тэр машиндаа хайртай болсны учир Дитте гашуун нулимсаа асган уйлжээ. Оёдлын машин нь түүний сайн хань болж, гэр орныг нь удтал тэжээж өгчээ... Оёдлын машиныхаа ард суухад сайн нөхрийн гараас барих мэт сайхан санагддаг байжээ. Оёдлын машины дуу нь хүүхдийг нь хамт бүүвэйлэлцэн, тэдний тухай гэсэн Диттегийн бодол санааг тодотгодог байлаа. Хүүхдүүдийг унтах үед ч машины дуу гарч, өглөө сэрэхэд нь ч ээж нь юм оёсоор байдаг байлаа. Тиймээс ч оёдлын машин нь өдөр, шөнөгүй ажилладаг гэж бодох болжээ.

	— Ээж ердөө унтдаггүй юм аа! гэж бяцхан Петер хэлсэн удаа бий.

	Расмуссен эмгэн ч уйлжээ. Машин анх худалдаж авахад их уурласан боловч сүүлд нь түүний ачаар зүсэм талхтай болж баярлаж явжээ.

	Дитте Расмуссен эмгэн, хүүхдүүд хэн нь ч гэсэн машины дуу гарахгүй нам гүм байдалд дасаж үл чадна. Хүрэн тосон будагтай модон ширээг илэн, утас хийн, зүү сүвлэж, хөлөө жигд хөдөлгөх зэрэг танил дасал бүхэн нь нэгмөсөн алга болжээ. Бага зэрэг оёх юм олбол таних айлдаа очиж, оёхын далимд машины танил дууг сонсохын хүслэн болдог болов.

	Ер нь оёдлын машингүй болсоор улам хэцүүдэв. Урьд нь Дитте дэлгүүрийн захиалгаар нэлээд хэд, заримдаа хоёр гурван зах хадах зэргээр овоо юм олдог байжээ. Тэгээд Дитте, Расмуссен эмгэнтэйгээ зөвлөөд давхар өдөн дэвсгэрийн сайныг нь барьцаанд тавихаар шийдэв. Эмгэнд Дитте өөрийн дэвсгэрийг өгчээ. Тэд тэртэй тэргүй шөнөдөө халууцдаг гэнэ!.. Сайн дэвсгэрээ юманд боогоод барьцаанд аваачиж өгөхөд Петер эхтэйгээ явж туслах зөвшөөрөл олжээ. Оёдлын машины явдал Петерийн сэтгэлийг ч догдлуулжээ. Хөөрхий тийм л ухаантай хүү дээ!

	— Дахиад таныг оёдлын машинаа авчрахад чинь бид манаад хэнд ч өгөхгүй! Би үргэлж хаалганыхаа дэргэд зогсоод хүн ирвэл гэрт хүнгүй гэж хэлнэ гэж Петер хэлжээ.

	Өдтэй дэвсгэрийн дэнчийн барьцаанд тавихад арван крон өгчээ. Дитте хүүгээ дагуулаад дэлгүүр байгаа гэгээн санваартны талбай руу гүйв. Тун хүйтэн байсан боловч тэд сэтгэл хөдөлсөндөө үүнийг хайхарсангүй.

	— Ээж ээ, таны хацар ув улаан болжээ гэж Петер баярлан хэллээ.

	— Чинийх ч гэсэн алим шиг ув улаан болжээ! гэж Дитте хэлээд хүүгийнхээ гарыг барив.

	Юунд баярлаж байгаагаа мэдэж байна уу? Карл ахыг чинь ирэхээс өмнө бид машинаа эргүүлж авч амжина. Тэгвэл тэр биднээс машин авсныг мэдэхгүй гэж эх нь дахин өгүүлэв.

	Тэр үед Карл тосгонд очиж ажил эрэхээр явсан байжээ. Хэдэн мөнгө олмогц захианд хийгээд шууд явуулдаг байв.

	Талбай дээр цасан өвгөн хийж ядууст мөнгө хуримтлуулах газар болгожээ. Нүдний нь оронд хоёр хэсэг нүүрс хийж, өвдөгний нь завсар мөнгө хийх төмөр сав суулгажээ.

	— Би өөрийнхөө мөнгийг хийх үү? Энэ чинь ядуусын тулд гэж байна шүү дээ! гэж Петер эхээсээ асуув.

	— Өг өг, хүү минь! гэж Дитте хариулжээ.

	Петер цамцныхаа хормойн нөхөөсийг тэмтэрч эрсээр сонины тасархайд боосон гурван зэс эрег гаргаж ирэв. Тэрэгчин Ольсены зарлага болж гүйгээд аль эрт олсон мөнгө байжээ. Тэгээд энэ мөнгөөр юу авах билээ гэж элдэв сайхан төлөвлөгөө бодож явсан нь бүгд нуржээ.

	Хачин юм! Дэлгүүрийн эрхлэгч Диттег урьд өмнө огт хараагүй юм шиг загнаж, ярих ч дургүй байлаа.

	— Бидэнд ер буруугүй. Та төлбөрөө цагт нь өгөхгүй. Бид таныг олон удаа харж үзсэн. Худалдан авагчдын уурлах уцаарлах тоолон бид машиныг нөөж цааш нь барьж гүйж байх гэж үү? Тэгвэл бид өнгөрнө шүү дээ. Гэвч та өөр шинэ машин авч болох юм. Өөрөөр хэлбэл дахин гэрээ байгуулаад гэж тэр хүн жишим ч үгүй хэлж байна.

	Дитте гайхаж цөхөрсөндөө болоод дүүрэн нулимстай нүдээр ширтэнэ.

	— Би гурван хүүхэдтэй... Машингүй яаж амьдрах бил ээ?.. Би юу хийхээ огт мэдэхгүй байна.

	Дитте арван кроноо гартаа ил барьж, мөнгө үзвэл байдал нь өөр болох болов уу гэж бодов. Үнэхээр тэр хүний нүд мөнгийг нь дагуулан ширтэнэ.

	— Тун харамсалтай байна. Гэвч таны зовлонг бид үүрч даан ч чадахгүй... 

	Тэгээд өр төлбөр бичдэг дэвтрээ гарган, Диттегийн мөнгөтэй гарыг байн байн гөлөлзөн эргүүлнэ.

	— Байзнаарай... та чинь бас төлж дуусаагүй... Найман крон байна шүү! Би танд хариултыг нь өгье гээд Диттегийн мөнгө рүү гараа сарвайв.

	Гэвч Дитте айсандаа гараа угз татан авч тэр чигээрээ, хүүгээ дагуулан гүйж гарчээ. 

	Дөнгөж гудамжны нөгөө талд гараад эргэн харж:

	— Цус сорогч, яргачид. Муу золиг, чи хэзээ нэгэн цагт над шиг ядарч зүдрээд мэдэх болно доо! гэж гараа зангидан занаж, чанга хашхирав.

	— Би танд шинэ машин авах мөнгө хуримтлуулна. Хэрэв та намайг явуулбал би ажил хийж чадна гэж Петер хүү нь хэлжээ.

	— Хүү минь, үр минь! Чи дэндүү бага байна. Өсөж том болохоороо... 

	— Эйнар ч надаас томгүй тэгсэн хэр нь өдөр бүхэн явж ажил хийдэг. Намайг хамт авч яваад сайн газар зааж өгнө гэсэн... 

	Дитте хариу дуугарсангүй. Түүнд энэ үг таалагдсангүй ээ. Олон мухар тахир гудамж нүх сүвтэй энэ том хотод... Хүүхдээ ганцаарыг явуулах байтугай, өөрөө ч явахаас айдаг байв. 

	Гэвч Петер, эхийгээ дуугарахгүй болохоор өөрөөр ойлгожээ. Хэрэв зөвшөөрөөгүй бол эх нь «үгүй» гэж шууд хэлэх байсан гэж боджээ.

	Тэд нэгэн том зоогийн газрын цонхны дэргэдэх халуун уур, хоолны үнэр дүүрсэн төмөр сараалжтай нүхэн дээр зогсож бага зэрэг дулаацав. Тэнд, дулаацахаар зогссон хүүхэд эмэгтэйчүүд бас нэлээд байлаа. 

	Гэвч дотроос хүн гарч ирээд, гэрэл таглаад байна гэж тэднийг хөөв. Ингээд Дитте, Петер хоёр цааш хөдөлжээ. Петер хүү нэг гараа эхийнхээ пальтоны халаасанд хийтэл эхийнхээ гартай тааралдан улам дулаан болов. Нөгөө гараа өмднийхөө халаасанд хийсэн нь шууд нүцгэн биед нь хүрчээ. 

	Ажил нь бүтэлгүй эргэж явахдаа тэд тун хүйтэн байгааг мэдэрчээ!

	— «Самаритянд» очъё. Би хоол идмээр байна! гэж Петер үглэв.

	Дитте ч өөрөө даарч, өлссөн тул тэгмээр байжээ. Зоогийн газрын хоолны үнэр ч нэгийг бодогдуулсан биз ээ. Гэвч Дитте тэр «Самаритян» буюу «Өглөгийн хоол» гэдэг газар очих дургүй байв. Тэнд, тэдний байрнаас дэндүү олон хүн очдог байжээ.

	— Бид манай тэнд байдаг гуанзанд очихгүй, харин Вестерброд бас гуанз бий гэж Петер санамсаргүй хэлжээ.

	— Чи үүнийг яаж мэдээв? гэж Дитте гайхав.

	— Эйнар хэлсэн гээд Петер сандрав.

	Тэд гол гудамжаар явахгүй гэж гүүр гараад хуучин голын эрэг даган явав. Петер, дэлгүүрийн гялалзсан цонх харж явах гэж бодсон боловч Дитте үүнийг хүссэнгүй. Нэлээд явсан хойно Петер гэнэт:

	— Ээж ээ, битгий уурлаарай... би тэнд очсон... Эйнар бид хоёр. Би танд хэлэхээсээ айсан юм. Та намайг зодохгүй? Тийм ээ? гэж асуужээ.

	— Үгүй, үгүй! Би чамайг үргэлж зоддог гэж үү? хэмээн Дитте гоморхов.

	— Урьдын адил үргэлж биш ээ гэж Петер эхийгээ ширтэн үнэнийг хэлжээ.

	Энэ хариулт Диттег баярлуулав. Хүүхдүүдээ юм хагалж, эвдэх, элдвээр дүрсгүйтэхэд нь Дитте зодох удаа бишгүй байжээ. Гэвч дараа нь тэднийг өрөвдөн дахин тэгэхгүй гэж өөртөө ам өгдөг байв. Гэтэл хүүхдүүд нь зодуулсныхаа дараа урьдын адил инээж тоглон эхдээ улам хайртай болж, бас зодуулахдаа нэгэн хатуу тоглоом мэт боддог байсан боловч Дитте сэтгэлээ зовоон шаналж байжээ. Юм бүхнийг үл хэрэгсэн уйтгар гуниг гомдлыг тэрхэн зуур мартдаг хүүхдийн сэтгэл Диттегийн сэтгэл хоёрын хооронд ийнхүү их ялгаа байжээ. Амьдралын ядуурал нь сэтгэл санааны ядуурал, ширүүн дориун зантай болгож мэдэх аюултай тул үүнийг сайн бодож байхгүй болохгүй байлаа. Дитте өгөөмөр зөөлөн сэтгэлтэй байхыг бодно. Ер санааны зоргоор болохгүй байгаагаа өөрөө гэмшин шанална. Гэтэл Петер, ээжийгээ зөөлөн болсныг хүлээжээ. Дитте түүнийг тэврээд авмаар санагдана.

	— Би хүүхдүүдээ ердөө зодохгүй. Яасан ч үгүй! Харин бие биеэсээ юм нуухгүй байх хэрэгтэй, за юу? Энэ чинь л тун сайн! гэж Дитте сургамжлав.

	— Сайн юмыг нууж болно биз дээ? Жишээ нь би танд оёдлын машин авч өгье гэж бодож байна гэж Петер асууна.

	«Самаритян» хэмээх гуанз пиво хийх газрын дээр байрласан бөгөөд дотор нь нэн дулаахан байжээ. Тэр хоёр сул сандал олж суув.

	Урт ширээний ард олон хүн суух бөгөөд хүн бүрд бяцхан өөх буюу жимсний шахмалтай зүсэм талх, аяга халуун сүү өгч байна. Өлсөж ядарсан улс талхыг нь булааж авах гэж байгаа мэт далдлан хурдан хурдан үмхлэн аягатай сүүн дээрээ тонгойно. 

	Тэнд ихэвчлэн хүүхэд, эмэгтэйчүүд, настайчууд байлаа. Ус савангийн бараа удтал үзээгүй бололтой хир даг болсон буурал үстэй, янхигар царайтай новш цуглуулагч өвгөн шиг настайчууд нэн өрөвдөлтэй ганцаардмал харагдана. Хөөрхий ядуу настнууд! Эдний төлөө санаа тавьж ядаж угааж арчлах хүн энэ хорвоод үгүй мэт санагдана. Дитте нөгөөх новш цуглуулагч өвгөнөө дахин бодов. Хаашаа алга болсныг мэдэх сэн гэж санана.

	— Новш цуглуулагч өвгөн Риндомыг танихгүй биз? гэж хажуугийн хүнээс асуув.

	Өвгөн, аягатай сүүнээс толгойгоо өндийлгөн, цог нь буурсан нүдээрээ Диттег ширтэн:

	— Танихгүй яах вэ, тэр чинь миний найз байхгүй юу. Энд Вестерброд анхандаа ажиллаж байсан юм. Одоо лав хуучин Боргергаде тийшээ очсон байх. Тэр чинь уснаас хүн аварсны тул медаль авсан хүн шүү гэж хэлээд том хутгаар талхаа үйрүүлэн жижиглэж байна.

	Үүнийг Дитте мэдээгүй билээ.

	— Тэгэлгүй яах вэ. Тэр чинь усанд живж байсан хоёр хүүхдийн амь аварсан учир медаль авсан хүн. Тэгэхэд тэр чинь харгис цагдаагийн газар ажилтай байсан. Гэтэл нэг шөнө хүн гар хүрч болдоггүй нэг том тушаалтныг баривчилсан хэргээр халагдсан юм гэж өвгөн хэлжээ.

	Хүмүүс орж гарсаар байна. Ууж идмэгц өөр хүнд суудлаа яаран суллаж байв. Ганц ч суудал сулрахгүй, бас гадаа олон хүн хүлээнэ. Хүмүүс хоор хоорондоо юм ч ярихгүй өөрийн хувийг дув дуугүй идмэгц сэмхэн гарахаар яарна. Зөвхөн Дитте л тэр өвгөнтэй хэд гурван үг сольжээ. Тэгмэгц олон хүмүүс тэднийг ширтэн харсан тул дахин үг ярьсангүй.

	Хар үстэй залуухан хүүхэн, Дитте, Петер хоёрын хувийг авчрав. Тэр нь урьдын Диттегийн аягачин байсан эздийнх нь хэн нэгний охин болохыг таниад мэндэлжээ.

	— Сайн байна уу? Их өөр болжээ. Хар хүнтэй болсон уу? Нөхөр чинь архи уудаг уу? гэж асуугаад Диттегийн хариулах завдалгүй холдоод явчхав.

	Хариулаагүйдээ ч Дитте баярлажээ.

	Гэнэт Петер эхийнхээ гараас шүүрэн барьж:

	— Ээж ээ, Карл ах! гэж хэлэв.

	Петер баярлан түүний зүг ухасхийх гэж өндөлзөнө. Дитте түүнийг арай гэж барьж суулгав.

	Ядарч өлссөн Карл орж ирмэгц эргэн тойрон харснаа тэднийг үзмэгц баярлан хүрч ирэв.

	— Та нарын дэргэд сууж болох уу? гэж Петерийн дэргэд шахан суув.

	Гэвч Дитте, Петер хоёр дараачийн хүнд байраа тавьж өгөх болсон тул:

	— Бид чамайг хаалга дээр хүлээж байя гэж Дитте хэлжээ.

	Удаан хүлээсэнгүй. Хэдхэн минут болоод Карл гарч очив.

	— Яасан хурдан юм бэ! Цадав уу? гэж Дитте асуув. 

	— Яах вэ дээ! Энд удаан суух аргагүй газар. Өглөг гэгч ёстой адгийн эд дээ!

	Дитте түүний үгийг даруй зөвшөөрөв.

	— Гэвч энд гүйж ирээд... юм өгсөнд би баярлахаас биш яах вэ гэж Дитте хэлжээ.

	— Тэгэлгүй яах вэ. Бид ёстой л онгоц нь сүйдсэн улс шиг хаягдал гологдол авч үмхэхээс буцахгүй өлсөх юм чинь дээ гэсэн хариу сонсжээ.

	Карл хөдөө ажил олохыг бодсон боловч бүтсэнгүй. Та нар ямар байна даа? гэж Карлын асуухад Дитте нөгөө оёдлын машины тухай ярьжээ. 

	Үүнийг дуулаад Карл нударга зангидан:

	— Хэрэв би байсан бол муу золигуудад өгөхгүй юм хуна! гэжээ.

	— Тэглээ ч гэсэн тэд харгис цагдаа дагуулаад ирнэ шүү дээ. Тийм дээрэмчидтэй яах ч аргагүй. Хууль ч тэдний талд гэж Дитте санаа алдав.

	— Өчигдөр Саксонд нэгэн баян хүн өрөө хөлслөгч миний нөхрийг гэр бүлээр нь гудамжинд гаргаж хаяжээ. Гэвч бид хэдэн хүн нийлээд юмыг нь буцааж оруулсан. Тэгээд баян эзнийг зөвшөөрүүлж чадсан. Тэр бясаанаас цэвэрлэсэн гэх мэт үг хэлж цагаатгаж байна бил ээ! гэж Карл хэлэв.

	— Өчигдөр ий! Тэгээд чи гэртээ яагаад ирээгүй юм бэ? гэж Дитте гайхав.

	Гэтэл Карл хоосон ирэхээс зүрхшээн Саксоны гудамжинд хэд хоног сууж байсан байжээ.

	Орой болж гудамжны гэрэл асав. Карл тэдэнтэй хамт гэр өөдөө шууд очиж чадахгүй байв. Учир нь нэгэн нөхөртөө загасны хэрэгсэл харалцана гэж амласан байжээ. Кэге тохойд тавьсан хэрэгслээ эргэх хүн байв.

	— Би маргааш, болбол хэдэн загастай, магадгүй аз таарвал мөнгөтэй ч ирж мэднэ гэж хэлээд Карл тэднийг хүргэж өгөхийн ялдамд Петерийн хүссэн гол гудамжаар явжээ. Карл, Дитте хоёр аажуухан ярилцан алхахад, Петер байшингийн цонх хэсэн гүйж сонирхон явав.

	Тэр хоёр, мөнгөө үрээгүй дээр өдөн дэвсгэрээ буцааж авах тухай ярилцав. Гэвч хувь нэмсэн мөнгийг олох аргагүй тул энэ тухай ярих хэрэггүй болов.

	— Тэгвэл эмгэн, хүүхдүүдээ дайлах хэрэгтэй гэж Дитте шийдэв.

	— Тэд мухлагт орж тостой май загас, жаахан өөх, кофе, дарсан хиамны тал худалдан авч арван кроноо өгмөгц Дитте гэнэт гэмшив. 

	Гэвч нэгэнт оройтжээ.

	— Уухай, та чинь өнөөдөр мөнгөтэй байх шив дээ! Тэгвэл урьдын өрийг чинь бас тооцох уу даа? гэж худалдагч найрсаг царай гаргажээ.

	Ингээд Диттед дөнгөж ганц крон эргүүлж өгөв. Ингээд арван крон өнгөрөх нь энэ дээ. Мөнгө ч үгүй, өдөн дэвсгэр ч үгүй! Оёдлын машинаа ч олж харахгүй болжээ!

	Гэвч машинаа олж харах нь харжээ. Нэгэн өглөө Язгууртны гудамжинд суух танилындаа оржээ. Тэр эхнэр мөн л Диттегийн адил гурван хүүхэдтэй, нөхөргүй хүн билээ. Бас оёдлын машин тавиу зээлээр аваад ажлын нимгэн хувцас дэлгүүрт оёж өгөхөөр сууж байв. Овоо хөлстэй байх гэнэ.

	— Намайг хуурахгүй л бол яах вэ. Чи надаас илүү оёдог шүү. Чи үзээч! гэж тэр хүүхэн хэлжээ.

	Дитте сандал аван сууж оёх болов. Гэтэл гэнэт хүндээр амьсгаадаж, гартаа ер бусын дулаан илч мэдэрч, бүх биеийг нь төөнөн зүрх сэтгэлийг нь уяруулах шиг болжээ. Дитте машины дугаар юм бүхнийг ширтэн харав... Тэгээд машины гар дээр толгойгоо тавьж, урьдын адил ширээг нь тохойлдон, мөн урьдын адил гялгар будагтай модон суурь дээр нь нулимсаа дусаав.

	Нөгөө хүүхэн Диттегийн мөрөн дээр гараа тавьж:

	— Яав аа? Бие чинь зүгээр үү? эсвэл ямар нэг зовлон учирсан уу?

	Дитте толгойгоо өндийн инээх аядаж:

	— Үгүй, зүгээр сэтгэл нэг л хачин байна... Чи цоо шинэ машин худалдаж авсан уу? гэж асуув.

	— Тийм ээ. Намайг дэлгүүрт үзэхэд шинэ л юм шиг байсан,.. Гэвч бага зэрэг эдлэгдсэн юм шиг байна. Муу машин гэж үү?

	— Үгүй ээ, сайн машин. Гэвч чи мэдэлтэй байгаарай. Чамайг зуун крон төлөхөд чинь өөр хүний гарт орж мэднэ шүү! Ингэж явдаг эд шиг байна. Тэд чинь хэдэн арван ийм машин тавиад ядуу улсыг тонуулж хэсүүлдэг улс байна лээ. Хонжоотой наймаа юм байлгүй гэж Дитте биеэ барьж ядан хэлжээ.

	— Яана аа! Би тэгвэл золигийн амьтны гарт оржээ! Гэвч бид аргална аа. Хавар би Швед явж нөхөр болох хүндээ очно. Тэгвэл тэд машинаа лавлах товчооноос эрэг! гэж хүүхэн хэлжээ.

	 

	 

	Карл маргааш өглөө нь бүр даарчихсан боловч хэдэн загас, таван кронтой ирсэндээ баяртай байв.

	— Өнөө бас явна. Болохтой байгаа дээр нь барих хэрэгтэй. Норохгүй хувцастай болох сон. Шөнөдөө хамаг хувцас нороод хөлдчих юм гэж Карл хэлжээ.

	— Манайханд очиж асуух уу? Аав маань элдэв юмаар худалдаа хийдэг шүү дээ. Зээлээр ч болсон өгөх байлгүй гэж Дитте хэлэв.

	Гэвч Карл цаг агаарын байдлыг харж хэд хонохоор шийдлээ. Хэрэв далай хөлдвөл явдал болох хэрэггүй. Чөтгөрийн арлын орчим агнуурын завинууд хүртэл мөстөөд хөлдчихсөн байлаа. Тэгвэл бид өөр юм бодож үзнэ гэж Карл, Диттег сэргээн дэмжиж хэлэв.

	Дитте загас хайрч, кофе халаан Карлд өгөв. Юм идэж уугаад өөрийнхөө муу өрөөнд орж хэвтэхээ босов. Гэвч түүнийг тийш нь явуулсангүй.

	—.Расмуссен эмгэний орон дээр очиж хэвт. Чиний байр их хүйтэн байна лээ. Бид шуугихгүй гэж Дитте хэлэв.

	— Их буугаар буудсан ч сэрэхгүйг гэж Карл эвшээлгэв.

	Нүд нь анилдана. Түүнийг унтсаны хойно Дитте хувцсыг нь авч хатаахаар шийдэв. Карл гараа элгэндээ зөрүүлээд бөх унтана. Нүүр царай нь тайван, аз жаргалтай харагдана. Энэ нь бага боловч юм олж чадсандаа баярлаж байгаа нь тэр биз ээ. Бөх унтаж байгаа нь шөнө ядарсных биз ээ. Дитте түүнийг харж хэсэг зогсоод сэмхэн ойртон очиж уруул дээр нь үнсэв. Карл бага зэрэг хөдөлсөн боловч сэрсэнгүй.

	Дитте түүний хувцсыг дэлгэж цэвэрлэн хатаахаар пийшин дээр тавьжээ. Ийнхүү дэлгэж хатаах үед эцгээ загасчилсны дараа ингэдэг байсан нь санагдав.

	
XIV : БЯЦХАН ПЕТЕР АЖИЛ ОЛОВ

	Петер, бүр намар сургуульд явах хэрэгтэй байсан боловч, яагаад ч юм өгөөгүй байв. Хотын захиргаанаас Диттегийнд ирж, өргөмөл хүүхдийнх нь тухай хэн ч сонирхсонгүй тул тэдний гэр бүлийн тухай хорвоод мэдэх хүнгүйд нь Дитте тайвшраад өнгөрчээ. Энэ тухай өөрөө очиж хэлэх санаа түүнд огт үл төрнө. Харин нэг өдөр Петер, Эйнартай тоглож байхад Эйнарын эх Сельма түүнийг сургуульд явдаггүйг гэнэт санажээ. Петер одоо бараг найман нас хүрч байсан боловч түүнийг сургуульд явуулаагүй нь тун хачин санагдаж, энэ тухайгаа айл хөршийнхөндөө ярьжээ. Тэг тэгсээр айл бүхэн энэ тухай дуулаад Диттег хүүхдээ сургуульд явуулахгүй тоогүй юм хийж байна гэж ярилцах болов. Эсвэл Диттед хууль ч хамаагүй гэж бодож байгаа юм уу? Хан хөвүүн биш сургуульд явах ямар хэрэг байх вэ, гэж тэр бодож байгаа юм уу? Хүүхэд бүхэн бичиг сурч, бурхны сургаал сонсох ёстой тул Дитте өөрийн толгой дээр бөөн нүгэл хурааж байна гэж тэрэгчин Ольсены авгай зэмлэнэ. Өлсөж үхэх гэж байсан ч бурхны сургаалаас хойш сууж болохгүй. Баячуудын нэгэн адил ариун хишиг хүртээх гэж бурхан ядууст эрх олгосон гэж үглэнэ. Тэр авгай найман хүүхэдтэй тул энэ учир холбогдлыг нарийн мэддэг байжээ!

	Дитте сонсохоос чих нь халуу дүүгэх шиг болох болжээ.

	— Би ч энэ тухай шууд сонссонгүй шүү! гэж хариулна.

	Гэвч үнэндээ тийм биш байв. Петер ч өөрөө байн байн сануулж сургуульд явахыг хүсэж байжээ. Түүний найз Эйнар сургуулийн тухай элдэв сонин юм ярьжээ. Тэрээр сайн багш, ууртай багш нарын тухай болон алгадуулаад завгүй зогсож байдаг хүүхдүүдийн тухай элдэв юм сонсжээ. 

	Петер нэг удаа:

	— Хэрэв та намайг сургуульд хүргэж өгөхгүй бол би өөрөө очно шүү! гэж зориглон хэлжээ.

	Бусдаас хоцрох нь түүнд ичгүүртэй байв. Гэвч захирах түшмэдийн тухайд Дитте нэн сүжиггүй болсны дээр, Расмуссен эмгэнийг бага сага юм олж ирэхээ гарахад хүүхэд харах хүнгүй тул Петерийг явуулах хэцүү байжээ.

	Гэвч одоо тэр асуудлыг нэгэн тийш шийдвэрлэх хэрэгтэй болов. Бяцхан Петер шашны сургаал хүртэн суухын тулд нэгэн өдрөө алдан элдэв шалтаг заан гэртээ суух болжээ. Азаар харин тэрэгчин Ольсены эхнэр найман хүүхдээ сургуульд явуулдаг тул орох гарах нүх сүв бүхнийг андахгүй ажээ.

	Дитте хүүгээ Расмуссен эмгэнтэй явуулж, өөрөө айн хоцорчээ.

	— Надад зав алга. Хэрэв яагаад оройтуулж авчрав гэж шалгаагаад байвал булаг өвчтэй болоод хөдөө гаргасан юм гэж хэлээрэй гэж Ольсен авгай хэлсэн гэж шалтаг зааж өгчээ.

	Гэвч санаснаас бүтэмжтэй өнгөрч, гэрчилгээ юм нь ёсоороо байж Петер сурагч болжээ. Үүнийг анхны өдрөөс нь эхлээд бүгд мэдэрчээ. Петер зөөлөн дуугаар ярих болж хөмсгөө зангидан зогсох болов. Юм бүхэн нь яг ёсоороо байхын тулд Петер тун нямбай болжээ. Хэрэв цагт нь сургуульд нь бэлтгэж явуулахгүй бол өнгөрлөө гэсэн үг ээ! Тэгвэл Петер юм ч идэхгүй гүйж арилна... Түүний нямбай байдлаар бол галт тэрэгний жолооч л баймаар хүн ажээ! Расмуссен эмгэн түүнийг явуулах гэж бүр амьсгаадаж хоцордог байв.

	— За долоо хагас ч болоогүй байна. Чи битгий сандраад бай! гэж эмгэн түүнд үглэнэ.

	— Наймд таван минут дутуу байна гэж хөмсөг зангидан хэлээд Петер гараад өгдөг байв.

	— Хөхөө донгоддог тэр сайхан цаг минь байхгүй даанч харамсалтай байна. Миний муу ажилгүй золиг л архинаас өгчихсөн юм даа! гэж эмгэн үглэнэ.

	Эр нөхөр нь талийгаач болсоор гучин жил өнгөрч байгаа боловч дөнгөж өчигдрийн явдал шиг эмгэн уурлан загнана.

	Дитте өнөө өглөө эрт босож хааны гудамжинд нэг айлд очиж юм угаах ёстой байжээ. Өглөө таван цагт тэнд очиж гал асаан юмаа хийж буцалгах хэрэгтэй байв. Дитте босоод кофе чанах ус буцалгахаар дэнлүүгээ гал тогооны өрөөнд сэмхэн авчрав. Петер хүү сүүлийн үед хар дарж зүүдэлж сэрдэг болжээ. Цонхоор туссан сарны гэрэлд үсээ самнаж болох байлаа. Үс нь их унах болжээ! Унасан үсээ цуглуулж аваад шүүгээнд хийж, хожим мөнгөтэй болохоороо сүлжмэл үс хийлгэх юм гэж бодож байв.

	Хашаанд саран гэрэлтэж, цагаан цасанд ойн эргэн тойрон гайхамшигтай тод хөх туяа татна. Байшин сууцны хар сүүдэр улам тодорно. Гэнэт туяарсан цасан дундаас ямар нэгэн юм хөдөлж, адууны хомоолын нүхний амсар онгойн яг л үлгэрт гардаг шиг нэгэн хүн сугаран гарч ирэв. Тэр хүн том хүүдийтэй юм татаж гаргаад нүхний амсрыг таглав. Тэр нь новш цуглуулагч өвгөн ажээ. Дитте түүнд зориуд сонсогдохоор цонхоо онгойлгож түүнийг дуудав. Өвгөн төмөр дэгээгээ дээш өргөн Диттег харснаа мэдэгдэв. Удалгүй шатаар өгсөх түүний хөлийн чимээ сонсогдоход, Дитте гарч гэрэл тавьж өгөв.

	— Орж аяга халуун кофе уугаач! гэж Дитте шивнэн түүнийг оруулав.

	Петер гэрлээс сэрсэн боловч одоо яана гэхэв!

	— Хашаан дотор тэрэгчин Ольсен үзэгдэж, мориндоо өвс тавьж өгч байв. Өвгөн харин амжиж зайлж дээ.

	— Ольсены нүдэнд нээрээ үзэгдэх хэрэггүй. Өөрөө байраа алдахгүйн тулд арга буюу хөөрхий шуугиан дэгдээх болно гэж өвгөн хэлжээ.

	— Үүнээс өөр хоргодох газар... өдөр ч гэсэн олохгүй байна гэж үү? хэмээн Дитте эгдүүцэв.

	— Байхгүй болоод ингэж баларч явна шүү дээ! Урьд нь би новшоо ангилдаг байсан. Гэтэл одоо өөр хүнд өгч ангилуулахаас өөр аргагүй болж байна. Новш цуглуулагчаас хуучин юм авагчид, тэндээс худалдагчид тэгээд хүнд юм болж очтол мөн ч их зай байгаа юм шүү! Тэгээд бас хогийн сав онгилдог улсад олдох ч юмгүй болж. Мөн ч золигийн ажил даа. Хэрэв олсон хэд маань хүрвэл өдөртөө ч яах вэ нэг ундааны булан бараадаж өнгөрөөж болно. Тэнд чинь бас зүгээр оруул х биш. Хөдөлбөл хөлс шүү дээ!

	— Та ажлаа дуусахаар манайхаар орж бай л даа. Манайд дулаахан, Расмуссен эмгэн ч тантай ярьж хөөрч суухад дуртай байх гэж Дитте хэлэв.

	— Баярлалаа, гэвч... Үгүй тэгж болохгүй. Ийм муухай амьтан яаж болох вэ, ундааны газар ч арай гэж оруулдаг юм. Надаас муухай үнэр ханхалдаг юм байх. Үүнээс болж маргаан болоод гудамжинд тэнэхээс өөр аргагүй болдог юм.

	Үнэхээр өвгөнөөс эвгүй үнэр ханхална. Петер хүртэл орондоо өнхчин шумуул нисэж орсон шиг шуухитнана. Гэлээ гээд өвгөнийг хөөж гаргалтай биш дээ!

	— Зүгээр орж бай. Хүүхдүүд ч танд их сайн гэж Дитте зориглон хэлжээ.

	— Тийм ээ, муухай үнэртлээ ч гэсэн хамраа битүүлчихнэ зүгээр, гэж Петер өндийж ирэв.

	— А чи сэрчих ээ юү? Хамраа бөглөнө гэнэ ээ? Нээрэн надтай уулзмагц ихэнх хүн тэгдэг юм. Одоо яана гэхэв дээ. Ажил бүхэнд нэг тавгүй юм байдаг хойно гэж хэлээд өвгөн төмөр дэгээгээрээ Петерийг гоочлов.

	— Ядаж та шөнөдөө хоргодох газартай болоосой доо! Карлын байр ч дэндүү хүйтэн юм даа. Уг нь одоо шөнөдөө ажилтай болсон шүү дээ... гэж Дитте санаашрав.

	Гэвч өвгөн үүнийг сонсох ч дургүй байв.

	— Үгүй, үгүй, аятай улстай хамт байх нөхцөлгүй болсон хүн, би! гэж тэр цааргалжээ.

	Үүнд нь л хамаг зовлон байгаа юм даа. Диттегийн өрөвчхөн сэтгэл зэвүүцэх сэтгэлтэй нь өрсөлдөв. Өвгөн үргэлж хогийн сав ухаж байдаг болохоор түүнийг угааж цэвэрлээд ч үнэндээ нэмэргүй хэрэг. Хөөрхий! Сандал дээр ч тавтай сууж чадахгүй байна.

	— Тэгвэл та өглөгийн газар байр гуйж болохгүй юу? 

	Өвгөн энэ үгийг дуулаад босож гуйван:

	— Үнэхээр чи тэгж бодож байгаа бол би юу хийхээ мэдэхгүй байна. За би ч явъя даа! гэж хамаг бие нь чичрэн өгүүлэв.

	Өвгөн хүүдийтэй юмаа мөрөн дээрээ тавив.

	— Та энэ харанхуйд юу ч харахгүй. Манайд жаахан сууж байгаад яв л даа! гэж Дитте ятгав.

	Гэвч өвгөн дахин суух чадал байсангүй.

	— Би бас санваартны байшин хүрэх хэрэгтэй. Тэнд өглөө зургаан цагаас өмнө очвол хямд үнээр талх өгдөг юм гэжээ.

	— Пээ, яасан хол юм! гэж Дитте өөрсдөө овоо амьдардаг мэт гэнэт дуу алдав.

	— Хаашаа ч алхсан надад ялгаагүй юм биш үү? Яаж ийгээд өөрийн үеийг хороох хэрэгтэй. За баяртай. Өгөөмөр сэтгэлтэй чамайг, үр хүүхдийг чинь бурхан ивээтүгэй гэж өвгөн хэлэв.

	Өвгөнийг гаргаж өгөөд Дитте бас Петерт аяга кофе хийж өгөв. Петер кофе гуйгаагүй боловч данх ширтэн амандаа ямар нэгэн юм үглэн инээмсэглэж байв. Ийм амьтныг чинь яая гэхэв дээ! өгөхөөс биш яах вэ.

	— За одоо хөнжлөө нөмрөөд унт. Таван цаг ч болоогүй байна. Расмуссен эмгэн чамайг сэрээнэ. Сургуульдаа очихдоо битгий үймүүлээд яваарай. Ирэхдээ ч гэсэн үймүүлэв ээ. Сургууль дээрээ ч гэсэн томоотой бай. Хүүхдээ дүрсгүй болгосон муу эхтэй хүн байна гэнэ шүү. Энд Карлд идэх юм тавьсан гэж Расмуссен эмгэнд хэлээрэй. Эмгэн түүнд кофе халааж өгөг, түүнийг өөрийнх нь өрөөнд битгий унтуулаарай, хэрэв кокс хүрэхгүй бол... гэж Диттег хэлтэл:

	— Би аваад ирнэ зоволтгүй гэж Петер хэлэв.

	— Баярлалаа хүү минь, бас өнөөдөр эмгэн хэсгийн захиргаанд очих ёстойг хэлээрэй. За өөр ч юмгүй шив дээ гэж хэсэг бодолхийлэн зогссоноо хүүгээ үнсээд дэнлүүгээ унтрааж гарлаа.

	Ээжийгээ гармагц Петер үсрэн босож хувцаслаж эхлэв. Юу гэж нусаа татаж хэвтэх юм бил ээ? Өвгөн Риндом өдийд өргөн чөлөөнд явж байгаа... Шөнө гадаа гарах сонин байх... Эйнарыг дагуулж аваад кокс буулгадаг газар өөд явъя... Сургуульдаа явахаас өмнө эргэж ирж амжина. Тэгээд үдээс хойш юу ч хийсэн дурны хэрэг гэсэн сайхан бодол сэтгэлд нь орж иржээ. Петер орон дороос хүүдий сугалан аваад сэмхэн гарав. Байшингийн хонгил харанхуй байсан тул баахан айсан боловч гадаа гараад Петер зоригжив. Андерсены цонхон дээр гүйн очиж тогшив. Андерсен нь эмнэлэгт хэвтэж байсан тул Петер ийнхүү зоригложээ.

	— Хэн бэ? гэж Сельма айсан дуугаар асуув.

	— Эйнартай хамт явж болох уу?.. Би явж кокс цуглуулах гэсэн юм! гэж Петер хариулжээ.

	— Бурхан минь! Энэ чинь чи юу? Ийм эрт боссон хэрэг үү! гэж Эйнарын эх гайхсаар Петерийг оруулав.

	Гэрт нь дулаахан, бачуу ганцхан өрөөтэй ажээ. Сандал ширээ, шалан дээр хүүхдүүд унтаж байна. Эйнар хурдан хувцаслаж, сонин юм үзнэ гэхээс нүд нь гялалзаж байв.

	Чулуут нуурын ойролцоо орших нүүрс буулгагчдын зүг хоёр хүү хурдлан алхав. Замын дунд ороод чөлөөт зогсоолын түүгээр явбал ойрхон гэж бодоцгоожээ. Тэдний гэрээс бол тэр зам үнэхээр ойрхон байв. Хүүхдүүд алдсан цагаа нөхөх гэж хурдлан гүйв. Гурвалжин цамхгийн орчим харанхуй дугуй хаалганы дороос харгис цагдаа гарч ирэн хоосон шуудай үүрээд гүйж яваа хоёр хүүхдийг гайхан харсаар хоцорчээ. Гадаа гудамжинд хүн байсангүй. Гагцхүү том сонины газраас гэлдэрч яваа сонин түгээгчид хааяа тааралдана.

	Гэвч ийм үед онгоц зогсоолын газраар нэвтэрнэ гэгч аль ч талаар бодсон нөхцөлгүй хэрэг байв. Эйнар энэ тухай сайн мэдэж байв. Гэвч хоёр төмөр торны дундуур хойш урагшаа гүйж яваа манааны нохдыг үймүүлээд үзэхэд яадаг юм бэ? Бяцхан хүүхдийн нүцгэн шилбийг үмхэж байгаа мэт төмөр тор хазан цагаан хөөс сахруулан архирах нохойг харахад сонин бус уу! Дараа нь манаач үсрэн гарч ирээд өндөр хашааныхаа цаанаас яаж ч чадахгүй, нохойныхоо адил уурлан зогсоно.

	Чөлөөт зогсоолоос хойшхон хуучин зогсоол усанд автагдсан байх бөгөөд тэнд завь, жижиг чиргүүлийн онгоц, ачааны багахан онгоц зэрэг зогсож байна. Зүг зүг тийш төмөр зам салаалан, цоорхой завинууд хэрийж, зэвэрсэн ган тогоо зэрэг элдэв сонин хачин юм хөглөрнө. Төмөр зам дээр хэзээд кокс асгасан байдаг байлаа. Түүнээс гадна нүүрс агуулах хашааны банз нь хугарч нүүрс нь төмөр зам хүртэл өнхөрсөн байна. Тавтайхан суугаад, шуудайгаа дүүргэж болно. Үүнийг чинь хулгай гэхгүй шүү дээ. Гэвч хэнд ч харагдахгүй байвал сайн. Эйнар, Петер хоёрыг хүн олж харахад ч бэрх байв. Тэд оготно хулгана шиг өнхөрсөөр завь, вагон саравчны дундуур сэмхэн орж алга болно.

	Эйнар энд олон удаа ирсэн боловч Петер анх удаа ирж байгаа тул юм бүхэн түүнд сонин байжээ. Гэвч хамгаас сонирхолтой нь шөнө байлаа. 

	Петер шөнө гадаа гарч ингэж явж үзсэнгүй. Эргэн тойрны энэ тэр сонин хачныг гайхан ширтэж Петерийн зүрх хүчтэй дэлсэнэ. Гудамжны дэнлүүнээс ичингүйрсэн мэт сүүмэлзэж байдаг шөнийн сар улам гэрэл гэгээтэй болж, орчлон хорвоо амьсгалаа хураасан мэт сонин санагдана. Сарны гэрэл дэлхийг цөмийг гийгүүлж, гялалзсаар байгаад ядарсан шиг. Одод үл мэдэг чичгэнэж үзэгдэнэ. Сарны гэрэлд гялбасан цас чахран, харанхуй усанд хурц гэрэлтэй хөлөг онгоц сэлж явна. Тэд бол ойролцоох хөдөөх зогсоолоос ирж очиж яваа тогтмол зөрдөг усан онгоц байлаа.

	— Хэрэв бид одоо Далайчдын эмнэлгийн зогсоолын тэнд байсан бол, ирсэн хүмүүсийн ачааг зөөж мөнгө олж болох байсан гэж Эйнар хэлжээ.

	Далайчдын эмнэлэг гэдэг нь хаана ч байдаг юм Петер огт мэдэхгүй байсан боловч хоёр газар зэрэг очиж болохгүй гэж Расмуссен эмгэний хэлдэг үгийг сайн санаж байжээ. Петер энэ удаа харж үзсэнээ хангалттай гэж бодно.

	Хүүхдүүд чадлынхаа хэрээр шуудайгаа дүүргээд хуучин завины дор нууж, эрэг орчмын мөс хэр бөх хөлдсөнийг үзэхээр гүйж очив. Усан дээр унтаж байсан нугаснуудыг үргээтэл тэд нь өөр газар очиж ус үсчүүлэн мөн түрүүчийн адил зэллэн буужээ. Үйлдвэрийн яндан гурвантаа дуугарчээ... Одоо долоон цагт арван таван минут дутуу байгаа бололтой. Ажилчид үйлдвэр өөд явах цаг болжээ.

	Далайн зүгээс дохио дуугарна. Тэгтэл тасралтгүй цохих бөмбөр мэт үргэлжилсэн чимээ гарчээ.

	— Энэ чинь Тахиат гүүрний тэндээс сонсогдож байгаа юм. Ажилчид арал дээр очиж яваа нь тэр. Оройноос хойш буцаж ирэхгүй. Манай аав тэнд ажиллаж байсан юм гэж Эйнар хэлжээ.

	Эйнар эндхийн явдлыг сайн мэдэх ажээ.

	Гэр өөдөө явах цаг болжээ. Шуудайд нь хүнд тул хүүхдүүд арай ядан хатуу хунгар цасан дээгүүр чирч явна. Хойд зам дээр тэднийг цагдаа зогсоож юу авч яваа, хаашаа яваа зэргийг шалгааж асуув.

	— Ээж маань нүүрсэнд явуулсан юм. Энүүхэн булангаас худалдаж авсан. Бид холдохгүй. Греногаде хүрнэ гэж Эйнарт зоригтой хэлжээ.

	Цагдаа тэднийг явуулав. Долоон цагийн үес тэд гэртээ иржээ. Расмуссен эмгэн хоёр дүүг нь бөөцийлж байв.

	Чи ч одоо хэл зэлгүй том хүүхэд шиг явдаг бол оо юу? гэж эмгэн эгдүүтэйхэн хэлжээ.

	Петерийн хацар ув улайн:

	— Тусгүй юм гэж үү?

	— Хэрэгтэй нь хэрэгтэй байлгүй яах вэ! Чиний төлөө би айж суулаа шүү! Элдэв юм л буруу тийш нь хөтлөөд явчих аа юу гэж бодлоо.

	Петер удалгүй кофегоо уугаад эмгэний яншихаас зугтан гүйж гарахад Эйнар түүнийг хашаанд хүлээж байжээ.

	Сургуулийн явдал одоо Петерийн сонирхлыг татахаа больжээ. 

	Эрт босож сүү зөөдөг хүүхдүүдийг эхний цагийн хичээл дээр унтахыг зөвшөөрдөг сайн багш ч байв. Хичээл дээр инээхийг огт үзэж чаддаггүй багш ч байжээ. Энэ чинь юу нь сонин юм бэ?

	Харин сургуулийн хүүхдийн шүдийг үзэх үзлэг энэ өдрүүдэд болсон нь сонин явдал байв.

	— Биднийг ийм туранхай болохоор үзэж байгаа юм байх гэж Петер гэрийнхэндээ тайлбарлажээ.

	Үнэхээр сургуулийн хүүхдүүдийн үргэлж хагас өлсгөлөнгийн байдал улам ихсэж байгаа тухай сонинд бичсэн байжээ. Иймээс хагас дутуу хоол, муу шүд хоёрын хооронд ямар нэгэн холбоо байгаад хотын сургуулийн хүүхдүүдийн шүдийг эмч нар үзсэн ч байж мэдэх юм. Хүүхдүүдийн шүд ч нийтдээ муудсан нь илэрчээ. Тэгэхдээ ганц буруутай нь шүд ч биш идэх хоолноос нөлөөлсөн байх ёстой байлаа. Муу шүдтэй хүний ходоод сайн шарагдсан хайрагдсан хоолноос их шалтгаалж байжээ. Иймээс сургуулийн хөтөлбөрт охидыг хоол хийж сургах хичээл оруулах болжээ. Ядуу айлын хүүхнүүд энэ талаар юу ч мэдэхгүй гэж үзсэн байв.

	Үүний үнэн болохыг Петер, Эйнар хоёр баталж чадах бөгөөд тэдний гэрт шарж хайрах юм ховор байдаг байв. Гэвч шинэ хичээл Петерийн санааг нэг их зовоохгүй байжээ. Учир нь дүү Аннаг сургуульд явтал энэ талаар бодох хэрэггүй байлаа. Харин хүүхэд бүхэнд шүдний сойз өгөх юм болов уу? Энэ асуудал тэдний сонирхлыг нэн татжээ. Хичээлээ тасалж хайнга суудаг байсан Эйнар түүнээс хойш их хичээнгүй явах болов.

	Тэр өдөр нь Петер сургуулиасаа гараад хааны чөлөөт гудамжаар ороод эхийнхээ юм угааж байгаа газар луу явжээ. Хэрэв үдийн хоолон дээр нь амжиж очвол түүнд жаахан юм олдож магадгүй. Хорголжин мах! Эзэд дандаа хорголжин мах л иддэг юм. Ээж нь айлд очиж юм угаах болгонд хайрсан төмс, хоёр хорголжин махтай хоол л хийж өгдөг юм гэдгийг Петер сайн ойлгож байв. Хэрэв баян болбол түүнээс өөр амттай хоол идэхгүй гэж санана. 

	Харин тэрэгчин Ольсены авгай бол юм угаах эзнийдээ:

	— Битүү чанасан төмс, хорголжин махтай хоол хийж өгөөрэй. Сүүлийн хэдэн жил ажилласан хэдэн зуун айл дандаа тийм хоол хийж өгсөөр цадчихсан хүн шүү гэж шууд хэлдэг байжээ.

	Тэр авгай ер нь юм голомтгой тул, эзэд өөр хүн олдохгүй болоход аргагүй түүнийг ажилд авдаг байжээ.

	Петерийг очиход эх нь яг үдийнхээ хоолыг идэж байв. Жигнэсэн төмс, хорголжин махтай хоол, ура! Эх нь модон сандал дээр бэгцийн сууна. Ээж нь ядарсан бололтой. Петер түүнд ойртон очиж мөрийг нь тэврэв. Хүн хараагүй бол Петер үргэлж тэгдэг байжээ. Том тогооны дор гал улалзана. Тэнд их дулаахан байв. Ээжийн нь духнаас том дусал хөлс гоожно.

	— Чи намайг эргэж ирсэн чинь юутай сайн хэрэг вэ! гэж эх нь хэлээд тавагтайгаа өгөв.

	Петер тэр чигээрээ идэх юм руу дайрав.

	— Ээж ээ, сургуулиас бидэнд шүдний сойз өгнө гэнэ ээ! гэж гэнэт амандаа дүүрэн юм чихээд Петер үглэв.

	— Нээрээ юу, хүү минь!.. Тэгвэл шүд чинь ядаж жаахан ажилтай болж дээ гээд эх нь аядуухан хэлэв.

	— Бидний бие өөх тарга багатай байгаа юм байх аа, гэхэд Дитте үл мэдэг инээмсэглээд юу ч хариулсангүй, харин:

	— Уухай, тийм гэнэ ээ? гэж лавлан хэлжээ.

	— Өнөөдөр намайг оройтож очно гэж Расмуссен эмгэнд хэлээрэй. Угаах юм их байна. Орой та нарт идэх юм олж өгөх байх гэж эх нь Петерт захив.

	Дитте ч юмаа хурдхан угааж, Петер гэрийн зүг явжээ.

	Дөнгөж гэртээ ормогц:

	— Та сонсооч! Охид одоо сургууль дээрээ хоол хийж сурна гэнэ. Бид нарт бүгдэд шүдний сойз өгнө гэнэ! гэж Петер баярлан хашхирчээ.

	— Хүйтэн, хүйтэн оруулчихлаа! гэж Расмуссен эмгэн уурлав.

	— Петерийг сургуульд явах болсноос хойш эмгэн төдий л эрхлүүлэхээ больжээ. Уг нь овоо хүүхэд сэн. Бас л дураараа тэнэх гээд байх болжээ.

	— Хоол хийж сурах юм гэнэ дээ! гэж хэлээд Петер дахиад эхнээс нь давтан хэлж гарав.

	— За, за итгэе! Дахиад битгий санаагаар зохиох гээд бай!

	— Аа, та ердөө юманд итгэхгүй юм аа! Тэгвэл би ч танд итгэхгүй гэж Петер гоморхов.

	— Тийм дэмий юманд итгэх гэж үү? Би ч Моль арлын11 хүн арай биш шүү. За яршиг чи, тэр чихээрээ чихэр хүлхдэг улсад очиж ярь!

	— Үгүй сургуулийн захирал өөрөө тэгж хэлсэн шүү дээ! Тэр бас худал хэлж байна гэж үү?

	Эмгэн түүний үгийг үнэмшсэн нь дээр гэж боджээ.

	— За яах вэ, шүдний сойз өгч, хоол хийхийг сургах болсон юм бол тэр л биз. Яршиг чамайг аль тэнэглэхийг тэр гэхэв! гэжээ.

	Петер дахиад өлсчихсөн тул бусадтайгаа хамт сууж хооллов. Тэр бээр идэхээс огт татгалздаггүй байлаа. Юм идэж дууссаны дараа эмгэн хэсгийн захирагчид очихоор явах болов. Аннаг дагуулж явсан тул, Петер бага дүүгээ харж үлдэх хэрэгтэй болжээ. Энэ нь төдий л хэцүү хэрэг бус байв.

	Петер хоёр дүүгээ ч давгүй хардаг байлаа. Гэвч өнөөдөр дүү нь гар дээрээс нь буухгүй байв. Дүү нь шүдэлж байсан тул амнаасаа хуруугаа салгахгүй хөхнө. Петер дүүгээ өргөж цонхоор юм харуулж, шалан дээрх тоглоом руу нь авчирч, нааш цаашаа гүйнэ. Гэвч дүү нь ер зүгээр байлгахгүй, Петерийн суух гэхээр л орилж байв. Арга буюу дахиад л өргөж явах хэрэгтэй болно. Карл ах нь шөнө загасчилсан тул тухтай амраах хэрэгтэй гэж Петер мэдэж байв.

	Гэвч Петер бүр ядраад дүү нь улам доош гулссаар гараас нь сугаран унамаар болсон байлаа. Тэгэхээр нь Петер гал тогооны өрөөнд орж хаалгыг нь хаагаад хүүхдийн уйлах дуугаар Карл ахыгаа сэрээхгүйг бодов. Гэтэл гал тогооны өрөөнд дэндүү хүйтэн байсан тул дүү нь даарч хоцров. Петер бүр яах аргаа олж ядаад эцэст нь өөрөө бас уйлж эхлэв.

	Карл орж ирлээ.

	— Аятайхан концерт байна даа! Хоёулаа дуу дуугаа авалцаад! гэж хөгжилтэй хэлээд тэднийг дулаан өрөөндөө оруулав. Удалгүй дүүг нь аргадан инээлгэв.

	— Чи намайг яагаад дуудсангүй вэ? гэж Карл асуухад,

	— Яах юм бэ?.. Би өөрөө чадна гэж Петер урамгүйхэн хариулав.

	Түүний ичингүйрч байгааг Карл тааварлажээ.

	— Чи харин сайн хүү юм! Ийм мариалаг хүүхдийг чи яаж өргөж явдгийг би ойлгохгүй юм! гэж хэлсэн нь хэрэг болов.

	Найз Эйнар нь ирээд үүдээр шагайн, Петертэй хамт гадаа тоглож болох уу? гэж асууж байв.

	Тэр хүү биеэр бага боловч нэлээд зоримог нүүртэй, гагцхүү баахан нусгайдуу жаал байлаа.

	Петер хүлээсэн үүргээ санан толгойгоо сэгсэрч, Эйнарт дохио өгөөд:

	— Расмуссен эмгэн байхгүй гэж хэлжээ.

	— За яв яв. Би дүүг чинь харж чадалгүй яах вэ хэмээн Карл инээжээ.

	Хоёр хүү хар хурдаараа доош бууж, Эйнар түрүүлэн байшингийн буланд очиж нуугдан Петерийгээ хүлээв. Эйнарыг хүн хараад юманд явуулах вий гэж айсан нь тэр байжээ. Үнэхээр харсан хүн бүхэн түүнийг зарах дуртай байжээ.

	— За одоо жаахан гадуур явъя, нуур өөд явъя! Хурдан! гэж зугтааж гарсандаа баярлан Эйнар хүү түрүүлэн гүйв.

	Петер түүний хойноос гүйсээр Энхийн гүүрэн дээр ирээд гэнэт эх нь ямар нэгэн юм захиж хэлснийг бүдэг бадаг санахаас цаашгүй байгаагаа мэджээ. Гэвч юу ч гэж хэлсэн оройтжээ. Тэд мөс рүү бууж байв.

	Эрэг дагуу «Мөс нимгэн» гэж бичсэн пайзнууд хадсан байлаа. Гэвч Эйнар Петер хоёр түүнийг анхаарсан янзгүй буув. Энэ элдэв зарлал чинь биднийг тааваараа тоглохыг л хориглосноос цаашгүй! 

	Хүүхдүүд уруудан гүйсээр мөсөн дээр халтирч гулсан холдов.

	Эрэг дээрээс хэн нэгэн хүн хашхирч байна. 

	Цагдаа! 

	Тэрээр эрэг дээр буцаж гар гэж загнаж зандарч байв. Петер үгэнд нь орохыг бодсон боловч:

	— Чи солиор оо юу? гэж хэлээд Эйнар хатан хаан Луйза хэмээх гүүрний зүг гүйв.

	Цагдаа бас эрэг даган гүйж байснаа мөсөн дээр гарч ирэв.

	Петер халтирч унаад «Ээж ээ, ээж ээ!» гэж орилов.

	— Дуугүй! гээд Эйнар түүний гараас шүүрэн босгов.

	Тэд нөгөө эрэг рүү гүйтэл өмнөөс нь бас барьж авах гэж цагдаа ирж явав. Гэвч хүүхдүүд түүнээс шалмаг хөдөлж Сортедам нуурын дээгүүр гүйн тойрч алга болов. Үзэсгэлэнгийн танхимын орчим дахин далд орж гар гараасаа барин зогсолтгүй гүйсээр гэнэт үргэсэн адуу шиг зогтусав. 

	Хамаг хөлс нь цувж хацар нь улайсан Петер,

	— Хараач! Хараач! гэж хашхирав.

	Эндхийн мөс нь зузаан бололтой. Нуурын тэр хэсгийг тусгаарлан эргэн тойрон гачуур мод тарьжээ. Гуулин хөгжмийн аяар ганган хувцастай хэдэн зуун хүмүүс тэшүүр, түшлэгтэй сандал мэт чаргаар гулгана. Тэдний ихэнх нь үнэт үстэй малгай, үнэт үсээр хөвөөлсөн хувцастай байх бөгөөд хүүхнүүд нь гартаа бас тийм үслэг эдээр хийсэн дулаавч өмсжээ. Тэдний хацар нь яг л болсон алим шиг улааран үзэгдэнэ. Тэшүүрээр хэрхэн гулгадгийг Петер урьд өмнө нь огт хараагүй байжээ. Мөс шүргэн хурдалж байгаа тэшүүрчийг заан:

	— Хараач! Хараач! Нисэж байна! гэж хашхирна.

	Тэр мөсөн тойрог дээр гарч очих юм сан!

	Тэшүүрийг чинь уяж өгөх үү, авхай? гэж яг хашлаганы дэргэд сууж байсан саарал хувцастай хүүхнээс Эйнар асуув.

	— Баярлалаа, гэж түүнийг хэлмэгц төдхөн зуур Эйнар дэргэд нь хүрчээ.

	Петер бас харж харж хашлага даван үсэрч оров. Манаач хүрч ирлээ.

	— Эд нар надад тусалж байгаа юм... Миний дагуулууд! гэж залуу эмэгтэй хэлжээ.

	Манаач малгайгаа шүргэн эелдгээр ёслоод холдов.

	Тэр авхай нэг тойрч ирээд тэднийг дагуулан жижигхэн асарт очиж нэг нэг аяга кофе, бурам чихэр, бас халуунаас халуун хоёр хоёр хайрмаг авч өгчээ. Тэгээд гулгаж байгаа хүмүүсийг харж сонирхон мөсөн дээр гарч очив. Тэр залуу эмэгтэй нэгэн ноёнтой хамт гар гараасаа барин «хэн нь хэнийгээ» гэдэг тоглоом тоглон гулгаж байв. Тэр хоёр хүүг хараад зогсож, хүүхнийг гараа сунгахад Петер барьж авав.

	— Энэ миний шадар цэргүүд! гэж нөгөө ноёндоо хүүхэн хэлээд хүүхдүүдийн хацрыг илэв.

	Ноён нь инээмсэглээд Петерт хорин таван эре өгчээ.

	Одоо л яг явдаг цаг болсон боловч манаач тэднийг алдалгүй харж байв. Гэвч тэд гарч хотын захиргааны талбайг чиглэн явав.

	— Энэ хорин таван эрегээрээ юм авах уу? Би өлсөөд байна гэж талхны мухлагийн үүдэнд зогсоод Эйнараас шалгаав.

	— Үгүй үүнийг би ээждээ оёдлын машин авч өгөх гэж хадгалах ёстой. Харин хоёул «Самаритянд» очъё. Би ч гэсэн өлсөөд байна! гэж Петер хариулжээ.

	Тэд «Самаритянаас» гараад галт тэрэгний төв буудал руу очиж бас энэ зэргийн мөнгө олохоор шийджээ. Ирсэн хүмүүс морин тэрэг юм уу, цахилгаан автобус хүртэл юмаа зөөлгөх хэрэг гардаг байв.

	— Харин настай эмээ рүү битгий гүйгээрэй! Тэд чинь юу ч өгөхгүй «Баярлалаа», «Их баярлалаа» гэж хэлэхээс цаашгүй байдаг юм гэж Эйнар түүнд зөвлөв.

	Гэтэл нэгэн бүдүүн хүн гартаа чемодан бариад зам хөндлөн гарч явна.

	— За энэ хүн дээр очвол зүгээр гэж Эйнар шивнээд хоёул гүйж очиход тэр хүн нэг сайн харснаа чемоданаа өгөв. Тэд арай гэж өргөн даах ажээ. Нөгөө бүдүүн хүн, тэдэнтэй зэрэгцэн хөлсөө арчиж явах зуур «Золиг чамайг! Чадалтай эрчүүл юм аа!» гэж хөөргөж явлаа.

	Хүүхдүүд тэндээс бүтэн крон олов. Эйнар түүнийг нь өөрөө авчээ. «Бристоль» зочид буудлын эргэдэг хаалгыг эргүүлж орсон гарсан хүмүүст тусалж хагас цаг зогссон боловч юу ч олсонгүй. Улсууд ингэх ёстой юм байлгүй гэсэн мэт тэднийг харах ч үгүй өнгөрнө. Хүүхдүүд дахиад л өлсөж эхлэв.

	— Хөөе, энэ кроноороо идэх юм авах уу? гэж Петер асуув.

	Эйнар нүүрээ үрчийлгэн: «Юу авах гээ вэ!» гэж дурамжхан хэлэв. Тэгснээ талхны мухлагт гүйж орж цаасанд боосон хатсан боорцог барьсаар гарч ирэв. Тэд, орой болж байгааг гэнэт мэдээд гэр өөдөө явах болжээ.

	Гол гудамжаар гүйн далимд нь дэлгүүрийн цонхны юм сонирхон харж явав. Тэгснээ хүүхдийн тоглоомын том дэлгүүрийн цонхны дэргэд очоод хамаг юмаа мартаж удтал зогсжээ. Шилэнд нь хамраа наалдуулаад шөнийн гэрэлд туяарах тэр гайхамшигт тоглоомуудыг хорхойтон ширтэнэ. Хүүхдүүдийн амьсгалаас шил нь хөлрөх тул тэд байраа солин харна.

	— Хараач! Ёстой уурын тэрэг байна даа! Үүнийг би авна аа! гэж Петер сүүрс алдав.

	Гэвч Эйнар түүнийг түрүүлж харсан болохоор би авна гэж бас зүтгэв. Эцэстээ арай л үснээсээ зууралдан барилцсангүй.

	— Хэрэв чи надад уурын тэргээ өгвөл, тэр үхэр, морьтой том байшинг ав гэж Петер, нөхрөө аргадав.

	Эйнар түүнийг нь зөвшөөрч:

	— Би бас тэр морьтой дүүжинг авна! За юу? гэж хэлжээ.

	Тэд дахин гар гараасаа барилцаад тоглоомыг хуваан дүү нартаа авахаар ярилцав. Хэдийгээр дүү нар нь энд байхгүй боловч тэднийгээ гомдоож болохгүй шүү дээ. Гэтэл дэлгүүрийн гэрлүүд унтарлаа.

	«Яачхав аа! Зүүдлэв үү?» гэж тэд гайхан бие биеэс асууна. Гэвч гудамжны том дэлгүүрүүд дараа дараалан гэрэл нь унтарч байв. Том төмөр тор доош буун хаалга, цонхыг торлон дэлгүүрүүд хааж байжээ. 

	Петер тэссэнгүй уйлав.

	— За яасан тэнэг юм бэ! Энэ чинь орой болгон хаадаг юм гэж Эйнар хэлжээ.

	Гэвч Петер уйлсан хэвээрээ, хоёул гэрийн зүг гүйж гарав.

	— Хэрэв чамайг гэрийнхэн чинь загнавал яана? Тэгвэл хотын зах руу юманд явуулсан гэж хэлээрэй! Чамд хорин таван эре бий шүү дээ! гэж Эйнар түүнд зөвлөнө.

	Үгүй, түүнийг гэрт нь зодох ч үгүй. Петер ч худал хэлэхийг бодсонгүй. Ер нь их ядарч уйджээ.

	Гэртээ ирсэн чинь сайн өдөн дэвсгэр нь пийшингийн дэргэд өлгөөтэй хатаж байна. Карл ах нь түүнийг өнөөдөр мөнгө өгч эргүүлж авчээ. Ээж нь бас л ирээгүй байв. Расмуссен эмгэн бага дүүг нь авч байна. Анна алга болсон байв.

	— Тэнэг охин шүү. Петер минь явж эрж үзээч! гэж эмгэн сандрангуй хэлжээ.

	Яг тэр үед Дитте ч үхтлээ ядарсан нэлээд ууртай хүрч ирэв.

	— За яршиг өнөөдөр эрээд яах вэ! Шинэ чөлөө рүү эмгэндээ л гүйж оч оо биз. Хэрэв тэгж л санаад байгаа бол тэндээ унтаг! гэж хэлээд Дитте орон дээрээ ойчив.

	Гэр дэх нь хурдхан чимээгүй болоод эртхэн унтаж амрах сан гэхээс өөр бодол Диттед байсангүй. Маргааш эрт босоод л охиныг очиж авна биз, яах вэ.

	Удалгүй бүгд унтав. Петер, эргэдэг хаалга түлхэн эргэх тутам дээрээс нь нэг крон унаж байна. Дараа нь тэр мөнгөөрөө оёдлын машин худалдаж автал дахиад л авч байх шиг зүүдэлжээ.

	
XIV : ДИТТЕ СОНИНД ГАРАВ

	Дитте ядарсан тул унтаж хоцорчээ. Ер нь Расмуссен эмгэн хүүхдүүд, цөм нам унтчихжээ. Барьцаанд өгсөн өдөн дэвсгэрээ эмгэн эргүүлэн авч, Дитте хүүхдүүдтэйгээ сүрэл дээр бус дэвсгэр дээр хэвтсэн тул, өнөөдөр ийнхүү тавтай унтжээ. Энэ маш таатай боловч бас залхуу хүргэх явдалтай байв.

	— Бид барьцаанд өгсөн бүх юмаа эргүүлж авахад чинээлэг амьдарна! гэж Дитте хэлэв.

	Карл тогтмол ажилтай болсноос хойш тэдний амьдрал овоо гэгээтэй болж ирэв. Гагцхүү Карлын бие нь л сайн байгаасай даа!

	Өнөөдөр Дитте өөрөө Петерийг сургуульд нь бэлдэж явуулав. Хааяа сайн харж хандаж байхгүй бол Петер тэгс ингэсхийгээд явдаг байлаа. Петерийг хувцаслах зуураа тэд Аннагийн тухай бодлоо. Петерийг сургуульд явах гэж байхад Анна бас босоод хувцаслаж байгаа байх даа. Петерийг гаргаж өгөнгөө Дитте эмгэн дээр очихоор шийдэв. Усан цэргийн бэлэвсэн хөгшин орой босдог тул одоо их эрт байлаа.

	Тэрэгчин Ольсены эхнэр сонин барьсаар орж ирэв.

	— Энэ танай охин биш биз? гэж хэлээд, — Өчигдөр орой төөрөөд хааны өргөн чөлөөний хэсэгт хүргэгдсэн гурав дөрвөн настай охины тухай зарлалыг уншиж төрөл, төрөгсөд юм уу, ойр дотнын хүмүүс эсвэл охины тухай мэдэх улс тэнд очихыг хүссэн байлаа.

	— Охиныг өнчин юм гэж бодож дээ. Тэгээд л охины тухай мэдэх улс байвал... гэж бичиж байгаа юм. Би эхлээд өөрөө очъё гэж бодлоо шүү гэж тэр эхнэр нэмж хэлэв.

	Дитте юу ч хэлсэнгүй хий дэмий гөлрөн зогсож инээвхийлэх аядна. Тэгснээ муужран шалан дээр аажим унав. Ольсен авгай сандран, түрүүчийн баясгалант царай нь тэрхэн зуур цайран хувирав.

	— За битгий зогсоод бай! Цуу эрж үз гэж Расмуссен эмгэн түүнийг зандарчээ.

	Тэд, Диттегийн шанааг норгож байж ухаан оруулав. 

	Дитте босоод

	— Энэ муу зүрх... гэж хэлээд эргэн тойрныг харснаа гэнэт болсон явдлыг санаж, тэр чигээрээ гудамжинд гүйж гарав.

	Хэсэг дээр очиход охин нь байсангүй. Шинэ чөлөөний эмгэн ирээд аваачсан байжээ. 

	Харгалзагч цагдаа:

	— Хөөрхөн охин. Манай жижүүрийн өрөөнд унтсан. Хөөрхөн зантай. Үгүй тэгээд,.. та чинь тэгээд?.. гэж асуулаа.

	Гэвч тэр хүн тэдний амьдралын байдлыг мэдсэн юм уу, юу ч гэсэн олон юм ярьсангүй. 

	Харин яваандаа явдалтай хэрэг болж хувирчээ.

	Диттег үнэхээр байцаажээ. Тэгээд өөрөө бутач, бас хоёр бутач хүүхэд харж байдаг бүхнээ ярихад хүрчээ. Удтал нууж байсан удам судар энэ тэр бүхэн тогтоолд тэмдэглэгдлээ. Ичсэндээ болоод байх суух газраа олж ядан нулимсаа асгана. Одоо Дитте бусад хэрэгтний нэгэн адил цагдаагийн тэмдэглэлд нэгэнт оржээ! 

	Дитте шүү! 

	Төрөхөөс цагдаагийн газрын хаалга татаагүй хүн!..

	Тэгж тэгж түүнийг явуулахад шууд охины байгаа газар өөд очлоо. Дитте охиныг замын турш өргөж, элгэндээ тэврэн уйлсаар явав.

	— Анна, эмээ дээрээ очсон! Анна, танихгүй ах нартай хамт унтсан гэж охин нь дахин үглэнэ.

	— Тийм ээ, тийм, Миний охин том болсон шүү дээ! гэж Дитте нулимсандаа хахаж цацан өгүүлнэ.

	Тэднийг өөрийнхөө гудамжинд хүрч ирэхэд айл амьтад хойноос нь ширтэн, хүн бүхэн сонирхон ажиглаж байжээ. Дитте охиноо тэвэрсээр яаран гэртээ гүйж ороод хаалгаа түгжив. 

	Расмуссен эмгэн охиныг олигтой харж чадаагүйдээ гэмшин өөрийгөө зэмлэн үглэж алхана. 

	Эмгэн:

	— Сэтгэлээ хэтэрхий бүү зов оо. Элдэв муу юм бүхнээс болж нулимсаа асгаад байвал хувин дүүрнэ шүү. Анна одоо гэртээ ирсэн. Үүнээс хойш л сайн харж байя. Гэхдээ зугтааж алга болдог муухай зантай хүүхэд юм. Яг л архаг өвчтэй юм шиг гэж Диттег тайтгаруулна.

	Тэр архаг гэгч юу болохыг Дитте өөрийн бага насыг дурсан ойлгож байв. Эмээдээ ганцхан өдөр ч болсон гүйж очих юутай сайхан байдаг бил ээ! Эмээгээс нь өөр сайхан юм хорвоод байхгүй байжээ. Хэдийгээр Дитте тэр явдлаа хэдийн мартсан боловч Аннагийн сэтгэлийг ойлгож байв. Дитте багадаа бас л харсан зүгтээ гүйдэг байсан! Бусад дүү нар нь ялангуяа Кристиан нь хэчнээн ч олон удаа гүйлээ дээ! Ядуу айлын хүүхэд гэрээсээ зугтаахад олон учир шалтгаантай юм шиг санагдана.

	Дитте юм ч хийсэнгүй бүхэл өглөөний турш Аннаг өвөр дээрээ суулган намуухан ярьж суув. Петер, Анна хоёрыг нь аваад явчих юм шиг бодол сэтгэлийг нь зовоогоод Дитте бүр таг чимээгүй болжээ. Хэзээ нэг цагт харгалзагч ирээд яаж амьдарч байгааг нь үзээд хүүхдүүдийг нь аваад явчихмаар санагдана. Тэгээд шатаар өгсөх хүний алхаа сонсмогц давхийн цочно.

	— За битгий айгаач дээ. Чиний хүүхдүүд хэнд ч хэрэггүй. Хулгай авчихна гэж айлтгүй ганцхан эрдэнэ бол хүүхэд байхгүй юу гэж Расмуссен эмгэн түүнийг ятгана.

	Тэгсээр Дитте баахан тайвширч өдрийнхөө хоол хийхээр босов. Петер сургуулиас ирэхдээ яг л чоно шиг өлсчихсөн орж ирнэ. За тэр, ороод ирлээ. Диттегийн бодож байснаас арай эрт шатаар гүйсээр орж ирэв. Иймээс Дитте цаг хэрхэн өнгөрснийг ч анзаарсангүй бололтой. Петер гартаа цоо шинэ шүдний сойз барьжээ. Түүний үгийг одоо Расмуссен эмгэн үнэмшихээс өөр аргагүй болжээ.

	— За одоо яах вэ дээ, сайн л байна! Шүдний завсар нээрээ өчнөөн их юм үлдэж байна. Түүнийг түлхэж ходоодондоо хийх учиртай юм байна шүү гэж эмгэн хэлжээ.

	Петер үдийн хоолон дээр шүднийхээ сойзыг барьсаар суув.

	Өдрийн хоёр цагийн үед, үдээс хойш гардаг сонин хэвлэгдсэн нь бас нэгэн зовлон нэмлээ. 

	Нэг сурвалжлагч цагдаагийн хэсэг дээр очиж Диттегийн хаягийг олоод, «Хайхрамжгүй эх» гэсэн том өгүүлэл бичсэн байжээ. Тэр сонин бас «хайхрамжгүй эхийн» зураг аятай юмыг хамтад нийтэлж, ямар хүн бэ харцгаа гэх янзтай хэвлэсэн байжээ! Энэ сонин Диттег бүр хэцүү байдалд оруулав. Тийм гутамшиг тийм доромжлолыг тэсэхэд бэрх байлаа. Дитте орон дээр эвхрэн уйлна. Расмуссен эмгэн, хүүхдүүд нь ч түүнийг тайвшруулж үл чадав. Нулимс асган өөрийгөө зөвтгөн мэгшинэ. Петер ээждээ сэмхэн ойртон очиж шүднийхээ сойзыг атгуулаад:

	— Та үүнийг авахгүй юу? гэжээ.

	Гэвч шүдний сойз шалан дээр унахад Петер сэмхэн авч холдов.

	Лангхольм авгай амттай боов барьсаар орж ирээд, Диттед ойртон духыг нь үнсэж,

	— Манай хар хүн бид хоёр таны төлөө сэтгэл зовж байгаа гэдгээ би хэлэх гэсэн юм. Таныг яаж байгаа нь энэ вэ! Манай хар хүн маргааш өглөөний сонинд эсэргүүцэл бичих юм уу, цагдаатай уулзана гэж байгаа гэж хэлжээ.

	Энэ үг Диттег баахан тайвшруулав. Тэгээд босож гэрийнхээ ажлыг хийж эхэллээ.

	Үдэш Карл үг ярьж чадахгүй шахам хоолой нь сөөчихсөн буцаж ирэв.

	— За хот даяар нэрээ гарга аа юу? гэж Карл шивнэснээ, Диттегийн сэтгэл зовуурьтай байгааг ажаад царайгаа төв болгож, өөрөөр ярихаар шийдэв.

	— Энэ бүхэн ядуу эмэгтэйг сэтгэл санаагаар унагах гэж л хийсэн шиг байх юм. Туслахын тухай ярих нь бүү хэл түүний байдлыг үзэж сонирхох ч хүн байсангүй шүү гэж Дитте нулимс асган ярив. 

	Карл:

	— Тийм ээ, хө, баян цатгалан улс биднийг бурхнаас гэсгээгдсэн юм шиг дээрэнгүй харж байдаг билээ. Энэ түүх тэдэнд амтат боов л гэсэн үг. Одоо засаг захиргаа, гэмт хэрэг, ядуус, хайхрамжгүй эхийн холбоо хэлхээ гэж ярьцгаах болно доо. Гэвч тэр бүхнийг анхаарч сонсох хэрэг байна уу? Биднийг хэцүү хатуу догшин зан авиртай гэж сонинд бичиж л байг, яах вэ. Харин ч тэднийг нэг сайн шуугиулж анхаарал хандуулсандаа би бол баярлах сан. Би бол... uээд гунигтайгаар үргэлжлүүлэх гэснээ гэнэт хоолой нь сөөнгөтөн таг болов.

	— Үгүй чи минь, яасан айхтар ханиад хүрээ вэ? Хурдхан эмгэний орон дээр хэвт. Би чамд өмхий ховлын цай чанаж өгье гэж Дитте сандран хэлжээ.

	Гэвч Карл өөрийнхөө муу өрөөнд очихоор шийдэв.

	— Би өнөө орой загасчлаар явж чадахгүй байх гэж шивнэн хэлэв. 

	Карл, Диттегийн зузаан алчуураар хоолойгоороо ороож хөлдөө халуун тоосго тавиад хөлсөө асган хэвтэнэ. Хүүхдүүд байсхийгээд түүн рүү гүйнэ.

	— Карл ахыгаа битгий үймүүлээд байгаач! гэж Дитте тэдэнд хашхирав.

	Баахан байзнаж байгаад тэд бас л Карл дээр орж очив.

	— Бид түүнд саад болохгүй гэж тэд хэлцгээнэ.

	— Ах тэгж хэлсэн үү?

	— Үгүй, ах биднийг хөөгөөгүй. Ах их хачин хэвтэж байна лээ. Өөрөө өөртэйгөө яриад л байна лээ гэнэ.

	Дитте Карл дээр орохоор ухасхийв. Карл маш их халуурсан тул нүд нь гялалзаж байв.

	— Нэвтэрдэггүй хувцас л олох юм сан. Тэгвэл бол оо! гэж амандаа үглэнэ. Карл, Диттег ч олж харахгүй байв.

	Карлын өвчин, Диттед сонинд гарсан золгүй өгүүллийг мартахад хүргэжээ. Маргааш нь сонин аваад тайван уншиж үзэв. Одоо сонинууд түүний тухай бичихээ болиод тэр асуудлын нийгмийн талыг авч хэлэлцэж байв. Нэг сонин, баян, ядуу алин боловч эцэг эхийн ариун үүргийг хөсөрдүүлсэн улсыг торгох хэрэгтэй гэж бичсэн байлаа. Өөр нэг сонин ядуусыг гэгээрүүлэх тухай бичжээ.

	Сонинууд юун тухай бичиж байгааг Дитте ойлгосонгүй. Гэвч тэр өдрөөс эхлэн эргэн тойрон юу болж буйг овоо сайн мэдэх болжээ. Тэрхүү явдал зүрхэнд нь гунигийн мөр үлдээж, ядуу доод ангийг ташуурдан дарлаж байдаг тарган цатгалан улсыг хараан зүхэх сэтгэл нь оргилжээ.

	Цагдаа тэднийхээр ирээгүй боловч, Лангхольм багш хэсэг дээр очиж, Диттег хамгаалан хэд гурван үг хэлсэн байжээ. Тэгтэл ядуусыг харж үзэх нэртэй хүмүүс хэдэн өдөр дараалан иржээ. Бас хүжис ханхалсан ламтан, албан конторын үнэр шингэсэн түшмэд, элдэв үнэртэн танартан сэнгэнүүлэн гоёсон хатагтай авгай нар ирэх болов. Тэд тун албархуу байх бөгөөд хэзээ л Диттегийн хүүхдүүдийг авна гэх бол гэж зүрхшээх сэтгэл төрүүлнэ.

	— Паа, золигууд, ер бодох туслах санаагүй шүү. Хоёр өнчин хүүхдийг авах ч даанч худлаа даа. Ёстой л нэг инээдмийн жүжиг гэсэн үг хэмээн Расмуссен эмгэн үглэж байлаа.

	
XVI : НООСОН ЦАМЦ

	Эмгэний хэлсэн л яг үнэн болов. Хоёр хүүхдийг Диттед үлдээхийг зөвшөөрсөн боловч хэдэн өдрийн турш тэр хүмүүс ирж Диттег хүүхдээ хэрхэн асарч байгаа тухай айл хөршийнх нь улсаас асууж байсан тул бас л түүний сэтгэлийг зовоосоор байжээ.

	Карлын өвчин санаснаас их удаан үргэлжлэв. Өдөр шөнөгүй халууран байсан тул анхандаа хатгалга хүрсэн юм уу гэж айж байжээ. Гэвч гэнэт бие нь овоо болж халуун нь бууж аюул гайгүй болж ирэв. Дитте, Карлын дэргэд шөнөжин сахиж суухаа больжээ. Гэвч халуун нь хамаг хүчийг нь шууруулсан тул олигтой хоол унд өгч гамтай байхгүй бол болохгүй байжээ. Карлын бие сайжирсан нь юутай сайн хэрэг бил ээ!

	Өдөн дэвсгэрээ бас л барьцаанд өгчээ. Тэр, гэрт удаан тогтдоггүй эд юм даа. Гэвч гэртээ ирсэн үед нь хэчнээн таатай байдаг гэж санана! Бусад ор дэрний юм хөдөлж эдлэгдэхгүй байхад чухам тэр өдөн дэвсгэр л алга болох тавилантай юм шиг байв. Нэг үгээр хэлбэл яг л Анна шиг тэнэмэл эд байлаа. Тэгэвч Анна, тэр өдөн дэвсгэр яагаад алга болоод байгаагийн учрыг бас л олохгүй хэвээр байлаа.

	Петер шүднийхээ сойзноос ч салахгүй, нэг гартаа үргэлж Аннаг хөтлөн явах болсон тул охин дүү нь гэрээсээ зугтаахаа больжээ. Петерийн зүүн гараас шүдний нь сойзыг уячихсан юм шиг салахгүй явах болжээ. Петер унтахдаа ч шүднийхээ сойзыг барьсан хэвээрээ хэвтдэг байв. Петер урьд өмнө ямар ч тоглоомд тэгж дурлаж байсан удаагүй билээ. Сургуульдаа очихдоо хүртэл шүднийхээ сойзыг ардаа нуугаад ордог байв. Яг л хөхнөөс салж чаддаггүй нялх хүүхэд шиг болжээ.

	Ер нь Петер их ухаантай хүүхэд байв. Карлын өвдсөн нь түүнийг бүр том хүн шиг болгожээ. Тэрээр түлээ түлшний талаар санаа зовоохгүй болжээ.

	— Эмээ та, намайг гэртээ байхгүй гэдгийг битгий мартаарай, дүүг харж байгаа гэж бодов оо гэж, гэрээс гарахын өмнө Расмуссен эмгэнд захина.

	— Үгүй, үгүй яалаа гэж мартах вэ гэж яг л даргынхаа тушаал биелүүлж байгаа юм шиг эмгэн хариулна. Петер тийнхүү догь ярихад эмгэн бүр сандарчихдаг байлаа.

	Нэг өдөр Петер бүтэн крон олж, бас нэг шуудай нүүрс авчирсан байв. Петер эхэлж нэг шуудайг цуглуулж зараад дахин хийж авчирсан байжээ. Ганц крон боловч чухам цагаа олжээ.

	— Чи ихээхэн нүүрс олоод ирж бай. Бид хаашаа борлуулахыг нь мэдье, гэж эмгэн хэлэх болов.

	Эмгэн, бие нь муу байсан боловч сайхан зантай байлаа. Тэр бээр тэтгэвэрт хоёр крон нэмж сард бүгд арван хоёр крон авах болжээ. Энэ мөнгөөр баярхаад байх аргагүй боловч бас л овоо юм байлаа. Түүнээс гадна эмгэний нас ная гарсан боловч Язгууртны гудамжны «үйлдвэрт» «зомгол12» бэлтгэж өгөх шинэ ажилтай болжээ. Үнэн хэрэгтээ хувийн бяцхан мухлаг боловч эмгэн түүнийг «үйлдвэр» гэж өргөмжлөн нэрлэнэ. Эцээхэн ажиллавал долоо хоногт нэг крон илүү юм олж болох байв. Бас шат, шал угаах тул Дитте өөр чухал юм оролдох боломжтой болжээ.

	— Бурхан минь, тэрийж хэвтээд хоол нэхэхгүй овоо л байна даа гэж эмгэн бүр сэргээд иржээ.

	Диттегийн хувьд ч их ажил байлаа. Байдал муудах тутам улам хэцүү болж байв. Энэ жилийн ажилгүйчүүдийн тоо урьдынхаас хамаагүй олон болж байдал нэн хүнд болов. Ажилгүйдэлтэй тэмцье гэхэд бололцоо нь болохгүй, өнгөрсөн өвөл айл бүхнийг хоосруулж, зун нь богино болсон тул дулаан цагт ажиллаж хөл дээрээ зогсох зав болсонгүй. Ажилгүйчүүдэд туслах өглөгийн ажил зөвхөн баячуудын дунд бус хөлстэй гэж байгаа ядуусын цалингийн дөрөвний нэг хувийг хороох болжээ. Гэвч нэг ажилтай хүнд тус бүр хоёр ажилгүй оногдох тул яаж хүрэх бил ээ? Баячуулын зарим нь овоо юм түгээдэг байсан боловч сүүлдээ их харамч болж байгаа нь мэдэгдэв. Хамаг юмаа угаах их цэвэрлэгээ хийх зэрэгтээ ажиллах хүн дууддагаа больжээ. Түүнээс гадна хүнд хэцүү цаг тэр улсыг шүргэсэнгүй! Нэг үгээр хэлбэл өлсгөлөн, хүйтэн хоёр хэд гурван мөнгөн дээр гар татах учиргүй баячуулыг хүртэл харамч болгожээ. Хүмүүс өөрийн хүчийг хямд үнэлэх болов. Таван эре авах хөлсний ажилтай газар хүмүүс бөөн бөөнөөрөө очиж бие биеэсээ өрсөн тэмцэнэ. Эцэст бараг зүгээр шахам ажилладаг болжээ.

	Хөдөө орон нутагт ч бас өглөг хуримтлуулах болов. Тэнд талхыг юман чинээ санадаггүй гэж ярина! Үнэхээр тариачид өгөөмөр байв. Харин үүнд нь хотынхон үл дурлана. Тариачид тэрэг дүүрэн талх, өөх төмс явуулж өглөг түгээгч газрууд, үйлдвэрчний эвлэлүүдэд хуваан өгдөг байв. Гэвч тийм газар юм олоход хэн хүчтэй, ширүүн дориун нь юм олдог тул юунаас ч үл буцах ажээ. Расмуссен эмгэн, Дитте аль аль нь юм олж чадахгүй тул Петерийг явуулна. Тэр нь томчуулын дундуур булталзсаар заримдаа овоо юмтай ирдэг байлаа. Гэвч тэр өдрийн тэнгэр мэднэ гэсэн үг байв. Олсон юм нь хэдэн өдөр ч болохгүй дуусна! Ядуурал гэдэг төмөр торон амсартай ёроолгүй торхтой адил мэт санагдана.

	Харин эмчид мөнгө төлөхгүй байсан нь овоо хэрэг. Юу ч төлөхгүй гэдгийг мэдэж байсан боловч эмч өдөр бүхэн Карлыг эргэж үздэг байв. Хурал дээр үг хэлж байснаар нь Карлыг таньдаг болжээ. Иймээс тэр явдал нь бага боловч ашигтай л юм байж дээ. Дитте тэр эмчээс эмээнэ. Олон жил амандаа юм хүргээгүй юм шиг олон таван үггүй хүн байв. Ядуусыг эмчлэх ямар ашиг байх билээ. Эмчийн нүд бусдаас онцгой үзэгдэнэ. Түүний нүд цогтой ухаалаг бөгөөд нүднийхээ шилний цаанаас харахад нь яаж ч болмооргүй санагдана. Эмчийн ярьж байгаа үгийг тэр утгаар нь ойлгох юм уу, эсрэг утгаар нь ойлгох хэрэгтэй алин болохыг Дитте мэддэггүй байлаа.

	Гэвч Расмуссен эмгэн хэнээс ч үл эмээх тул түүнд ямар нэгэн эм бичиж өгөхийг эмчээс гуйна... Болбол бие чангаруулах л юм өгч үзээрэй! гэнэ.

	— Бичиж ч бололгүй яах вэ, гэвч ямар ашиг байна? Та католик шашинтай улсад эмийн оронд бичсэн цаасыг залгидаг шиг л үзээд алдвал дээр юм биш үү гэж эмч хэлээд үл мэдэг инээмсэглэнэ.

	— Үгүй ээ, бурхан минь би чинь католик биш шүү дээ. Миний толгой ч эв эрүүл. Харин зоо нуруугаар хатгуулж хөл өвдөн... бас тавхай янгинах юм. Тэртэй тэргүй хаячихдаг ямар ч хамаагүй эм байхгүй юу гэж эмгэн шалгаана.

	— Ийм хэцүү үед та эм хаядаг гэж бодно уу?

	— Тийм ээ, хэн нэг нь өнгөрвөл. Надад ч эм хамаагүй ганцхан бие л сайн болбол бол оо.

	Эмч үүнийг сонсоод ихэд инээсэн боловч маргааш нь уух эмүүд авчирч өгчээ.

	— Ууж л байг. Настай улс ингэж л байдаг юм. Харин нөгөөдөр Карлыг орноос нь босгохыг бодно. Гэвч түүнд ноосон цамц, дулаахан ноосон цамц өмсүүлэхгүй бол дахиад л өвдөнө шүү. Та ноосон цамц олж чадах уу? Тэгэхдээ болбол ээлжилж өмсөх хоёрыг олбол зүгээр сэн. Ноосон цамцгүй явж ердөө болохгүй гэж эмч Диттед хэлэв.

	— Ололгүй яах вэ, олно гэж Дитте шууд хэлсэн боловч хэрхэн яаж олохоо бодсонгүй. Өдөн дэвсгэрээ тавиад эм авчихсан. Өөр барьцаанд өгөх юм даанч үгүй. Дитте ойр хавийнхаа айл бүхнээс өр хийжээ. Карлын өвчин түүнийг нөөцгүй болтол шавхжээ. Карлд өгч байгаа өчүүхэн төдий хоол ч гэсэн түүний их хүч хөдөлмөрийн үр дүн байжээ!

	Өнөөдөр Карлд жижигхэн элэг шарж өгөв. Бусад нь шөлтэй төмс идэцгээжээ. Хоолыг нь авчирч өгөхөд Карл ном уншиж байв.

	— Пээ, юутай сайхан хоол авчраа вэ! гэж Карл сэтгэл хөдлөн хэлээд идэхийг оролдсон боловч сэрээгээрээ хоосон өнхрүүлэхээс цаашгүй байлаа. Өнгөрсөн хоёр гурван долоо хоногийн дотор Карл аймаар муухай туржээ.

	— За тэгээд идээч дээ. Чи юу ч идэхгүй юм, гэж Дитте гуйна,

	— Хүлээж бай, салхинд л нэг гарах юм сан. Эрүүл агаарт ажиллаж сурсан бид мэтийн улсад ингэж хэвтэх чинь л зовоож байна шүү. Маргааш би босно. Мэдэв үү?

	— Үгүй, ээ нөгөөдөр шүү дээ. Чи намайг нялх хүүхэд шиг хуурах гэж байна уу? гэж Дитте инээмсэглэв.

	— Хэрэв эмч нөгөөдөр босож болно гэсэн бол маргааш босоход зүгээр. Тэд чинь үргэлж болгоомжилж байдаг улс.

	— Гэвч чамд ноосон цамц олох хэрэгтэй. Тэгэхгүй бол болохгүй.

	— Тэгвэл би удаан хэвтэх хэрэгтэй болно шүү дээ. Хаанаас олох бил ээ? Юугаар авах юм бэ? Би ноосон цамц гэдгийг чинь огт өмсөж үзээгүй хүн.

	Энэ тухай Дитте түүнтэй дахин ярихаа болив. Ноосон цамц яриангүй хэрэгтэй харин хэрхэн яаж олдог билээ гэдэг л хэцүү байна.

	— Чи юу уншиж байгаа юм бэ? Библи1 судар уншиж байгаа юм уу даа? гэж Дитте гайхан асуув.

	— Тийм ээ, гэгээн Исайны гэсгээл. Тэрээр, тэр үеийнхээ нийгмийг гэсгээжээ. Би урьд нь үүнийг ойлгодоггүй байсан юм. Гэтэл тэр чинь өнчин, бэлэвснийг өмгөөлөгч шүтээнийг номлогч байж шүү дээ. За чи сонсож бай. «Шударга бус хуулийг үйлдэгч, өмгөөлөгч тэргүүтэн нүгэл буюу ядуусын шударгуу хуулиас холдуулж хүчин дорой улсын эрхийг хулгайлан, өнчин бэлэвснийг тонож...» гэж яг л манай нийгмийг хэлж дээ.

	— Муу л гэсгээж дээ. Одоо хүртэл мөн л тэр шударга бус явдалтай нь тэмцсээр байна шүү дээ гэж Дитте үг өдөв.

	— Тийм нь ч тийм ээ. Гэгээн сайн хургыг адисалсан билээ. Хурга яаж чоныг хөөж чадах билээ дээ. Миний бодлоор бол Христос дэндүү зөөлөн сэтгэлтэй байсан болоод бид ингэж зовж байгаа юм. Энэ хорвоо дээр «тэнэг толгой, төмөр зүрх» л хэрэгтэй юм шив дээ. «Шударгуу ёс ирэх» тэр нэгэн цагийг хүртэл амьд явах сан хэмээн сүүрс алдан нүд нь аймаар гялалзан өгүүлжээ.

	— За энэ номоор яах вэ. Чи минь олигтойхон хучаад хэвтэж үз. Аягүй бол дахиад л халуурч эхэлнэ шүү гэж Дитте хэлээд Библи13 судрыг түүнээс авчээ.

	Хоолоо идсэний дараа Расмуссен эмгэн өглөгийн газар очвол юм хайрлах юу магад. Өнөөдөр шинэ юм бууна гэсэн хэмээжээ.

	— Карлд өөх тостой хоол өгвөл зүгээр сэн. Гурвалжин будаан шөл өөхтэй хийж өгөх юм сан.

	— Тэгвэл та Аннаг дагуулаад явахгүй юу. Петер дүүгээ харж байг, би Карлд ноосон цамц эрэхээр явъя гэж Дитте гуйжээ.

	— Чи Истедгад руу гэр өөдөө очвол зүгээр бус уу? Тэд Карлд хэрэгтэй гэвэл... гэж эмгэн түүнд зөвлөнө.

	Дитте ч бас ийнхүү бодож байжээ.

	— За эмээ минь, хурдхан явж үз. Аягүй бол хожигдоно шүү! гэж хэлээд эмээ, Анна хоёрыгоо гаргаж өгөв.

	— Чи дүүгээ сайн харж байгаарай, за юу? Карл ах дээрээ орж бүү үймүүлээрэй. Бие нь муухан байгаа шүү гээд Петерийн эрүүг барьжээ.

	Петер, эрх унага шиг түүний халуун алганд эрүүгээ үрэн:

	— Бид хоёр давгүй. Та санаа зоволтгүй яв гэжээ.

	Гостерсгадаас Дитте «Ажилгүйчүүдийн мэдээ» сонин Карлд худалдаж авав. Тэгээд сониныг нь хурдхан аваачиж өгч баярлуулах хэрэгтэй гэж бодоод гэр өөдөө яаран буцаж ирэв. Амьсгаадсаар Карл дээр орж очиход Петер тэнд зогсож байснаа эхийгээ хараад хацар нь улайв.

	— Яана гэнэ ээ? Чи энд байгаа хэрэг үү! гэж Дитте зандрав.

	— Би зөвхөн... гэж юм хэлэх гэснээ болиод өрөө рүүгээ явахад Дитте ч бас дагаж очив.

	Хүү нь шалан дээр тавьсан зөөлөн дэрэн дээр хэвлүүхэн сууж байна. Пийшингээс хамгаалан дунд нь сандал тавьж ер нь их аятайхан суулгасан байлаа.

	— Гэвч чи эндээ байсан нь дээр шүү, хүүхээ! Чи надад амласан шүү дээ! гэж Диттег хэлэхэд,

	— Тийм ээ, миний хөл л болохгүй намайг хөтлөөд явсан юм гэж Петер хэргээ цагаатгахыг бодно.

	— Дахин тэгж болохгүй шүү гэж хэлээд Петерийг үнсэв.

	Ларс Петерийн ажил үйлс тааруухан гэртээ ч мөнгөгүй сууж байлаа.

	— Яльмар л хамаг мөнгийг нь аваад явчихсан даа. Нэстведэд байгаа эцэг эх дээрээ очиж мөнгө олж ирнэ гэж зээлсэн. Тэд нь овоо юмтай улс юм байх. Одоо ч бид чамаас дэмий дээргүй л сууж байна шүү гэж Сине хэлжээ.

	Гэвч тэднийг ядуу гэдэгт Дитте үл итгэнэ. Элдэв шинэ хуучин юм л агуулах дүүрэн байгаа шүү дээ. Түүнийг мөнгө болгон борлуулж болохгүй болохоор нээрээ ч ямар олиг байх билээ дээ.

	— Чи чинь сонинд гараад авсан гэнэ ээ! Бид чамтай хамаатан гэж бахархаж байлаа шүү гэж Сине ёжтойхон өгүүлэв. 

	Ларс Петер:

	— Нээрээ зарим сонин овоо сайн бичсэн байсан. Хүн бүхэн сонинд гарахгүй шүү дээ. Бас зураг энэ тэртэйгээ шүү. Би тэр сониныг хадгалчихсан. Чамайг их хөгтэй дүрсэлсэн байна лээ. Чамайг гэж хэн ч танихгүй шүү гэж хэлээд халаасандаа эрж эхлэв.

	Гэвч Дитте түүнийг сонирхох хүсэл байсангүй. Тэгээд өнгөрсөн нь яамай. Бахархаад байх ч юм алга гэж бодно.

	— Олонх нь чиний талд байсан шүү, гэж Ларс Петер нэмж өгүүлэв.

	Өөрийнхөө гэрт Дитте хэрэггүй ч ирж дээ. Уг нь эндээс буцахдаа Карлд өмсгөх дулаан ноосон цамцтай болоод очно гэж баярлаж байсан нь талаар болжээ. Өвчиндөө болоод Карл нь яс арьс болж, тэр муу хэрзгэр бие нь яаж дулаан тогтоох бил ээ? Карл ч өөрөө тоглоом тохуу хийх боловч хүйтэн нойтонд тэгж хамаагүй явж яаж болох вэ дээ.

	Диттег гэртээ буцаж ирэхэд бяцхан Георг шалан дээр томоотой суугаад шүдний сойзоор тоглож байна. Петер түүнийг дүүдээ өгч тоглуулаад, өөрийнхөө хөлийг тайлах аргагүй болтол шидэмсээр уячихсан сууж байх нь инээдтэй ажээ.

	Эмгэн Анна хоёр ч ядарчихсан боловч сэтгэл ихэд таатай эргэж ирэв. Тэдэнд өөхний хальстай өвчүүний чанасан бүдэрхий, дөрвөн фунт төмс өгчээ.

	— Хараач хэчнээн өөхтэй гээч! Одоо гурвалжин будаа л олдоосой. Тэгвэл Карлд шөл хийж өгөх юм сан. Түүнд өөхтэй тостойхон юм л зүгээр юм сан, гэж эмгэн үглэнэ.

	Хөөрхий эмгэн өөрөө ч гэсэн өөхтэй юманд дуртай билээ. Бие нь ядрах тутам идэмхий болжээ.

	Гурвалжин будаа олох мөнгө хаанаас олох бил ээ? гэж Дитте мансууран бодсоноо, олох нөхцөлгүй мэт санагджээ.

	— Чи ээждээ нөгөө хорин таван эрегээ зээлүүлэхгүй юу? гэж Петерээс асуув.

	Петер юу ч хариулсангүй цамцандаа эрсэн боловч олсонгүй. Тэгснээ хаа хийснээ гэнэт санаж гүйж очоод туурганы даавууны араас гаргаж ирээд дув дуугүй өглөө. Одоо, түүний ээждээ оёдлын машин авч өгнө гэдэг бодол нь ингээд өнгөрчээ. Дитте ч тэр тухай аль хэдийн бодохоо больсон байлаа.

	Дитте Карлын өрөөний үүдэнд очсон боловч унтаж байгаа бололтой харанхуй байв. Хоосон ирснээ үзүүлэх гээд яах вэ. Харин ч унтаж байгаа нь яамай гэж боджээ. Карл, одоо өмсөж байгаа хувцастайгаа дажгүй болно гэх боловч тэр нь Диттег өрөвдсөн үг байлаа. Карл өөрийгөө ч бодсонгүй. Амь зуух өчүүхэн хөлсөөрөө Диттед юм авч өгөн, тэдний орон гэр, хоол унд гэсээр өөртөө ус нэвтрэхгүй хувцас авахыг бодсонгүй өрөвч сэтгэлтэй хүн билээ. Тэгээд ч өрөвч сэтгэлийнхээ зовлонг ийнхүү эдэлж байгаа нь энэ байв. Ямар ч байсан, хулгайлаад ч хамаагүй ноосон цамц олж өгөх хэрэгтэй гэж Дитте бодно.

	Эмгэнийг гурвалжин будаа гал дээр тавихад Дитте туслав. Эмгэн том тогоо өргөх тэнхэлгүй дээрээ өнөөдрийн хувьд өвчүүний бүдэрхий өгснийг тэмдэглэх гэж их шөл хийсэн ажээ. Дитте хаа нэгэн газраас мөнгө олох санаатай дахин гүйж гарав.

	
XVII : УУЛЗАЛТ

	Өвсөн дотор гээсэн зүүг эрэх бэрх боловч нэг сая таван түмэн хүнтэй хотод тавхан крон олох түүнээс хэцүү ажээ. Дитте үүнийг өөрийн биеэр үзэв. Хоёр цаг шахам дэмий тэнэжээ. Танил найз нөхөд нь мөн л ядуу улс болохоор яана гэхэв. Танихгүй хүнээс мөнгө гуйхад даанч эвгүй. Гэвч Дитте аргаа барахдаа бас гуйгаад үзжээ. Ядуу улс дэндүү олон болсон тул ноосон цамцны тухай үгийг нь дуустал сонссонгүй цааш өнгөрөн явах ажээ.

	Шинэ талбайн орчим Марианна хүүхэнтэй тааралджээ.

	— Карлд дулаан ноосон цамц олж өгөх гэсэн юм. Яаж таван крон олно вэ? Уушгинд нь ус хурсан учир дулаан хувцасгүй явж болохгүй болоод байна гэж Дитте царайчлан гуйв.

	Марианна толгой сэгсрээд,

	— Өөрөө биеэ худалдаад үз. Түүнээс өөр арга байхгүй. Шинэ Усан боомтын тэнд... гэж хэлжээ.

	Өвсөн талбайг өнгөрөн Истедгад руу Дитте явлаа. Эцэг дээрээ дахин очиж азаа турших гэж боджээ. Гэвч тэдний хаалган дээр очоод Синегийн байхгүй бүтэхгүйг дахин дуулахаас зүрхшээж гэнэт эргэв.

	Вестербро хүрэх гудамжны харанхуй өнцөг буланд хүүхнүүд нэг хоёроор сүлжилдэнэ. Тэд гол гудамжинд гарахаасаа айж цагдаагаас нуугдан харанхуй сүүдэрт хоргодон том гудамжинд гарах жижиг тахир гудамжнуудаар сүлжилдэн хэн нэгэн хүнийг сээтэндэж амжмагц олсон олзоо аваад яаран арилдаг байв. Тэд дулаахан хувцаслаж үнэт ангийн үсээр хүзүүгээ ороон гарын дулаавч дугтуй хийжээ. Дитте үстэй дээлээ аль хэдийн худалдаад идчихсэн билээ.

	— Хүүе, найзхан минь... Нааш ирээч! гэж дуудахыг Дитте сонссон боловч хаанаас хэн дуудсаныг мэдсэнгүй. Тэгж санагдсан юм болов уу?

	Ямар нэгэн хүн огцом эргэж ойртон ирээд нэг юм хэлэх гэсэн боловч чадсангүй түгдрэв. 

	Тэр хүн нь Ванг байлаа.

	— Чамтай энд уулздаг байна шүү! гэж хэлээд түүнийг ширтэнэ.

	Дитте нүүр нь халуу дүүгэв.

	— Тийм ээ, Би ч гэсэн тантай энд уулздаг байна шүү! гэж хэлээд Диттегийн нүд уурсан гялалзав.

	— Би чамайг гомдоох гээгүй юм сан. Харин чамтай уулзлаа гэдэгтээ итгэж ядан байна гэж хэлээд Ванг гараа сунгав.

	— Би байхгүй, өөр хэн байх бил ээ? Эсвэл таны эхнэр гэж бодов уу? гэж өдсөн янзтай хэлээд үзэн ядсан байдлаар хөхрөв.

	Ванг хариу үг хэлсэнгүй. Дитте онож хэлсэн бололтой. Ингэж явахаас ч буцахаа байсан юм шиг санагдуулах гэж боджээ.

	— Урьд та бид хоёрыг андуурдаг байсан биш үү! Одоо гэрт чинь уйтгартай болоод энүүгээр шиншилж явна уу? гэж үргэлжлүүлэн ярив.

	Түүнийг энд санамсаргүй тааралдсан гэж Дитте мэдэж байсан бөгөөд байдлыг нь ажвал ажилтай явж байгаа нь ил байв. Гэвч түүнийг нөгөө талаар бодож байгаа хүн болж Ванг давахыг боджээ. Уур хилэн үзэн ядах, аргаа барах энэ бүхэн түүний зүрхийг дэлсүүлнэ. Чухам Ванг л түүний тухай хамгийн муу муухайгаар бодоосой гэж хүснэ. Уур, омогтой, бүдүүлэг догшин байх нь Диттед энэ удаа таатай мэт санагджээ.

	— За найзхан минь! Явах уу даа, хоёулаа! гэж түүний эгц өөдөөс харж хашхираад хүйтнээр хөхрөв.

	Ванг үг хэлсэнгүй Диттег ширтэн харж гайхширан зогссоноо түүнд гараа сунгаж, гуйсан маягаар

	— Болиоч ээ! Дитте, чи намайг л зовоох гэж ингэж байх... гээд түүнийг дөлгөөн харцаараа энэрэнгүй ширтэв.

	— Тэгэлгүй яах вэ, би таныг зовоох гэж байна, түүнээс өөр яах вэ. Гэвч чиний сэтгэл чинь чамаас болж намайг намагт унасныг ойлгож байх шиг байна. Тийм биз! Үгүй, энэ чинь зөвхөн роман зохиолд л байдаг байх. Үнэхээр би гудамжны хүүхэн шиг байна гэж үү?.. Тийм биш ээ, тэд чинь надаас дэгжин хувцаслана. Эрчүүд та нар уранхай ноорхой амьтдыг тоодог биш дээ. Яруу найрагчид ч гэсэн дургүй. Лав л энэ насандаа үгүй байх.

	— Дэмий юм битгий яриач. Хоёул хамт жаахан явъя. Би найман цагаас нийтийн яриатай. Бас цаг байна гэж хэлээд Диттег сугадан авав.

	— Мэдлээ «Их танхимд л» биз! Би сониноос уншсан шиг санаж байна. Чи, намагт шигдсэн биднийг өлсгөлөн ядуурлаар бүрмөсөн үхчихгүйн тулд биеэ яаж авч явах тухай өндөр индрээс ярьж сургах гэж байгаа биз. Чиний яриаг зан суртахууны сэдэвтэй гэлцэх юм. Бидэнтэй зууралдахаас уйдахгүй байна гэж үү? гэж Дитте сүүлийн үгийг зориуд өргөж хэлэв.

	— Дитте чи намайг үнэхээр бялдууч гэж бодож байна гэж үү? хэмээн Ванг гунигтайгаар хэлээд түүнийг ширтэв.

	— Мэдэхгүй, гэвч надад аль нь ч адилхан юм биш үү? Хэрэв хэрэгтэй, ашигтай л юм бол дураараа л ярьж бай. Биднийг хэдий ч хамаагүй мунхруулж номлож байсан яах вэ дээ. Надад ямар ч ялгаа алга гэж Дитте хариултаас зайлсхийн өгүүлжээ.

	— Хоёулаа хамт миний ярианд очъё. Тэгвэл чи намайг бялдууч эсэхийг үзэх болно.

	— Үгүй, би гэр өөдөө, хүүхдүүддээ очно.

	— Чи хүнтэй суусан уу? гэхэд Дитте хүйтнээр инээж:

	— Хүнтэй суулгүйгээр хүүхэдтэй болж болдог юм байна шүү. Би одоо дөрвөн хүүхэдтэй... бас нэмэрт нь нэг хар хүүтэй. Гэрт хэвтээд миний ажлын хөлсийг харж суугаа.

	— Надад мөнгө алга. Гэвч би ярианы хөлсөнд арван таван крон авна. Түүнийг ав. Эсвэл чи надтай явах завгүй бол би чамд явуулъя гэж Ванг намуухан дуугаар хэлжээ.

	— Баярлалаа, надад хаяг байхгүй. Надтай гадаа гудамжинд оройн наймаас арван хоёр цагийн хооронд уулзаж болно гэж Дитте эгдүүцэн хариулжээ.

	Ванг түүнээс салж явахыг бодсон бололтой гар барихаар сунгав. 

	Диттегийн уур хилэн, гомдсон, ичсэн цөхөрсөндөө дэлбэрэх шахаж түүний тухай Ванг ийнхүү муухайгаар бодож байгаад нь түүнийг өөрийгөө хорвоо ертөнцийг бүгдийг харааж загнамаар санагдана.

	— Та нар бүгд намайг янз бүрээр доромжилсон. Намайг хэн нь ч хайрлаагүй! гэж хашхирах дуун гэнэт түүний амнаас хадав.

	— Дитте, би үнэхээр чамайг доромжлох гэсэн гэж үү? Даанч тэгж чи бодлоо гэж үү? гэж Ванг цөхрөн асуув.

	— Үгүй, тэгж ч бодохгүй байна л даа. Чи санаа зовох явдалгүй. Би өөрийгөө гэм зэмгүй амьтан гэж бодохгүй байна. Чи намайг юу гэж гэрэл гэгээ үзүүлээд эргэж харанхуй нүхэнд хаяв аа? Өөр ертөнцийг ганц нүднийхээ булангаар ч болов харсан хүнд тэр харанхуй нүхэнд амьдрал гэгч ямар болохыг чи мэддэг ч болоосой! За яршиг одоо намайг тайван орхиж үз, сонсож байна уу! Надаас зайл? гэж Дитте хашхирав.

	Диттегийн дуу хоолой нь зангирна. Тэгээд баяртай ч гэж хэлсэнгүй эргэж гудамжаар уруудав. Хэд алхаад эргэж харав. Ванг түүний хойноос ширтсэн хэвээр зогсож байна. Үүнийг хараад Дитте ухасхийн гүйв.

	Дитте нэлээд гүйтэл зүрх нь хүчтэй цохилон амьсгаадан цаашаа арай гэж гэлдрэн явав. Юу гэж, тэгтлээ сандарч гүйсэн билээ гэдгээ ч Дитте өөрөө ойлгохгүй байлаа. Ер нь Дитте одоо ойлгоё гэж бодохгүй байв. Юу ч гэсэн цэвэр цэлмэг янаг дурлалаа, гэмгүй сэтгэлээ... өгсөн тэр Ванг мөн байжээ. Нээрээ тийм! Тэр үед Дитте үнэндээ буруугүй байсан юм.

	— Бурхан минь! Ванг эр хүн шиг байсан гэж үү? Тэр таатайхан нүгэл үйлдэгч эр, нүдээ ирмээд нүглээ наманчлах мэт яаж зогсож байсан бил ээ!.. «Лха таван тэнгэрийн орон» гэгчид үзэгддэг байсан ламтан мэт санагджээ! Тэр үед Дитте, Вангийг түүний эхнэрийн хайрын нүдээр харж байсан бололтой! Түүний эхнэртэй бол Дитте уулзахаас буцахгүй байжээ!.. 

	Тэгэвч Дитте хэрхэн яагаад биеэ барьж чадалгүй авирласнаа ойлгож ядна! Яг л галзуурах шиг болжээ. Ванг түүнийг янхан хүүхэн мэт бодсон нь гайхалтай гэж үү? Тэр хүүхнүүд бусдаас муу нь юу байна? Ямар ч гэсэн тэдний хөдөлмөр бол их хөлстэй байж таарна.

	Өнөөдрийн хувьд Дитте юм бүхэнд эргэлзэн, хав харанхуй нүхэнд байх шиг эргэн тойрон гэрэл гэгээгүй байх шиг санагдана. Хэрэв амь насаа зээлдүүлээд таван крон олж ноосон цамц авъя ч гэсэн хэн ч өгөхгүй байлаа. Бас тэгээд бууж өгөх хэрэггүй, сэтгэлээр унах явдалгүй гэнэ шүү!.. 

	Дитте үхтлээ ядарчихсан гэртээ буцаж ирэв. 

	Карл бас л сэтгэл зовчихсон хэвтэж байв.

	— Гурвалжин будаатай өөхтэй шөл л намайг ингэж согтоочихлоо шүү гэж Карл өгүүлнэ.

	Тэр үнэхээр согтуу юм шиг аашилж, ороо чирээд өрөөнийхөө яг гол дунд авчирч тавьсан байв.

	— Чи бос оо юу? гэж Дитте сандрав.

	— Энэ муусайн хулганууд... Яг миний толгой дээр хана нүхлээд... Харахгүй юу? Хэчнээн нүдэн балбасан болдоггүй шүү. Тэр, сонсож байна уу? Бас л дахиад! Муухай зэрлэг золигуудыг!

	Хулганууд туурга цоо мэрсэн тул цаасан өнгөвч нь унжжээ. Гэтэл гэнэт тэндээс нэг юм унаж шалан дээгүүр өнхөрлөө. Дитте дэнлүү аваад гэрэлтүүлтэл хоёр эре мөнгө байв. Дахиад нэг, хоёр унаж эхэлснээ... бүр бороо шиг асгав.

	— Энэ чинь Улаан сахалтын нууц байна! гэж Дитте нүд нь орой дээрээ гарчихсан сүүрс алдав.

	Карл хүйтэн, өвчин хоёроо үл харгалзан дан цамцтайгаа үсрэн босож ханаа ухаж төнхөж эхлэв.

	— Хараач! Хараач!.. гэж хананы завсраас хуучин янжуурын хайрцаг суга татан гаргаж ирэв.

	Хайрцаг нь зэвэрсэн хоёртын мөнгө дүүрэн байлаа.

	Дитте мөнгийг ширтэн уруул нь чичгэнэнэ.

	— Чамд ноосон цамц авч хүрнэ ээ, гэж арай гэж хэлээд инээмсэглэх гэсэн боловч чадсангүй эхэр татан уйлав. 

	Диттегийн хамаг бие гэнэт сульдан аюултай их эцэж ядарсан нь аргагүй түүнийг нугалжээ.

	— Уйлаад яах юм бэ? гэж Карл түүнийг түшнэ. 

	Тэр муу ноосон цамцнаас болж Дитте хэрхэн зовлон эдэлснийг Карл үл мэднэ.

	Цээжин дээр нь толгойгоо наалдуулан Дитте чимээгүйхэн уйлахад бахархал, эрс зөрүүд бүхэн нь хайлан энэхүү нулимсанд шингэсэн шиг санагдана. 

	Карл түүний толгойг илж, юу ч хэлсэнгүй сайн уйлж аваг гэж боджээ.

	Уйлахаа зогсмогц нь Карл толгойг нь өргөж, намрын шүүдэр мэт болор тунгалаг нулимс асгасандаа ядарч алжаасан нүд нүүр царайг нь ширтэж байна.

	— Чи миний цээж дэрлэн уйллаа... одоо чи минийх! гэж Карл ихэд төв байдлаар хэлэхэд харцны нь угт инээмсэглэл үзэгдэнэ. 

	Магадгүй энэ нь түүний зүрх булгилж байгаа нь тэр байж ч мэдэх юм. Ямар ч гэсэн Дитте өөрийн эрхгүй нүдээ аньж, түүнд наалдлаа.

	
XVIII : ДИТТЕ АМАРЧ БАЙНА

	Карлыг эдгэж босмогц хэдэн өдрийн дараа Дитте өвдөж хэвтэв.

	Нэгэн өглөө Расмуссен эмгэнийг орж очиход Дитте орондоо хэвтэж байлаа.

	Дитте инээмсэглэх аядан:

	— Өнөөдөр яачихсан юм. Нэг л хачин байна. Босож чадахгүй нь шиг байна гэж хэлжээ.

	— Хэвт, хэвт охин минь жаахан ч болсон амрахад чи гэмгүй шүү гэж эмгэн дэмжжээ.

	Гэвч Дитте хэвтсэндээ сэтгэл нь улам зовжээ.

	— Ажилгүй ингэж хэвтэх ч гэж, даанч ичгүүртэй юм. Хөл маань гишгэж болохгүй суун тусаад байна. Маргааш л босно оо гэж Дитте өөрийгөө зэмлэнэ.

	Маргааш нь Диттегийн царай улам ядрангуй байдалтай байсан тул Карл түүнийг босохыг хоригложээ.

	— Хэрэв чамайг босох юм бол би эмч Торпыг авчирна гэж хэлсэн үг нөлөөлөв.

	Өвдөж гингэнээд байхгүй боловч орноосоо босож чадахгүй байхыг үзэхэд Дитте тун муухан байгаа бололтой. Уг нь бусдын ажиллахыг хараад хэвтэж яасан ч чадахгүй хүн дээ.

	— Яс үс нь хугарчхаагүй байгаа даа? гэж эмгэн айсан царайгаар Карлд хэлэв.

	Карлын өвчин болон гэрийнхнийхээ аж амьдралын төлөө хүч хайргүй улайран зүтгэсэн явдал Диттег ийм байдалд хүргэжээ. Хэрхэн ядарч туйлдсанаа одоо л өөрөө мэдэрч байв. Хоёр өдөржин босоогүй бусдын ажиллаж байхыг харж хэвтэхийг нь үзэхэд дэндүү туйлдсан нь ил байлаа. Дитте шүү дээ! Уг нь хүний өөрийн ажлыг юу л байвал авч хийдэг хүн шүү дээ.

	Карл түүнийг харж асарч байв. Сүүлийн өдрүүдэд зогсоол мөсөнд хучигдсан бас Карлын бие тэнхрээгүй хэвээр байсан тул загасчлаар явсангүй. Харин Карлыг өвчтэй байх хугацаанд загасчид нь түүний байрыг хүнд өгөөгүй хадгалж байжээ.

	— Намайг туслагчаараа байлгах гэж бодож байгаа юм сайн хүн шүү. Завинд өөрийн хувийг ажиллаад олж болно гэсэн. Тэгвэл бид хавар хуримаа хийнэ гэж Карл ярьж байв.

	Дитте инээмсэглэв.

	— Хавар! Нээрээ хавар ч мөд болно доо. Өдөр урт болж л байна. Гэвч хахир хатуу өвөл үргэлжилсээр ажээ. Балтийн далайгаас мөс урсан ирнэ. Кэге зогсоол бүр мөсөнд хучигджээ. 

	Гэвч Карл гэртээ байгаа нь овоо хэрэг дээ. Одоо хүртэл өлсгөлөнгөөр үхээгүй болохоор яаж ийгээд болоод л байна даа!

	Загасчидтай танил тул тэдэнд туслан Карл бас бага сага юм олоод л байна. Энэ нь өглөөгүүр амжуулах ажил боловч түүгээр амьдарна гэхэд бас бэрхтэй ажээ. Гэвч Карл элдэв ажил эрж хотоор явж арай л чадахгүй байлаа.

	Карл нэг өдөр үйлдвэрчний эвлэлийнхээ батлахыг гартаа бариад эргүүлж тойруулан зогсохыг хараад:

	— Чи яах нь вэ? гэж Дитте асуужээ.

	— Хороон дээр очих юм уу гэж бодож байна. Өнөөдөр өглөг тараадаг өдөр шүү дээ.

	— Очоод яах вэ!

	— Хэрэв ажил хийж чадахгүй бол өглөг горьдох эрхтэй шүү дээ гэж Карл тоглоом хийнэ.

	Гэвч хоосон буцаж иржээ. Карл ганц бие байсан тул эхний ээлжид хүүхэдтэй гэр бүлтэй хүмүүст өгчээ.

	Гэвч түүнээс биш харин намайг эсрэг жигүүрт нь байдаг болохоор тэгж байгаа юм. Ажил хуваарилахад ч гэсэн биднийг номхотгох гэж хамгийн сүүлд тавьдаг юм гэж Карл хэлжээ.

	— За тэдний өглөгөөр яах вэ! Яаж ийгээд болно. Маргааш би босно гэж Дитте эгдүүцжээ.

	Өдөр бүхэн ингэж ярьсаар нэг мэдэхэд долоо хоног өнгөрсөн тул Карл өөрийн найз эмч Торпыг авчирч сайн үзүүлэв.

	— Та харин бага зэрэг амрахаар шийдсэн нь сайн хэрэг байна. Би танд хэдэн эм бичиж өгье. Хэвтээд ууж бай. Таны зүрхийг тайвшруулна, гэж эмч хэлжээ.

	Карл эмчийг гадаа гаргаж өгөөд:

	— Яаж вэ? гэж асуув.

	— Зүгээр. Ёстой л хамаг хүч тамираа алдартал ядарч туйлдсан хүн байна гэхэд Карл түүнийг гайхан харав.

	— Ийм залуугаараа хамаг хүч тамираа алдартал зүдэрсэн хүнийг би урьд өмнө ер үзээгүй. Урьд нь өвчилж байгаагүй боловч зүрх нь их муу байна. Уг нь зүрхний булчин хүний хамгийн бөх эд шүү дээ. Амьдрал нь тун хэцүү зовлонтой байсан бололтой.

	— Энэ ч үнэн шүү. Хэзээ босно гэж та бодож байна? гэж Карл доройхон дуугаар асуув.

	— Мэдэхгүй ер нь босож чадах болов уу даа. Юу ч болсон мөддөө л үгүй байх. Эмээр эдгээх тодорхой өвчин огт алга. Сайхан амрааж үз. Магадгүй тэгвэл босоод ирж ч мэднэ.

	Диттег зөөлөн дэвсгэртэй нөгөө өрөөнд нь оруулав.

	— Эмч мөд эдгэнэ гэж байна. Харин их л тайван байлгах хэрэгтэй юм байна. Хүүхдүүдийг түүний дэргэд байлгах хэрэггүй... ялангуяа шөнө, бүр болохгүй гэж Карл эмгэнд хэлжээ.

	— Бурхан минь бие нь овоо болбол яамай даа. Яачихсан юм бол гэж би айчихлаа шүү. Тийм хөнгөн шингэн хүн босож чадахгүй хэвтэхийг бодоход хүнд өвчтэй зовуурьтай байгаа байх гэж бодлоо. Би ч гэсэн тэгдэг л байсан гэж, Расмуссен эмгэн, Карлын үгэнд баярлажээ.

	Петерийг Карлтай хамт оруулж, Георгт сандал засан Аннаг эмгэнд шилжүүлжээ.

	— Хуянтай муу нуруу минь дулаацах нь! гэж эмгэн баярлав. Ер нь Расмуссен эмгэн тэдний үгнээс гардаггүй байлаа.

	Нам тайван байдал нь Диттед нэн таатай нөлөөлж, бүр овоо сэргээд иржээ.

	Шөнөөр босож хучлага дэвсгэрийг нь засаж өгөх, хажуугаар нь шахцалдах хүнгүй өргөн ор, зөөлөн дэвсгэр дээр унтах болсон нь Диттегийн сульдсан биед бас их нөлөөлжээ.

	— Аягачин байхдаа би ингэж унтдаг байсан юм сан. Тэгэхэд бас өөрийн гэсэн тусгай ор дэртэй байж билээ. Тэгэхэд даанч юм мэдэхгүй бага байж дээ гэж Дитте дурсана.

	Дитте одоо бодож санах чөлөөтэй болсон тул урьдын явдлаа эргэцүүлэн санана. Түүнийг мөд эдгэж босно гэж Карлыг ярихад Дитте дуугүй инээмсэглэн хэвтэнэ. Карл, далай эрэг орчим хуучин тохойд загасчлаар явахад ойрхон хашаа байшин худалдан авч суурьшина гэж ярина.

	— Чи торноос май загас татаж, өөш тор сэлбэн, урьдын тосгонд байсан шигээ надад тусална гэж Карл ярихад Дитте мөн л үг хэлэхгүй сонсож хэвтэнэ.

	Дитте удаан хэвтсэнээс болоод улам цайран цонхийж өдөр ирэх тутам дуу нь улам цөөрч байв. Уруул нь бэмбийж хөхөрчээ. Тэгээд зүрхний орчим өвдөөд байна гэж үглэж байв.

	Усан эмийг Дитте уух дургүй тул Карл хүчээр шахуу өгч байлаа. Гэвч шилтэй эм нь хорогдохгүй шахам үлдэж, түүнийг нь Расмуссен эмгэн цааш нь харуулж байв. Дитте, Карл хоёр түүнийг үзээд шоолон инээцгээнэ.

	Диттед ойр хавийнх нь улс хэчнээн сайн байсан нь мэдэгдэх болов. «Хуарангийнхнаас» Диттег эргэхгүй хүн байсангүй. Ямар ч хэцүү байлаа гэсэн бага сага юм заавал авчирна.

	— Чи ч энд хааны хатан шиг хэвтээд зочид хүлээн авч байх шив дээ гэж Расмуссен эмгэн дооглоно.

	Лангхольм авгай шарсан дэгдээхэй, шилэн аяга дарс авчирчээ. Талхчны эхнэр амтат боов өгчээ. Ингэж өвдөх зүгээр юм биш үү! Нусгай жаалууд хүртэл хаалгаар шагайн халтар гараараа хөлдөөмөг өгнө. Хүүхдүүдийн ингэж орж ирэхэд л Дитте бүхнээс илүү баярлаж байлаа. Дитте хоол унданд дургүй байсан тул бүгдийг орны дэргэдэх ширээн дээр тавьж байв. Золоор харин эмгэн гурван хүүхдүүд л хожиж амттаныг сайн хүлхэж байжээ.

	Новш цуглуулагч өвгөн хүртэл өдөр бүхэн орж ирнэ.

	— За манай Дитте ээж яаж байна? гэж шатан дээрээс асууна. Тэр бээр өөрөө орохыг үл зүрхлэх ажээ. Сүүлийн үед өвгөн бүр салга болж, нуруу нь бөгтийн, хөл нь сульдаж, улам бохиртон сахал үсэндээ баригджээ. Ухаан санаанд нь ч юм орж ирэхгүй болсон бололтой. Ямар нэгэн юм асуугаад дороо мартаж дахин асуух болжээ.

	— Өвгөн ч бүр хүүхэд болжээ гэж Расмуссен эмгэн үглэнэ.

	Ингэж ярих нь сонин сонсогдоно! Эмгэн өөрөө түүнээс бүтэн арав эгч хүн билээ.

	Гэвч Расмуссен эмгэн нялх хүүхэд шиг болсонгүй. Наян настай боловч ийш тийшээ бөгтгөнөн гүйж ажил амжуулаад л байлаа. Эмгэн өөрийн өнгөрсөн үеийг үл дурсана. Тийм аятай амьдарч чадаагүй болохыг нь олон юмнаас гадарлаж болох байв. Эмгэн энэ тухай огт ярьдаггүй байжээ. Одоо түүний хүүхдүүд нь хаана байдгийг Дитте мэдээгүй хэвээр байлаа. «Үхээгүй л бол явж байгаа биз» гэж хэлэхээс өөр юм үл хэлэх бөгөөд түүний өнгөрсөн үеийг дурсахад энэ үгийг л хэлдэг байжээ. Эмгэн нэгэнт өнгөрснийг эргүүлж болохгүй тул түүнийг дэмий дурсах хэрэг юу байна гэж бодох мэт санагдана.

	Гэтэл амьдралд нь анх удаа чөлөөтэй цаг гарсан тул Дитте үзэж амсаж өнгөрүүлсэн амьдралаа үргэлж эргэн санах болжээ.

	— Би ч үхэх байх аа. Хачин муухай юм бодогдох юм. Үхэхийн өмнө л тийм байдаг байх гэж Дитте заримдаа сүүрс алдана.

	Үнэхээр түүнийг бүр төрөхөөс өмнө хүмүүс мөрдөн мөшгөж байсан нь гайхалтай бус гэж үү? Хүмүүс хожим хойно нь ч гэсэн түүнд олигтой хандаж байсангүй. Харин түүнээс яаж салж амрах билээ гэж бодох ч удаа байжээ. Хачин юм шүү! Гэхдээ түүнийг чухам ямар хүн болохыг нь ч мэдээгүй байсан үе шүү дээ. Энэ бүхэн нь ядуу зүдүүгийн харгай биз. Эмээгийн үхэл, шоронд удтал сууж бөхсөн Сэринегийн явдал бүхэнд гагцхүү ядуурал буруутан байжээ.

	— Хорвоогийн хамаг зовлон гуниг чинь ядуу хоосноос болдог юм биш үү? гэж асуумаар санагдан Карлаас шалгаана.

	— Ихэвчлэн тийм ээ. Хэрэв ядуу зүдүү байдал үгүй байсан бол хорвоо шал өөр байх сан биз ээ гэж хариулна.

	— Хүүхдэд л лав муу санаа байхгүй дээ. Би анхандаа хүүхдүүдийг юм хагалж хэмхлэхээр уурлан загнаж зоддог байж билээ. Хэрэв нэг кроны үнэтэй сав хагаллаа гэж бодоход дахиад илүү нэг кронтой бол худалдаад авчихна шүү дээ. Тэгээд л өнгөрнө. Гэтэл ядуу зүдүү гэгч ёстой зовлон тэр юм!.. Гэвч хүүхдүүд уур хилэн муу санаагүй юм бол томчууд яагаад тийм байдаггүй юм бэ? гэж Дитте бодолхийлэн асууна.

	— Томчууд ч өөрсдөө тийм биш. Эргэн тойрны байдал нь тэднийг тийм болгож байгаа юм гэж Карл эсэргүүцнэ.

	— Үгүй, жишээ нь би ууртай шүү дээ. Заримдаа би та бүхнийг бүгдийг үзэн ядаж энэ хорвоод надад дотно сайн юмгүй шиг санах юм. Чамайг өвчтэй байхад би, хэрэв намайг амь насаа өргөвөл ноосон цамц өгч чамайг эдгээнэ гэж байна хэмээн зүүдэлж билээ. Тийм дэмий юм зүүдлэх гэж байх уу! Гэвч би зөвшөөрөөгүй.

	— Би чамд хэнээс ч илүү их зовлон учруулсан хүн гэж Карл хэлэв.

	— Чи юу? гэж Дитте түүнийг гайхан харна. Урьд нь Карлыг дэндүү өрөвчхөн юм гэж уурладаг байжээ. Гэтэл одоо хүүхдүүд Расмуссен эмгэнийг хараад баярлах болжээ. Тэдэнд ч өөрт нь ч ийм өрөвчхөн сэтгэлтэй хүн хэрэгтэй байжээ... Дитте одоо түүний гараас хөтлөөд үхлийн зүг явж байгаа нь ч гэсэн сэтгэлийг нь хөдөлгөнө.

	— Та нараас салахдаа тун харамсахгүй байгаа минь миний хувьд эвгүй юм гэж чи бодож байна уу? гэж хожим нэгэн удаа Дитте асуужээ.

	Карл толгой сэгсрэв.

	— Чамд биднээс... хэн нэгнээс нь ч гэсэн хагацан салахад харамсмааргүй байна гэж үү? хэмээн Карл итгэж ядан асууна.

	Дитте хэсэг бодолхийлэв.

	— Петер хүүгээ л харамсах байх. Петер бол хүнийг энэрэнгүй болгон сургаж чадах хүүхэд гэжээ.

	— Чи Йенс хүүгээ харахыг бодохгүй байна уу? Их том болсон доо! Би аваад ирэх үү? гэж Карл асуув.

	— Үгүй, яах юм бэ? Одоо Дитте ч түүнийг танихгүй. Йенс бүр хүний хүн болсон биз. Энд харж сэтгэлээ цатгах хүний хүүхэд бишгүй байна.

	— Тэр цагийн нулимс аль хэдийн эгшсэн. Төрүүлсэн төрүүлээгүй алин боловч хүүхэд гэдэг амьтан адилхан юм. Хамгийн чухал нь тэдэнтэй хамт сууж, санаа тавьж өсгөх хэрэгтэй. Хэнтэй хамт байна, хэн түүнийг энхрийлж, өсгөж байна түүнд л хүүхэд сайн байна гэж Дитте хариулжээ.

	— Яг л чам шиг, бидний төлөө санаа зовж, өрөвдөж, тэжээж бидэнд хайртай байдаг шиг гэж хэлээд Карл түүнийг үнсэв.

	— Үгүй би одоо та нарыг яасан ч харж хандаж, чадахгүй, хүсэх ч үгүй гэж Дитте хэлжээ.

	— Тэгэлгүй яах вэ, чи минь их ядарчээ! Харин сайхан амарч, хүч аваад... Чи минь дөнгөж хорин тавтай гэдгээ бүү мартаарай!

	— Арай ч илүү биш бил үү?.. Нээрээ тийм юм байна шүү! гэж Дитте баясгалантай инээснээ «Би бүр хөгшин чавганц болчихсон шиг санах юм. Хэчнээн их зовлон эдлэв! Үнэхээр намайг сайн засаж сэлбэхгүй бол ер хэрэггүй болсон шиг байна. Эмээгийнхээ гараас хөтлөн гүйж, түүний дэргэд суугаад ном уншдаг байснаас минь хойш бүхэл бүтэн зуун жил өнгөрсөн шиг санагдах юм. Карл минь хэчнээн урт удаан гаслан зовлонтой үе байж вэ! Довцгийн гацаа, Шаазгайн үүр — энэ бүхэн мөн ч аль хэдийний явдал аа!

	— Тийм ээ, хө, чи бүхэл амьдралынхаа турш нуруу тэнийхгүй ажилласан... бөгтөр ч байгаагүй. Чи минь их зовлон үзжээ... Үнэнийг хэлэхэд чи минь ер олигтой амьдрал эдэлсэнгүй. Гэвч одоо чамайгаа сайхан амьдрахыг бодно гэж би амлаж чадна.

	— Тийм тийм, би одоо ч сайхан байна. Сэтгэл санаа зовох юмгүй өөр ертөнцөд оччихсон юм шиг л байна. Намайг дуудаж сандраах ч хүнгүй болжээ. Чи ойлгож байна уу? Хүүхдүүд минь л, хөөрхий бас хүний гар их харна даа. Хармагц сэтгэл сэргээсэн хөөрхөн амьтад шүү. Гэвч түүнийг өөр хүн харж хандах болж... Яг л өлсгөлөн ядуурал үгүй болчихсон юм шиг санагдах юм!.. Өлсгөлөн ядуу байдал үгүй болдог болоосой! Чиний бодлоор бол өлсгөлөн ядуурлыг устгаж болох уу? Үүний тул ер нь юм хийж байдаг юм болов уу? Пелле юу ч хийхгүй байна гэж үү?

	— Юу гэсэн үг вэ? Пелле чинь хүүхэд асрах хамтын газар байгуулахаар санал гаргаад байгаа шүү дээ. Тийм газрууд халуун устай угаалгын газар, сүү ариутгалын газартай бөгөөд бүгд эмчийн хяналтын дор ажиллах юм гэсэн. Бас үйлчлэгч нар нь хүүхдүүдийг гэрт нь хүргэж, эхчүүдийг гүйлгэхгүй болох юм гэсэн. Хүүхдүүдийг тусгай битүү мухлаг тэргээр зөөх юм байх гэж Карл өгүүлжээ.

	Дитте нүд нь сэргээд ирэв.

	— Юутай сайхан юм бэ! Хэчнээн амрав даа гэж сүүрс алдан хэлснээ, Карлын царайг хараад: — Болж бүтэхгүй юм гэж үү? хэмээн харамсан асуув.

	— Уг нь би чамайг гомдоомооргүй байна. Гэвч би энэ замаар явах хэрэггүй юм. Эхчүүд гэртээ хүүхэдтэйгээ байсан нь дээр. Пеллегийн үг чинь үйлдвэрлэлийг өргөжүүлж, ашгийг нэмэгдүүлэх гэсэн далд утгатай юм гэж Карл тайлбарлав.

	— Нээрээ тийм юм даа. Аймшигтай ч юм шиг! Баярлах ч юм олдохгүй байх гэж юм бүхэн цаанаа нэг сэжигтэй. Харахгүй юу, миний сайн гэснийг чи муу гэж байна. Чиний сайн гэсэнд ч бас нэг муу юм байгааг өөр хүн олж хараад өөрийнхөөрөө тайлбарлана даа гэж Дитте зөвшөөрөв.

	— Чухам учрыг олтол хүмүүс нэлээд удах байх. Магадгүй хурдан ч мэдэж болох л юм даа гэж Карл бодлогошров.

	Ярилцаж байхдаа, Карл Диттегийн гарыг илдэг зантай байв.

	— Чи одоо үнссэн ч болно шүү дээ. Их зөөлхөн өнгөтэй болсон гэж Дитте хэлэв.

	Карл түүний хоёр гарыг өргөж уруулдаа хүргээд нүүрээ таглав. 

	Дитте баярлан инээмсэглэнэ.

	— Миний гар ажилд нухлагдаад эвэршиж хатуурсан гэж ярьж байсныг чи санаж байна уу? Тэгэхэд чи миний гарыг үнсээд энэ хорвоод ч гэсэн, тэнгэр дээр ч гэсэн чиний эвэртэй гараас ичихгүй гэж хэлж байсан билээ. Тэр үед би чамайг ойлгохгүй явжээ. Одоо би чамайг ойлгож байна. Шөнө би, гарыг минь бурхан үнсэж байна гэж зүүдэлсэн, хачин юм шүү! Бурхан, бүх ядарсан улс амрахаар очдог диваажингийн цэцэрлэгт зогсож байх юм. Би ч тийшээ очих гэтэл хүмүүс намайг явуулдаггүй «Дэндүү залуу байна. Бас жаахан ажиллах хэрэгтэй» гэж байна. Гэтэл бурхан миний гарыг авч үзээд: «Дитте хангалттай ажиллажээ. Би, хорвоо дэлхийг бүтээж дуусахад миний гар ч гэсэн үүнээс дээргүй байсан юм» гэж хэллээ шүү. Тэгээд миний гарыг үнсэхэд би хачин зовлоо. Гар минь даанч эвэршин эвдэрсэн санагдана. Гэвч бурхан чухам тийм болохоор нь миний гарыг үнсэж бусад бүх улс надад мөргөж байлаа гэж ярив.

	Ярьсаар Дитте ядраад нүдээ анив. Түүнийг унтаг гэж бодоод Карл дэргэд нь дуугүй сууна. Гэтэл Дитте толгойгоо дахин өндийлгөж тэнгэрээс чимээ сонсох мэт чих тавин:

	— Сонсов уу? Дахиад шашны судар аялж байна! гэхэд,

	— Их хонгилд... шинэ ирсэн хүн аялж байна. Миний хувьд бол ус шахуургын газрын хуучин танил хүн л дээ. Сайн залуу байгаа юм. Гэвч ганцаараа байхдаа дандаа шашны судар аялж байдаг хүн. Борнхольм нутгийн хүн дээ. Борнхольмынхон ер нь баахан элий балай байдаг юм гэж Карл хэлэв.

	Диттегийн бодол санаа түмэн зүйлд үсчин үймэрнэ. Одоо түүнд шал өөр юм бодогдож эхлэв.

	— Манай Манн ястан хоньтой адил, ноосыг нь хэдий чинээн богино хяргавал төдий чинээ их ургадаг гэж эмээ минь үргэлж ярьдаг сан. Энэ үнэн болов уу? Чи ч гэсэн Манн угсаатай биз дээ? гэж асууна.

	— Нээрээ тийм ч байж болох юм. Манн ястан ухаанаараа бус зүрхээрээ илүү урт удаан амьдардаг гэлээ. Тэгээд өөрийгөө ч өмгөөлж чадахгүй. Тийм хүмүүсийг дарангуйлдаг бид ч үрэгдэж байна. Манн угсаатан хэчнээн олон боловч хэзээд ёроолд нь л үлдэж байна, харахгүй юу. Бид бишгүй их ноос өгч хяргуулж байна. Үүнд ч харамсах юм алга. Хэзээ нэгэн цагт хорвоо биднийг харж үзэх байлгүй. Гэвч хэн бидний ноосыг хяргаж байгаа нь сонин юм. Одоо хүртэл чөтгөрийн гарт хайч байгаа шиг надад санагдах юм. Чи зөвшөөрч байна уу? гэж Карл асуув.

	Гэвч Дитте энэ удаа үнэхээр тайван бөх унтсан байжээ. Карл өлмий дээрээ сэмхэн гишгэсээр өрөөнөөс нь гарав. Диттег унтаж байх хооронд Карл ажилгүй нөхөдтэйгөө уулзаж учир байдлыг асууж мэдэхээр явахыг боджээ. Хүмүүс хэрж тэнэх нь ихсэж байдал улам хэцүү болж байгаад хилэгнэн, засгийн эсрэг өөрсдийн хуурамч удирдагчдын эсрэг хөдөлгөөн өрнөж шатах хий, ус, цахилгаан өгөхгүй тасалж нийтээр ажил хаях уриа цуурайтаж байсныг Карл мэдэж байв. Ажилчид хувь заяагаа өөрийн гарт авна гэсэн заналхийлэл ч сонсогдож байжээ. Карл тэр бүхний тухай нарийн тодорхой мэдэх гэж сүүлийн үед үйлдвэрчний байгууллагын уулзаагүй удсан нөхөдтэйгөө учрахаар явжээ.

	
XIX : ПЕТЕР НҮҮРС ТҮҮНЭ

	Расмуссен эмгэний үг үнэн болж, Дитте удалгүй босжээ. Гэвч бие нь сайжрах бас л болоогүй байв. Нэг өдөр Дитте орноосоо өндийгөөд зомгол бэлтгэхэд нь эмгэнд туслах гэж боджээ. Нэгэнт гарт нь хийх юмтай болсон тул Дитте тэссэнгүй босжээ. Бие нь даанч тэнхэлгүй байсан тул орой дахин ядарч хэвтжээ. Гэвч энэ нь анхны алхам байлаа. Хэрэв хичээгээд ажиллавал эмгэн Дитте хоёр өдөрт нэг крон олж болохоор байв. Тэр хүйтэнд зомгол их гүйлгээтэй байжээ. Иймээс ажил нь урамтай байв.

	Карл өөр ажилгүй байвал бас тэдэнд тусалдаг байлаа. Хүүхдүүдээ унтуулахаар хэвтүүлээд тэд элдэв юм хөөрөлдөн цагийг аятайхан өнгөрөөдөг байв. Дитте орноосоо босохгүй хэвтэх нь түүнд таатай байсан бөгөөд оронд нь ширээ тулган тавиад зомгол хийлцдэг байжээ.

	Бяцхан Петер л энэ үед бараг тэжээх ганц хүн болж хувирав. Тэр, бусад улсын олсон мөнгийг нийлүүлсний дайтай хөлс олж байв. Сургуулиасаа ирмэгц юм идээд хүүхдийн тэрэг, хоёр шуудай аван нүүрс олж ирэхээр Эйнарын хамт явдаг байлаа... Орой долоон цагийн үед буцаж ирэхдээ хагас крон, эсвэл бүтэн крон ч олж ирдэг болжээ. Харваас номхон дуугүй харин ажилсаг сайн хүү ажээ.

	Эйнар тэр хоёр хоёул зоригтой хүүхдүүд байлаа. Их хотыг баруун зүүнгүй сайн мэдэх бөгөөд өдрийнхөө хөлсийг хаана хэрхэн ажиллаж олохоо ч мэддэг байв. Хэдэн мөнгө олох явдал тэдний хувьд нэн хэцүү байжээ. Зарим хагасыг нь Хойд харуулын тэндээс заримыг нь бүр хотын урд захаас заримдаа хотоос бүр гарч олох ч удаа байжээ. Хүүхдүүд хөлөө үл хайрлана. Гэвч толгойгоороо бодож ухаан зарахгүй бол зөвхөн хөлөөр хол явахгүй байлаа.

	Петер гэртээ буцаж ирэхдээ авчирсан мөнгөө үг дуугүйхэн ширээн дээр тавина.

	— Бурхан минь! Хараач, та минь! Яваандаа их баян хүн болох байх шүү. Ийм их мөнгө яаж олов оо? Суйлчхаагүй биз! гэж эмгэн дуу алдана.

	Хүүгээ ядарсныг үзээд Дитте юм ч асуулгүй гадуур хувцсыг нь энхрийлэн тайлж өгнө. Петерийгээ ирэхэд Дитте заавал нэг халуун хоол тавьдаг байв. Ихэвчлэн бусдаас арай илүү үлдээх бөгөөд үнэндээ нэг ёсны айлыг тэжээж байгаа хүн болжээ. Хоолоо идмэгц Петер шууд орондоо орж бөх унтдаг байв.

	Унтсаны нь дараа Дитте түүний хувцас хунарыг үзэж урагдсан цоорсныг нь засаж янзлан хаа нэгэн газар нь шинэ халаас хийдэг байв. Петер хувцсандаа бусад хүүхдээс илүү олон халаасан савтай болж гайхуулж байхыг бодно. Ядаж халаасаараа ч гэсэн бахархаж яваг гэж Дитте бодно. 

	Петер өглөө сэрмэгц хувцсаа үзэн урагдсан цоорсныг нөхсөнийг үзэж баярлан шөнө унтаж байхад шинэ халаас уут бий болоогүй биз гэж эрдэг байв.

	Петер хэрхэн яаж мөнгө олж байгаагаа ярих дургүй ажээ. Юуг нь яриад байх бил ээ? Мал туугчийг гуанзанд хооллож байх завсар малын зах дээр үхрийг нь харж нохой шиг дааран зогссоор арай гэж хорин таван эре авснаа ярих уу? Хийн заводын дэргэд зогсож байсан усан чиргүүлийн нэг хүнд пиво авчирч өгөөд арван эре авсан, усан онгоцны жолоочийн захиаг хойд харуулын тэртээд хүргэж өгөөд арван таван эре авснаа хэлэх үү? Хотын нэг захаас нөгөө захад очиж хүний яаралтай захиа хүргэх гэсэн боловч эзгүй байсан тул ганц ч мөнгө өгөөгүйг ярих уу? Тиймэрхүү бүтэлгүй явдал ч тохиолддог л байлаа. Тийм юманд явахад урьтаж хөлсийг нь авахгүй бол олддоггүй гэж Эйнар түүнд зөвлөдөг байв. Гэвч Петер тэнэг, итгэмтгий ч болоод тэр юм уу асууж шаарддаггүйг хэлэх үү? Үүнд баатарлаг юм огт алга.

	Хэрэв баатарлаг явдал тохиолдлоо ч гэсэн түүнийг томчуудад яриад байхаар юм биш. Инээд хүрмээр тэнэг юм гэж бодоод Петер дув дуугүй байдаг байжээ. Гол ажил нь нүүрс түүх байсан боловч бас л авхаалж хэрэгтэй ч гэсэн тэр тухай чалчаад байхаар юм биш. Үдийн хоолоо идээд хүүхдийн тэрэг түрж яваа хоёр хүүхдийг харахад бүхэл хорвоог эрхэндээ оруулах гэж яваа юм шиг хөгжилтэй харагдана. Орой буцаж ирэхдээ үхтэл ядарсан байна. Гэвч тэр хооронд олон явдал болж өнгөрнө.

	Хүүхдүүд өөрийн гудамжнаас холдмогц хүүхдийн томоогүй байдлаа орхиж, хараанаас нь юу ч үл мултрах хоёр бяцхан араатан мэт болж хувирдаг байв. Тэд хоорондоо хотыг хоёр хэсэгт хуваана. Олон ажилчин усан цэрэг төвлөрсөн хийн заводын зогсоол, мал нядалгаа бүхий өвст талбайн районууд нэгд нь оногддог байв. Нөгөөх нь их сургуулийн гудамж, Шинэ, Хуучин талбай зэрэг хөдөө орон нутгаас тариачид олноор ирж зогсох газрыг сонгон авна. Нэг хоногийн дараа хүүхдүүд газраа сольж, «нүүрсний тэргэнцэр» гэх хүүхдийн тэргээ бас ээлжлэн авч явна. Өвгөн талбай тийш явах хүн нь тэргээ авч явах бөгөөд малын хашааны мухлаг тэрэгнүүдийн дунд аваачиж нууж тавьдаг байв. Өрөөсөн дугуйгүй учир түүнийг чирч явах нь зовлонтойгоос гадна ичмээр эвгүй байжээ. Гэвч тэргэн дээрээ нүүрс зөөхөд бүрэн болох тул гол олзныхоо унааг заавал авч явдаг байжээ. Ер хөлсний ажил олдохгүй бол нүүрс тэднийг авардаг байв.

	Өнөөдөр ч гэсэн урьдын адил яг таван цагт хоёр хүү нүүрсний тэргэнцэр нуусан газраа уулзжээ. Муухай өдөр байв. Эйнар гучин эре олжээ. Петер дөнгөж хорин эре олжээ. Гэвч яг адилхан хувааж аваад алдсан цагаа нөхөхөөр яаран явав. Үүний тулд нүүрс түүж зарах хэрэгтэй байжээ. Байшингийн доод хэсэгт бяцхан мухлагийн худалдаа гаргадаг эмгэн нэг шуудай нүүрсэнд тавин эре өгдөг байсан тул ихэвчлэн түүнд аваачиж өгдөг байв. Хийн заводын ойролцоох эрэг дагуу нүүрс овоо байх боловч ачаа буулгах газрын орчим төмөр замын том зангилаан дээр маш их нүүрс байдаг ажээ. Тэнд орох гарах эрс хориотой тул хүүхдүүд аргаа барахад тийшээ очдог байлаа. Чулуут нуурын тэндэх нүүрс буулгагчид руу явахаа тэд аль хэдийн больжээ. Тийшээ очиход, дэндүү холоос гадна, хагас шатаагдсан нүүрсний шаар жинхэнэ нүүрстэй адилтгах аргагүй байжээ.

	Өнөөдөр оройтсон тул тэд яаравчлан, төмөр замын хэсэг дээр очихоор шийдэв. Тэнд сэмхэн орохын тулд сүүмгэр бүдэгхэн гэрэлтэй шоронгийн хашаа хүртэл явах хэрэгтэй байв. Хоёр хүү тэргэнцрээ түрээд гүйж Эйнар нь түрж, Петер нь өрөөсөн дугуйтай талаас нь түшиж явна.

	Явдал замдаа, хэрхэн яаж ажиллахаа тэд ярилцав. Мухлагийн хөгшид хоёр шуудай өгч бүтэн крон олно. Тэгвэл хүн бүхэн гэртээ далан таван эре авч очно гэсэн үг. Дитте ээж нь нэг өдөр нүүрсгүй өнгөрч болох юм бий. Эйнарын гэрт нүүрс дууссан, бас ээж нь маргааш юм угаах тул бас хоёр шуудай хагасыг түүх хэрэгтэй. Тэд өргөн чөлөөний дэргэд шахуу тэргэнцрээ орхин гэтэж гарав. Хоёул тус тусынхаа шуудайг дүүргэж ирээд тэргэн дээрээ авчирч том шуудайндаа хийв. Буцаж ирээд нэг шуудайны хоёр талаас барьж нүүрс хийж эхлэв. Ийнхүү тэр шуудайгаа дүүргээд дахин томдоо хийж том хүн ч өргөж чадахааргүй бүр дүүргэтэл тэд бүр ядарчихсан байна. Дахин эргэж ирээд түүсэн нүүрсээ хэсэг газар овоолон нэгмөсөн дүүргэх гэж яаран цуглуулав. Мухлагийн худалдаач хөгшин шуудай бүр дүүрээгүй бол үнийг нь бууруулдаг байсан тул сайн дүүргэхийг хичээнэ. Хүүхдүүд овоо нүүрс түүжээ. Гэвч газар нь хэвгий, харанхуй бас тэргэн дээрээ аваачтал хол гүйх тул хэцүү ажил байв.

	— Хөөе, дээшхэнээ явж тэр гэрэлтэй газар очиж түүе. Тэнд их нүүрстэй! гэж Эйнар хэлэв.

	Тэд «тэргэнцрээ» хашааны ёроолоор түрж явсаар яг ачаа буулгах тавцангийн дэргэд ирээд шуудайгаа барьсаар доош буув.

	Тэнд нь үнэхээр их нүүрс байх бөгөөд шавар шавхай, цас усанд дарагдан хөглөрч хэвтэнэ. Эндээс нүүрс цуглуулах нь гэмт хэрэг байв. Хэрэв мэдэгдвэл цагдаад шууд хүргэгдэх байлаа.

	Тавцан нь тод гэрэлтэй бөгөөд тэртээ дээрээс өнгийх нуман хэлбэрт чийдэнгүүд далавчаа дэлгэн нисэж байгаа шувууд мэт үзэгдэнэ. Чийдэнгүүд гуйван хөдлөх бүр тавцан агшин зуур харанхуй болж байлаа. Хүүхдүүд хэдэн том тэрэгний сүүдэр бараадаж явав. Тэднээс холгүй хүмүүс хашхиран шүгэл үлээж бух тэрэг зам сольж байв. Хүүхдүүд ажлаа хурдан дуусгах гэж яг л зөгий шиг махран түүх бөгөөд хоор хоорондоо ч үг дуугарах завгүй байв. Эргэн тойрон төмөр замын дэр мод харлан, зам нь гялалзаж халтирч унахад амархан байлаа. Эйнар, Петерийн гараас татан түүнийг болгоомжтой байхыг сануулна. Петерт аймшигтай мэт санагдах тул бие нь чичирч эхлэв. Гэвч тэд бяцхан хэдий боловч хувь заяаны ир дээгүүр олонтоо огтлон гардаг улс байлаа.

	Гэнэт «Уухай муусайн золигуудыг» гэж хашхирах хүний дуу тун ойрхон сонсогдоход Эйнар Петерийг ачааны вагоны сүүдэр лүү чирлээ. Гэвч Петер шуудайныхаа амсрыг алдан яг хурц гэрэлтэй зам дээр унав. Гэрэл ойртсоор байв. Петерийн зүүн гарт нь ямар нэгэн хатуу цагаан юм атгаастай байна. Петер хөлдүү газар өвдөглөн босох гэсэн боловч нэг хөл нь халтирчээ. Түүний зүг нүүрс ачдаг аймшигтай том саарал тэргүүд өнхрөн ойртож байгаа үзэгдэв. Түүний ар тал дээр нь нэг хүн зогсоод урагшаа харж явна. Петер айсандаа учиргүй чанга хашхирав... 

	Түүнийг өргөхөд, Эйнар шуудайтай юмаа чирэн дөрвөн хөллөн мөлхөж, яваа үзэгдэх шиг болжээ.

	Тэгээд галт шувууд, дүрсхийн нисэх мэт болоод эргэн тойрон хав харанхуй болов.

	
XX : УЯХАН ЗҮРХ

	Поуль хол явахын өмнө Дитте эхтэйгээ уулзахаар иржээ. Тэрээр Гамбург хотод очоод байгаа Кристианаас захиа авчээ. Түүний усан онгоц нь бас хоёр долоо хоног зогсох ажээ. Кристиан хоёр хуудас дэлгэрэнгүй захидал бичжээ. Далайчин байхын сайхныг магтаж, Поулийг хурдан ир гэж Кристиан бичсэн байв. Зөвхөн л хүрээд ир, бусад талаар санаа зовох явдалгүй гэжээ. Захидалд нь замын зардлын мөнгө хүртэл хийж ирүүлсэн байв. Тэгээд Поуль шууд маргааш явахаар шийджээ. Ажлын нь газар, гэрийнхэн нь хэн ч мэдээгүй бөгөөд далайн тэртээд гарахаас нааш мэдэгдэхгүй гэж боджээ. Диттегээс өөр хэн ч энэ тухай мэдэх ёсгүй байв. Магадгүй Дитте ч түүний явахыг зөвшөөрөхгүй бол яана?

	— Үгүй, явах гэж хүсээд л байвал яв, яв. Энд гиюүрч байх хэрэг алга. Кристиан ч гэсэн зугтааж явсан. Юм л болоогүй дээ гэж Дитте хэлэв.

	Түүнийг явснаас хойш Дитте гэрийнхэнд нь очиж хэлэхээр амлав.

	— Синед намайг мэнд хүргэсэн гэж хэлэх хэрэггүй шүү гэж Поуль нэмж хэлэв.

	— Юу гэсэн үг вэ? Сине чамд муу юм хийгээгүй шүү дээ гэж Дитте зэмлэхэд,

	— Шууд гэм хийгээгүй л дээ, гэвч нэг л хачин... Би тийм сайн биш ээ. Яльмарыг алга боллоо гээд л... манай гэрийнхнийг үрчих дөхөж байна лээ.

	— Юу, бас буцаж ирээгүй юу? Явна гэж ааваас мөнгө зээлж авсан гээ биз дээ!

	— Буцаж ирээгүй ээ, харин Эльза... 

	— Эльза яагаа вэ? гэж Дитте сандрав.

	— Хачин юм аа...

	Поуль гэнэт уйлж, удалгүй салах ёс хийв. Зөндөө их ажилтай байсан тул хурдхан явах хэрэгтэй байжээ.

	Диттегийн сэтгэл зовнино. Одоо ингээд Поуль явлаа... Кристиан ч бас ингээд л явсан. Магадгүй Дитте тэр хоёртой дахин уулзахгүй байж мэдэх юм. Төрсөн хүүгээ алс хол явуулж байгаа юм шиг санагдана.

	Эльзагийн хувьд гомдолтой боловч тийм аюултай юм биш байв. Сине ч гэсэн түүнд гуниглаад байх явдалгүй. Тэр өөрөө залуудаа хадгаламжид байгаа мөнгөөрөө буян даатгуулж л явсан хүн!

	Эмгэн Расмуссен, Анна хоёр буцаж ирэв. Төрсөн өдрөө тэмдэглэж байсан Гейсмар авгайнд тэр хоёр очиж аяга кофегоор дайлуулжээ.

	— Гейсмар бас л өөр шүтлэгтэй болж байгаа гэнэ. Одоогийнх нь шүтээн юу гэнэ вэ? Ердөө тогтоогдохгүй юм гэж эмгэн үглэнэ.

	— Юу гэж нэрлэдэг гэнэ ээ? Эмээ минь юу ярина вэ! Гейсмар авгай чинь тантай ижил шүтлэгтэй юм биш үү? гэж Дитте инээмсэглэв.

	— Нээрээ юу? За тэгвэл тэр шүтээн лав таргалахгүй. Бидэнд тэнгэрээс хишиг хүртээж байгааг л лав үзээгүй. Гэвч Гейсмар авгай мормонд14 шилжиж байгаа юм байх аа.

	Дитте инээд алдав.

	— Инээ, инээ гэж хэлээд эмгэн ч бас инээж, — Ямар ч гэсэн тийм шүтээнтэй болоход дахин лав наманчлахгүй биз. Үгүй, энэ чинь Георгийгоо адислуулах болоогүй юу? Одоо хүртэл адис хүртээгүй гээд хүмүүс гайхаж байх юм гэж Гейсмар авгай ярьж байна.

	— Жаахан чинээлэг болтол хүлээхээс биш яах вэ. Харин эмээ та адисална шүү.

	— Тэгэлгүй яах вэ хар багаас нь бөөцийлж байгаа би адислалгүй яах вэ!.. Ядаж чухам нэрийг нь ч гэсэн тодруулна. Георг гэж нэрлэх юм уу, өөрөөр нэрлэх ч юм бил үү?

	— Эмээ бид хүүдээ Георг гэж нэр өгсөн шүү дээ гэж Дитте сануулав.

	— Бид ч яах вэ Георг л гэж байна. Адислуулаагүй бол нэргүй гэсэн үг гэж би бодож байна, тийм байх аа... Хэрэв төлбөр түрээс төлж чадахгүй бол мөнгөгүй ч гэсэн адислах байх. Сүнсийг нь зайлуулчихгүй гэж тэд үнэ хөлсгүй л адислах учиртай даа. Гэвч мөнгө тонож болох хүнээс ч сайн болгоодог байх шүү гэж эмгэн хэлжээ.

	Дитте оройн хоол аягалав.

	— Олигтой юм идээрэй, хүүгээ ч унтуулах цаг боллоо. Карл маань өвчилснөөсөө хойш анхныхаа загасчлалд явсан юм сан.

	— Чи өөрөө юу ч идэхгүй юм уу? гэж эмгэн гайхав.

	— Үгүй, би Петерийг жаахан хүлээе. Хөөрхий орой тэгж ирээд ганцаархнаа таваг долоож байх өрөвдөлтэй юм.

	— За, чи минь эртхэн хэвтээрэй. Сайн эдгээгүй, бие чинь тэнхрээгүй байгаа шүү! гэж эмгэн өрөвдөнгүй үглэв.

	Үгүй, Дитте хүүгээ хүлээнэ. Өнөөдөр бүр онцгой санаад байна. Түүний дөлгөөн хөөрхөн нүдийг ширтэн мөрөн дээр нь гараа тавиад үг бүхнээ «Ээж ээ, та сонсооч!» гэж эхэлдгийг нь сонсож чанга тэврэх сэн гэж бодогдоно. Петер үг ярихдаа инээлгэж хөгжөөхгүй боловч шударга байлаа.

	Харин Анна охин сайхан зантай байвал тэднийхийг ёстой нэг үймүүлж чаддаг байв. Уг нь Анна амархан уурладаг хүүхэд боловч өнөөдрийнх шиг хөгжилтэй хөөрхөн зантай байхад нь хэн ч үг хэлж чадахгүй байлаа. Оройн хоолон дээр Анна элдэв мангас, махчин араатан амьтан болж үймүүлэхэд нь эмгэн Расмуссен айгаад золтой л сандал дээрээсээ унасангүй. Дүү нь бас түүнийг харж баярлаад эхийнхээ өвөр дээр дэвхцэж байлаа. Тэр гурав сайн тоглож авчээ. Өвчилснөөс хойш улам дуу шуугүй болсон Дитте тэдний инээж шуугихад оролцсонгүй. Эмгэн хүртэл ядраад хүүхдүүдийг дагуулан унтахаар явахад Диттегийн сэтгэл сая амарчээ.

	Дитте, Петерийг бодон зомгол бэлтгэж эхлэв. Хөөрхий минь өнөөдөр их оройтлоо, ядарч байгаа даа. Өнөөдөр олигтой хөлсний ажил олдсонгүй болоод л ингэж удаж дээ. Уг нь их хичээнгүй хүү юм сан. Хөөрхий минь, тоглох ч завгүй ажиллаж байгаа нь өрөвдөлтэй юм. Биеэ гайгүй болохоор Петерийг ингэж явуулахгүй юм шүү. Тэгэхгүй бол эрхэлж тоглодог бага насаа өнгөрөөгөөд тоглож ч чадахгүй над шиг алмайрч хоцорно. Нэгэнт, Диттегийн амьдрал тийнхүү өнгөрсөнд гоморхож, харамсах нь ч юу байх вэ. Гэхдээ багадаа тоглоогүй өссөн гэж бодохоор түүний сэтгэл, зүрхэнд ямар нэгэн юм дутагдаад байх шиг санагдах ажээ. Петертээ нэг хөөрхөн тоглоом олж өгөх юм шүү. Галт тэрэг, төмөр зам гэж тоглох л дуртай хүүхэд дээ. Шүднийхээ сойзыг гараасаа салгахгүй барьсаар байгаад бүр бохиртуулсан боловч угаалгадаггүй байв. Олигтой тоглох юмгүй, тоглодоггүй болоод л шүдний сойзыг тоглоом болгоод гараасаа салгахгүй байгаа нь тэр дээ. Хөөрхий тэгээд анх удаа бэлэгт авсан олигтой юм нь тэр шүү дээ. Энд тэндхийн хогон дээрээс олсон хуучин тоглоом шиг юмнаас өөр юу ч үгүй байлаа.

	Розенберг ордны цамхгийн цаг арван цаг болсныг зарлан цохих үес Дитте үнэхээр сандарч эхлэв. Карл гэртээ байсан бол бас зүгээр сэн. Петерийг явж эрэх нөхцөлгүй байв. Хотын аль ч хэсэгт явж байж болох байлаа. «Санаа зовох явдалгүй. Өнөөдөр оройтоо л биз яах вэ. Магадгүй Эйнар хоёулаа циркт очсон ч байж мэднэ. Тэд элдэв юм санах улс шүү!» гэж хэн нэгэн хүн Диттед хэлж сэтгэлийг нь амруулмаар байлаа.

	Дитте өөрөө өөртөө тэгж хэлэх боловч тэр тусмаа үгэндээ үл итгэн, өөр нэг хүнээс сонсохыг хүснэ. Карл яг үнэнийг хэлдэг тул энэ үгийг түүнээс л сонсмоор санагдана.

	Цонх руугаа байн байн гүйн гадагш ширтэн шатан дээр хүний хөлийн чимээ гарахад хаалгаа онгойлгон гэрэлтүүлж байв.

	Доор, Андерсеныд гэрэл асав. Дитте, Сельматай уулзаж асуухаар орлоо. Сельма хүүгээ эрж гүйж яваад дөнгөж орж ирээд алчуураа ч тайлаагүй байв. Сельма уйлчихсан зогсоно.

	— Яачих нь энэ вэ? Би хоёр цагийн турш эрлээ. Түлэх юмгүй бид хөлдөх гээд байдаг нүүрс авчирна гэсэн алга... Урьд нь ингэдэггүй л байсан юм сан. Хэдийгээр дүрсгүй амьтан боловч ажлаа ердөө мартдаггүй сэн... Түлэх юмгүй яана аа! гэж хэлээд Сельма дахин уйлж гарав.

	— Манайхаас нүүрс ав л даа. Нүүрстэй нүүрсгүй хурдхан л ирээсэй... гэж Дитте санааширна.

	Гэвч Сельма түүний үгний учрыг олсонгүй гомдол эрсээр байв. Тэр хүүхэн хүүхдээ чухам яасан гэж бодохгүй, гагцхүү нүүрс л гэж үглэнэ.

	Хоёр хүүхэн цагдаагийн газарт очих уу гэж ярилцав. Гэвч тэр хоёр эр нөхөргүй тул цагдаад очиж хөл болгохыг тэвчив. Тэгж хэрэг төвөг удаад юу хийх вэ. Хүүхдүүд нь хүрээд ирэх байлгүй. Ирэлгүй яах вэ. Элдэв бэрхийг аргалаад ирж сурсан сайн хүүхдүүд. Ирэлгүй яах вэ!

	— Хаа нэгэн газар тал түймэр гараад, тэд ангайгаад зогсож байж ч мэднэ! гэж Сельма хэлэв. 

	Хүүхдүүд гал түймэр хараад шөнөжин зогсож байхыг тэр үзсэн байжээ.

	Дитте гэртээ эргэж ирээд хүлээхээр суув. Сүүмэлзэж байгаа дэнлүүний гэрэл гөлрөн, ямар нэгэн юм сонсох вий гэсэн шиг амаа таглан хөдлөлгүй сууна. Тэгснээ биеэ барьж муухай юм бодож сэтгэлээ зовоохгүй гэж шийдлээ. Босож хуучин муу шүүгээний нүд татан аягачин хийж айлд зарагдаж байхдаа олж авсан ханцуйгүй хар ноосон даашинзаа гаргаж ирэв. Баяр ёслолын үед л гагцхүү өмсдөг байсан тэр даашинз бараг шинээрээ байна. Дитте түүнийгээ хөвж утас болгон задлаад урт модон зүү авч сүлжиж эхлэв. Петер өвлийн турш чихтэй ноосон малгайтай болохыг хүсэж байсан авч ноос хаанаас олдох билээ. Одоо ав адилхан ноосон малгай, ноосон ороолт, чихэвчтэй болно доо! Яасан их баярлах бол! Хүүгийнхээ хүслийг биелүүлбэл ид шидийн хүчээр мөдхөн хүрээд ирэх юм шиг Дитте бодно.

	Гэвч хийсэн ажил, сэтгэл нь хөдөлсөндөө аажим ядран сульдсан бие нь нойронд дийлэгдэв. Петер хүү нь Диттег ганцаараа байхад орж ирээд олсон мөнгөө ширээн дээр дэлгэж, түүний зүг тонгойж: «Өнөөдөр золтой гар хоосон ирэх дөхлөө шүү. Гэвч овоо юм олсоон» гэж хэлж байна гэж Дитте зүүдлэн унтжээ.

	 

	 

	Тэрэгчин Ольсен мориндоо өвс тавьж өгөхөөр гарах дуу чимээгээр Дитте сэржээ. Өрөө нь хүйтэн, дэнлүү нь муухан сүүмэлзэж байна. Одоо Дитте огт эргэлзэхгүй байв. Дитте хүүхдийнхээ хувцас хунарыг үзэж, өрөө тасалгаагаа янзлав. Түүний нүүр царай нь хад чулуу шиг цайжээ. Расмуссен эмгэнд явдал удахгүй гэж Карлын оймсыг хүртэл үзэж, урагдаж цоорсныг нь сэлбэн засаж эмгэний гар хүрэхээргүй бөхлөн сүлжив. 

	Тэр аюулт мэдээ хурдхан хурдхан л чихэнд сонсогдоосой! 

	Өр зүрхэн дээр хүнд чулуугаар дарсан буюу эсвэл хурц яс зоогдсон мэт шанална. Бүтэж үхмээр бүгчим санагдахад цонхоо нээв.

	Сельма хүүхнийх бас гэрэлтэй харагдана. Бас л хүлээж байгаа бололтой! Гудамжинд модон шаахайн дуу сонсогдож, хэвлэл түгээгч цүнх дүүрэн сониноо чирэн явсаар Сельмагийн хаалганд «Мэдээ» сонин хавчуулаад явав. Удалгүй шатаар өгсөж яваа Сельмагийн нүсэр алхаа сонсогдов. Энэ ямар учиртай болохыг Дитте мэдэж байлаа. Сельма чичирсэн гартаа сонин барьж уйлсаар орж ирээд:

	— Энд... гэж хэлээд эхэр татан уйлав.

	Гэвч Сельмагийн уйлж байгааг хараад лав Эйнарын тухай биш гэдгийг Дитте ойлгожээ.

	— Тэгнэ ээ тэр:

	 

	«Бараа буулгах зөрлөг дэх гунигт явдал. Ачааны вагонд хүүхэд дайруулж, хоёр хөлгүй болжээ» 

	 

	гэж Дитте ухаангүй шахам гүйлгэн уншина. Ийм болно гэж Дитте мэдэж байсан юм... Дитте ч үүнийг мэдээд зовлонгоо эдэлж эхэлсэн 

	 

	«Хөөрхий бяцхан Петер хүү мэс заслын ширээн дээр хэвтэн, эргэн тойрон зогссон эмч, асрагч нарыг гайхсан нүдээр харж байна. Петер ухаан алдаагүй байсан бололтой. Асрагч хүүхэн түүний хувцсыг хайчлахад: «Хувцас битгий хайчлаач. Ээж минь...» 

	 

	гэж хэлээд ухаан алджээ.

	Нөгчиж байгаа хүүгийнхээ эцсийн үгийг сонсоод Диттегийн бие сэтгэл гэнэт хөнгөн болох шиг санагдав. Зүрхэнд нь шигдсэн яс суга үсрэн гарах мэт болжээ.

	Дитте бөхийхөд амнаас цус садран асгав.

	
XXI : НАСАН ЭЦЭС БОЛОВ

	Дитте нүдээ алгуурхан нээв. Цагаан даавуун дээр цайран бүхий эцэнхий гар нь түүний эргэн тойрон хунирсан цагаан даавуу үрчлээтэй дэр, бас унтлагын нимгэн хувцас нь хуниран цээжин дээр нь овоорон нэг сэжүүрээс нь хүзүүг нь гартал өргөж нөгөө сэжүүр нь доошоо гулсаж байх шиг үзэгдэнэ.

	Йенс хүүгээ төрүүлэхдээ Дитте нэг удаа ийнхүү бүх юм цав цагаан байхыг үзэж билээ. Гэвч тэгэхэд цав цагаан даавуун дээр алтан шаргал үс нь сэгсийн унжиж, дэргэд нь уйланхай бяцхан хүү хэвтэж байсан билээ. Гэтэл одоо түүний шингэн шаргал үс нь толгойд нь наалдаж, шанаа руу нь унжина. Толгойгоо эргүүлэхэд шөрмөс нь гүрдийж байхыг бодоход хүзүү нь шувууных мэт нарийссан болохыг толинд харалтгүй мэдэж байз.

	Нас эцэслэсэн юм уу, нас эцэслэх гэж байгаа нь энэ үү? Тийм байна. Ан цав гарсан тагттай том өрөөндөө нөгөө сайн өдөн дэвсгэр дээрээ хэвтэж байгаа юм байна. Өдөн дэвсгэрт өвдөг нь хүрэхэд нэн зөөлхөн байгаагаар ийнхүү мэдэрчээ. Энэ сайхан цагаан уутыг хэн түүний дэрэнд хийж өг өө вэ? Уутны нэгэн өнцөгт «Астрид Лангхольм» гэж хатган оёжээ. Хөөрхий Лангхольм авгайн хүүхдийг авч тусалж байна гэж баярлаж байсан нь талаар өнгөрөх шиг болсныг гэнэт санаад харамсах сэтгэл төрөв. Гэвч тэр нь дороо мартагджээ.

	Дитте нүдээ аниад зүүрмэглэх аятай хэвтэж байна. Хэн нэгэн хүн гэтсээр хаалга онгойлгон шагайж байна. Дитте үүнийг мэдсэн боловч хэн болохыг ажиглаж чадсангүй. Магадгүй Сэрине юм уу, Ларс Йенсений бэлэвсэн эхнэр юм болов уу? Хэн ч байсан яах вэ дээ. Гэтэл гуанзны эзэн Мангар эр гарч ирэв. Тэрээр гавлынхаа тал хэсгийг буудчихаад, түүнд таарах хэн нэгэн хүний гавал эрж явна. Азаар тэр харин Диттег харсангүй! Кристиан шархадсан хөлөө санжгануулан гүйж ирлээ. «Түүнд хоёр илүү хөл бэлэн авч байхгүй бол болохгүй нь гээд гуанзны эзэн зээлээр өгөх ёстой» гэж Дитте бодно. Гэтэл хаалган дээр Довцгийн Гацааны эзэгтэй гартаа цаазын бичиг бариад гарч ирэв. «Одоо чамайг яллана» гээд тэр хүүхэн номоороо хаалганы бариул цохиж байна. Нэг цохилт бүхэн бүтэн жилийн шорон гэсэн үг билээ. Үгүй яаж байгаа нь энэ вэ? Ердөө болихгүй цохиод л байна?! Хорвоогийн бүх өдрийг нийлүүлсэн ч хүрэхгүй удаан цохиж байх юм!.. 

	Дитте арай гэж нүдээ нээлээ. Хаалганы дэргэд Лангхольм авгай зогсоод зөөлхөн тогшиж байна. Түүнийг хармагц тэр авгай инээмсэглээд дэргэд нь ирж суулаа. Диттегийн хөлсийг арчиж байгаа бололтой.

	— Хүүхдүүд чинь манайд байгаа! Санаа зоволтгүй гэж хэн нэгэн хүн Диттегийн чихэнд шивнэв.

	Хүүхдүүд гэнэ ээ? Газар сайгүй гүйж явдаг хүүхдүүдийн тухай юу гэж хэлсэн учрыг Дитте олж ядна.

	Хэн нэгэн хүний гар түүний духан дээр хүрч үнэн байдалд оруулав. Тэр нь Карлын гар байлаа. Дитте инээмсэглэн, нүдээ нээв.

	— Гайгүй байна уу? гэж Карл тонгойн шивнэж байна.

	Карлын тулд гэж амаа ангайсангүй арай гэж толгой дохив. Хэрэв ярихгүй байвал хурдан эдгэнэ гэж Карл бодож байжээ. Диттег хурдан эдгэрэхийг хүсээд Лангхольм авгай явав. Карл түүний суудалд суув. Юу ч ярих хэрэггүй гэж мэдэж байсан. Карл үг дуугарсангүй бүр цайж гүйцсэн Диттегийн гарыг барьж сууна.

	Дитте дахиад л элдэв юм бодож эхлэв. Ойн дотор гав ганцаараа тэнэж яваа бяцхан охины хойноос Дитте дагаж явна. Тэр охин голын эрэгт хүрч очлоо. Үлгэрийн оронд хүрэхэд гүүрэн дээгүүр тавьсан гүүрээр гарна. Тэр охин яасан бол? Өөрт нь дэндүү том, эмээд нь дэндүү жижигдсэн модон шаахай авсан, харин хан хүүгийн хатагтай болж чадсан болов уу? Дитте «нэхмэлчний дуу» дуулах сан гэж бодно. Гэвч үг, аяыг нь таг мартжээ.

	— Би одоо явлаа. Расмуссен эмгэн гал тогооны өрөөнд бий. Чамайг харж байна гэж Карл түүний чихэнд шивнэв.

	Баярлалаа! гээд Расмуссен эмгэн «Нэхмэлчний дууг» мэдэхгүй бас дуулж чадахгүй шүү дээ. Харин тэр борнхольм нутгийн хүн лав дуулж чадна. Тэр хүн бас л «Эффат! Босоцгоо!» гэдэг шашныхаа дууг дуулж байна. Тэр хүн солиотой байлгүй. Тэгээд л ингэж үргэлж дуулж байгаа юм болов уу? Дитте түүнийг харах сан гэж бодно. Урьд нь хараагүй ямар хүн байдаг бол?

	Илэрхий солиотой юм болов уу? Бусад хүнээс ялгаатай гэж бурхан мэддэг болов уу? Эрүүл ч байсан, солиотой ч гэсэн бурханд бид адилхан үзэгддэг байлгүй. Солиотой хүн харин амар байдаг болов уу? Үгүй амьдралын хэцүү тал нь юунд байна аа? Хувийн хариуцлагаа сайн мэдэрсэн тэр борнхольм нутгийн хүн бүх хүмүүсийн төлөө гэсэн давж дийлшгүй их хариуцлага хүлээсэн хүн гэж Карл ярьдаг билээ. Магадгүй үүнээс болж солиотой гэгдсэн хүн юм уу?.. Дитте өөрөө ч гэсэн? Хачин солиотой юм шиг амьдарч ирсэн бус уу?

	Яаж хувцаслах, яаж дулаацах гэсэн асар хүнд ачааг уул өөд чирч явснаас өөр олигтой юм хийгээгүй юм шиг Диттед санагдахгүй байна гэж үү? Өглөө болоход нөгөө ачаа шөнө өнхрөн орж ирсэн байх тул дахиад л өдөржин өөдөө авирах хэрэгтэй болдог байв. Аймшигтай юм!

	Борнхольм нутгийн хүн дахиад л «Эффат! Босоцгоо!» гэж дуулж байв. Ингэж удаан дуулж чадах болов уу? Гэвч Карлын ярьж байгаагаар бол, бүр гурван мянган жилийн тэртээ израилийн хууль цаазчин хувилгаад тэднийг дарлаж байсан улсыг бас бяцхан Петерийг гэсгээн цээрлүүлж, бүр тэр үед олон түмэн босож тэмцээд юу ч бүтээгүй юм бол хүмүүс урьдын адил тэнэг хэвээр ажээ! «Эффат!» үргэлж дуулдаг солиотой хүний ч зөв юм. Магадгүй түүний ухаан санаа нь орж гарч байгаа юм шиг санагдана. Хэрэв зөв зүйтэй юм хийгч хүнийг тэнэг солиотой гэж байгаа бол мөн ч болоогүй байна даа!.. 

	Хаалган дээр хэн нэгэн хүн ирж зогсоод ширгэх шахсан нүдээрээ түүнийг ширтэж байна. Харанхуйн дунд хөвөх гал гэрэл мэт Диттегийн ухаан санаа бүрэлзэв.

	— Орж болох уу? гэж тэр хүн аяархан асуугаад, — Би чамайг сайн мэднэ. Карл чиний тухай надад ярьсан. Үхэлд ойртож байгаад чинь талархан гар барих гэж би ирлээ. Одоо чи учрыг нь мэдэх болно.

	Тэр хүн болгоомжтой хаалга хаагаад түүнээс нэлээн зайтай газар суув. Шал ширтэн, өвдгөө тэвэрч тэр хүн удтал дуугүй байна. Тэр хүнийг юу гэж хэлэх бол хэмээн тэсэж ядан хүлээх зуур Диттегийн зүрх рүү зүүгээр шивэн хатгах мэт болоход гиншин ёолов.

	Тэр хүн ийм байх ёстой гэсэн мэт хэдэнтээ толгойгоо ихэмсгээр дохин:

	— Чи агуу их эрин үе ирж байгааг мэдэж байна уу? гэж толгойгоо өргөж асуув. 

	Дитте ажилгүйдэл, өлсгөлөнг санаж

	— Тийм ээ, хэцүү цаг иржээ гэж хариулав.

	— Агуу их эрин гэж би хэлж байна. Хүнд хэцүү бүхэн өнгөрчээ. Чи бид хоёр түүнийг бүрэн хөөх ёстой. Үүний тул чи үхэж байна. Бурхан бидэнд зовлон илгээж байна. Бид үүнийг агуу үйлс болгон хувиргах ёстой. Энэ бол хүн бүхний хийх юм биш. Бид энэхүү өлсгөлөн ядуурлаас гарах замаа олж чадахгүй төөрөн тэнүүчилж яваа учрыг чи мэдэж байна уу? Учир нь бидний чих битүү, нүд аниатай байгаа юм. Гэвч нэгэн зуур бурхан миний нүд, чихэнд хүрч билээ. Эффата! Тэгээд би ухаан орж нүд, чихээ шороонд булагдсаныг сайн мэдсэн юм шүү! Намайг хэн гэж чи бодож байна? гэж тэр санаашран асуув.

	Тэр хүн Диттег солиотой харцаар гөлөрч байна.

	Хэн болохыг сайн ялгаж ядсан Дитте толгойгоо арай гэж сэгсэрсэн болов.

	— Би түмэн жилийн турш ядуу пролетари явж ирсэн хүн. Тиймээс ухаан орж, агуу их нээлт хийх тавилантай билээ. Ус шахагч нөхөд маань миний нээлтийг, намайг шоолон инээдэг юм. Карл намайг бусдаас илүү ойлгож байсан боловч бас л бүхий л үнэнийг ухаарч чадаагүй. Хорвоогийн уудамд бидний сайн сайхны төлөө цохилж байх учиртай, бидний зүрх сэтгэл бол бие даасан эд юм гэж би ойлгосон хүн. Сайн үйлийн тоогоор нэг оноо авна. Энэ бүх хэмжээ хязгааргүй эрин үеийн турш би бүхнээс илүү тэмцэж бүхнээс илүү зовсон тул тэргүүн байр эзэлсэн хүн. Харин чамд хоёр дугаар байр оногдох тул чи минийх! гэж хэлээд өөрийнхөө үгний учрыг олог гэсэн мэт түүнийг тайван ширтэн харж байв.

	— Би Карлын хүүхэн, гэж Дитте арай гэж шивнэн хэлсэн боловч тэр айж эмээсэнгүй, харин бүх бие нь хүйт оргижээ.

	— Чи үхнэ гэдгээ ойлгож байна уу? Чиний үхэл, бүхнийг шийднэ. Биднийг аврах эсэх чамаас шалтгаална. Тэнд чамаас өөр хэн ч бидний үйлсийг тууштай хамгаалж чадахгүй. Чи тэнд очоод бидний нинжин сэтгэл, гэмгүй байтлаа зовж байдаг тухай бидний хэлгүй мэт таг дуугүй байдаг тухай ярьж өгнө. Иймээс ирээд очоод, тэндээ үүрд үлдэх чухам чам шиг хүн хэрэгтэй байна. Карл надад чиний тухай ярьсан. Чамайг бурхан бид хоёр эрж байлаа шүү! Чи бурхныг баярлуулахын тулд тийшээ очих хэрэгтэй. Бурхны баяр баясгалан бол бүх хүний сэтгэлд, ялангуяа ядуусын зүрхэнд шингэх болно, гээд тэр хүн гэнэт нөгөө дуугаа дуулж эхлэв.

	 

	«Эффат!» Босож харж хайрла!

	Дүлий улс сонсож 

	Хэлгүй улс доргитол 

	Хурц хараагаа хандуул!

	 

	Хүмүүс чамайг сонсоод 

	Хүй бүгдээр түрж 

	Баяр хөөрийн сэтгэлээр 

	Бурхны алдрыг дуурьсгана.

	 

	— Дүлий, хэлгүй, сохор хүмүүсийн хорвоод би илгээгдсэн хүн. Энэ дууллыг туурвиад миний авьяас мөхсөн билээ.

	— Худлаа. Би энэ дууллыг аль эртээс мэднэ. Анкер чи өвчтэй хүний толгойг эргүүлэхгүй хурдхан босож гарсан дээр гэж Расмуссен эмгэн хаалга онгойлгож хэлжээ.

	Эмгэн хаалга руу заахад, Анкер босов.

	— Нээрээ би өөрөө бичсэн юм шүү, гэж тэр ичингүйрэн хэлээд, — Бид бүгдээрээ хэлгүй улс. Бас Дүлий сохор байсан юм. Гэвч биднийг өөрийн дуу хоолойтой болтол бидний өмнөөс өөр улс ярихыг бурхан ивээсэн юм... Сонсов уу? «Эффат!» гэж наран өөрөө дуудаж байгаа мэт байгаа биз гээд гадагш гарахдаа халтирч тэнд зүрх орсон бололтой чанга дуулж гарав.

	— Бурхан мурхан гээд бүр солиорч гүйцээ шив дээ! Хорвоог аврахад ухаан солиотой улс бидэнд хэрэггүй! Ухаантай улс аварна. Хаанаас бүгдэд талх олох билээ гэж санаашрах хэрэгтэй. Лам нар ч дөнгөхгүй ажил. Тамын хэрмийг дуугаар нураах гэж бод оо юу! гэж Расмуссен эмгэн уцаарлана.

	Эмгэн их яримаар байсан боловч Диттег тайван байлгах хэрэгтэй гэж гэнэт санаад дуугүй болов.

	— Бурхан минь! гэж дуу алдаад өлмий дээрээ сэмхэн алхсаар ор луу нь ойртож ирэв.

	— Эмээ, өлмий дээрээ гишгэх хэрэггүй, гэж Дитте хэлэв.

	— Тэгвэл охин минь гайгүй юу? гэж эмгэн баясан асууна.

	Дитте юм хэлсэнгүй

	— Нээрэн, чи минь тайван амарсан биз дээ? Би чамайгаа харж, хамгаалаад л... Харин энэ солиотой золиг л үзэгдсэнгүй орчихлоо. Тэрнээс өөр би хэнийг ч оруулахгүй манаад байгаа юм. Болохгүй, тайван байлгах хэрэгтэй гэж хүн бүхэнд хэлээд байгаа. Хэчнээн олон хүн чамтай уулзах гэж ирсэн гээч. Энэ чинь чамайг хүний төлөө бие сэтгэлээ хайрладаггүй сайн эх гэж сонинд бичсэн болоод л тэр шүү дээ.

	«Эхийн энэлсэн сэтгэл» гэж нэг сонинд тун сайхан бичиж билээ. Нэг хүн хорин таван крон авчирч өгсөн. Манай хүүхдүүд Лангхольмынд байгааг чи мэдсэн биз дээ?.. Тэнд сайхан байгаа. Хэчнээн олон дурсгалын цэцэг авчирсан гэж бодно! Авсыг нь бүрэн цэцгээр хучиж хүрнэ гэж Карл ярьж байна лээ. Хөөрхий Карл гүйгээд л байгаа. Маргааш их сүртэй оршуулах юм гэнэ ээ. Бүх ажилгүйчүүд авсны нь араас явна гэнэ. Хөөрхий Петерийгээ эцсийн нь замд чи үдэж чадахгүй нь харамсалтай байна даа!

	— Эмээ би гаргаж өгнө өө. Хэрэв явж чадахгүй бол ниснэ! гэж хэлээд үгээ итгүүлэхийг хичээнэ.

	
XXII : * * *

	Сүг сүүдрээ тусган 

	Шүглэсэн хүйтэн гансарч 

	Гэсгээл цээрээр тулган 

	Эрлэг там сүрдүүлэвч 

	Эргэлзэх юмгүй бууж ир! 

	Эсвэл чи бурхандаа, 

	Өнчин саран гиюүрсэн 

	Өрлөг тэнгэртээ буц!

	 

	Энэ удаа Дитте усан эмээ татгалзахгүй уугаад бараг үүр цайтал нам унтжээ. Сэрмэгц өнөөдөр бяцхан Петерийг оршуулах өдөр гэдгийг санав. Тийм ээ, хүүг нь өнөөдөр оршуулна гэдгийг Дитте мэдэж байжээ. Хорвоотой холбогдох сэтгэлийн нь хамгийн эцсийн утас тасарч байгаад дотор нь онгойх шиг болно. Зовлон, жаргалыг бүр умартан сэтгэл зүрх нь нэгэнт чөлөөтэй болон, тэнцвэрээ олж, бие нь өвдөж шаналахыг мэдрэхгүй хачин хөнгөн болж нэн сульдсан шиг санагдана. Петерийн үхэл, Карлын гуниг алин боловч үнэн хэрэг дээрээ сэтгэлийг үл хөдөлгөнө. Дитте зовж ханажээ.

	Өглөөнөөс аваад цэцэг, дурсгал барьсан хүмүүс ирсээр байв. Тэд бол эцсийн мөчид сохор зоосоо тэмтэрсэн айл хөршийн нь ядуус байлаа. Дурсгалын цэцгүүдийг Дитте харах гэж өөрийнхөө өрөөний буланд овоолуулжээ. Тэг тэгсээр сандал ширээ нь хүртэл цэцгээр дүүрлээ. Тэгээд бас шууд оршуулгын газар хүргүүлсэн цэцгийг үл тооцоод тэр байлаа. Үдээс хойш тэрэгчин Ольсен бүгдийг оршуулгын газар хүргэхээр амлажээ. Туг барьж явах хүмүүс Карлтай зөвлөх гэж орж гарсаар байв. Ажилгүйчүүдээс гадна үйлдвэрчний байгууллагууд хүртэл бяцхан Петерийн оршуулгад оролцох гэж байжээ. Хотод бүх ажил зогссон юм шиг санагдаж байв. Хөөрхий бяцхан хүүг ийнхүү сүртэй үдэх гэж дээ!

	Дитте толгой дороо, нуруун дороо аль болох олон дэр хийлгэж, орон дээрээ бараг сууж байв. Дитте болж байгаа бүхнийг харах гэж боджээ. Карл түүн дээр орж гарч, их ажилтай байв. Расмуссен эмгэн ч их ажилтай байлаа. Энэ нь хүнд өвчтэй байгаа Диттег асрахаас тэднийг хөндийрүүлжээ. Ирсэн хүн бүхнийг кофегоор дайлах хэрэгтэй тул үргэлж кофе ханхална.

	Тэр бүхнийг харж байсан Диттегийн зүрх гэнэт хөөрч муужран унав. Карл түүнд эм өгөх гэж сандрав. Дитте хэдэн минут хэртэй адар гөлрөн ширтэж хэвтэв. Тэгээд жаахан гайгүй болж, зүүрмэглэв. Карл түүний ард ивсэн дэрнүүдийг аяархан сугалан авч аятайхан хэвтүүлэв. Карл Диттегийн дэргэд сууж түүний эцэнхий цайвар царайг ширтэнэ. Дитте минь ингээд өнгөрөх юм гэж үү? хэмээн Карлын зүрх шимширнэ. Бас хэн нэгэн хүн ирсэн тул Карл гарч очлоо. 

	Мортен ирсэн байжээ.

	— Энэ оршуулга маш их өргөн хэмжээнд болох гэж байна гэдгийг би чамд хэлэхээр ирлээ. Ийм явдал урьд өмнө манай хотод болж байгаагүй байх. Хэрэв бидний зогсоож чадахааргүй үйл явдал болбол яана? гэж Мортен хэлэхэд түүний царай цонхийсон харагдав.

	— Чи үг хэлэх гэж байгаа юу? гэж Карл түүнээс асуув.

	— Тийм ээ, болдог л юм бол бодогдож байгаа бүхнээ хэлэхийг бодно доо! Сонин хэвлэл, сайн муу баячууд бүгдээр үймэн шуугин хөөрхий хүүг гашуудаж байна. Тэднээс өөр хэн түүнийг алсан гэх вэ? Хэрэв болдог сон бол энэ бүхнийг үр үндэсгүй болтол урсгах их үер буулгах сан! Тэгвэл бяцхан гаслант хүү хий дэмий үхэхгүй өнгөрөх сөн.

	— Тийм ээ, би ч дуртай байсан гэж Карл зөвшөөрөв.

	— Гэвч бид толгойгоороо хана мөргөж мэдэх юм шүү. Ядаж үйлдвэрчний байгууллагын удирдагчид хүртэл бидний талд биш шүү дээ. Бүгдийг ажилгүйдэл хилэгнүүлж, одоо Петерийн гунигт үхэл нэмэрлэжээ! Дэлбэрэхэд ойртсон бус уу? Тэнд засаг, цагдаа урьдчилан сэрэмжилж бүх арга хэмжээг авсан байна. Эхлээд ингэж сүртэй оршуулахыг хориглох гэж байснаа болиод чухам өнөөдрийг сонгон ажилгүйчүүдийн тухай шинэ хууль гаргахаар зар тараасан байна шүү! Тэд үнэхээр айж сандарч байгаа юм уу, эсвэл биднийг үймүүлэх гэж байгаа юм уу, юу ч л гэсэн цэрэг цагдаагаа яг бэлэн болгожээ. Оршуулгын газраас улсууд шууд засгийн ордон руу явна гэж бодож байх шиг байна. Үүнийг бид зогсоож чадна гэж чи бодож байна уу?

	— Мэдэхгүй ээ. Миний эхнэр үхлүүд байна. Маргааш болтол тэсэж чадах юм уу, үгүй юу бүү мэд. Петерийн золгүй явдал түүнийг бүр доройтуулж орхилоо гэж Карл сулхан хариулав.

	— Тэгэлгүй яах вэ. Чи гэртээ бай. Бид чамгүйгээр болгоно. Яриагүй хөөрхий эх нь ухаангүй байгаа биз. Хэрэв энэ хүүгийн хувь заяа биднийг олигтойхон сэргээж, бусдыг айлгаж чадвал адгийн наад зах нь манай харгис нийгэмд няц дайрагдан мянга мянгаараа үхэж байгаа ядуусын нэгнийх нь үхэл үр ашиггүй өнгөрөхгүй юм сан! гэж Мортен хэлээд Карлын мөрөн дээр гараа тавилаа.

	— Одоо юм бүхэн өөрчлөгдөх ёстой. Бухимддаг цаг өнгөрсөн гэж хэн нэг нь хаалганы тэндээс дуугарав.

	— Ор, ор, Анкер! гээд Карл

	— Пролетари нар л олныг аврах тавилантай гэж ярьдаг миний нөхөр байгаа юм. Үүнийг энэ аюулт орчин эвдчихсэн юм гэж Мортены зүг харж гунигтайгаар хэлжээ. Тийм ээ, тэгээд намайг солиотой гэдэг юм. Тэгвэл тэгж л байг! гэж Анкер орж ирмэгц тэдний үгийг өлгөн авав.

	Түүний нүд нь гялалзаж, ийш тийш эргэлдэнэ.

	— Яриагүй чи солиотой хүн биз. Өчүүхэн шавж хорхой нийгмийн байгууллыг ганхуулах гэж тэмүүлж байгаа чинь эрүүл хэрэг гэж үү? Гэхдээ бяцхан шоргоолжны ачаар Хятадын цагаан хэрмийн хагасыг нураасан гэдэг! Хүн хүнээс адгийн бяцхан гар нь дөнгөтэй, өрөвдмөөр ядуу амьтан хил хэрмийг ниргэж хүн төрөлхтнийг нэгтгэх хэмээх нь ёстой л асар их солиорол гэгч биш үү! Тийм ээ, бид солиотой улс, тиймээс ч бид ирээдүйг эзэгнэх тавилантай. Алив нөхөр минь гараа аль! гэж Мортен түүнийг маш элэгсгээр ширтэн хэлжээ.

	— Уухай чи ингэж боддог хүн вий? гэж өвгөн бүр баярлан Мортений гарыг атган сэгсэрч: — Би чамд хэд гурав үг хэлж болох уу? Би чамайг ийнхүү юмны учрыг олдог болсон явдалд чинь баяр хүргэмээр байна. Бусад улс намайг шоолж, надад саад болдог юм. Дитте тэнгэрт очоод бидний тухай сүнсээрээ ярьж өгнө, чи бидний хэргийг энд хамгаалах хэрэгтэй. Үүний тулд ч чамд бичих авьяас соёрхсон биз ээ! гэж хэлжээ.

	— Бусад хүмүүс таны тухай юу ч гэж ярьж байсан бүү анхаар. Хүний сүнс бидний хэргийн төлөө тэнгэр дээр тэмцэж байгаа гэж та сонин зүйл хэллээ. Энд газар дэлхий дээр бид дүлий, тэнэг улсын дунд номлол үйлдэж байгаа юм гэж Мортен түүнийг дэмжив.

	— Үгүй одоо юм бүхэн өөр болно. Дитте тийшээ зүгээр явахгүй! гэж Анкер баясан өгүүлээд дуртай дууллаасаа нэг бадгийг яруу хоолойгоор аялсан нь:

	 

	Үнэн «Эфатыг» дуурьссан бурхны дуун 

	Үхлийн хүрээлэнд хүртэл цуурайтаад... 

	Авснуудын амсар дэлгэгдэн Алдар суу! гэж хөхөн хашхирнам

	 

	гэжээ.

	Тэгээд:

	— Би авсан дээр үг хэлж болох уу? гэж асуужээ.

	— Бараг амжихгүй биз дээ. Харин та энэ дууллаа аялбал зүгээр юм. Хүмүүс сонсоход илүүдэхгүй! гэж Мортен хариулав.

	— Хэрэв хуудас хэвлэж амжсан бол! гээд Мортен цагаа харснаа: — Дөрвөн цагийн зай байна. Бид амжина. Би одоо хэвлэх үйлдвэр лүү явж амжуулъя гэж нэмж хэлэв.

	Дитте хана аяархан тогшиход Карл сандран орлоо. 

	— Мортен тантай манай авгай уулзъя гэж байна гэж дуудав.

	Мортеныг орж очиход солиот Анкер бас дагаж оров. Дитте дээшээ харан хэвтэх бөгөөд эрүү нь шөвийж, хацар нь хонхойгоод үхлийн хормой шүүрсэн байдал илэрхий байв. Дитте ядрангуй гараараа орны толгойн орчим байсан сандал руу заав. Мортен тэнд нь суув. Дитте толгойгоо эргүүлэн зочноо харлаа. Дитте арай ядан амьсгалж байна.

	— Та Мортен биз. Би таны тухай их сонссон. Таны бичсэн номыг би ер унших бололцоо болсонгүй. Гэвч та бидний тухай их сайхан бичиж, олон хүнийг баярлуулдгийг тань мэднэ. Юу бичиж байгаадаа та итгэдэг үү?

	Мортен энэ асуултад тулгамдсан мэт шууд хариулсангүй.

	— Тийм ээ, сэтгэл сайхан байхад итгэдэг.

	— Ядуу болохоор... ийм муухай бохир балиар бачуу газар амьдрах болох юм даа. Тийм байхад чинь сэтгэл зүрхээ ариун, зөөлөн байлгаж болох уу?

	— Ихэвчлэн хэцүү байдаг юм... Ядуурал гэдэг заналт эд. Гэвч би дарлагчидтай бус дарлагдсан улстай хамт байхад илүүд үздэг хүн.

	— Тийм, тийм. Сайн үйл бүхнийхээ тоолонгоор дарлагдсан улс тэнгэрт очоод оноо авдаг. Дитте их олон оноотой болсон болохоор үхэх цаг нь болжээ гэж Анкер завсраас нь хэлэв.

	— Би тэнд очиж хүүгээ эрэхээр явах хэрэгтэй. Би түүнтэй уулзах болов уу, яах бол? гэж Дитте арай гэж асуув.

	Мортен толгой дохилоо.

	— Би хүүгээ олигтой харж хандаж байсангүй, харин одоо... 

	Дитте дахин ухаан алдав. Карл, бусад улсыг гарахыг хүслээ. Тэгээд Диттег тэвэрч авав. Тийм айхтар ухаан алдаагүй байж билээ. Диттегийн хамаг бие хөхрөн нүд нь бүлт үсрэх гэж байгаа мэт санагдана. Азаар Торп эмч үзэхээр ирж, нэг тариа хийгээд гайгүй болгов. 

	Карлын духан дээр хүйтэн хөлс бурзайж байв.

	— Би нэг хурдан гарч ирэх хэрэг байна. Диттег эмгэнтэй хоёулыг үлдээхээс айж байна. Та жаахан харж суухгүй юу? гэж Карл, эмчийн чихэнд шивнэв.

	Торп толгой дохиод өврөөсөө ном гаргав.

	Карл, Мортен хоёр гадаа гарлаа. Үд дунд болж байв. Гэр өөдөө буцаж ирж байгаа ажилчид тааралдана. Олон хүн цуглах бололтой байв. Үйлдвэр, худалдааны олон байшин айлын байшингууд дээр гашуудлын хар туг хатгажээ.

	Энэ чинь үнэхээр сэтгэл шимшрэм харууслын байдал байна шүү гэж Карл догдлон хэлэв.

	— Харуусал буюу айсны тэмдэг. Магадгүй аль аль нь ч байж мэднэ. Хэн мэдэх вэ? Зүрх гэгч хамгийн аюулт дэлбэрэх эд юм. Тэнд ямар ч байлаа гэсэн тэд цаашлахгүй байгаасай. Ийм харууслыг харахад дотор эвгүй болох юм... Зөвхөн хүүгийн үхэл л ингэж тэдний харууслыг илэрхийлэх явдал болголоо.

	— Мортен чи энэ амьдралаас хойд нас гэгчид итгэдэг үү? Эсвэл Диттег тайтгаруулах гэсэн юм уу? гэж Карл түгдрэн асуув.

	— Сайн сайхан амьдралын төлөө тэмцэж байгаа хүн бүхэн, бид бүхний шинэ амьдралд би итгэдэг. Гэхдээ цатгалан цүдгэр гэдэстэнд биш шүү. Тэдэнд ер нь сэтгэл бий гэж чи боддог гэж үү? Ирээдүйн зүг харж байгаа хүн бүхэнд итгэх хэрэгтэй. Үхэх гэж байгаа хүн л хоосон номлолоор сэтгэлээ хуурахаас бус бусад хүн бат итгэлгүйгээр амьдарч болохгүй гэж Мортен хариулжээ.

	— Хүмүүс харин үхлийн ирэн дээр ирээд л сүсэглэх гэж оролддог юм шиг байх юм.

	— Үгүй тэр чинь сүсэг биш. Ямар нэг хоосон номлол юм. Миний хувьд сүсэг гэдэг бол одоогоор бидний үзэхгүй байгаа боловч бүтэх биелэх үргэлжийн найдвар, бат итгэл юм. Ер нь «сүсэг» гэдэг үг чинь хамгийн эцсийн ядуу хүний тулд ирээдүйн сайн сайхны тухай түүний саруул хүслийн тулд зохиогдсон юм биш үү!.. 

	— Тэгвэл та Христ бурханд итгэдэг юм уу? гэж Карл Мортены хэлэх үгийг амьсгаа даран хүлээнэ.

	— Шүтээний ордноос панзчидыг хөөсөн тэр Христэд би итгэдэг. Харин нэг хацраа жанчуулаад нөгөөгөө тавьж өгөхийг сургадаг тэр Христост итгэхгүй. Христийн дүр хэрхэн яаж буй болсон нь хамаагүй юм биш үү дээ. Магадгүй хэзээ ч тийм бодит хүн байгаагүй, бүгд хүмүүсийн ургуулан бодсон дүр ч байж мэднэ. Би, тэмцэгч, өр зүрхийг эзэгнэгч Христэд итгэдэг. Одоогоор бүхнээс хүчтэй оюун ухаан зонхилж байна. Бидний зорилго бол хүмүүсийг урагш түрэн гарахад саад болж байгаа шаналсан ядуу зүрхийг дахин дээдлэхийн төлөө юм! Өрөвчхөн зүрх хэмээгч нь гагцхүү уй гашууныг даллах тул бөхтэй хүнээс илүү зовлон энэлэлд тооцогддог байлаа. Зөвхөн бид ялсан цагт бүх нийтийн аз жаргал түгнэ. «Сэтгэлээр баян нь жаргалтай» гэдэг хуучны цэцэн үгийн үнэн болохыг мэдэх болно. Ухаан заль мэх бүхэн өгөөмөр ууч сэтгэлийн өмнө толгой бөхийх учиртай юм.

	— Хүмүүс нээрээ их ухаантай юм шүү. Оддын бүтэц, нарны жинг грамм алдахгүй тодорхойлж маш дэлгэрэнгүй ярьж чадна. Гэвч ядуусын дунд талх хувааж чадахгүй л байгаа юм даа. Харин ядуусын хань нөхөр Христос үүнийг чадаж байсан юм. Түүний сүнс хүн бүхэнд хүрч чадаж байсан учраас өлсгөлөн хүмүүс одоо хүртэл шүтсээр байгаа юм. Чи бурхны сэтгэлийн нинжин эсэхэд эргэлзэж бай луу? Тэр сэтгэл чинь ядуу хүнд талх сарвайж байгаа газар бүхэнд байгаа юм гэж Мортен дахин үргэлжлүүлж хэлэв.

	— Тэгвэл Диттед бас бурхны нигүүлсэнгүй зүрх шингэсэн байх нь ээ? Дитте ядарсан зүдэрсэн улсын дэргэдүүр туслахгүй өнгөрч чаддаггүй хүн. Бид бүхний төлөө зүтгэсээр туйлдсан хүн! Чи энэ бүх явдалтай уялдуулаад Диттегийн тухай бас хэдэн үг хэлэхгүй юу? гэж Карл сэргэв.

	— Би бодоод л байна. Бидний хэргийг урагш ахиулахад Дитте тусална! Энэ чинь сайхан санаа байна. Бид өөрийн талд хүмүүсийг татна. Нэгэнт асаасан бамбар хэзээ ч унтрахгүй!

	Дитте бүр үхлүүд хэвтэнэ. Расмуссен эмгэнийг гаргаад ганцаараа үлдэв. Эмгэн, бяцхан Петерийг оршуулах ёслолыг харах гэж их хүсжээ.

	Диттегийн амьсгаа давчдах нь улам ихсэж, бас үгээ сольж байв. Муужирмаар болох үед нь амьсгалахад арай дээр байх гэж Карл түүний цээжийг өргөнө. Карлыг дэргэдээ байна гэж мэдэж байгаа юм болов уу даа? Хэн нэгэн хүний энэрэнгүй гар түүнд туслах гэж туялзан, хэн нэгэн хүний зүрх түүний төлөө цохилон цус хурж байгааг ер нь мэдэрч байгаа юм болов уу? Үхлийн ирэн дээрх тэмцэлдээ Дитте гав ганцаархнаа байгаа юм шиг харагдана. Карлыг харахгүй гөлрөн түүний гар дээр байх боловч Карлыг дэргэдээ байгааг Дитте мэдэхгүй юм шиг байна. Хорвоо дэлхий дээр хамгаас хайртай хүнийхээ улаан гол тасрахын урьдах шаналлыг харж, түүнд туслах чадалгүйгээ бүрэн мэдэрч ядаж түүнийг ганцаараа бус дотнын нь хүн дэргэд нь байгааг ч мэдэгдэж чадахгүй байгаа явдалдаа Карл нэн энэлэн зовно.

	Дитте арай гайгүй болж, тасалдангуй амьсгаадан, үгээ солино.

	— Тийм ээ, тийм тийм! Сайн, сайн байна... 

	Ямар нэгэн юм түүнийг зовоож байх шиг, дахиад л:

	— Явлаа, явлаа шүү! гэж амь тэмцсэн мэт амандаа үглэнэ.

	Карл духан дээр нь гараа тавьж:

	— Тайвшраач, найз минь. Битгий сэтгэлээ зовоогооч! Бүү зов! Бид бүгдийг янзална гэж үглэв.

	Дитте нүдээ нээж, түүнийг ширтэн, ухаарч: 

	— «Чи яагаад уйл аа вэ?» гэж хачин хайнга дуугарчээ.

	Карл толгойгоо сэгсрэн:

	— Ер учир нь мэдэгдэхгүй юм гэнэ.

	— Юу учир нь олдохгүй гэж?

	— Юм бүхэн... гээд Карл түүний орон дээр толгойгоо наалдуулав.

	— Би чамайг дандаа харж байж чадахгүй, бусад улсыг ч гэсэн өрөвдөх хэрэгтэй шүү дээ... Тийм ээ, тийм тийм. Явлаа, явлаа даа! гэж дахиад л үгээ сольж эхлэв.

	— Хөөрхий минь! Хайрт минь, янаг минь, Дитте минь тайвширч үзээч! гэж дэрэн дээрээ өнхөрч байсан толгойг нь элгэндээ тэврэн сандарна.

	— Тайтгарах гэнэ. Тэгэлгүй яах вэ. Гэвч ажил хэрэг сандаргаад байхад... Яасан зовуурьтай юм бэ? гэж Дитте хэлэв.

	Дахиад амьсгаа нь боож, муужирна. Бараг бүтэн цаг өнгөрөх шиг Карлд санагджээ. Муужирч ухаан алдах нь улам олширч байв.

	Хаа нэгэн айлын хүүхэд орилох дуулдав. Нам жим байдалд түүний дуу хадаан уйлах нь улам тод сонсогдож, Диттег бүр тарчлаан зовоов. Хүүхдийн уйлах дуу чангарах тутам Диттегийн өвчин улам ширүүснэ.

	Карл сэмхэн гарч шатны хаалгаа хаалаа.

	— Энэ хүүхэд лав ээж нь байхгүй, хиртэж гүйцсэн байх аа. Үгүй би очиж угааж чадахгүй. Түүний төлөө би босохгүй гэж Дитте гэнэт цангинам цовоо нарийн дуугаар хэлэв.

	— Үгүй, үгүй, хэрэггүй.

	Карл толгойгоо сэгсрэн омголтсон уруулаараа инээхийг бодов. Тэгээд Карл зангирсан хоолойгоор:

	— Дитте харанхуйгаас их айдаг хэр нь муурт сүү тавьж өгөх гэж босож байсан жижигхэн охиныг санаж байна уу? Бас... гэснээ дуу нь тасалдан хөнжил дээр нь толгойгоо тавиад Карл мэгшүүлэв.

	Нөгчиж байгаа Диттегийн нүүрэнд гуньсан байдал тодорч, багын явдлаа санах нь зовлонтой байгаа бололтой үзэгдэнэ. Дитте Карлыг уйлж хэрэггүй гэж үсийг нь аяархан илэв. Тэгээд арай ядан хөнжлөө доошлуулж түүнийг өөрийнхөө дэргэд суулган цээжиндээ толгойг нь наалдуулах гэж оролдов. Дитте түүнийг эхийн сэтгэлээр тайвшруулж сэтгэлийг нь засах үг хэлэх гэсэн боловч дуугарч чадсангүй гагцхүү хоолой нь хэржигнэжээ. Гэнэт хүчтэй өндөлзсөнөө ядарч цуцсан зүрх нь дахин цохилж чадсангүй зогсов. Карл айн цочирдсоноо учрыг нь ойлголоо. Нулимсгүй, баргардсан Карл түүний турьгүй гарыг элгэндээ наав.

	Тэртээгээс социалистуудын марш эгшиглэх сонсогдоно. Азарган бороо шаагьж байгаа юм шиг хачин чимээ гүүрэн дээгүүр сонсогдлоо. Чимээ ихсэн ихэссээр маш олон хүний хөлийн алхаа, чанга товшилтоор солигдлоо. Тэр олон мянган хүний гашуудлын өргөн цуваа засгийн ордны зүг чиглэж яваад, нүүрс цуглуулагч бяцхан хүүгийн эхэд харамсал илэрхийлэх гэж зориуд Диттегийн сууж байсан байшингийн гудамж руу эргэсэн нь тэр байжээ.

	Тэгээд шинэ дууны нүргэлсэн аялгуу сонсогдов.

	 

	«Эффат! Бос! Сэр!»

	Энэ дуулал

	Сохор хүний нүд, дүлий хүний чихэнд 

	Сацарсан аянгын дуу болж

	Сэтгэлийн харааг нээлээ.

	 

	«Эффат!» энэ дуулал.

	Эрхт тэнгэрийн алдар 

	Эр зоригтны дуулал 

	«Эффат! Бос! Сэр!» 

	Энэ дуулалд 

	Бурхны зүрх уяарч 

	Нүглийн нүдийг нээлээ 

	Хамаг амьдрал гэгээрч 

	Хатан дэлхий сэргээсэн

	Агуу суут дууллаа 

	Ахиад бид түрж байна.

	 

	«Эффат! Бос! Сэр!»

	Хөөр баярын

	Хөг нийлж бүхнээр баясан 

	Хөглөрсөн хур, хөлөглөн буулаа 

	«Эффат! Амьд бүхэн сэрж 

	Энэсэн баяраар бялхаг! гэж 

	Хорвоогийн галт наран 

	Хурайлан дуудаж байна.

	 

	«Эффат! Бос! Сэр!»

	Гэсгээх тавилант өдрийн

	Гэгсэн олон бүрээ шиг 

	Дууны эрч бүр чангарлаа 

	Дэлгэсэн авснууд дотроос 

	«Дэлгэр эрхээ» даллан 

	Үхлийн хөндийг доргитол 

	Өв тэгш дуулал цуурайтаг!

	 

	Олон улсын хөлийн алхаа холдон холдтол сонсогдсоор байв. Карл өвдгөө тэврэн, нам жим харанхуйг гөлрөн удтал хөдлөлгүй суулаа.

	Гашуудлын цувааг догдлон харсан эмгэн Расмуссен шатаар өгсөж ирэхийн үес Карл арай гэж босов.

	
XXIII : ХҮН ХОРВООГ ОРХИН ОДОВ

	Хорвоо ертөнцийн хязгааргүй уудамд нэг тэрбум таван дүнчүүр орчим од байдаг гэлээ. Бас нэг тэрбум таван дүнчүүр15 хүн амьдран суунам билээ. Ойролцоо тоо шүү! Хүн бүхэн өөрийн одны дор төрнө гэж эртний мэргэд хэлдэг агсан биш үү. Уулсын оргил уудам талд маш их үнэ цэнтэй одон орон судлах олон зуун газар сүндэрлэж, хамгийн нарийн нандин багаж хэрэгслээр өвч зэвсэглэсэн мянга мянган эрдэмтэн мэргэд огторгуйд уудмыг өдөр, шөнөгүй харуулдан ажиглаж, зураг татан, судалж байна16. Огторгуйн уудамд зорчих нэг тэрбум таван дүнчүүр оддын дундаас тэнгэрийн гэрэлтэгч нэгэн бие алга болов уу, шинээр үүсэв үү гэх ба ганц шинэ од олж нээх буюу хуучин одны бөхөж байгааг олж харан өөрийн нэрийг мөнхжүүлэхийг эрмэлзэх тэр эрдэмтэд бүхэл амьдралынхаа турш зүтгэнэм бус уу?

	Нүд ирмэх тутамд газар дэлхий дээр нэгэн хүмүүн хорвоог орхин одож байна. Дахин хэзээ ч асахгүй гэрэл унтарч магадгүй маш үзэсгэлэн төгөлдөр буюу юу ч гэсэн урьд өмнө хэзээ ч үзэгдээгүй өөрийн онцгой туяа сацруулсан од бөхөж байна.

	Өөрийн эргэн тойронд энэрэнгүй сэтгэл, яруу сайхныг түгээх агуу суутан болох байсан байж магадгүй нэгэн хүмүүн нүд ирмэх тутамд хорвоог орхин одож байна. Мах цусны тасархай болсон урьд хожид огт үзэгдээгүй давтагдашгүй гайхамшиг мөхөж байна. Хүн гэгч, хэн нэгнийгээ яг дуурайсан нь ер үгүй давтагдашгүй өвөрмөц бодь юм. Хүн хэмээх нь мөнх хязгааргүй эринд газар дэлхийн тойргийг ганцхан удаа огтлон гарч гэрэлт замаа үлдээх сүүлт одыг санагдуулнам билээ. Тэрээр мөнх хязгааргүйн дунд агшин зуур гэрэлтэн өнгөрөх зурвас төдий ажээ.

	Тэгэхээр хорвоогийн мөнх бусыг эдлэн бөхсөн хүний амьдрал бүхний төлөө хүмүүс энэлэн шаналдаг биз ээ! Эцсийн замд нь үдэх гэж толгой бөхийн зогсохдоо: «Хараач, хорвоо ертөнцөд юутай их гарз учрав аа, нөхөшгүй гарз шүү! Хараач, газар дэлхий дээр юутай их гайхамшиг айлчлан өнгөр өө вэ!» гэж сүүрс алднам.

	Хөөрхий! Дитте, огторгуйн уудамд нэрээ бүртгүүлэн зай үлдээж бөхсөн од биш байлаа. Дитте бол хорвоо ертөнцөд нууцхан шагайж хүний ёсоор хүндлүүлээгүй урилгагүй зочин байжээ. Дитте үнэн худал элдэв бэрхийг даван гэрэлт хорвоод мэндлэхийг зорьжээ. Тэгээд нэг тэрбум таван дүнчүүр хүн төрөлхтний нэгэн болж амьдралынхаа эцсийг хүртэл эцэж ядрахыг мэдэхгүй ажиллажээ. Дитте хорвоо ертөнцийг улам баян чинээлэг болгосон боловч үүнийг хэн ч анзаарсангүй. Тэр бээр нэр усгүй үлддэг тоо томшгүй ажилч хүмүүсийн нэгэн болжээ.

	Түүнийг таних тэмдэг нь ажилд нухлагдан эвэршсэн гар нь болж жинхэнэ нэр нь Хүний бяцхан үр - Бутач охин хэмээх болжээ.

	Өөр бусад талийгаач нарт хурдан байр гаргаж өгөхийн учир өчүүхэн шороо овоолон булшилдаг ядуусыг оршуулах хэсэгт Диттег хөдөөлүүлжээ. Түүнийг нийгмийн хөрөнгөөр оршуулсан нь Диттегийн бүх л амьдралд үзүүлсэн цорын ганцхан хүндэтгэл боловч тэр нь бас аргагүйн эрхээр үйлдсэн байжээ!

	Дитте хүний зүрх сэтгэлийг уяруулж чадсан болов уу?

	 

	 

	Суут зохиолчийн цуврал гурван романы нэгийг чадан ядан хөрвүүлж, олноо өргөн 1969 оны тахиа жилийн нэг сарын 19-ний хишиг өдөр Будапешт хотноо ийнхүү цэг тавьюу.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	Цаасны хэмжээ 84X108/32. 

	Хэв хуудас 21

	Хэв. нэгж хуудас 35,28 

	Тооцооны хуудас 33,18

	 

	Хэв. Газ №256/70. 

	Зах №258

	 

	Улсын хэвлэлийн газар. 

	Улаанбаатар. Их сургуулийн гудамж. 1.

	 

	Сүхбаатарын нэрэмжит хэвлэлийн комбинат Улаанбаатар Сүхбаатарын талбай 2.

	
Заметки

		[←1]

	 Пелле гэж М. А. Нексен түрүүчийн зохиол «Байлдан дагуулагч Пелле» гэдгийн гол баатар ажилчин ангийн нэрт удирдагч байгаад хөрөнгөтөнд урвасан хүний дүр билээ




	[←8]
	 Аврах Арми — харгис шашны байгууллагын нэр




	[←9]
	 Хелле — гэдэг нь «намайг өршөө» гэсэн утгатай уншлага үг байна




	[←10]
	 Дугуй аранга — гэж Копенхаген хотын төвд байх эртний том цамхаг билээ




	[←11]
	 Моль буюу «Моль арлын улс» гэгч нь нэн тэнэг, итгэмтгий улсын тухай Данийн шог ярианы хэллэг билээ




	[←12]
	 Зомгол — сүрэл чангалуурын зэргийг халуун уусмалд хийж түлшинд хэрэглэдгийг хэлжээ




	[←13]
	 Библи судар гэгч нь Христос шашны гол судар билээ




	[←14]
	 Мормон — гэж шашны нэгэн урсгал (хэсэг)




	[←15]
	 Одоо дэлхийн хүний тоо гурван тэрбум давсан байна (орчуулагчийн тайлбар)




	[←16]
	 Энэхүү зохиолыг бичсэнээс хойш тавьхан жил өнгөрөх ахар хугацаанд тэнгэр эрхсийн судлал «хиймэл дагуул», «огторгуйн хөлгийн» хурдаар хөгжиж байна. (орчуулагч)

